Türkmenistanyň Prezidenti 

Gurbanguly BERDIMUHAMEDOW:
Milli manadymyz ýurtda ygtybarly töleg serisdesi bolmak bilen, içerki bazarlarymyzda nyrhlaryň durnuklylygyny üpjün edýän ygtybarly maliýe guralyna öwrüldi.

1. Puluň ýüze çykmagynyň zerurlygy we manysy. 

Puluň wezipeleri we görnüşleri 

1.1. Puluň ýüze çykmagynyň sebäpleri, manysy we ähmiýeti

Pul ykdysady kategoriýadyr, onuň ýüze çykmagy bilen we onuň  gatnaşmagynda jemgyýetçilik gatnaşyklary guralýar.
Pul gymmatyň özbaşdak çalşyrylan görnüşi bolup, ol dolanyşygyň töleg we  toplaýyş serişdesi bolup  hyzmat edýär.

Puluň ýüze çykmagy  jemgyýetiň  ykdysady gatnaşyklaryny we önümçiligiň aýratyn şertlerini ýerine ýetirmeklik  bilen ol onuň  usullarynyň yzygiderli ösmegine  ýardam edýär.

Ykdysady gatnaşyklaryň ösýän we üýtgeýän şertinde puluň hereketinde aýratynlyklar bolup geçýär.

Puluň ýüze çykmagyna aşakdaky ýagdaýlar sebäp bolýar:

· natural hojalygyndan haryt önümçiligine we haryt alyş-çalşygyna geçilmegi;

· haryt öndürijileriň  emläk aýrybaşgalanmagy;

· öndürilen önümiň  belli-bir eýesiniň bolmagy.

Ilkidurmuş jemgyýetiniň başlangyç döwründe adamlaryň öndüren önümleri hususy isleglerini kanagatlandyrmak üçin sarp edilipdir.

Önümçiligi ösdürmegi höweslendirmegiň, şonuň ýaly-da belli bir derejede  tebigy şertleriň täsiri esasynda (mysal üçin, maldarçylygyň, ekerançylygyň ösmegi üçin şertiň  döredilmegi) önümiň belli bir görnüşlerini öndürmek esaslandyrylýar we zähmet öndürijiliginiň ýokarlanmagy esasynda önümiň öndürilişi köpelýär. 
Haryt öndürijileriň emläk aýrybaşgalanmagy, öndürilen harytlaryň eýeleriniň bolmagy, olara degişli  harytlary başga  harytlara  çalyşmaklyga ýa-da harytlary pula satmaklyga mümkinçilik berýär.

Harydyň gönüden-göni haryda çalşylmagy haryt öndürijileriň bähbidine laýyk gelen ýagdaýynda bolup geçýär. (Haryt çalşylanda haryt-öndürijileriň bähbitleri göz öňünde tutulmaly we çalşylýan harytlaryň gymmat barabarlygy (ekwiwalentligi) üpjün edilmelidir. Bu bolsa öz gezeginde çalşylmaklygy çäklendirýär, şol sanda  çalşylýan harytlaryň  bölünmeýänligi (mysal üçin, iri şahly mal) belli bir derejede  päsgelçilik döredýär.

Alyş-çalyş ekwiiwalentlik talabynyň berjaý edilmegi harytlaryň gymmatynyň ölçegini göz öňünde tutýar, ol öz gezeginde  olary taýýarlamak üçin  sarp edilen zähmetden gelip çykýar.

Alyş-çalyşyň ösdürilmegine bolan ymtylma harytlaryň öndürilişiniň  ýokarlanmagyny höweslendirdi, çalşylýan harytlaryň gymmatyny ölçemeklik üçin, çalşylýan harytlaryň köpdürliligi harytlaryň ählumumy ekwiwalentiniň bölünip aýrylmagyna getirdi.

Alyş-çalşyň ösmegi, kem-kemden onuň  intensiwliginiň ýokarlanmagy ilki bilen  aýratyn harytlaryň ulanylmagyna (malyň gönüň), soňra bolsa gymmat  bahaly metalla-ryň (esasanam altynyň) ählumumy  ekwiwalent  bolup çykyş etmegine getirdi.

Altynyň ählumumy ekwiwalent bolup tapawutlanmagy, ýeke-täkligi,  bölünmek-ligi we  zaýalanmazlygy ahyrky netijede onuň pul bolup çykyş etmegine getirdi.

Natural hojalykdan haryt alyş-çalşygyna geçmeklik, şonuň ýaly-da ekwiwalent talabyny berjaý etmeklik puluň ýüze çykmak zerurlygyna getirdi, pulsuz harytlaryň köpçülikleýin alyş-çalyşygy, haryt öndürijileriň emläk aýrybaşgalanmagy, önümçiligiň ýöriteleşmegi mümkin däldir.

Puly ulanmaklygyň esasy ähmiýetleriniň biri bolup garşylyklaýyn haryt  çalşyl-magynyň bir ýagdaýyny (X-X) dürli wagtda  özbaşdak  iki ýagdaýa eýe edýär: birinjiden harydyň satylmagyny (H-P); ikinjiden bolsa gerek harydyň başga wagtda we başga ýerde satyn alynmagyny (P-H) üpjün edýär.

Şeýlelikde, puluň ulanylmagy harytlaryň alyş-çalşygynyň barşynda, onuň araçyla öwrülmegi bilen çäklenmän, onuň özbaşdak hereket etmekligine getirýär. Haryt öndürijä öz satan harydyndan alan puluny saklamaklyga we özüne zerur bolan  harydyny satyn almaklyga mümkinçilik döredýär.
Şu ýerden puluň maýa toplaýyşy emele gelýär. Ol öz gezeginde  harydy satyn almaklyga, şeýle  hem puly karz bermeklige we bergini üzmekde onuň ulanylmagyna mümkinçilik berýär.

Bu ýagdaýyň netijesinde puluň hereketi özbaşdak ähimýete eýe bolýar, harydyň hereketinden aýrybaşgalanýar. 

Doly bahaly, öz gymmaty bolan pul belgileriniň kagyz  pullar bilen  çalşylmagy, soňra  bolsa altyn üpjünçiliginiň aradan aýrylmagy pul  birliginiň özbaşdak hereket  etmegine şert döretdi.

Şeýlelikde, dolanyşykda öz hususy gymmaty bolmadyk  pullaryň hereket  etmegi, pul belgileriniň aýlanyşygyň talabyna laýyklykda dolanyşyga altyn üpjünçiligine bagly bolmadyk ýagdaýda goýbermeklige mümkinçilik berýär.

Puluň özbaşdak hereket etmeginiň giňelmegi nagt däl hasaplaşygyň  ýüze çykmagynyň, şol sanda elektron tehnika hasaplanyşygynyň ýüze çykmagynyň netijesinde bolup geçýär.

Pul gadym wagtlardan bäri adamlaryň aň-düşünjesini özüne çekip gelipdir.  Awstraliýanyň ykdysadyýetçileriniň hasaplamalaryna görä  tä XX asyryň başlaryna çenli dünýä boýunça pul meselesine degişli 5-6 müň ýöriteleşdirilen iş ýazylypdyr. Häzirki wagta çenli bolsa bu san azyndan  iki esse köpelendir.

Eger-de şu sanlardan çak tutsaň onda puluň nazaryýetine degişli soraglaryň  hemmesi üstünlikli çözüläýmeli ýaly. Ýöne bu beýle däl. Häzirki wagta çenli puluň birnäçe soraglary düşnüksizligine galýar: mysal üçin, näme üçin aýry-aýry adamlarda pul belgileriniň köpelmegi olaryň baýlygynyň artmagyna getirýär, jemgyýetde pul toplumynyň artmagy bolsa, onuň baýlygynyň ýokarlanmagyna täsir etmeýär?

Puluň köp sanly çylşyrymlyklary onuň häsiýetiniň adaty bolmadyk ýagdaýy bilen düşündirilýär-haryda siňdirilen alyş-çalyş ukyplylygy taryhy ösüşiň dürli  döwürlerin-de dürli ýagdaýda ýüze çykýar.

Puluň gelip çykyşyna ykdysady edebiýatda rasionalistik we ewolýusion diýen iki taglymat esasynda seredilýär. Birinji taglymat puluň gelip çykyşyny adamlaryň arasyndaky ylalaşygyň netijesi diýip düşündirýär. Sebäbi adamlar gymmatyň alyş-       -çalyş dolanyşygy üçin ýörüte gurallaryň  zerurdygyna ynanypdyrlar.

Ikinji taglymata laýyklykda pul ewolýusion ösüşiň netijesinde ýüze çykýar. Bu ösüş adamlaryň isleginden başga-da käbir  predmetler, umumy toplumdan saýlanyp aýratyn orny eýeleýär diýip düşündirilýär.

Puluň gelip çykyşynyň rasionalistik nazaryýeti ilkinji gezek Aristoteliň “Никомахова этика” diýen işinde beýan edilýär. Onuň ýazmagyna görä “…. alyş-çalyşa näme gatnaşýan bolsa, ol hökmany ýagdaýda deňeşdirmäge degişli bolmaly… umumy ylalaşykda moneta ýüze çykýar: şondanam onuň ady “nomlisma” ol tebigy  ýagdaýda däl-de  görkezme esasynda sanalýar 1”. 

Onuň tassyklamagyna görä alyş-çalyşy amala aşyrmak üçin “hökmany ýagdaýda haýsam bolsa bir (ölçeg) şert (esasda) gerekdir2. Antiki we orta  asyr döwründe bu ideýa özüniň kanuny esasyny tapypdyr. Rim kanunynda şeýle diýilýär: “Imperator puluň  gymmatyny tassyklaýar”.

Tä XVIII asyryň ahyrlaryna çenli, puluň şertnama ideýasy aýrylmasyz höküm  sürüp gelipdir.

Şonuň bilen birlikde puluň gelip çykyşynyň subýektiw-psihologik çemeleşmele-rinde häzirki zaman günbatar ykdysatýetçileriniň garaýyşlaryda dowam edýär. Hususan-da, Pol Samuelson puly emeli durmuş şert hökmünde kesgitleýär. Beýleki amerikan alymy Jon Kennet Gelbreýt  puluň wezipeleriniň gymmat bahaly  material-lara we beýeki  predmetlere berkidilmegini adamlaryň özara  ylalaşygy diýip hasapla-ýar.

 Ikinji taglymatyň has yzygiderli tarapdary K.Marksdyr. Ol A.Smitiň,                 D.Rikardonyň ideýalaryna esaslanýar. Şeýlelikde ol taglymatlaryň hiç biri hem puluň nämedigine kanagatlanarly jogap bermeýär. K.Marksyň puluň manysy baradaky  nazaryýeti ösüşiň şol döwründe hakyky pullar hereket edýärkä kanagatlanarly jogap berýärdi. Altyn we kümüş hakyky harytdy, sebäbi olary gazyp almak üçin  zähmet sarp  edilýärdi, şol zähmet bolsa ol harydy özünden galan  harytlaryň  gymmatyny ölçemek üçin obýektiw  esas bolýardy. Häzirki wagtda doly bahaly pullar hereket etmeýär, olaryň  ýerini öz hususy gymmaty  bolmadyk kagyz we karz pullar  eýelediler. Olaryň hereket etmegi puluň gelip çykyşynyň rasionalistik  taglymatyny gytaklaýyn tassyklaýar. Ýöne şertnama, pul ýaly esasy kategoriýa üçin has ýönekeý esaslanmadyr. 

Şonuň bilen birlikde bütin taryh puluň döreýşiniň ewoliosion nazaryýetini tassyklamaga hyzmat edýär.

Haryt aýlanyşygynyň taryhy ewolýusion ösüşlerde ählumumy ekwiwalent  görnüşini ýa-da doly gymmata eýe bolmadyk pullaryň görnüşini  harytlaryň dürli-dürli görnüşleri ýerine ýetirdiler.

Her bir haryt hojalygynyň gurluşy öz ekwiwalentini öňe sürdi.

Aýratyn orna eýe bolan harytlar alyş-çalyşygyň esasy gurallary bolup hyzmat edýärdiler. Düzgün bolşy ýaly, olar ilkinji zerur we bezeg predmetleri diýen iki kategoriýa bölünýärler.  

Ählumumy ekwiwalentiň pula golaýlaşýan esasy aýratynlygy olaryň deň derejede hem sarp edilýän hem-de gymmat ölçeýän we aýlanyşyk serişdesi bolup hyzmat edýänligidir.

Ilkinji uly zähmet bölünişigi netijesinde maldarçylyk bilen meşgul bolýan taýpanyň bölünip aýrylmagy, öý mallaryny alyş-çalyş serişdesine öwürdi. Halklaryň we döwrüň taryhynda puluň wezipesi bilen maldarçylygyň utgaşyklygy özüniň çuňňur yzyny galdyrdy.

Öküziň gymmat ölçegi hökmündäki ýatlamasy Gomeriň gadymy Troýanyň gahrymanlary hakynda poemasynda bellenilýar. Şeýlelikde täsin zatlaryň biri hökmünde şol wagtlarda  demirden taýýarlanylan pullar “öküziň” adyny göteripdirler.

Drakonyň kanunlarynda jerime hasaplanylanda malyň ady ýatlanylýar. Latyn dilinde puluň mal görnüşindedigi has aýdyň duýulýar. Latyn sözündäki “pekuniýa” (pul) “pekus” (mal) sözünden gelip çykypdyr. Sankreit sözi “rupa” (mal) häzirki zaman hindi pul birligi “rupiýa” esasy bolup durýar.

Ikinji uly jemgyýetçilik zähmet bölünişigi – ekerançylykdan hünärmentçiligiň bölünip aýrylmagy-ähliumumy ekwiwalentiň kämilleşmegine getirdi. Ol wezipäni demir we galaýy, gurşyn we mis, kümüş we altyn ýaly materiallar ýerine ýetirip başlady.

Pul barada alymlaryň arasynda ýeke-täk çemeleşme ýok. Dürli ykdysady edebiýatlarda dürli-dürli kesgitlemelere gabat gelmek mümkin. Mysal üçin, pul aýratyn adamlaryň we tutuş jemgyýetiň durmuşyny dolandyrýan guralldyr. Pul bu islendik ýaşaýyş üçin naz-nygmatlary we emläkleri almaklyga hukuk berýan resminama. Pul ählumumy ekwiwalent bolup, beýleki harytlardan tapawutlanan harytdyr, onuň kömegi bilen önümiň özüne düşýän gymmaty we gymmaty kesgitlenilip haryt öndürijiler bilen sarp edijileriň arasynda alyş-çalyş ýola goýulýar.

Puluň manysy barada ykdysady edebiýatlarda şu çemeleşmeler bar:

1. Pragmatik düşünje.
2. Gymmat wekili taglymaty.
3. Demir däl puluň hususy gymmatynyň ylmy çaklamasy.

Pragmatik düşünjäniň tarapdarlary zat däl, gymmat bahaly metallara  çalşylmaýan haryt dünýasine garşy durýan pullar hakykatda pul guralynyň ornyny tutujy bolup çykyş edýär. Bu pullarda baha emele gelmek ýagdaýy amala aşyrylýar. Puluň özi bu pullaryň hakyky gymmat ölçeg serişdesi bolup hyzmat edýändigini subut edýär.

Beýle düşünje çäklendirilen seljermeleriň wezipeleri çözlende ýeterlik düşünje bolup durýar, ýöne hadysanyň (wakanyň) manysyna has çuňňur düşünmeklige  mümkinçilik bermeýär.

Gymmat wekili taglymaty kagyz pullara harytlaryň gymmat wekili hökmünde   seredýär. Ol taglymat iki ugry öz içine alýar.
Birinji ugra ýykgyn edýänler häzirki zaman zat däl karz pullary bazarda aýlanýan hemme harytlaryň umumy gymmat wekili hökmünde, ol harytlary öndürmeklige siňdirilen  jemgyýetçilik zerur zähmeti diýip belleýärler.

Şu taglymatda her bir pul birliginiň wekiliniň nähili ýagdaýda gymmaty  kesgitlenilýändigi düşnüksiz bolup galýar.

Mälim bolşy ýaly puluň ol ýa-da beýleki görnüşi  harytda jemlenen gymmatyň ululygyny ölçäp bilýär.

Pul birliginde görkezilýän gymmatyň ululygyny kesgitlemekligiň ýeke-täk  düşündirilişi bolup, ol harytlaryň mukdarynyň olara garşy durýan pul toplumyny deňeşdirmek usuly bilen, başgaça aýdylanda birinjini ikinjä bölmek esasynda kesgitlenilýär. Ýöne şeýle edilende ilki bilen pul haryt bilen bilelikdäki alyş-çalşygyň täsiri esasynda öz gymmatyna eýe bolýar, soňra gymmaty aňladýar (şol harytlaryň  bahasyny kesgitleýär). Emma puluň ählumumy ekwiwalent hökmündäki manysyna garşy gelýär. 

Ikinji ugruň tarapdarlarynyň çaklamalaryna görä häzirki zaman şertlerinde kagyz pullar bütewi haryt dünýäsinde gymmatyň wekilleri bolman, eýsem aýratyn tapawutlanan zat däl ählumumy gymmat ekwiwalenti hökmünde altynyň ornuny  eýelän harydyň wekilidir. Bu çaklama laýyklykda, bazaryň bu hili harytlar bilen baglanyşygy arakaly kagyz pullar gymmat ölçegi wezipesini altynsyz ýerine  ýetirmäge ukyply  bolup durýar.

Täze “pul harytlarynyň”  hataryna işçi güýji, haryt-hyzmat ornunda karz, elektrik  energiýa ýaly köp dürli düşünjeler goşulýarlar.

Metal däl pullaryň hususy gymmaty çaklamasy häzirki zaman şertlerinde altyna çalşylmaýan pullar, olaryň wekilleri bolman, eýsem özleriniň hususy içki gymmatlyklaryna eýedirler.

Şol ylmy çaklama laýyklykda puluň gymmaty hamala iki döwürde döredilýär. Oňa esas bolup, puly öndürmeklige sarp edilýän zähmet hem-de olaryň hereket  etmegini üpjün edýän zähmet çykyş edýär. Bu gymmat pul materialynyň bazar bahasynda özüni aňladýar. Ýöne ol alyş-çalyş gymmatyna öwrülýär we şonuň esasynda pul gymmatyň ähliumumy ekwiwalenti bolup çykyş edýär.

Pul gymmatyň ählmumy ekwiwalentinden, ýagny harydyň gymmatyny ölçemeklikden, haryt alyş-çalşygynyň aralykçysyna öwrülýär. Olar köptaraply ölçeg birligi bolmak bilen, dürli  harytlaryň gymmatyny deňeşdirmeklige  özboluşly tehniki gural bolup hyzmat edýärler. Garalýan gural jemgyýet tarapyndan ykrar edilen  harylaryň bahasyny mukdar taýdan aňladýan özboluşly serişdä, başgaça aýdylanda hasaplaşyk puluna öwrülýär.

Pula şeýle çemeleşmeklik onuň hojalyk guralynyň zerur bölegi hökmünde saklanyp galmaklygy diýip çak edilýär. Pul, döwlet tarapyndan kanuny töleg serişdesi hukugyny alýar, haryda we hyzmata gürrüňsiz hukugy gazanýar. Olar  harydy birek-birege çalyşmakda bazarda  aralykçly bolmagyny dowam edýär.Ýöne bu ýerde “pul” düşünjesine öňkä garanyňda has ýüzleý many berilýär.

Puly syýasy-ykdysady düşünje hökmünde kesgitlemek, onuň häsiýetini we dolanyşykda ýüze çykmagynyň sebäplerini açyp görkezmek, bütin adamzat  düşünjesiniň köp asyrlyk taryhynyň içinden eriş-argaç bolup geçýär. Ol baradaky işleriň sanynyň köplügine garamazdan, puluň tebigaty häzirki wagta çenli öz çözgüdine garaşýän mesele bolmagynda galýar.

1857-nji ýylda belli iňlis neoklassiki mekdebiniň  ykdysadyýetçisi U.D.Jewans şeýle diýýär: 

“Ykdysadyýet ylmy üçin pul-geometriýa üçin tegelegiň dörtburçlugy ýalydyr”. Şonuň üçin günbataryň ykdysadyýetçileri uzak wagtyň dowamynda puluň nazaryýetiniň manysyna seljerme bermekden gaça durupdyrlar. Esasan-da ol “Keýnisiň rewolýusiýasy” döwründe ýüze çykypdyr, tölege ukyplylyk meselelerine üns  güýçlenipdir, ýokary nazaryýetiň  meseleleri çetde galdyrylypdyr. 

“Häzirki wagtda puluň esasy soraglaryny öwrenmeklik öz ähmiýetini ýitirdi” diýen düşünje giňden ýaýrady. Ellinji ýyllaryň okuw kitaplarynyň awtorlary belleýärler: “Puluň nämedigini bilmeklik esasy zat bolman, onuň ykdysady işjeňlige, önümçilige we zähmet hem maddy serişdeleriniň üpjünçiligine edýän täsirine  düşünmeli”. Puluň nazaryýetine  şunuň ýaly çemeleşmek onuň nazaryýet esasynda köp sanly ýetmezçilikleri we kemçilikleri açyp görkezmeýär. Düzgün bolşy ýaly, günbatar ykdysadyýetçileri özleriniň ünslerini pul aýlanyşygynyň mukdaryny häsiýetlendirmek-lige ýa-da onuň düzümine ýa-da puluň hojalyk mehanizminde hereket etmeginiň kanu-na laýyklygyna gönükdiripdirler. Bu babatda ABŞ-nyň kongresiniň kitaphanasynyň ylmy barlagçylary tarapyndan çap edilen kitaplary şu ýeri ýatlamaga mynasypdyr: “Öň köp bellenilişi ýaly pul – ol nämäni ýerine ýetirýän bolsa şoldur. Pula berilýän kesgitleme hökmünde seredilende bu kanagatlanarly däldir. Ýöne bu puluň paragmatik ölçeglerini saýlap almaklykda dogry ünsüni çekýär. Puluň käbir ýerine ýetirýän wezipelerine olaryň görnüşi hökmünde seredilip bilner”.

Günbataryň puluň nazaryýeti baradaky işleriniň geň galdyryjy ýagdaýlarynyň biri, olarda berk ylmy düşünjäniň ýoklugy, bazar ykdysadyýetinde puluň saklanyp galmagyny, hojalyk dolanyşygyna onuň ornaşdyrylmagy birtaraplaýyn we garşylyksyz düşündirilmegidir. Soňky on ýyllykda esasy güýç haryt-pul gatnaşyklaryny esaslandy-ryjy hadysalara düşünmeklige sarp edilip, şonuň esasynda pul nazaryýetiniň mikro esasyny emele getirmek we ony günbatar edebiýatynda höküm sürýän gymmatyň we bahanyň standart  nazaryýeti bilen baglanyşdyrmak üçin synanşyk  edilýär. Bu nazary-ýet çaklendirlen peýdalylyk ýörelgelerine esaslanýar. Günbatar ykdysatçylarynyň bu nazaryýete gaýta-gaýtadan dolanyp gelmekleri tötänleýin däldir. Olar pul hojalygynyň  dürli nusgalaryny gurmaklykda  puluň adaty bolmadyk gizlin syrlaryny gözleýärler. Şeýlelikde, çylşyrymly usulyýet çemeleşmeleriň kömegi esasynda olar ykdysady ösüş-de puluň orny baradaky  şertnamalaýyn nazaryýet, täze düşünjeler bilen utgaşdyrylýar-lar. Muňa garamazdan, karz kagyz pul nazaryýetiniň doly işlenilmezligi ösen bazar yk-dysadyýeti bolan döwletlerde pullaryň öz wezipelerini ýerine ýetirmeklerine päsgel bermeýär.

Pullar pul nyşanlary hökmünde gyzykly hem-de özboluşly taryhy resminama bolup durýar. Geçmişiň şaýady bolmak bilen pullar bir döwletiň bolandygyna ýeke täk şaýat bolup durýar, şonuň üçin-de şaýlyklar bolmadyk bolsa adamzat öz geçmişiniň köp sanly örän möhüm wakalaryndan bihabar bolardy. Türkmen halkynyň köp müňýyllyk taryhy bar. Ol Parfiýa, Seljuklar we beýlekiler ýaly dünýäniň iri siwilizasiýalarynyň aýrylmaz bir bölegi hem-de mirasdary bolup durýar. Medeniýetiň aýrylmaz bölegi bolup durýan haryt pul gatnaşyklarynyň taryhyny bilmezden ony doly öwrenmek mümkin däldir.

1.2. Puluň wezipeleri, düzümi we aýratynlyklary.
Ykdysady hadysanyň düýp mazmunynyň anyk ýüze çykmagyna wezipe diýilýär. Wezipe ykdysady gatnaşyklaryň aýratyn gurşawda hereket edýän ykdysady kanunlary-nyň esasyny aňladýar. Şeýlelikde, her bir wezipe pul gatnaşyklarynyň durnukly görnüşini aňlatman, eýsem, bu gatnaşyklaryň ösdürilmegini, kämilleşdirilmegini, baý-laşdyrylmagyny we hil taýdan üýtgedilmegini aňladýar. Ol  ýa-da beýleki wezipäniň ösüş derejesi ykdysady hadysalaryň mazmuny üýtgedilen jemgyýetçilik önümçiliginiň özüne mahsus bolan görnüşini we döwrüni suratlandyrýar.

Puluň gymmat ölçeýiş wezipesi
Puluň birinji wezipesi gymmat ölçemekdir, ýagny onuň harytlaryň gymmaty ölçenende, bahalar kesgitlenende  aralykçy bolup hyzmat etmegidir. Diňe pul harydyň gymmatynyň bolmagyny, şol bir wagtyň özünde harytlaryň we pullaryň ekwiwalent-leriniň ýüze çykmagyny, puluň dolanyşyk, töleg serişdesi, dünýä puly wezipelerinde gymmat kanuny esasynda olaryň alyş-çalşyny üpjün edýär. Şonuň bilen birlikde haryt-lary biri-birine deňeşdirýäniň pul däldigini göz öňünde tutmak zerurdyr. Harytlaryň puluň kömegi bilen ölçenilmeginiň sebäbi harytlar hem edil pullar ýaly adam zähmeti-niň önümidir, olary deňeşdirmegiň esasy birmeňzeşdir howaýy (abstrakt) zähmetdir.

Harydyň gymmatynyň pul bilen aňladylmagy bahadyr.

Baha ýa-da harytlaryň pul görnüşi diňe göz öňünde getirilýän hyýaly görnüşidir. Egin – eşigiň , aýakgabyň, awtomobiliň, magnitafonyň we şuňa meňzeşleriň gymmaty göze görünmese-de olaryň bahasy şol zatlarda jemlenýär. Olaryň altyna bolan gatnaşygynda ýüze çykýar.

Harytlaryň gymmatynyň altynda aňladylmagy howaýy häsiýetlidigi üçin altyny göz öňüne getirmek  ýeterlikdir. Her bir haryt eýesi, haryt öndüriji harytlaryň gymmaty görnüşinde aňladylmagynyň entäk olaryň pula öwrülen däldigini bilýär, şonuň ýaly-da altynyň üsti bilen uly gymmaty aňlatmak üçin bir gram altynyň gerek däldigini hem bilýär.

Şeýlelikde pul özüniň gymmat ölçeýiş wezipesini pikirlenme arkaly göz öňune getirilen hyýaly pullar görnüşinde ýerine ýetirýär, sebäbi bu ýerde harytlary ähliumumy  gymmatlyklara hyýaly geçirmek öz ornuny tutýar.

Gymmat ölçeýiş wezipesini hyýaly pullar ýerine ýetirýän hem bolsa, baha tutuşlygyna hakyky  pula baglydyr.

Diňe gymmat otnositel görnüşinde duran harydyň  bahasy bolup biler. Puluň hususy gymmaty ýokdur , onuň gymmaty  puluň özi bilen kesgitlenilmeýär.

Bahanyň ýerine puluň satyn alyjylyk ukyby bar, bu bolsa pula satyn alynýan harytlaryň absalýut mukdarynda aňladylýar.

Puluň gymmat ölçeýiş wezipesi ählumumy ekwiwalent görnüşinde harydyň pula bolan gatnaşygyny aňladýar. Ýöne harytlaryň  bahasyny kesgitlemek üçin munuň özi ýeterlik däldir. Olary deňeşdirmek üçin masştab zerur, ählumumy ekwiwalentiň zat substansiýasynyň ölçeg birligi gerek. Pul nirede öz-özüne otnositel ýagdaýda bolsa, onda ol bahalaryň möçberi (masştaby) bolup çykyş edýär.

Bahalaryň möçberi (masştaby) puluň täze bir wezipesi bolman altynda zatlaşdyrylan önümçilik gatnaşygydyr. Bu başga hili wezipe, ýagny pul materiallary-nyň “tebigy substansiýasynyň” wezipesidir. Agram mazmunynda berk kesgitlenen jemgyýetçilik zähmeti harytlaryň gymmatyny bahalarda  aňlatmaklygyň tehniki-ykdy-sady çäreleri bolup çykyş edýär. Iki wezipe üçin hem esasy bolup şol bir altyn çykyş edýän hem bolsa pul gymmat ölçegi  we bahalaryň möçberi hökmünde dürli wezipäni ýerine ýetirýär.

Gymmatlaryň ölçegi puluň ykdysady wezipesi bolup, ol döwlete garaşly däldir. Pul gymmat ölçegi hökmünde jemgyýetçilik gymmatynyň ekwiwalenti bolup çykyş edýär, jemgyýetçilik zerur howaýy (abstrakt) zähmetiň jemini we harytlaryň  gymmatyny aňladýar. Diýmek, bu wezipe gymmat kanuny arkaly kesgitlenilýär.

Bahalaryň möçberi (maşstaby) hukuk häsiýete eýe bolup, döwletiň islegine (erkine) baglydyr, ol harytlaryň gymmatyny aňlatmak üçin däl-de, olaryň bahasyny aňlatmak üçin hyzmat edýär. Bahalaryň möçberiniň (masştabynyň) üsti bilen ideal, göz öňüne getirilen harytlaryň bahalary, gymmatyň umumylygynyň görkezijilerinden kesgitlenen bahalara ýa-da bazar bahalaryna öwrülmek bilen milli pul birliklerinde aňladylýar.

Bütindünýä bazar hojalygynyň, halkara zähmetiň ösmegi, harytlaryň bütindünýä gymmatynyň emele gelmegi bilen puluň gymmat ölçeýiş wezipesi halkara gymmat ölçeýiş wezipesine öwrülýär.

Bu jemgyýetçilik üznüksiz önümçiliginiň halkara derejesine öwrülýän ýagdaýynda ýüze çykýan jemgyýetçilik zähmetiniň aýratyn çylşyrymlyklary bilen baglanşyklydyr: milli-jemgyýetçilik zähmeti halkara jemgyýetçilik zähmetine öwrül-ýär. Hususy we jemgyýetçilik  zähmetiniň arasyndaky garşylyk dünýä bazarynda öz çözgüdini tapýar, bu ýerde harytlar öz gymmatyny hemme taraplaýyn açýarlar.

Degişlilikde milli zähmetiň önümi halkara gymmat ölçegi esasynda jemgyýetçilik tarapyndan kabul edilýär. Halkara gymmat ölçeýiş wezipesiniň  kömegi bilen haryt önümçiliginiň esasy talaby ýerine ýetirilýär: pul harytlaryň absolýut alyş-çalyşygyna diňe bir milli bazarlarda däl-de, eýsem dünýä bazarynda hem hökman üpjün etmelidir. Şeýlelikde harytlar dünýä bazarynyň çäginde mukdar taýdan deňeşdirilmegini we absolýut alyş-çalşygyny gazanýarlar.

Bu aýdylanlar hakyky (real) pula degişlidir, ýöne häzirki şertlerde ýagdaý düypgöter üýtgedi. Doly bahaly pullaryň hakyky gymmatyna derek kagyz pullar geldi, olaryň wekilleri bolup wekseller we zergärleriň güwanamasy çykyş edýär. Häzirki zaman karz pullary doly derejede özüniň nusgawy wezipelerini ýerine ýetirmeýärler. Gymmat bahaly metalyň hakyky gymmaty bolanlygy sebäpli ol ählumumy ölçeg wezipesini ýerine ýetirip bilýär. Köneçe “pul” diýlip atlandyrylýan pul belgileri hususy gymmata eýe däldirler, olar diňe hakyky (real) gymmatyň wekilleridirler, belgileridir-ler, ýöne bu olara  hakyky pula mahsus bolan gymmat ölçeýiş wezipesini ýerine ýetir-mäge  mümkinçilik bermeýär.

Häzirki zaman pul belgileri hasaplaşyk pullarydyr, haryt toplumlarynyň gymmat wekilleri bolup bazarda hereket edýärler. Şeýlelikde gymmat ölçeginiň ornuny harytlaryň jemi toplumy ýerine ýetirýär, olaryň we her bir  harydyň arasynda  hakyky (real) alyş-çalyş gatnaşygy guralýar, bu soňkularyň goşulmagy üçin zerurdyr.
Esasan bu gatnaşyk baha hökmünde karz biletlerine berkidilýär. Şeýlelikde  ewolýusiýanyň barşynda puluň gymmat ölçeýiş wezipesi karz pullara mahsus bolan gymmat  deňeçirligini kesgitleýän wezipä öwrüldi.

Pul dolanyşyk serişdesi hökmünde

Haryt dolanyşygynyň dowamynda puluň dolanyşyk serişdesi hökmünde çykyş etmegine isleg döredýär. Munuň özi entek puluň gymmat ölçegi wezipesiniň üsti bilen harytlaryň satylmaýanlygy bilen şertlendirilýär.

Onuň bahasy diňe hakyky (real) alyş-çalyşa harydyň pula öwürmek ýagdaýynda H-P-H görnüşinde ýüze çykýar.

Harytlary elden-ele geçirmeklik, olary hemişe dolanyşyk äleminden gysyp çykarmaklyk, harytlary  alyjylara ýetirmeklik ýagdaýynda pul gönüden-göni hereketde bolýar, bir tarapdan beýleki tarapa geçýärler, şeýlelik bilen alyş-çalyş aktlary bir bitewi harytlaryň aýlanyşygy ýagdaýyna baglaşdyrylýar. Dolanyşyk serişdesiniň wezi-pesini ýerine ýetirmek üçin pul hemişelik nagt bolmaly, ýagny bu wezipäni diňe hakyky bar bolan pullar ýerine ýetirip bilýär. Olar şeýle hem berklik, birmeňzeşlik, bölünmek ýaly häsiýete eýe bolmalydyr.

Jemgyýetçilik zähmeti gymmat görnüşinde hereketiň aýratyn görnüşini ýerine ýetirýär – haryt gymmaty pul gymmatyna, pul gymmaty bolsa haryt gymmatyna öwrülýär. Gymmatyň hereketiniň bu aýratyn görnüşi, gymmatyň görnüşiniň üznüksiz çalyşmagy (harydyň pula we tersine), puluň dolanyşyk serişdesi hökmündäki aýratyn  wezipesini kesgitleýär. Haryt dolanyşygy puluň kömegi bilen ýerine ýetirilýär. Önümleriň alyş-çalşynda H-P-H hadysasynda (prosessinde) haryt bu hadysanyň başlangyjy we ahyry bolup çykyş edýär. Bu ýerde haryt aýlanyşygy bolup geçýär. Beýleki tarapdan pul aýlanyşygy aradan aýrylýar. Haryt pul görnüşinde satyjynyň  elinde saklansa, ol öz aýlanyşygynyň diňe bir bölegini ýerine ýetirýär. Haçan bu pula haryt satyn alynanda, onda pul özüniň ilkibaşky eýesinden daşlaşýar. Puluň başlangyç ýerinden (P-H) yzygiderli daşlaşmagy bolup geçýär. Puluň dolanyşyk serişdesi wezipesini ýerine ýetirmegi üçin pul bilen harydyň hereketiniň şol bir wagtyň özünde bolup geçmegi zerurdyr.

Puluň dolanyşyk serişdesiniň wezipesi haryt çalşygynda aralykçy bolmagydyr. Haryt çalşygynyň irki döwürlerinde  ählumumy ekwiwalent  bolup hyzmat edýän her bir  haryt, beýleki harytlar bilen alyş-çalyş edilende bir wagtyň özünde hem gymmat ölçegi hem dolanyşyk serişdesi bolýar. Bu ýerde iki wezipe gabat gelýär. Alyş-            -çalyşygyň mundan bu ýana ösmegi bu wezipeleriň aýrybaşgalanmagyna getirdi, puluň  aýratyn görnüşleri ölçeg serişdesi hökmünde hasaplaşyk pullary we dolanyşyk serişdesi hökmünde gymmat belgileri emele geldi. Şeýlelikde ählumumy ekwiwa-lentlik wezipeleriniň deňeşdirilmegi doly bahaly monetalara-iki sany garşylykly büte-wiliklige öwrüldi. Soňra bu garşylyk özüniň hususy gapma-garşylygyna ösüp geçýär, bu bolsa puluň jemgyýetçilik önümçilik gatnaşyklary hökmündäki durnuklylygyny bozýar.

Puluň haryt dolanyşygynda ýetmezçilik etmegi gymmat belgileriniň altyn belgi-leri hökmünde mukdar taýdan ýüze çykmagyna getirýär. Bu bolsa pul harydynyň  nominal we hakyky gymmatynyň üzňeligi netijesinde, gymmat wekilleriniň döredil-meginiň amatly mümkinçiligini emele getirýär. Bu garşylygyň hil tarapy altynyň onuň belgisine öwrülmegi bozulanda ýüze çykýar. Onuň bozulmagyna dolanyşyk serişdeleriniň hümmetiniň güýç bilen peselmegi hyzmat edýär, bu harytlaryň  bahalarynyň ýokarlanmagyna eltýär. Muňa meňzeş ýagdaýlar monetalar falsifikasiýalananda, ýagny pul metalyna has arzan  metallar garylanda bolup geçýär.

Kagyz pullara degişli  bolan gapma-garşylygyň beýleki görnüşi bolup, puluň hümmetsizlenmegi çykyş edýär. Gapma-garşylygyň bu tarapy gymmat wekilleriniň aýrabaşgalanmagyna getirýär. Gymmat ölçegi bilen dolanyşyk serişdesiniň wezipeleri-niň arasyndaky gapma-garşylyk puluň içki gapma-garşylygynyň ýüze çykmagynyň, olaryň jemgyýetçilik gatnaşyklarynyň we zat häsiýetiniň arasyndaky  garşylygyň hususy ýagdaýydyr.

Dolanyşygyň dowamynda pullar hemişe elden-ele geçýär. Bu ýagdaýda dolany-şyk serişdesi hökmündäki pullar haryt alyş-çalşygynda aralykçy bolup diňe wagtlaýyn çykyş edýärler. Eger şeýle bolsa doly bahaly pullar gymmat belgisi bilen çalşyrylyp bilner diýen netijä gelip bolýar. Ýöne, bu beýle däl. Sebäbi hümmetsizlenme şertlerinde puldan daşlaşmak ýaly hadysalar bolmaýar. Hakyky pullar aýlananda alyş-çalyşykda bir tarapda harydyň ýeke-täk isleg ödeýiş gymmatydygy, zähmetiň jemidigi, beýleki tarapda bolsa pul (moneta görnüşindäki  gymmat bahaly metal)-gymmat etalony anyk zähmet ýerleşýär. Şol bir gymmat iki gezek, ýagny bir tarapda-haryt görnüşinde, satyjynyň elinde, beýleki tarapda pul görnüşinde alyjynyň elinde ýüze çykýar.
Şeýlelikde satyjy we alyjy biri-biri bilen “nagt ekwiwalentleriň” haryt eýeleri  hökmünde gatnaşykda  bolýarlar.

Aýlanyşykda karz pullar hereket edende, bazarda alyjy haryt görnüşinde hakyky gymmata eýe bolýar, satyjy bolsa bank we gazna wekselleri görnüşinde barabar (ekwiwalent) gymmata eýe bolmaga diňe hukuk gazanýar. Bu entek  gymmat  çalşygy bolman, eýsem ýönekeý karz gatnaşygydyr, bu gatnaşyk esasynda algydara haryt satylanda onuň ozalky alan karz borçnamasyny islendik wagtda anyk gymmata çalyşmaga hukuk berilýär. Başgaça aýdanyňda haryt dolanyşygy amala aşyrylýar, ýöne başga ýörelge esasynda, ýagny hakyky deň ululykly gymmat alyş-çalyşygynyň ornuna karz  serişdesi gelýär.

Islendik weksel bolsa, tölenen we tölenmedik bolup biler. Şonuň üçin adamlaryň kagyz pullara bolan ynamsyzlygy däp bolup galypdyr, amatly  ýagdaý emele gelende olar bu pullary haýsydyr bir hakyky gymmata çalyşmaga  ymtylýarlar.

Pul töleg serişdesi hökmünde
Harytlary  mydama nagt pula satyp bolmaýar, sebäbi bir haryt eýesi öz harydy bilen bazara çykan mahalynda, köp halatlarda beýleki haryt eýeleriniň entek nagt pullary bolmaýar. Şonuň üçin haryt alyş-çalşygyny karzyň üsti bilen amala aşyrmaklyk zerurlygy ýüze çykýar, ýagny pul töleginiň wagty uzaldylýar. Harytlar tölegiň möhleti uzaldylmak esasynda satylanda, pul gymmat ölçegi wezipesinde bolşy ýaly hakyky (ideal) görnüşde hereket edýär, ýöne dolanyşyk serişdesi bolup çykyş etmeýär. Alyjylar satyn alan harytlaryna tölegiň möhleti  dolanda pul töleýärler. Şeýlelikde, bu ýagdaýda pul, dolanyşygynyň barşynda gönüden-göni haryda garşylyklaýyn hereket  etmeýär, belli bir wagtdan soň dolanyşyga girýär.

Puluň töleg serişdesi hökmünde ulanylmagy diňe bir harytlar karzyna satylanda bolup geçmeýär. Harytlar gönüden-göni pula çalşylmadyk ýagdaýlarynda pul töleg serişdesi wezipesini ýerine ýetirýär we pul özbaşdak alyş-çalyşygyň gymmaty görnüşinde çykyş edýär. Puluň töleg serişdesi wezipesiniň häsiýetli alamatlary bolup, olar birtaraplaýyn hereketi we harydyň alyja puluň bolsa satyja berilýän wagtynyň arasynyň üzňeligi bilen tapawutlanýar. Bu üzňelik harydyň alyja, puluň satyja berilmeginden öň bolup geçýänligi sebäpli emele gelýär. Eger-de hakujy tölegleri amala aşyrylýan bolsa, onda satyja harydy satmazdan ozal pul geçirilýär. Görnüşi ýaly ýokardaky ýagdaýlaryň ikisinde hem harydyň we puluň hereketiniň dürli wagtda bolup geçýändigi mesemälimdir. Bu P-H-P aýlanyşygynyň arasynyň üzülýänligi we pul gymmatynyň hereketiniň haryt gymmatyna bolan gatnaşygynda otnositel özbaşdaklygy alýanlygy sebäpli bolup geçýär. Puluň beýle hereketi tölegi aňladýar. Pul töleg serişdesi görnüşinde çykyş edýär.

Puluň töleg serişde görnüşinde hereket etmegi haryt önümçiliginiň we dolanyşygynyň  ösüşiniň has yokary derejesini aňladýar.

Pul töleg serişdesi hökmünde, dolanyşyk serişdesinden tapawutlanýar, sebäbi  pul bu ýerde alyş-çalşygyň aralykçysy bolman, eýsem diňe ony tamamlaýar.

Pul töleg serişdesi wezipesini diňe hakyky görnüşinde ýerine ýetirýär. Töleg  serişdesi hökmünde çykyş edýän karz pullar harytlaryň satyjydan alyjynyň eline geçmegini üpjün etmeýär. Bu wezipäni doly ýagdaýda wekseller ýerine ýetirýär, sebäbi ol özünde zerur şert hökmünde tölegliligi, kepilligi, ynamy döredýär, ýöne özi  gymmata eýe bolmaýar, şeýlelik-de ol gönüden-göni ekwiwalent alyş-çalşygy üpjün  etmäge ukypsyzdyr. Puluň töleg serişdesi wezipesiniň düýp manysy harydy alyjynyň  satyja ekwiwalent gymmatyň öwezini altyn ýa-da beýleki gymmat metallar (ýa-da olaryň ornuny tutýanlar) bilen dolmagyndan ybaratdyr.
Puluň hazyna döretmek we toplamak wezipesi
Puluň toplaýyş serişdesi wezipesi altyn moneta aýlanyşygynda hazyna döretmek hökmünde ýerine ýetirilýär. Ýöne häzirki wagtda hiç bir ýurduň pul aýlanyşygynyň “altyn sazlaşdyryjysy” ýokdur. Gymmat belgileri (altyna çalşylmaýan) toplanylýar. Bu pul belgileri toplaýyş ýa-da gymmatyň saklanylmak (süýşürintgiler) wezipesini ýerine ýetirýärler.

Gymmatyň saklanylmak serişdesi (toplaýyş serişdesi) – pullaryň häzirki wagtda satylan harydyň gymmatyny geljekde satyn almaklyk üçin ulanyp bolýan ukybydyr. Puluň bu wezipesi onuň absolýut likwidliliginiň netijesidir. Puluň absolýut likwidliligi, onuň kömegi bilen islendik wagtda, islendik borçnamany ýerine ýetirip bolýandygyny, puly çalt we ýitgisiz harytlara we hyzmatlara çalşyp bolýandygyny aňladýar, sebäbi puly hemişe dolanyşyk we töleg serişdesi hökmünde peýdalanmak bolýar we onuň bar bellenilen nominal gymmaty bardyr.

Haçan-da gymmatyň saklanylmak serişdesi (süýşürintgiler serişdesi) hakynda gürrüň edilende, onuň satyn alyş ukybynyň geljekde hem häzirkisinden pes bolmajakdygyny aňladýar.

Puluň toplaýyş serişdesi wezipesini ýerine ýetirmeginiň esasy şerti onuň satyn alyş ukybynyň durnukly bolmagydyr. Puluň kesgitlenen mukdarynyň durnukly satyn alyş ukyby onuň eýesiniň harytlaryň we hyzmatlaryň üýtgemeýän toplumyny satyn alyp bilmekligini aňladýar. Eger-de puluň nominal gymmaty berk bellenilen bolsa, onda onuň hakyky gymmaty (satyn alyş ukyby) üýtgäp bilýär. Bu öňi bilen harytlaryň we hyzmatlaryň nyrhyna baglydyr:

P = 1: B
Bu ýerde:

P – puluň satyn alyjylyk ukyby

B – bahalar 

Hümmetsizlenmek şertlerinde puluň hakyky gymmaty (onuň satyn alyjylyk ukyby) üzül-kesil pese gaçýar we baýlygy pul görnüşinde saklamak ykdysady manysyny ýitirýär. Pes likwidli ýa-da düýbünden likwidsiz ýöne hakyky gymmatlyklara kowalaşma başlanýar, ýerleri, gozgalmaýan emlägi, sungat eserlerini satyn almaklyk başlanýar.

Milli walýutanyň toplaýyş serişdesi wezipesini doly ýerine ýetirmeýän ýagdaýynda, erkin öwrülýän walýutany satyn almaklyk başlanýar, ilat özüniň süýşürintgilerini şu walýutada saklaýar. Bu süýşürintgiler girdejilligi ýokarlandyrmak maksady bilen däl-de, esasan süýşürintgileriň saklanylmagynyň kepili höküminde amala aşyrylýar.

Pullaryň toplaýyş serişdeleri ýerine ýetirmeginiň özboluşly aýratynlyga eýedir we toplaýyşyň haýsy görnüşde amala aşyrylýanlygyna baglydyr: nagt däl we nagt (tezawrasiýa)1 görnüşde toplamaklyk.

Puluň nagt däl (bank) görnüşi pul serişdeleriniň bank we beýleki bank däl karz institutlarynyň hasaplarynda toplanmagydyr. Puluň karz görnüşde toplanmagy diňe bir hasaplarda amala aşyrylman, eýsem serişdeleri gymmatly kagyzlara ýerleşdirmek görnüşinde hem bolup biler. Pullary saklamaklygyň bar usulynda döwlet ilatyň wagtlaýyn pul harçlamaklygyň näçe böleginden ýüz öwürýänligi baradaky maglumata eýe bolýar, döwletiň tölege ukyply işlegi sazlaşdyrmak mümkinçiligi ýüze çykýar, toplanan serişdeleri ykdysadyýeti maliýeleşdirmeklige peýdalanyp bilýär.
Tezawrasiýa (nagt görnüşde toplamaklyk) jemgyýetçilik ähmiýete eýe däldir, ondan başga-da onuň ösmegi ykdysadyýetde rejelilige ters gelýän hadysa diýlip atlandyrylýan oňaýsyz netijeleriň ýüze çykmagyna getirýär. Aýdalyň, ilat özüniň girdejilerini süýşürintgiler görnüşinde öýlerinde saklaýar (hususy tezawrasiýa) amala aşyrýar. Bu öz gezeginde harytlar we hyzmatlar bazarynda olara bolan islegiň peselmegine getirýär. Netijede, kärhanalaryň (firmalaryň) ýerlemekden alýan girdejileri azalýar, bu bolsa kärhanalaryň önümçilik faktorlaryna bolan islegini peseldýär. Şeýlelikde, işsizlik ýokarlanýar, ilatyň girdejileri kemelýär. Diýmek, harytlara we hyzmatlara bolan isleg öňküsinden hem pese gaçýar.

Toplaýyşyň bank görnüşinde ilatyň süýşürintgileri pul we maliýe bazaryna gelip gowuşýarlar. Maliýe bazarynyň institutlary süýşürintgileri jemleýärler we olary işewürlik üçin maýa goýumlara öwürýärler. Şeýlelik bilen, haçan-da ilat hemme girdejilerini sarp edişe harçlaman, onuň bir bölegini öýlerinde saklanlarynda serişdeleriň akymynyň ýetmezçilik edýän böleginiň serişdeleriň maýa goýum görnüşinde işewürlige gönükdirilmegi bilen üsti dolunýar.

Şuňa meňzeş ýagdaý ilatyň süýşürintgileriniň nagt görnüşde daşary ýurt walýutasynda saklananda hem bolup geçýär. Eger-de, ilat nagt dollary öz öýlerinde saklamaga artykmaç höwesli bolsalar, onda ilatyň girdejileriniň bir bölegi dolanşykdan çykýar. Bu ýagdaý-da serişdeleriň akymynyň netijeliligi ýitýär, puluň hususy tezawrasiýasynyň rejelilik netijelerine ters gelýän ýaramaz ýagdaýlara getirýär.
Baýlygyň nagt pul görnüşinde saklanylmagy göze görünmeýän diýilip atlandyrylýan harajatlara ýa-da elden giderilen mümkinçilikleriň harajatlaryna getirilmegi mümkin, sebäbi baýlygyň pul görnüşinde saklanylmagy olaryň eýelerine göterim girdejisini getirmeýär (mysal üçin, gozgalmaýan emläk eýesinin öz öýüni kärendesine bermek bilen, kärende tölegi görnüşinde alýan girdejisi bilen deňeşdirilende).

Aýdyň görnüşi ýaly, diňe nagt pullaryň bolmagy adamlara ähli amatlyklary döredýär, haçan-da satyn almaklyga zerur bolan serişdeleriň olaryň jübülerinde bolmagy, her gezek satyn almaklyk üçin banka barmaklyk zerurlygyny aradan aýyrýar. Ýöne pullaryň nagt görnüşinde saklanylmagy adamlaryň goýumlar boýunça göterim almaklyk mümkinçiligini aradan aýyrar. Şeýlelikde, nagt puluň artykmaçlygyny we kemçiligini ölçäp görmeli we çözmeli, näçe bölegini elde, näçesini banka goýmaklyk amatly.

Puluň toplamak serişdesi wezipesinde nagt pullara bolan isleg bank ulgamynyň ýagdaýyna we ilatyň olaryň durnuklylygyna bolan ynamyna baglydyr.

Pullaryň nähili görnüşde saklaýanlygyna bagly bolmazdan bu wezipe tölege ukyply islegiň indiki ugurlaryna täsir edýär:

▪   islegiň gurluşyny üýtgedýär (ilkibaşda peseldýär, soňra toplamagyň netijesinde ýokarlanýar);
__________________________________________

                      1Tezawrasiýa – puluň nagt görnüşinde toplanmagy
▪   tölege ukyplylyk isleginiň möçberi üýtgeýär (ösýär);
▪   tölege ukyplylygyň isleginiň ýerleşişi üýtgeýär (ilatyň toparlary boýunça).  
Metal pullar aýlanşykda bolan döwründe hazyna pul aýlanşygynyň tebigy sazlaşdyryjynyň roluny ýerine ýetiripdir. Eger-de önümçiligiň möçberi we haryt aýlanşygy giňelse, hazyna görnüşdäki metal pullar, bazara haryt satyn almak üçin girýärdi, ýagny dolanyşyk serişdesi wezipesini ýerine ýetirýärdi. Şu ýerden indiki netijä gelip bolýar: pul toplamak serişdesi görnüşinde bolmak bilen ykdysadyýeti sazlaşdyrýar we höweslendirýär, islegi giňeltmeklige ukybynyň bolmagy ony dolanyşyk serişdesine öwürýär.

Häzirki wagtda puluň hazyna emele getirmek wezipesi dolanyşykdaky üýtgemeýän pul belgileriniň toplumynyň tebigy sazlaşdyryjysy bolup çykyş etmeýän hem bolsa, altyn awtomatiki ýagdaýda hazynadan dolanyşyga we tersine geçip bilmeýär.

Pul toplaýyş serişdesi wezipesini ýerine ýetirmek bilen, milli girdejini emele getirmekde, paýlamakda we gaýtadan paýlamakda aralykçy bolýar, toplamaklykda, şol sanda kärhanalaryň amortizasion geçirimlerinde, ýerli we döwlet býujetiniň serişdelerini, hususy bölegiň pul serişdelerini toplamaklykda ulanylýar. Pul toplaýyş wezipesinde tölege ukyply islegiň möçberine we düzümine hem-de onuň ykdysady subýektleriniň toparlary boýunça ýerleşdirilişine täsir edýär. Bu wezipäni ýerine ýetirmekligiň ýoýulmasy puluň hümmetsizlenmegi bilen baglydyr, sebäbi pul birliginiň satyn alyjylyk ukyby peselýär.
Dünýä pulunyň wezipesi
 Zähmetiň halkara bölünişigi bilen baglanyşykly emele gelen harytlaryň we hyzmatlaryň alyş-çalşygynyň aýratynlygy, puluň öňünde täze wezipäni goýýar: diňe bir milli bazarda däl, eýsem halkara bazarynda hem aýrybaşgalaşmak haryt öndürijileri baglaşdyryjy serişde hökmünde çykyş etmeklik bilen alyş-çalyşygyň ählumumy ekwiwalentligini üpjün etmeli.

Pul täze sypatda dünýä puly wezipesini ýerine ýetirýär. Bu wezipäniň ýüze çykmagy önümçiligiň dünýä derejesine çykmagy we haryt alyş-çalyşygynyň milli serhetleriniň çäginden daşary çykmagy bilen baglanyşyklydyr. Täze wezipäniň  emele gelmek mümkinçiligi gymmatyň pul görnüşinden gelip çykýar. Pul gatnaşyklaryny gymmat bahaly metallar ýerine ýetirýän mahalyndan başlap, dünýä puly  ýüze çykýar. Ýöne bu mümkinçilik hakykata öwrülýänçä, pul gatnaşyklaryny göteriji görnüş, milli dolanyşykda bolup geçýän ýoly-monetalardan galyplara çenli bolan ýoly başdan geçirmelidir.
Islendik döwletiň özüniň pul dolanyşygy ulgamy bolup, onuň hereketi şol döwletiň serhetleri bilen çäklendirilendir. Hiç bir döwlet ykdysady usullar bilen özüniň  milli puluny başga bir döwletiň harytlara we hyzmatlara tölegini üzmek serişdesi hökmünde kabul etmeklige boýun edip bilmez (eger-de şol döwletiň özi islemese).

Metal pul dolanyşygy şertlerinde milli pullaryň alyş-çalyşygynyň mümkinçiligi olaryň birmeňzeş esasynyň – altynyň we kümüşiň bolmagyndan gelip çykýar. Puluň moneta görnüşi gymmat bahaly metallaryň “milli lybasydyr”. Şonuň üçin milli monetalar daşary döwletlere geçirilende, şol döwletiň monetalaryna öwrülýärler. Şeýlelikde, halkara pul alyş-çalyşygynda şol bir metallar, altyn we kümüş çykyş edýär, ýöne olar döwlet tarapyndan berlen moneta görnüşlerini aýyrýarlar. Monetalar ýönekeý galyplara öwrülýärler.
Halkara ykdysady gatnaşyklarynyň möhüm şerti bolup, halkara walýuta bazarynda dürli döwletleriň pul birlikleriniň biri-birine deňeşdirilmegi çykyş edýär. Halkara hasaplaşygynda monetalar öz atlary bilen däl-de, olarda bar bolan gymmat bahaly metalyň  agramy bilen kesgitlenilýär. Milli baha ölçegindäki tapawut halkara ykdysady deňeşdirilmäniň aýratyn guralynyň ýüze çykmagyny obýektiw talap edýär. Şeýle gural bolup moneta  pariteti, weksel we walýuta kursy çykyş edýär.

Pul köptaraply haryt bolup, aşakdaky üç häsiýete eýedir: çalyşylýan materialyň ählumumylygy-olaryň hil taýdan tapawutlanmagy; ählumumy alyş-çalyş giňişligini -dünýä bazaryny öz içine almagy;  wagt gatnaşygynyň ählumumylygy. Pul öz ösüşinde dünýä bazarynyň emele gelmegini habar bermek bilen diňe dünýä bazarynda köpgörnüşli haryt höküminde ösüp başlaýar. Ol dürli ýurtlarda altynyň we kümüşiň öndürilşiniň özbaşdak gymmatlarynyň ortaça dünýä jemgyýetçiliginiň zerurlygy hökmünde emele gelýär. Pul harydynyň ýeke-täk halkara gymmaty beýleki harytlaryň  birmeňzeş dünýä bahalarynyň emele gelmek meýlini döredýär. Munuň özi gymmat bahaly metallaryň kem-kemden satyn alyjylyk ukybynyň ýokary bolmagy, harytlaryň bolsa azalmagy bilen düşündirilýär, netijede olaryň ýerleşişi garşylyklaýyn bolýar.

Şeýlelikde, puluň haryt hökmünde köptaraplylygy milli bazarlarda bahalaryň  gyradeňligine ýardam edýär. Ýöne munuň özi meýilleriň biridir. Şol bir wagtyň özünde bar bolan ymtylma garşy milli zähmet öndürijiliginiň ösüşiniň deňsizligi  gyradeňligi ýok edýär.

Dünýä pulunyň wezipesi ýygnaýjy puluň milli wezipesinden gelip çykýar. Ol halkara harytlaryň we hyzmatlaryň alyş-çalşygynyň hemme görnüşlerini nagt we nagt däl hasaplaşykda amala aşyrýar. Dünýä puly şol bir wagtyň özünde gymmat ölçegi  hem bolup hyzmat edýär. Halkara gymmatyň etalony bolmak bilen, dünýä puly dünýä bahalaryny kesgitleýji faktory bolup çykyş edýär. Dünýä pulunyň wezipelerinde gymmat ölçegi wezipesiniň aýratynlygy, onuň gönüden-göni milli baha ölçegininiň  üsti bilen, ýa-da walýuta kursunyň üsti bilen amala aşyrylýanlygydyr. Dünýä pulunyň wezipesiniň esasy şerti milli puluň hiliniň birmeňzeşligi , ýagny hereket etmegidir.

Irki döwürlerde dünýa pulunuň wezipesini gymmat bahaly metallaryň “guýlan” görnüşleri ýerine ýetiripdir. Ýöne, halkara söwdanyň giňelmegi, milli aýrybaşgalaşan haryt öndürijileriň ykdysady aragatnaşygynyň emele gelmegi, monetalaryň gaýtadan  ýasalmagynyň paýyny barha artdyrýar, bu bolsa jemgyýetçilik dolanyşygynyň sap harajatlarynyň ösmegine alyp barýar. Şonuň üçin XIX asyryň ortalarynda halkara  hasaplaşygynyň bu görnüşini  kämilleşdirmegiň iki meýli göz öňünde tutulýar.

Birinji meýil, hasaplaşykda milli altyn monetalary, olaryň moneta paritetlerini uniwersallaşdyrmagyň esasynda ulanyljak bolunanda ýüze çykýar. Netijede gaýtadan ýasamaklygyň çykdajylary kemelýär. Ikinji meýil, banklaryň üsti bilen altyny karz  pullar bilen çalşyrmaklygyň halkara hasaplaşyklarynyň galyndy usuly peýdalanylanda ýüze çykýar. Şeýlelikde dünýä pulunyň ewolýusiýasy milli pullaryň ýoluny özboluşly  gaýtalaýar – metallardan karz pullara örän haýal ýagdaýda geçýär. Dünýä karz  pullarynyň taslamalary öňden işlenip gelinýänligine garamazdan, olar heniz döredilenok. Dünýä karz pullarynyň ilkibaşky tejribesi halkara hasaplaşyk pul  birlikleriniň döredilmegi bilen çäklenildi, öz gymmatynyň bolmanlygy sebäpli olar doly bahaly dünýä pulunyň wezipesini ýerine ýetirip bilmedi. Şonuň üçin altyn, altyn bazarlaryndaky amallaryň üsti bilen bu wezipäni ýerine ýetirmegi dowam  edýär.

Hümmetsizlenýän walýuta garanyňda altyn, ätiýaçlyk serişdesi hökmünde öz  wezipelerini gowy ýerine ýetirýär. Şonuň üçin, durnuksyz ykdysady ýagdaýlarda döwlet derejesinde altynyň resmi gorlaryny köpeltmäge ymtylýarlar. Şeýlelikde, altyn ätiýaçlygy dünýä pullarynyň gaznasy bolup hyzmat edýärler. Şol zerarly dünýä pulunyň wezipesinde aşakdaky özgerşikler bolup geçdi:

1. Dünýa pulunyň wezipeleýin görnüşi hökmünde konwertirlenýän (daşary ýurt walýutasyna çalyşýan) milli karz pullary giňden, halkara hasaplaşyk pul birlikleri (SDR we esasan hem EKÝu) bölekleýin ulanylýar.

2. Altyn diňe seýrek ýagdaýlarda, töleg balansynyň galyndysyny üzmekde we milli walýutalara öňünden satylanda (olarda halkara borçnamalary görkezilýär) ulanylýar.

Puluň wezipesiniň seljermesi onuň her bir wezipesiniň aýratynlykda däl-de, olaryň jemine bir bitewilik hökmünde seredilmegini talap edýär.

Puluň dolanyşyk serişdesiniň, toplaýyş serişdesiniň, töleg serişdesiniň we dünýä pulunyň serişdesiniň wezipeleri puluň hakyky hereketini ýa-da pul toplumynyň  hereket etmegini emele getirýär.

Puluň bu wezipeleri ýerine ýetirilmegi pul toplumynyň üç ýagdaýda hereket edip bilýänligini görkezýär:

· içerki (milli) pul dolanyşygynda;

· hazyna toplamakda;

· halkara pul dolanyşygynda.

Agzalan wezipeleriň jemine ýa-da pul toplumynyň hakyky hereketine puluň gymmat ölçegi wezipesi garşy durýar. Puluň bu wezipesinde hiç hili hereketi ýüze çykmaýar. Ol diňe abstragirlemekde özbaşdak bolýar, hakykatda bolsa puluň hakyky hereketiniň diňe bir düzüm bölegini emele getirýär.

Metallaryň arasynda esasy orny altyn we kümüş eýeleýär, sebäbi ählumumy ekwiwalent bolmaklyk üçin olarda hemme häsiýetler jemlenen. Öňi bilen başga metallara garanyňda bu ikisi goşmaça iki häsiýete eýedir: “portatiwlige”, ýagny kiçi göwrümde uly gymmata eýedir we daşky täsire durnuklydyr. Olar poslamaýarlar, şeýlelikde, hazyna görnüşinde ulanmaklyk üçin oňaýly.

Biz Altyn we kümüş pullar baradaky ilkinji maglumatlara gadymy Müsür kanunlarynda (b.e. öň iki müňinji ýyllarda) gadymy Hindistanyň dini kitaplarynda, Bibliýada duş gelýäris. Kümüş pullar b.e. öňki iki we üç müňünji ýyllaryna çenli Hytaýda, Eýranda we Mesopotamiýada giňden ýaýrandyr. Metallar özlerine çenli bolan pullaryň ähli görnüşlerini bir wagtda gysyp çykarmadylar. Dürli pullaryň bilelikde saklanmagy metal pullarda özleriniň yzyny goýdy. Adatça, metal pullar özleriniň haryt görnüşini saklapdyrlar. Şeýlelikde, demir pullar köp wagtyň dowamynda kätmen, pil, sim, nal, çüý, zynjyr we şuňa meňzeş görnüşlerde bolupdyrlar. Kümüş we altyn pullar hünji, ýüzük, altyn owuntgy, balyk tutulýan kümüş halkalar görnüşinde bolupdyrlar.

 Ilkinji altyn monetalar Hindistanyň şasy Gigese degişli hasaplanylýar (b.e. öňki VII asyr). Özüniň şekilini ilkinji pula salan Aleksandr Makedonskidir. Şeýle hem monetalaryň atlarynyň birnäçesi uzak wagtyň dowamynda agramynyň esasynda gelip çykypdyr. Mysal üçin, Angliýanyň funt sterlingi mysal bolup biler.
Monetanyň ýüze çykmagy puluň döremeginiň jemleýji döwri bolup durýar. Moneta bir tarapdan haryt önümçiliginiň we alyş-çalşygyň ösüşiniň netijesi bolsa, başga bir tarapdan gul eýeçilik döwletiniň ykdysady we syýasy kuwwatynyň güýçlenýändigini aňladýar.

Pul önümçilik gatnaşyklarynyň esasy bölegi bolup durýar.

Haryt we pul utgaşyklydyr, ýagny olaryň gelip çykyşy umumydyr. Haryt dünýäsinden bölünip we oňa absolýut garşylykly bolan, pul haryt bilen jemgyýetçilik deňsizligini eýeleýär. Eger harytlar aýlanyşyk gurşawynda wagtlaýyn bolsalar, onda pullar ol gurşawyň hemişelik hemrasydyr. Olaryň tebigaty bu babatda harydyň  tebigatyndan tapawutlanýar.

Pul harytdan gelip çykyp, harytlygyny dowam edýär, ýöne beýleki haryt dünýäsinden tapawutlylykda özüne mahsus bolan häsiýetli bolýar.

Pul aýratyn haryt bolmak bilen, ol goşmaça isleg ödeýiş gymmatyna eýedir. Puluň haryt dünýäsinden aýrylmagy oňa mahsus bolan jemgyýetçilik wezipesini ýerine ýetirip başlamagyna – bazarda haryt alyş-çalşygynyň aralykçylygyna getirdi.

Puluň jemgyýetçilik ähmiýeti, haryt öndürjier bilen sarp edijileriň arasynda harydyň hereketiniň aralykçysy bolup, hususy maýanyň aýlanmagyna hyzmat edýär. Ýöne pul aýlanyşygyň daşynda hem özüniň öňki isleg ödeýiş gymmatyny saklaýar. Şeýlelikde pul bir wagtda iki isleg ödeýiş gymmatyna eýedir:

1) Puluň haryt hökmünde isleg ödeýiş gymmatyna;
2) Pul hökmündäki isleg ödeýiş gymmatyna, howaýy isleg ödeýiş gymmatyna eýedir.

Iki isleg ödeýiş gymmatyna laýyklykda pul harydy özünde iki gymmaty jemleýär: abstrakt we alyş-çalyş. Puluň hem, islendik beýleki harytlarda bolşy ýaly içerki gymmaty bolýar, Ol ony ýasamaklyga sarp edilen jemgyýetçilik zähmeti bilen kesgitlenilýär. Ol pullarda harydyň ornuny tutýar. Aýratyn haryt bolmak bilen pul, adaty harytlarda bolşy ýaly gymmaty bahanyň üsti bilen kesgitleýär. Olar harytlaryň gutarnyksyz köptaraplaýyn görnüşinde kesgitlenen alyş-çalyş deňeçirligini aňladýar. Puluň alyş-çalyş gymmaty onuň haryda görä aňladylmagydyr ýa-da satyn almaklyk ukybydyr. Biz bu yerde puluň täze häsiýetine gabat gelýäris.

Puluň içki we alyş – çalyş gymmaty özara berk baglanyşykly bolmak bilen, otnositel özbaşdakdyr. Olaryň her biri umumy we aýratyn faktorlaryň täsirinde bolýar. Ol gymmatlara bir tarapdan bazar şerti täsir edýän bolsa, başga bir tarapdan, puluň alyş-çalyş gymmatyna monetanyň ýüze çykmagy bilen döwlet öz täsirini ýetirýär. Pul harydynyň aýratynlygy, onuň içki (abstrakt) gymmatynyň isleg ödeýiş gymmatyna garşy durmagydyr. Puluň formal isleg ödeýiş gymmaty onuň alyş-çalyş (otnositel) gymmatyna täsir edýär.

Pulda islendik haryt  özüniň gymmatyny aňladýar we oňa islendik  wagtda islän jemgyýetçilik zähmetiniň önümini alyp  bolýar. Harytlaryň harydy bolmaklyk bilen, pul ähliumumy haryt  bolup çykyş edýär.

Eger-de harydyň gymmaty önümlerde jemlenen jemgyýetçilik zerur zähmetde  aňladylan bolsa, onda pul, harydyň gymmatynyň ösen görnüşidir, ýa-da ol haryt bolup özünden başga harytlaryň gymmatyny aňladýar. Beýleki harytlardan tapawutlylykda ol ählumumy isleg ödeýiş gymmata eýedir. Ol gymmata siňdirilen ählumumy hyzmatdyr. Jemgyýetçilik zähmetiniň jemi bolup çykyş etmeklik bilen, pul jemgyýetçiligiň zerur iş wagtynyň gönüden-göni siňdirilmegini aňladýar.

Bütin dünýä hojalygynda ählumumy haryt özüne degişli görnüşi kabul edip, köptaraply haryt bolýar. Puluň isleg ödeýiş gymmatynyň iş çägi dünýä  bazaryna çenli giňelýär.

Pul ählumumy we aýratyn haryt hökmünde ewolýusiýasynyň belli bir döwründe baýlygyň ählumumy zatlaşan wekili bolup hyzmat edýär. Jemgyýetçilik zähmetiniň   aýratyn önüminde özbaşdaklaşýar. Hakyky baýlyk dünýäsiniň, ony emele getirýän aýratyn substansiýalaryň tersine pul jemgyýetçilik baýlygynyň ählumumy görnüşi hökmünde çykyş edýär.

Pullarda baýlygyň jemgýetçilik görnüşi zatlaşandyr, bu görnüşi olarda özbaşdak  bolup, baýlygyň daşynda haryt görnüşde çykyş edýär.

Puluň jemgýetçilik ähmiýeti we zat manysynyň birligi onuň ählumumy ekwiwalentdigini görkezýär. Puluň ählumumy ekwiwalent hökmünde çykyş etmegi, onuň wezipelerini kesgitleýär. Puluň jemgyýetdäki we ykdysady ulgamdaky orny, puluň haryt öndürijileriň arasynda hakyky jemgyýetçilik gatnaşyklaryndan ybaratdyr.

Olar aýratyn haryt öndürijileri baglaşdyryjy güýç bolup, ony jemgyýetçilik zähmet bölünşiginiň we bazaryň üsti bilen bütewi halk hojalyk gurluşyna birleşdirýär. Hususy zähmeti jemgyýetçilik zähmeti bilen birleşdirýär. Haryt öndürijileriň arasyndaky alyş-çalyşy ekwiwalent (barabar) esasda üpjün edýär. Pul diňe bir haryt öndürijileriň arabaglanşygyny üpjün etmek bilen çäklenmeýär. Onuň ähmiýeti has uludyr. Köp hadysalary we prosessleri özara baglaşdyryp, olara hojalyk mehanizminiň hereket etmeginiň netijeliligini kesgitlemäge mümkinçilik berýär. Jemgyýetçilik harajatlary we gazanylan netijäni kesgitlemeklik we onuň ölçegliligi hojalygy rejeli alyp barmagyň esasy şertidir. 
Elbetde, pul jemgyýetçilik aragatnaşyklaryny emele getirmeýär. Jemgyýetçilik gatnaşyklary önümçilikde jemgyýetçilik zähmet bölünşigini we aýratyn haryt öndürjileriň arasynda jemgyýetçilik gatnaşyklaryny ynamly esaslandyrýar. Alyş-çalşygyň şunuň ýaly görnüşi natural hojalykda bolmaýar, ol ýerde zähmetiň tebigy  bölünşigi hereket edýär we hojalygyň içki gatnaşygy iň ýakyn garyndaşlyk esasynda bolup geçýär. Ýöne altyn standart ulgamynyň aradan aýrylmagy we olaryň aýlanyşygynyň metala çalyşmaýan gymmat belgileri bilen çalşylmagy puluň nazaryýetiniň täzelenmegini talap etdi.

Altynyň uzak wagtlap pul hökmünde çykyş etmegi, puluň düýp manysynyň, onuň altyn görnüşi bilen utgaşmagyna getirdi. “Altyn we kümuş özleriniň tebigaty boýunça pul bolman, pul özüniň tebigaty boýunça altyn we kümüşdir” – diýip öz wagtynda     K.Marks ýazypdyr.

Muňa garamazdan altyn we kümüş hakyky pul bolmaklaryny bes etdiler. Olar öz gezeginde puluň manysy bilen görnüşiniň arasynda düýpli tapawudyň bardygyny subut edýär we bu düşünjäniň esasy manysyna täzeden seretmeklige itergi berýär.

Altyn standart ulgamyndan üpjünçiliksiz pul aýlanyşygyna geçilmegi uly möçberde önümçiligiň sazlaşdyrylmagy, bazar bäsleşiginiň çäklendirilen dürli  gurallarynyň ýüze çykmagy, döwletiň ykdysady ornunyň güýçlenmegi, daşary ýurda çykarylýan maýanyň çäginiň giňelmegi, hojalyk durmuşynyň ösüşiniň dünýä derejesine çykarylmagy bilen baglanşyklydyr. Ýöne haryt önümçiliginiň transformirlenmegi gymmat kanunynyň görnüşiniň ýüze çykmagy, olaryň ýitip gitmegini aňlatmaýar. Puluň häzirki zaman seljermesine şu ýagdaýlary hasaba almak  bilen çemeleşmeli.

Häzirki wagtda puluň ýeke-täk hakyky hereket edýän görnüşi zat we demir däl (kagyz we beýleki) pullarydyr. Olar dolanyşyk serişdesi, hazyna döretmek (toplamak)  we töleg serişdesi wezipelerini ýerine ýetirmegiň doly monopollaşdyrdy we üznüksiz önümçiligiň hemme döwürlerinde harytlaryň, maýanyň we hyzmatlaryň hereketini  üpjün edýär.

1.3. Puluň görnüşleri

Kagyz pullar doly bahaly pul belgileriniň wekilidirler. 

Olar öňki kümüş we altyn monetalaryň ornuny tutujy bolup, dolanyşyga girdiler. Dolanyşykda doly bahaly pullaryň ornuna kagyz pullaryň peýda bolmagy, puluň dolanyşyk serişdesi wezipesini ýerine ýetirýändiginden gelip çykýar. Metal pullar hereket edende olaryň gymmaty agramy bilen kesgitlenilipdir. Ýöne dolanyşykda  olaryň köp wagtyň dowamynda bolmaklary, elden-ele geçip sürtilmegi netijesinde  onuň agramy bilen gymmatynyň arasynda tapawut emele gelipdir. Bu ýagdaý öz gezeginde metal pullaryň kagyz pullar bilen çalşyrylmagyna getirdi. Dogrusy onuň üçin birnäçe asyrlar gerek boldy.

Metal pullar biziň eýýamymyzdan öňki XII asyrda Hytaýda, Ortaýer deňzi döwletleri bolan Lidiýa we Müsürde biziň eýýamymyzyň VII asyrynda ýüze çykypdyr.

Ilkinji kagyz pullar biziň eýýamymyzyň XII asyrynda Hytaýda, XVII-XVIII asyrlarda Ýewropada we Amerikada, 1769-njy ýylda Orsýetde peýda bolýar.

Kagyz pullaryň manysy, adatça olaryň pul belgileri bolup, metallara çalşylmaýanlygyndadyr. Kagyz pullary kimiň goýbermäge hukugy bar? Kagyz pullary goýbermeklik ýurduň Merkezi bankyna, kähalatlarda bolsa döwletiň gazna müdirýetligine ynanylar. Gazna müdürýetligi kagyz pullary öz harajatlary üçin ulanýar.

Merkezi bank bu wezipäni gytaklaýyn ýerine ýetirýär, banknotlary döwlete karz berýär, ol öz gezeginde özüniň býujet çykdajylaryna gönükdirýär.

Kagyz pullar dolanyşykdaky durnuksyzlygy we hümmetsizligi bilen tapawutlanýar. Kagyz pul dolanyşygynyň durnuksyzlygy olaryň haryt aýlanyşygynyň islegine baglylykda göýberilmän, döwletiň ösýän maliýe serişdesine we döwlet býujetiniň gytçylygyny ýapmaklyga gönükdirilýändiginden gelip çykýar. Mundan başga-da, artykmaç kagyz pullary aýlanyşykdan aýyrmaklygyň awtomatiki guraly ýok. 

Kagyz pullaryň emissiýasy, möçberi gynansagam haryt we töleg aýlanyşygynyň pula bolan islegine laýyklykda kesgitlenmeýär. Puluň dolanyşyga göýberilmegi, öňem belleýşimiz ýaly döwletiň çykdaýjylaryny maliýeleşdirmeklige, býujet gytçylygyny ýapmaklyga  niýetlenilýär.

Şeýlelikde, pul aýlanyşygyna islegiň üýtgemedik ýa-da peselen ýagdaýynda hem döwletiň birnäçe sebäplere görä pula bolan isleginiň ýokarlanmagy mümkin. Şonuň ýaly ýagdaýda kagyz pullaryň dolanyşyga bimöçber köp göýberilmegi olaryň hümmetsizlenmegine getirýär.

Kagyz pullaryň hümmetsizlenmeginiň ýene bir ýagdaýy ýurduň töleg balansynyň ýaramazlaşmagy, ýagny daşary ýurtlara tölegleriň köpelip, daşary ýurtlardan gelýän tölegleriň azalmagy bilen düşündirilýär.

Kagyz pullar şonuň ýaly şertlerde hazyna wezipesini ýerine ýetirmäge ukyply bolmaýar.

Kagyz pullara mahsus bolan kemçilikleri karz pullary ulanmaklygyň hasabyna aradan aýyrmak bolar.

Karz pullar. Hojalyk işleri giňeldilende bank we täjirçilik karzlary ulanylanda haryt gatnaşyklary ählumumy häsiýete eýe bolmak bilen, karz pullar haryt häsiýete  eýe bolýarlar, ýöne olar özleriniň ýerine ýetirýän wezipeleri, çäkleri, kepilligi we beýleki ýagdaýlary boýunça kagyz pullardan tapawutlanýarlar we düýpgöter başga düzgünler bilen dolandyrylýarlar. Karz pullara ykdysady-jemgyýetçilik  gatnaşyklarynyň has ösen görnüşi häsiýetlidir. Olaryň ýüze çykmagy kapitalyň (maýanyň) önümçilige ornaşdyrylmagy we oňa öňinçä düýpgöter üýtgedilen we tapawutlandyrylan görnüşiň berilmegi bilen düşündirilýär. Dolanyşygyň ösmegi we kämilleşmegi esasynda pul maýasy (kapitaly) karz pul görnüşinde çykyş edýär.

Karz pullara – weksel, banknot, çek, elektron pullar, karz kartoçkalary degişlidirler. 
Karz pullar iki topara bölünýär:

1. Banka degişli däl karz pullar esasan täjirçilik karzynda ýüze çykýarlar. Bank däl guramalaryň wekselleri (nagt däl pullaryň bir görnüşi);
2. Bankyň karz pullary – banknotalar bank karzy esasynda ýüze çykýar (nagt pullaryň görnüşi), talap edilýänçä depozitlar (depozitdäki nagt däl pullar), çekler (nagt däl pullar), elektron pullar (indi emele gelýän nagt pullaryň görnüşi).

Şeýlelik bilen soňky ýyllarda täjirçilik banklaryň geçirilýän hasaplaşyklarda araçyl bolup çykyş etmekleri bilen ýuwaş-ýuwaşdan nagt däl tölegleriň giňelip başlamagy hasaplaşygyň tizleşmegine, aýlanyşyk harajatlarynyň tygşytlanmagyna, goşmaça pullaryň peýda bolmagyna ýardam etdi.

 Türkmenistan döwletinde 2009-njy ýylyň 1-nji ýanwarynda türkmen manadynyň denominasiýasynyň geçirilmegi bilen pul aýlanyşygynyň kadaly hereket etmegi ýola goýular, nyrh emele getirmek ýönekeýleşdirilýär, buhgalter we statistika hasabatlaryny düzmeklik ýenilleşer, ykdysadyýet bazar şertine çalt uýgunlaşar.

Denominasiýanyň üstünlikli geçirilmegi hasaplaşygy kämilleşdirmäge şert döreder, ilat arasynda nagt däl hasaplaşyklarynyň emele gelmegine we ösmegine esas bolup hyzmat edýär.

Türkmenistanyň Prezidenti 

Gurbanguly BERDIMUHAMEDOW:
Milli pulumyzyň hümmeti, durnuklylygy, goraglylygy halkymyzyň ýaşaýyş derejesini barha ýokarlandyrmagyň, durmuşynyň ýyl-ýyldan gözelleşmeginiň esasy çeşmeleriniň birine öwrüldi.

 2. Puluň üznüksiz önümçilikdäki orny. 

Ykdysadyetiň dürli nusgalarynda puluň ýüze çykmagynyň 

aýratynlyklary 

2.1. Üznüksiz önümçilikde puluň orny

Jemgyýetiň ösüşine we köp taraply işine puluň täsiri we ulanylyşynyň netijeligi onuň orny bilen häsiýetlendirilýär. Puluň ulanylşynyň köptaraplylygy we ýurduň ösüşine täsiri kärhanalaryň öndüryän önüminiň özleri üçin däl-de, sarp edijiler üçin bolup, onuň pula satylmagydyr. Başgaça aýdylanda öndürilýän önüm haryt görnüşini kabul edýär. Önümçilige gatnaşmak bilen haryt satyjylaryň hem alyjylaryň arasynda haryt-   -pul gatnaşygy emele gelýär.

Puluň orny öňi bilen, harydyň nyrhyny kesgitlemek netijesinde ýüze çykýar. Bazar ykdysadyýeti şertlerinde ol harydyň gymmatyny onuň nyrhyndan tapawutlandyrmaga mümkinçilik bolan ýagdaýynda ýüze çykýar. Harydyň nyrhyna bäsleşik, isleg we teklip gatnaşygy täsir etmek bilen, onuň nyrhyny peseldýär. Ýöne nyrhyň peselmegine diňe çykdajysy pes bolan öndürijiler ýol berip bilerler. Munuň tersine, çykdajysy ýokary bolan öndürijiler nyrhlary ony peseltmegiň  ýollaryny gözlemäge, ýa-da pes düşewüntli harytlary öndürmekligi çäklendirmäge,    ýa-da bes etmeklige mejbur bolýarlar.

Şeýlelikde, nyrh emele getirmek mehanizmi önümçiligiň netijeliligini ýokarlandyrmaga, çykdajylaryň derejesiniň peseldilmegine gönükdirilendir.

Pul aýlanyşygynyň dowamynda, pul özüniň dolanyşyk ýa-da töleg wezipesini ýerine ýetirende ol uly ähmiýete eýedir. Önüm alnanda ýa-da edilen hyzmatlara töleg  tölenende satyn alyjy harydyň we hyzmatlaryň hilini barlaýar, bu bolsa öz gezeginde önüm taýýarlaýjylary önümiň hilini ýokarlandyrmaga we nyrhyny peseltmeklige mejbur edýär. Netijede, önümçiligiň netijeliligi ýokarlanýar.

Ykdysadyýetiň ösüş şertiniň üýtgemegi bilen puluň orny üýtgeýär. Bazar ykdysadyýetine geçmeklik bilen puluň orny ýokarlanýar. Şeýlelikde, kärhanalaryň emläklerini, şol sanda, gozgalmaýan emlägini hususylaşdyrmakda puluň ulanyş  çägi giňelýär. Emläklere esaslandyrylan baha bermekde, şonuň ýaly-da olary satyn almakda puluň orny ýokarlanýar. Sebäbi ol amallary ýerine ýetirmeklik üçin pul toplumlarynyň bolmagy hökmanydyr. Ol öz gezeginde köp işleri geçirmegi talap edýär.

Kärhanalaryň işlerini gowulandyrmaklyda, emlägiň ulanylşyny höweslendirmekde, dwidentleri köpelmek mümkinçiliginde puluň orny ýokarlanýar. Türkmenistanda häzirki wagtda bahalar belli bir derejede döwlet tarapyndan  sazlaşdyrylýar. Munuň tersine, infilýasiýa ýagdaýynda puluň ornunyň peselmegine we birnäçe ýagdaýlarda onuň ulanylyşynyň çäklendirmegine getirýär. Muňa mysal  edip, barter amallarynyň giňelmegini, pul aýlanyşygynyň aradan aýrylmagyny bellemek  bolýar. Şonuň ýaly-da puluň çäklendirilen mümkinçiliginiň karz amallarynda, aýratyn-da maýa goýum üçin ulanylmagy puluň hümmetsizlenmegi bilen bagly bolup durýar.

Ýokarda bellenilenlerden başga-da puluň hümmetsizlenmegi manady toplamak höwesini peseldýär, erkin konwertirlenýän walýutanyň esasynda dollaryň geriminiň artmagyna getirýär. Ilatyň elinde daşary ýurt walýutasynyň toplanmagy, şol möçberde  ýurduň daşyna haryt-maddy gymmatlyklaryň äkidilýändigini, olara derek bolsa ilatyň elinde nagt daşary ýurt walýutasynyň saklanýandygyny subut edýär. Şonuň bilen birlikde, ilatyň elinde nagt daşary ýurt walýutasynyň toplanmagy, şol walýutanyň emitenti ýurtlarynyň mugt emission serişdelerini gazanýandyklaryny, olaryň bolsa karz  amallarynda ulanyp boljakdygyny subut edýär.

Töleg krizisi wagtynda satyn alynýan gymmatlyklara öňünden tölemeklik  tejribesi giňden ýaýrandyr.

Ol öz gezeginde puluň ornunyň gowşamagyna, satyn alyjy tarapyndan önümiň  hiline we öz wagtynda satylmagyna, gözegçiligiň peselmegine getirýär.

Pul kärhanalaryň hojalyk işlerinde, döwlet guramalarynyň hereket etmeginde önümçiligiň netijeliliginiň ýokarlanmagyny höweslendirmekde, serişdeleriň tygşytly ulanylmagynda esasy orny eýeleýär.

Puluň kömegi bilen diňe  bir umumy harajatlaryň ululygy kesgitlenilmän, bahanyň üsti bilen önümçiligiň netijeliligi, umumy öndürlen önümiň möçberi we gazanylan peýdanyň ululygy hem kesgitlenilýär.

Natural görkezijileriň ulanylmagy esasynda çykdajylaryň umumy jemini kesgitlemek ýa-da her önümi öndürmek üçin çykdajylary hasaba almaklyk mümkin däldir.

Döwlet edaralarynyň üstünlikli hereket etmegi, durmuş we beýleki islegleri salgydyň we gaýry çeşmeleriň hasabyna kanagatlandyrmak üçin pul girdejilerini döretmekligi we olary maksatlaýyn ulanmaklygy talap edýär.

Puluň ulanylmagy pul girdejileri bilen çykdajylaryň arabaglanyşygyny we sazlaşygyny üpjün edýär.

Infilýasiýa şertlerinde puluň satyn alyp bilijilik ukyby peselende býujet  meýilnamasynyň ynamdarlygy peselýär.

Daşary ýurtlar bilen ykdysady gatnaşykda esasy orny pul eýeleyär.

Eksport, import amallarynyň amatlylygyna baha bermekde, pul hasaplaşyk amallaryny geçirmekde pul ulanylýar.

Ýurtlaryň hemmesinde söwda balansy düzülýär. Onda eksport we import edilýän harytlar pul hasabynda deňeşdirilýär. Deňeşdirmeklik, söwda balansynyň aktiwligini  ýa-da passiwligini kesgitlemäge mümkinçilik berýär.

Şonuň ýaly  çemeleşmek töleg balansynda hem ýerine ýetirilýär. Ol haryt  amallaryna tölegleri, karz gatnaşyklary boýunça hasaplanşygy we beýleki borçnamalary özünde jemleýär.

Erkin konwertirlenýän walýutalar daşary ykdysady gatnaşyklarda ekwiwalent walýutalar ulanylýar. Olaryň kursy (ýurduň walýutasynyň daşary ýurt walýutasyna  bolan gatnaşygy esasynda kesgitlenilýär) üýtgäp durýar.

2.2. Puluň ornundaky aýratynlyklar
Puluň ýüze çykmagy, görnüşiniň üýtgemegi, ykdysadyýetde ornunyň ýokarlanmagy onuň mazmunyny üýtgetdi we dürli wezipeleri çözmeklik üçin oňa mümkinçilik döretdi.

Ilkibaşda, doly bahaly pullar ulanylanda esasy ünsi olaryň haryt häsiýetine berilýärdi. Olaryň hususy gymmaty bardy. Bu bolsa olary çalşykda ulanmaklyga  mümkinçilik döredýärdi.

Doly bahaly pullar hereket edende dolanyşykda olaryň mukdarynyň üýtgemegi, bahalaryň derejesiniň üýtgemegine uly täsir etmeýär. Ol öz gezeginde artykmaç pullaryň dolanyşykdan aýrylyp hazyna wezipesini ýerine ýetirmegi we zerur bolan  ýagdaýynda dolanyşyga gaýdyp gelmegi bilen düşündirilýär.

Pul toplumynyň dolanyşygyň islegine tabynlygy döwlet tarapyndan kadalaşdyrylmaýan ýagdaýda bolup geçýär.

Şonuň üçin dolanyşykdaky puluň mukdarynyň üýtgemegi nazaryýetçileriň ünsini özüne çekmeýär we nazary gözlegiň obýekti bolup hyzmat etmeýär.

Dolanyşykda doly bahaly bolmadyk pullaryň ýüze çykmagy, puluň nazaryýetine  bolan gyzyklanmany güýçlendirýär, döwletiň pul-karz syýasatyny işeňňirleşdirýär.

Dolanyşykdaky pul toplumynyň üýtgemeginiň bahanyň derejesine we önümçiligiň netijeliliginiň ýokarlanmagyna edýän täsiri esasy ünsi çekýär:
Puluň täsiri alyş-çalşygyň deňlemesi esasynda kesgitlenilýär:

MV=PQ

M - dolanyşykdaky puluň mukdary;

V - pul dolanyşygynyň tizligi;
P - haryt geleşiginiň ortaça nyrh derejesi;
Q - haryt geleşikleriniň mukdary (manat).
Bu ýerde V we Q görkezijiler durnukly. M ululygy P-niň görkezijisiniň  üýtgemegine öz täsirini ýetirýär.

Başgaça aýdylanda, bahanyň derejesi kesgitlenende esasy orny dolanyşykdaky puluň mukdary oýnaýar. Puluň mukdar nazaryýetine laýyklykda bahanyň derejesi,  ahyrky netijede dolanyşykdaky puluň mukdary bilen kesgitlenilýär. Ýa-da bahanyň derejesi dolanyşykdaky puluň toplumynyň üýtgemegine deňeçer üýtgeýär.

Bu pikire görä esasy kemçilik bahanyň derejesiniň üýtgemegine dolanyşykdaky puluň mukdarynyň üýtgemegi täsir edýär. Hakykatda bolsa bahanyň üýtgemegi köp derejede harydyň gymmatynyň üýtgemegi bilen baglydyr. 

Mukdar nazaryýeti bilen bir hatarda puluň häsiýetine, onuň hereket etmegine, aýratynlyklaryna we netijelerine, bahalaryň derejesine täsir edişine başga garaýyşlar hem ýüze çykdy. Mysal üçin iňlis ykdysadyýetçisi A.Fillips geçirlen seljermäniň  netijesine esaslanyp, şeýle netijä gelýär: “Bahalaryň derejesiniň üýtgemegi dolanyşykdaky puluň mukdaryna bagly bolman, ilatyň iş bilen üpjünçiligine we oňa laýyklykda iş hakynyň derejesine baglydyr”. Muňa başgaça Fillipsiň “egri çyzygy” diýilýär.

Bu nukdaý nazaryň tarapdarlary awtoryň gelen netijesi bilen doly ylalaşýarlar. Ýöne munuň özi, dolanyşykdaky puluň mukdary däl-de, eýsem tölege ukyply islegiň derejesiniň üýtgemegi baha täsir edýär diýmekdir.

Mukdar nazaryýetiniň esasynda kähalatlarda biri-birine garşylyklaýyn düşünjeler ýüze çykýär. Bu babatda, esasan, keýnsiýançylyk we monetarizm diýen iki ugry görkezip bolar. Ugurlaryň ikisi hem puluň ähmiýetiniň we onuň hojalygyň ýagdaýyna edýän täsiriniň wajyplygy bilen ylalaşýarlar.

Bu düşünjelere laýyklykda dolanyşykdaky puluň amatly mukdaryny saklamak üçin degişli çäreleriň geçirilmegi zerurdyr.

Keýnsiýançylyk we monetaristik çemeleşmeler, biri-birinden aşakdaky ýaly  tapawutlanýarlar: Keýnsiň çemeleşmesinde çäreler puluň ornunyň güýçlenmegini  islegi höweslendirmäge gönikdirýär. Monetar nazaryýetiň wekilleriniň düşündirmekliklerine görä çäreler islegi çäklendirmeklige ugrukdyrylandyr.

Keýnsiň tarapdarlary dolanyşykdaky puluň toplumyny kadalaşdyrmakda döwletiň  isjeň gatnaşmagyny göz öňünde tutýarlar we üpjünçiligi, işjeňligi höweslendirmek üçin dolanyşykdaky puluň mukdarynyň maksada laýyk köpeldilmegini goldaýarlar.

Bu çäreler, kesgitli şertlerde, önümçiligiň ösmegine üns berýärler, ýöne olar  puluň hümmetsizlenmegine şert döredýärler. Bu bolsa öz gezeginde dolanyşykdaky puluň mukdarynyň köpelmeginiň ähli çäresini derňemegi talap edýär.

Monetarlar üçin başga çemeleşik häsiýetlidir. Olar puluň ornuny we  dolanyşykdaky zerur mukdaryny ykrar etmek bilen, bazar ykdysatyýeti şertlerinde bir tarapdan, dolanyşykdaky puluň mukdarynyň öz-özüni kadalaşdyrmaklygyny, beýleki tarapdan – dolanyşykdaky puluň toplumynyň köpelmegine garşy döwlet çäreleriniň ähmiýetini göz öňünde tutýarlar.

Bu ýerde, dolanyşykdaky puluň toplumynyň esaslandyrlan kemelmegi, puluň gazanylmagyny we harydyň teklibiniň ösmegini höweslendirmeklidir. Şol bir wagtyň özünde dolanyşykdaky puluň çäklendirilmegi harydy ýerleşdirmekde kynçylyklary  döretjekdigini inkär edip bolmaz.

Şeýlelikde aşakdaky netijä gelinýär. Puluň nazaryýetine seretmek üçin: 

1) ykdysady ösüşde puluň ornuny ykrar etmeli we 2) dolanyşykdaky puluň toplumyny kadalaşdyrmagyň zerurlygyny bellemeli.

Ýöne bu nazaryýetleriň hiç birine hem artykmaç orun bermek bolmaz. Sebäbi, pul karz syýasaty dürli döwürlerde ykdysady ösüşiň aýratynlyklaryna baglylykda üýtgäp durýar.
2.3. Dürli ykdysady nusgalarda puluň ornunyň we ýüze çykmagynyň aýratynlyklary.
Ykdysadýetiň hereket etmekliginiň ugurlaryna laýyklykda, puluň orny üýtgäp durýar. Ykdysadyýetiň dürli nusgalarynda puluň ýüze çykmak aýratynlyklary ony ulanmaklygyň hemme ugurlarynda duýulýar.

Garaşsyzlygymyzy alýançak Türkmenistanda dowam eden administratiw-buýruk ykdysadyýetinde puluň orny çäklendirildi. Pula ikinji derejeli orun berilýärdi, oňa esasan, maliýe we beýleki dolandyryş guramalary tarapyndan hasabat we gözegçilik serişdesi hökmünde seredilýärdi.
Administratiw-buýruk ykdysadyýeti şertlerinde öndürilýän önümiň möçberi we görnüşleri, her bir kärhana üçin ýokary guramalar tarapyndan natural we gymmat görkezijileriň meýilnamasy görnüşinde bellenilýärdi. Şeýlelikde, önümiň möçberini  we görnüşlerini meýilnamalaşdyrmagyň gymmat görkezijileri, garaşly ähmiýete eýedir we merkezi guramalar tarapyndan bellenilen bahalardan ugur almak bilen, natural görkezijileriň esasynda hasaplanylýardy.

Bazar ykdysadyýetinde puluň orny ep-esli ýokarlanýar, muňa täze hojalyk şertlerine häsiýetli bolan esaslaryň döredilmegi we ulanylmagy ýardam edýär.

Administratiw–buýruk ykdysadyýetinden bazar ykdysadyýetine geçilmegi düýpli  üýtgeşmeleri öz içine alýar. Şol sanda zähmetiň serişdelerine we predmetlerine bolan eýeçiligiň görnüşiniň, önümi öndürmekligiň we ýerleşdirmekligiň şertleriniň üýtgedilmegi bazar ykdysadyýetine geçmekligiň esasy bolup hyzmat edýär.

Bazar ykdysadyýetinde eýeçiligiň dürli görnüşlerine (döwlet, kooperatiw, hususy) esaslanyp, hereket edýän haryt öndürijiler, önümiň möçberini, görnüşini bellemekde, ýerleşdirmekde özbaşdaklylyk gazanýarlar. Muňa indi ýokardan bellenilýän  meýilnamaly görkezijiler päsgel bermeýärler. Täze şertlerde hojalyk işlerinde  inisiatiwa görkezmek mümkinçiligi ösýär.

Şeýlelikde, puluň orny  güýçlenýär, onuň kömegi bilen tölege ukyply islege baha  berip bolýar. Onuň esasynda öndürilýän we ýerleşdirilýän önümiň möçberi we görnüşleri emele gelýär.

Puluň ornunyň ýokarlanmagy bölek söwdada hem bolup geçýär.

Bu ýagdaýda kadalar, kartoçkalar, talonlar bilen paýlamaklyk ýatyrylýar, harydy satyn almaklykda pul aýgytlaýjy ähmiýete eýe bolýar. 

Kärhananyň işiniň aýratynlygy bazar ykdysadyýetinde merkezleşdirilen sazlaşdyrmaklygyň ýoklugyny aňlatmaýar. Ol administratiw usullaryň kömegi bilen  däl-de, esasan ykdysady usullaryň üsti bilen amala aşyrylýar.

Dürli ykdysady nusgalarda puluň ornunyň ýüze çykmak aýratynlyklary aşakdakylardan ybaratdyr:

· hojalyk işleriniň gowulanmagyna täsir etmek;

· dürli hojalyk pudaklarynyň önümçiliginiň ösmeginde, öňi bilen önümiň möçberini ösdürmekligi we harajatlaryň kemelmegini höweslendirýän esaslandyrylan nyrhlar emele getirilýär;

· pul gelmegine baglylykda çykdajylar kesgitlenilýär, bu zähmetkeşleriň, kärhanalaryň pul gelimlerini ýokarlandyrmak höwesini artdyrýar;

· pul aýlanyşygynyň barşynda bahalara, önümiň möçberine we hiline gözegçilik  etmeklik islegleriň doly kanagatlandyrylmagyna ýardam berýär.

Puluň netijeli ulanylmagy durnukly pul birligini göz öňünde tutýar, bu puluň hümmetsizlenmegi ýaly ýaramaz ýagdaýlaryň öňüni almaga kömek edýär.

Türkmenistanyň Prezidenti 

Gurbanguly BERDIMUHAMEDOW:
     Öz manadymyzyň ähli ugurlarda 
kadaly dolanyşygyny üpjün etmek, hümmetini
ýokarlandyrmak biziň esasy wezipämiz bolar.

3. Hojalyk dolanyşygyna puluň emissiýasy we goýberilişi 

3.1. “Puluň dolanyşyga goýberilişi” we “Pul emissiýasy” düşünjeleri.

                    Emissiýanyň görnüşleri

“Puly dolanyşyga goýbermeklik” we “pul emissiýasy” – bir düşünje däldir.

Puly dolanyşyga goýbermeklik hemişe bolup durýar. Täjirçilik banklary öz müşderlerine karz pul berenlerinde, nagt däl pullar dolanyşyga goýberilýär. Banklar  kassa amallaryny ýerine ýetirenlerinde, öz müşderlerine amal kassalaryndan pul berenlerinde dolanyşyga nagt pullar goýberilýär. Şol bir wagtyň özünde müşderler banklara bergilerini üzýärler we banklaryň amaly kassalaryna nagt pullary tabşyrýarlar. Şeýlelikde dolanyşykdaky puluň mukdary köpelmeýär.

Dolanyşykda pul toplumynyň mukdar taýdan köpelmegine emissiýa diýilýär. 

Emissiýa nagt däl we nagt görnüşinde bolýar (soňky görnüşe pul aýlanyşygynyň emissiýasy diýip atlandyrylýar).

Administratiw-paýlaýyjy ykdysadyýetiň şertlerinde (öňki SSSR görnüşindäki) emissiýanyň iki görnüşini hem Döwlet banky ýerine ýetirýär. Bazar ykdysadyýeti  şertlerinde emissiýa wezipesi paýlanyldy: nagt däl pul emissiýasy täjirçilik  banklarynyň ulgamy tarapyndan amala aşyrylýar, nagt pullaryň emissiýasyny bolsa – döwletiň Merkezi banky ýerine ýetirýär. Nagt däl pul emissiýasy ilkinji bolýar. Nagt pullar dolanyşykda peýda bolmanka, olar täjirçilik banklaryň goýum  hasapnamalarynda ýazuw görnüşinde görkezilmeli.

Nagt däl pul dolanyşygynyň emissiýasynyň esasy maksady–kärhanalaryň dolanyşyk serişdelerine bolan goşmaça isleglerini kanagatlandyrmakdyr. Täjirçilik banklary kärhanalaryň ol isleglerini karz bermekligiň hasabyna kanagatlandyrýar. Ýöne, banklaryň karzy, diňe kärhanalaryň bar bolan resurslarynyň çäginde, ýagny goýum hasapnamalaryndaky hususy maýalaryň we serişdeleriň hasabyna berilýär.

Ol serişdeleriň hasabyna hojalyklaryň dolanyşyk serişdelerine bolan goşmaça islegi  kanagatlandyrylman, diňe adaty islegleri kanagatlandyrylýar. Muňa garamazdan  önümçiligiň ösmegine ýa-da harytlaryň nyrhlarynyň ýokarlanmagyna baglylykda  hojalyklaryň we ilatyň goşmaça pula bolan islegi ýüze çykýar.

Goşmaça islegi kanagatlandyrmak üçin nagt däl pul emissiýasynyň mehanizmi hökman hereket etmeli.

Administratiw-paýlaýyş şertlerindäki ýurtlarda nagt däl pul emissiýasy karz meýilnamasynyň esasynda amala aşyrylýar. Oňa laýyklykda berilýän karzlaryň ýollary  giňeldilýär.

Bazar ykdysadyýetli ýurtlarda emissiýa monopollygy aradan aýrylandan soňra, onuň ýaly mehanizm mümkin bolmaýar.

3.2. Bank “multiplikatorynyň” manysy we mehanizmi.

Iki derejeli bank ulgamynyň dowam edýän wagtynda emissiýa mehanizmi (bank, karz, goýum) multiplikatoryň esasynda hereket edýär. 

Täjirçilik banklarynynyň goýum hasabyndaky pullaryň, bir täjirçilik  bankyndan, beýleki banka tarap hereket edýän döwründe olaryň köpelmek  (multiplikasiýa) hadysasyna bank multiplikatory diýilýär.  

Bank, karz we goýum multiplikatorlary multiplikatorlaryň mehanizmini dürli nukdaý nazarlar bilen häsiýetlendirýärler.

Bank multiplikatory multiplikasiýanyň hadysasyny multipikasiýanyň subýektleriniň ýagdaýlary bilen  häsiýetlendirýär.  Bu ýerde pullar kim tarapyndan  multiplisirlenilýär diýen soraga jogap berilýär. Bu hadysa täjirçilik banklary tarapyndan amala aşyrylýar. Bir täjirçilik bankyň pullary multiplirleşdirmeýär, olary täjirçilik banklarynyň  ulgamy multiplirleşdirýär.

Karz multiplikatory, multiplikasiýa ýagdaýynyň öňe iteriji güýjüni açyp görkezýär, ýagny multiplikasiýa, diňe hojalygy kazrlaşdyrmagyň netijesinde amala aşyrylýar. 

Goýum multipikatory, multiplikasiýanyň obýektini açyp görkezýär–täjirçilik banklardaky goýum hasaplaryndaky pul serişdeleri (multiplikasiýa hadysasy netijesinde köpelýärler).

Bank multiplikatorynyň mehanizmi nähili hereket edýär? Bu mehanizm diňe iki (we ondan köp) derejeli bank ulgamynda hereket edip bilýär. Birinji dereje – Merkezi bank, bu mehanizmi dolandyrýar, ikinji dereje bank täjirçilik banky, ony aýratyn banklaryň hünärmenleriniň islegine bagly bolmadyk ýagdaýda hereket etmäge mejbur edýär. Bank multiplikatorynyň mehanizmi gönüden-göni erkin ätiýaçlyk bilen baglydyr.

Täjirçilik banklarynyň resurslarynyň jemine erkin ätiýaçlyk diýilýär. Olar  belli bir wagtda bankyň aktiw  amallary üçin ulanylýar.

Bu düşünje täjirçilik banklarynyň öz aktiw amallaryny, diňe bar bolan resurslaryň çäklerinde amala aşyryp biljekdigine esaslanýar. Täjirçilik banklarynyň ulgamynyň erkin ätiýaçlygy, aýry-aýry täjirçilik banklaryň erkin ätiýaçlyklaryndan emele gelýär. Şonuň üçin aýratyn banklaryň erkin ätiýaçlyklarynyň köpelmegi we azalmagy, tutuş täjirçilik banklarynyň erkin ätiýaçlyklarynyň umumy ulgamyna täsir etmeýär.

Aýratyn täjirçilik bankynyň erkin ätiýaçlygynyň ululygy aşakdaky formula  esasynda kesgitlenilýär:
Eä=Kk + Dc + Mk ± Bk -MBä - Ao , 
Bu ýerde:
Eä - erkin ätiýaçlyk;

Kk - täjirçilik bankynyň  kapitaly (maýasy);
Dc - täjirçilik banklaryna daşyndan çekilen serişdeler (depozit hasapdaky 

        serişdeler);
Mk - Merkezi bank tarapyndan täjirçilik bankyna berlen merkezleşdirilen karz;
Bk - bankara karz;
MBä - Merkezi bankyň merkezleşdirilen ätiýaçlyklara geçiren pullary;
AO  - täjirçilik bankynyň aktiw amallaryna şol wagtda goýlan serişdeler.

Multiplikasiýa hadysasy üznüksiz bolanlygy sebäpli, onuň koeffisiýenti belli wagta (ýyllyk) hasaplanylýar we şol wagtda dolanyşykdaky pul toplumynyň näçe köpelendigini häsiýetlendirýär.

Bank multiplikatorlary karzyň täjirçilik banklaryna ýa-da hökümete berilýänligine bagly bolmadyk ýagdaýda hereket edýärler. Pullar şonuň ýaly ýagdaýda täjirçilik  banklaryndaky býujet hasapnamasyna geçirýärler we olaram daşyndan çekilýän resurslara degişli bolýar. Şeýlelikde täjirçilik banklarynyň erkin ätiýaçlygy köpelýär we bank multiplikatorynyň mehanizmine goşulýar.

Bank multiplikatorynyň mehanizmi, diňe merkezleşdirilen karzlaryň  berilmeginden gazanylmaýar. Ol haçanda, Merkezi bank täjirçilik banklaryndan gymmatly kagyzlary ýa-da banknotany satyn alanda hem işläp başlaýar. Onuň  netijesinde, banklaryň aktiw amallaryna goýulan resurslary azalýar we ol banklaryň karz amallary üçin ulanýan erkin ätiýaçlyklary köpelýär, ýagny bank multiplikasiýasynyň mehanizmine goşulýar.

Merkezi bank merkezleşdirlen ätiýaçlyklara geçirlýän tölegleriň möçberini azaltmak bilen hem ol mehanizmi işe girizip bilýär. Şeýle ýagdaýda hem täjirçilik banklarynyň erkin ätiýaçlyk serişdeleri köpelýär, karzlaşmagyň ösmegine şert döredýär we bank mulkiplikatorlaryny herekete getirýär.

Bank multiplikatorlarynyň mehanizmini dolandyrmaklygy, şonuň ýaly-da nagt däl pul emissiýasyna gözegçilik etmekligi, diňe Merkezi bank amala aşyrýar, şol wagtda emissiýany  täjirçilik banklaryň ulgamy ýerine ýetirýär. Mekezi bank, bank multiplikatoryny dolandyrmak bilen täjirçilik banklarynyň emission  mümkinçiliginiň giňelmegine ýardam edýär, şeýlelik bilen özüniň esasy wezipesi bolan pul-karz syýasaty wezipesini ýerine ýetirýär.

3.3.Nagt pullaryň emissiýasy

Dolanyşyga pullaryň goýberilmegi netijesinde, dolanyşykda bar bolan nagt pullaryň köpelmegine nagt pullaryň  emissiýasy diýilýar.

Nagt pullaryň emissiýasynyň monopoliýasy, döwletiň Merkezi bankyna degişlidir. Administratiw-paýlanylyş ulgamynda emissiýanyň ululygy döwletiň direktiw meýilnamalaşdyryşynyň obýekti bolup hyzmat edýär. Hiç hili ýagdaýda hem ol üýtgedilmeýärdi. Bazar ykdysadyýeti şertlerinde  direktiw meýilnamalaşdyryş ýok, ýöne Merkezi banklar emissiýanyň göz öňünde tutulýan möçberini çaklaýar. Bu işde täjirçilik banklarynyň köpçülikleýin dolanyşygynyň çaklamalary ulanylýar. Şeýlelikde, çaklanylýan emissiýasynyň optimal ululugyny bellemek ýeterlik däldir, welaýatlar boýunça  paýlamaklygy hem göz öňünde tutmalydyr.

Nagt pullaryň emissiýasy merkezleşdirilmedik ýagdaýda amala aşyrylýar. Sebäbi, täjirçilik banklarynyň nagt pullara bolan islegi, şol banklaryň hyzmat edýän ýuridiki we fiziki taraplarynyň islegine bagly bolup durýar. Olaryň islegi bolsa mydama üýtgäp durýar. Şonuň üçin, her gezek isleg dörände pullary Merkezden getirmeklik diňe bir maksada laýyk bolman, eýsem ol mümkin hem däldir.

Nagt pullaryň emissiýasy nähili bolup geçýär, kim ony amala aşyrýar?

Nagt pullaryň emissiýasyny Türkmenistanyň Merkezi banky we onuň hasaplaşyk-kassa merkezleri amala aşyrýarlar. Bu merkezler ýurdumyzyň dürli welaýatlarynda  açylýar, olarda welaýatlarda ýerleşýän täjirçilik banklaryna hasaplaşyk-kassa hyzmatlaryny edýärler. Hasaplaşyk-kassa merkezlerinde nagt pullaryň emissiýasy üçin ätiýaçlyk gaznalar we aýlanyşyk kassalary açylýar.

Ätiýaçlyk gaznalarynda, şol sebitlerde nagt pullara isleg dörände dolanyşyga  göýbermek üçin niýetlenen pul belgileriniň ätiýaçlygy saklanýar. Bu pul belgileri dolanyşykdaky pullar diýlip hasap edilmeýär, sebäbi olar hereket etmeýärler, ätiýaçlykda durýarlar.

Hasaplaşyk-kassa merkezleriniň aýlanyşyk kassasyna yzygiderli täjirçilik banklaryndan nagt pullar gelip durýar. Öz gezeginde olardan mydama nagt pullar gerekli ýerine berlip bilinýär. Şeýlelik bilen, aýlanyşyk kassasyndaky pullar hemişe hereketde bolýarlar. Olar dolanyşykdaky pullar hökmünde hasaba alynýar. Eger-de hasaplaşyk-kassa merkezleriniň aýlanyşyk kassalaryna gelýän nagt pullar, ondan goýberilýän nagt pullaryň jeminden köp bolsa, onda ol pullar dolanyşykdan çykýarlar we ätiýaçlyk gaznasyna geçirilýär.

Ätiýaçlyk gaznasyna Türkmenistanyň Merkezi bankynyň müdirýetleri (şäher, etrap, welaýat) ygtyýarlyk edýärler. Eger-de, bank multiplikatorynyň hereketi  esasynda täjirçilik bankynyň depozit hasabyndaky pullar artsa, onda aşakdaky netije gelip çykýar:

a) müşderileriň nagt pula bolan islegi artýar;

b) täjirçilik bankynyň erkin ätiýaçlygy köpelýär.
Hasaplaşyk–kassa merkezleri täjirçilik banklaryna özleriniň erkin ätiýaçlyklarynyň çäginde nagt pullary  mugt bermäge borçlydyrlar. Şonuň üçin täjirçilik banklarynyň nagt pullara bolan islegi artanda, hasaplaşyk merkezleriniň kassalaryna ekwiwalent ululykda nagt pul gelmese, onda merkezler dolanyşykdaky puluň möçberini artdyrmaga mejbur bolarlar.

Onuň üçin Türkmenistanyň Merkezi banky müdirýetiň rugsady esasynda ätiýaçlyk gaznasyndan aýlanyşyk kassa nagt pullar geçirýär. Bu hasaplaşyk kassa Merkezi üçin puluň emissiýasy bolup çykyş eder, ýöne tutuş döwlet çäginde nagt  pullaryň emissiýasynyň bolmazlygy hem mümkin.

Bir hasaplaşyk – kassa merkezlerinde emissiýa amala aşyrylan wagtynda, beýleki merkezde şonça nagt puluň dolanyşykdan çykarylmagy mümkin. Şonuň üçin dolanyşykdaky nagt pullaryň umumy jeminiň üýtgemän galmagy ähtimal. Bir iş günüň dowamynda emissiýanyň bolandygy ýa-da bolmandygy hakyndaky maglumatlary diňe Türkmenistanyň Merkezi bankynyň Müdiriýeti bilýär. Bu ýerde emissiýanyň gündelik balansy düzülýär.

Hasaplaşyk - kassa merkezlerinden emissiýa edilýän pullar täjirçilik banklary-nyň amal kassalaryna geçirilýär we ol ýerden şol banklaryň müşderilerine berilýär, ýagny nagt pullar kärhanalaryň kassalaryna ýa-da gönüden-göni ilata ýetirilýär. Şunlukda, müşderileriň hasabyndan pullar islendik wagtda hasapdan aýrylyp bilinýär.

Diýmek, nagt pullar goýum hasaplardaky nagt däl pullardan emele gelýärler, täjirçilik banklary tarapyndan döredilen pul toplumynyň bir bölegini düzýärler. Türkmenistanda umumy pul toplumynyň 

 bölegini nagt pullar tutýarlar.

Türkmenistanyň Prezidenti 

Gurbanguly BERDIMUHAMEDOW:
Soňky ýyllarda milli manadymyzyň    hümmetini durnukly saklamagy başardyk. Bu maliýe syýasatynyň uly ýeňşidir.
  4.  Pul dolanyşygy, onuň mazmuny we düzümi. Ykdysadyýetiň   dürli nusgalarynda pul dolanyşygynyň aýratynlyklary                
4.1. “Pul dolanyşygy” düşünjesi, onuň mazmuny we düzümi
Pul dolanyşygy - ýurduň içki ykdysady aýlanyşygynda we daşary ykdysady gatnaşyklar ulgamynda nagt we nagt däl görnüşde hereket edip, harytlaryň we hyzmatlaryň satylmagyna, şonuň ýaly hem hojalyklaryň haryt däl töleglerine hyzmat edýär.

Pul dolanyşygynyň esasy bolup pul birligi, pul toplumy, pul ulgamy we        pul-karz syýasaty çykyş edýär.

Pul birligi taryhy emele gelip, kanun tarapyndan berkidilen, harytlaryň we hyzmatlaryň nyrhlarynyň, pul mukdarynyň milli ölçeg birligidir. Türkmenistanyň Merkezi banky baradaky kanunda, bankyň esasy maksatlarynyň biri, manadyň goraglylygyny we durnuklylygyny, onuň tölege ukyply we daşary ýurt walýutasyna bolan kursyny üpjün etmelidir diýip kesgitlenilýär.

Pul toplumy nagt we nagt däl pul serişdeleriniň, şonuň ýaly hem beýleki töleg serişdeleriniň jemidir.
Pul-karz syýasaty pul-karz gurallaryny özünde jemleýär (pul toplumyny, ätiýaçlygyň möçberini, göterimiň derejesini, karzyň möhletini, gaýtadan maliýeleşdirmegiň göterim hakyny we ş.m.), şonuň ýaly hem pul, karz kadalaşdyryjy institutlary (Merkezi banky, Maliýe we Ykdysadyýet Ministrligini we ş.m.) öz içine alýar.

Pul ulgamy pul aýlanyşygyny guramaklygyň görnüşi bolup, taryhy häsiýete eýedir. Ol ykdysady ulgamyň manysyna we pul-karz syýasatynyň esasyna laýyklykda üýtgeýär. 

Pul dolanyşygy - ýeterlik derejede çylşyrymly gurluş bolup, ol puluň esasy manysyna häsiýetnamany, şeýle hem onuň guralyny we ýurduň ykdysady we durmuş ösüşine puluň täsirini we ony ulanmaklygyň  usullaryny özünde jemleýär.

Pul dolanyşygynyň orny, ony dogry guramaklyk aşakdaky ýagdaýlarda: 

1. Töleg-hasaplaşyk ulgamynda we hojalyk aýlanyşygynyň sazlaşygynda ýüze  çykýar. 

Eger şonuň ýaly sazlaşyk bolmasa, onda pul hereketiniň ýolunda ”çiş” emele gelýär, pul we hojalyk aýlanyşygy haýallaýar, tölegsizlik ösýär.
2. Harytlaryň gytçylygyna ýol bermän, harytlaryň bazarynda teklibiň we islegiň sazlaşygyny üpjün etmäge ukyplylygy ýüze çykýar. Bu wezipäni üstünlikli çözmekde dolanyşykdaky puluň mukdaryny dogry kesgitlemek aýratyn ähmiýete eýedir.

3. Hojalyk aýlanyşygynyň artykmaç pullar bilen doldyrylmagy bahanyň ýokarlanmagynyň hasabyna ýeňil peýdanyň gazanylmagyna, bäsleşigiň peselmegine getirýär. Pul toplumynyň ýetmezçilik etmegi diňe harytlaryň natural alyş-çalşygyna getirmän (barter, iki taraplaýyn hasaplaşyk) baha deňeçerliginiň bozulmagyna, salgyt ulgamynyň täsiriniň peselmegine getirýär, sebäbi býujet tölegleri "janly" pullar bilen tölenilmän, olaryň natural ekwiwalentinde amala aşyrylýar. 

4. Bazara gatnaşýan taraplarda, aýlyk tölenilmeginiň dolanyşyk serişdelerini maliýeleşdirmeklige puluň yzygiderli ýetmezçilik etmegi ýüze çykýar. Bu ýetmezçiligi otnositel hasaplamak bolar, sebäbi puluň uly bölegi "kölegeleýin ykdysadyýetde" hereket etmek bilen salgytdan gaça durýar we daşary ýurtlara äkidilip ”offşor” kompaniýalaryň hasaplarynda ýerleşdirilýär.

Günbatar edebiýatlarynyň köpüsinde pul dolanyşygyna kesgitleme ýokdur. Garaşsyz döwletleriň arkalaşygyna girýän ýurtlarda meselä degişli çap edilen edebiýatlarda, dürli-dürli kesgitleme berilýär.

Biziň pikirimizçe pul dolanyşygy nagt we nagt däl görnüşdäki pul belgileriniň üznüksiz hereketidir. Şeýle kesgitleme pul dolanyşygynyň häzirki wagtdaky mazmunyna doly gabat gelýär, sebäbi hereketi diňe pul belgileri amala aşyrýar. Haryt aýlanyşygynda bolşy ýaly, pul aýlanyşygy hem gymmat dolanyşygy hökmünde çykyş edýär. Sebäbi metal pullaryň (altynyň ýa-da kümşüň) hususy gymmaty bolýar. Ol onda görkezilen nominala laýyk gelýär. Şeýlelikde pul gymmatynyň hereketi bilen haryt gymmatynyň hereketi bir wagtda bolup geçýär. Gymmat aýlanyşygy, haryt aýlanyşygy bilen pul aýlanyşygyny birleşdirýär.

Häzirki wagtda pul aýlanyşygy gymmat aýlanyşygy däldir, sebäbi nagt we nagt däl pul belgileriniň gymmaty, olaryň nominaly bilen deňeşdirlende örän ujypsyzdyr. Şonuň üçin oňa üns bermekligiň zerurlygy ýokdur (Şeýlelikde, häzirki wagtda diňe haryt aýlanyşygyny gymmat aýlanyşygy diýip hasaplamak bolýar).
Ykdysady edebiýatlarda, köplenç, "Pul dolanyşygy", "Töleg dolanyşygy" bilen "Pul aýlanyşygyny", "Pul-töleg dolanyşygyny" garyşdyrýarlar. Ýöne bu düşünjeler özara tapawutlanýarlar. Şeýlelikde, pul dolanyşygy düşünjesi töleg dolanyşygy bilen deňeşdirilende has çäklidir.

Töleg dolanyşygy-ýurtda hereket edýän töleg serişdeleriniň üznüksiz hereketidir. Ol öz içine diňe bir puluň hereketini däl-de, beýleki töleg serişdelerini (çekleri, depozit sertifikatlaryny, wekselleri we ş.m.) hem alýar. Şeýlelikde, pul dolanyşygy töleg dolanyşygynyň aýrylmaz bölegi bolup çykyş edýär. Pul aýlanyşygy öz gezeginde, pul dolanyşygynyň aýrylmaz bölegi bolup hyzmat edýär. Pul belgileriniň aýlanyşygy, olaryň bir ýuridiki ýa-da fiziki tarapdan hemişe başga tarapa geçmegini aňladýar.

Diňe nagt pullar aýlanyp bilýärler. Nagt däl pul belgileriniň bank hasaplarynda depozit ýazuw görnüşleri aýlanmaýarlar. Her bir haryt ýa-da haryt däl geleşikler, ýa-da tölegler bankdaky hasaplarda täze ýazuwy talap edýär. Şonuň üçin "pul aýlanyşygy" düşünjesi diňe pul dolanyşygynyň bir bölegine, ýagny nagt-pul dolanyşygyna degişlidir.

Pul-töleg dolanyşygyna pul dolanyşygynyň bölegi diýilip düşünilýär. Ýöne haçanda, pul töleg serişdesi hökmünde hereket edende, ol nagt we nagt däl dolanyşyga bagly bolmaýar.

Dolanyşykdaky pullar üç wezipäni ýerine ýetirýärler: töleg, aýlanyşyk we maýa toplamak. Soňky wezipäni pullaryň ýerine  ýetirýänligi üçin olaryň hereketi ”duralgasyz” bolmaýar. Olar öz hereketini wagtlaýynça bes eden ýagdaýlarynda maýa toplaýyş wezipesini ýerine ýetirýärler. 

Pullar dolanyşykda bolanlarynda puluň gymmat ölçegi wezipesini ýerine ýetirmeýärler. Puluň bu wezipesini dolanyşyga çenli, harytlaryň nyrhyny kesgitlemeklik bilen ýerine ýetirýärler. Şonuň üçin puluň wezipesi, diňe pul dolanyşygyna girýän pul toplumynyň, ýagny dolanyşykdaky puluň ululygynyň köpelmegine täsir edýär.

Pul dolanyşygy pul hereketiniň aýratyn akymlaryndan emele gelýär:

· Merkezi banklar bilen täjirçilik banklaryň arasynda;

· Täjirçilik banklaryň arasynda; 

· Kärhanalaryň we guramalaryň arasynda ;

· Banklaryň, kärhanalaryň we guramalaryň arasynda;

· Banklaryň we ilatyň arasynda ;

· Kärhanalaryň, guramalaryň we ilatyň arasynda;

· Fiziki taraplaryň arasynda;

· Dürli wezipeli maliýe institutlarynyň we banklaryň arasynda;

· Dürli wezipeli maliýe institutlarynyň we ilatyň arasynda emele gelýärler.

Şonuň üçinem bu pul akymlary garşylyklaýyn hereket edýärler.

Pul dolanyşygynyň düzümini dürli alamatlar boýunça kesgitläp bolýar.  Olardan, has giňden ýaýrany dolanyşykdaky hereket edýän puluň görnüşüne baglylykda toparlara bölünmegidir. Bu alamata baglylykda pul dolanyşygy nagt däl we nagt-pul dolanyşyklaryna bölünýärler. Ýöne bu görnüşleri boýunça toparlara bölmegiň wajyplygyna garamazdan, ol pul dolanyşygynyň aýratyn bölekleriniň ykdysady mazmunyny açyp gökezmeýär. Şonuň üçinem pul dolanyşygynyň bu alamatynyň toparlanmagy bilen birlikde, beýleki alamatyna-gatnaşyklaryň häsiýetine baglylykda pul dolanyşygynyň, ol ýa-da beýleki görnüşiniň hyzmat etmegi zerurdyr.

Pul dolanyşygynyň bu alamatyna baglylykda olar üç topara bölünýärler:

· pul-hasaplaşyk dolanyşygy, haçanda fiziki we ýuridiki taraplaryň harytlara we hyzmatlara we haryt däl borçnamalara hasaplaşyk gatnaşyklaryna hyzmat edilende;

· pul-karz dolanyşygy, hojalyklaryň karz gatnaşyklaryna hyzmat edýän pul-               -hasaplaşyk dolanyşygy;
· maliýe - pul dolanyşygy, hojalyklaryň maliýe gatnaşyklaryna hyzmat edilýär. 
Iň soňunda, pul dolanyşygyny subýektleriň arasynda pul hereketine baglylykda toparlara bölmek mümkin. Bu alamata baglylykda pul dolanyşygy şunuň ýaly bolýar:

· banklaryň arasyndaky dolanyşyk (bankara dolanyşyk);

· banklar bilen ýuridiki we fiziki taraplaryň arasyndaky dolanyşyk, (bank dolanyşygy);
· ýuridiki taraplaryň arasyndaky dolanyşyk;
· ýuridiki we fiziki taraplaryň arasyndaky dolanyşyk;
· fiziki taraplaryň arasyndaky dolanyşyk. 
4.2. Dürli ykdysady nusgalarda pul dolanyşygynyň aýratynlyklary 
Ykdysadyýetiň dürli nusgalary pul dolanyşygynyň häsiýetinde yz galdyrýarlar, ýöne onuň düýp manysyny we düzümini üýtgetmeýärler. Bu pul dolanyşygynyň administratiw-paýlaýyş we bazar ykdysadyýetindäki aýratynlyklarynda has äşgär ýüze çykýar.

Ykdysadyýetiň administratiw-paýlaýyş nusgasynda pul dolanyşygynyň aşakdaky aýratynlyklary bardyr:

· nagt we nagt däl aýlanyşyklar hojalygyň paýlaýyş gatnaşyklaryna hyzmat edýärler. Tutuş jemgyýetçilik önümi birinji ýagdaýda-material-tehniki üpjünçilik ulgamynyň üsti bilen; ikinji ýagdaýda bolsa, döwlet söwda nokatlary ulgamynyň üsti bilen aýlyk hakyna laýyklykda paýlanylýar;

· kanunalaýyklykda nagt we nagt däl aýlanyşyklara bölünýär, nagt aýlanyşygyň haýsy gatnaşyklara, nagt däl aýlanyşygyň haýsy gatnaşyklara hyzmat etmelidigini döwlet belleýär. Şunlukda nagt däl aýlanyşyk esasan, önümçilik serişdeleriniň paýlanyşyna hyzmat edýär, nagt aýlanyşyk bolsa, sarp ediş predmetleriniň paýlanyşyna hyzmat edýär;

· döwlet tarapyndan uzak möhletleýin meýilleşdirişiň obýekti bolup hyzmat edýär;

· diňe döwlet eýeçiligi görnüşiniň çäklerinde hereket edýär;

· merkezleşdirilýär - onuň başlangyç we tamamlaýjy döwürleri döwlet bankynda jemlenýär;

· nagt däl we nagt-pul aýlanyşyklary biri-birine baglanyşyksyz hereket edýärler;

· nagt däl we nagt-pul belgileriniň emissiýasyna döwlet monopoliýasy bar;

· bank multiplikatorynyň mehanizmi ýok.

 
Ykdysadyýetiň bazar nusgasynda pul dolanyşygynyň aýratynlyklary:

· hojalykda, esasan, bazar gatnaşyklaryna we paýlaýyş gatnaşyklarynyň ujypsyz bölegine hyzmat edýär;

· nagt däl we nagt-pul aýlanyşyklarynyň arasynda anyk kanunalaýyk bölünişik ýok;

· döwletiň täjirçilik banklarynyň, ýuridiki we fiziki taraplaryň çaklaýyş meýilleşdirmesiniň obýekti bolup hyzmat edýär;

· eýeçiligiň dürli görnüşlerinde hereket edýär;

· merkezleşdirilmeýär - onuň başlangyç we tamamlaýjy döwürleri dürli täjirçilik we döwlet banklarynda jemlenýär;

· nagt däl we nagt-pul aýlanyşyklary biri-biri bilen berk baglanyşykda hereket edýärler - nagt-pul aýlanyşygy diňe nagt däl aýlanyşygyň esasynda amala aşyrylýar;

· nagt däl pullaryň emissiýasyny täjirçilik banklaryň ulgamy amala aşyrýar, nagt pullaryň emissiýasyny Merkezi bank amala aşyrýar;

· bank multiplikatorynyň mehanizmi hereket edýär. 
4.3. Bazar gatnaşyklary bilen pul dolanyşygynyň arabaglanyşygy

Ykdysadyýetiň bazar nusgasynda pul dolanyşygynyň bazar gatnaşyklary ulgamy bilen arabaglanyşygy aşakdaky ýaly görkezilendir.

















  4.1-nji şekil 








Ýokarky şekilden görnüşi ýaly bazar gatnaşyklaryň ulgamy iki görnüşe bölünýär: pul-haryt we pul-haryt däl gatnaşyklar. Pul-haryt gatnaşyklarynyň aýratynlygy, diňe pul däl-de, eýsem, haryt (gymmat) dolanyşygynyň hem bolup geçýänligindedir. Sebäbi puluň hereketi oňa garşylyklydyr.
Pul-haryt däl gatnaşyklarda, gymmat aýlanyşygy bolup geçmeýär, diňe pullaryň eýeleri çalyşýarlar. Mysal üçin, karz resurslarynyň bazarynda karz berijiniň wagtlaýyn pul serişdeleriniň möçberi azalýar, şonuň bilen birlikde onuň beýleki bazarlara çykmak hukugy peselýär. 

Karz alyjynyň bolsa, puly köpelýär hem-de beýleki bazarlara çykmak mümkinçiligi artýar.

Pul dolanyşygynyň her bir bölegi bazar gatnaşyklarynyň özüne degişli bölegine hyzmat edýär. Pullar dolanyşygyň bir böleginden, beýleki bölegine erkin geçip bilýärler. Bu bolsa olar bazar gatnaşyklarynyň birinden beýlekisine çalt geçirmeklige şert döredýär. Beýleki bazarlardan tapawutlylykda, walýuta bazarynda dolanyşygyň anyk bir bölegi hyzmat etmeýär. Ol bu dolanyşygyň möçberini ýa-ha kemeldýär, ýa-da artdyrýar.   

Türkmenistanyň Prezidenti 

Gurbanguly BERDIMUHAMEDOW:
Nagt pul hasaplaşyklary bilen bir hatarda, dünýäniň öňdebaryjy tilsimatlaryna daýanyp nagt däl hasplaşyklaryň ulanylyşynyň gerimini hem düýpli giňeltmelidir.Ýurdumyzda hereket edýän bankomatlaryň, töleg terminallarynyň, plastik kartlaryň giň ýaýran ulgamyny döretmegi baş maksat edip goýmalydyr.

5.  Nagt däl pul dolanyşygynyň guralyşy

5.1 Nagt däl pul dolanyşygynyň manysy
Pul hasaplaşyklarynyň esasy bölegi hyzmatdaşlaryň hojalyk amallarynda-       -üpjün edijiler bilen satyn alyjylaryň, sargaýjylaryň, potratçylaryň, ýük iberijileriň,  ulag edarasynyň, salgyt töleýjiniň, býujetiň, karz berijiniň we karz alyjynyň arasynda nagt pullary (kagyz kupýuralary we monetalar) ulanmazdan, olaryň hasaplary boýunça buhgalter ýazgylaryny geçirmeklik bilen amala aşyrylýar. Bu hasaplaşyklar dolanyşyk çykdaýjylaryny kemeldýärler, hojalyk we hasaplaşyk amallarynyň kanunylygyna gözegçilik etmäge mümkinçilik berýärler. Ýöne nagt pullar bilen geçirilýän hasaplaşyklaryň gürrüňsiz bir ykdysady artykmaçlygy bardyr: nagt pullaryň kömegi bilen harytlaryň, hyzmatlaryň ýa-da borçnamalaryň ýerine ýetirilýän wagty pullaryň geçirilýän pursady bilen gabat gelýär, şonuň üçin hyzmatdaşlaryň degişli bergidarlygy ýüze çykmaýar. 

Nagt däl hasaplaşyklar ýazgylaryň geçirilmegi bilen baglydyr, ýagny karzyň gelip çykmasy pullaryň ulanylmagy bilen bagly bolýar. Bu pullar dolanyşyga döwlet emission institutyndan – Türkmenistanyň Merkezi bankyndan, ondan bolsa depozit emissiýasynyň üsti bilen bank ulgamyna girýärler. Şunuň bilen baglylykda bu pullar bank ulgamynyň çäginden çykyp bilmeýärler we şonuň netijesinde şeýle pullar bilen hasaplaşyklar geçirilende banklar hyzmatdaşlaryň arasyndaky araçyllara öwrülýärler, hasaplaşyklara gatnaşyjylaryň özleri bolsa bankyň müşderileri bolýar-lar. Müşderiler banklarda hasaplary açýarlar, olaryň her biri beýan görnüşinde bol-ýarlar, onuň bir tarapynda müşderiniň ygtyýarlaryna gelýän pul serişdeleri (hasap-lara geçirmeklik), beýleki tarapynda bolsa olaryň aýrylmagy (hasapdan öçürilmegi) görkezilýär. Bu amallaryň netijesi bolup, haýsy hem bolsa bir senäniň ýagdaýyna görä (amal gününiň ahyryna) pul serişdeleriniň galyndysy (saldo) çykyş edýär. 

Banklar müşderilere hasap açmaklyga we ony ýöretmeklige höwesli bolýarlar. Sebäbi bankda saklanylýan pul serişdelerini özleriniň täjirçilik dolanyşy-gynda wagtlaýyn peýdalanmaga hukuk gazanýarlar. Müşderi töleg üçin niýetlenen serişdeleri islendik wagt ulanyp biler, şunuň bilen baglylykda banklar üçin bu serişdeler talap edilýänçä depozitler bolup hyzmat edýärler. Olar boýunça tölenilýän göterimler iň pes derejede bellenilýär. Müşderi özüne hasaplaşyk hyzmatyny ýerine ýetirjek banky saýlanda birnäçe şertlerden ugur alýar. Olaryň has wajyplary bankyň ygtybarlylygy, geçirilýän hasaplaşyk amallarynyň tizligi, komission baýraklaryň pes bahalanmasy, bank edarasynyň ýakynda ýerleşmegi we beýlekilerdir. Müşderiniň hasabyny ýöretmek bilen bagly bolan özara gatnaşyklar bank hasabynyň şertnamasyny ýa-da hasaplaşyk-kassa hyzmatynyň şertnamasyny baglaşmak bilen resmileşdirilýär. Müşderi bankyň bildirýän şertlerine laýyklykda hasap açmaklyk teklibi bilen banka ýüz tutýar, bankyň müşderiniň teklibinden ýüz öwürmäge haky ýokdur. Teklipden ýüz öwürmek diňe obýektiw şertler bilen ýa-da kanunda göz öňünde tutulan bolsa esaslandyrylyp bilner. Haçanda bank hasap şertnamasyny baglaşmakdan boýun gaçyrsa, müşderi kazyýete ýüz tutmaga hukuklydyr. Bu ýagdaýda bank müşderä ýetirilen zyýanyň öwezini dolmalydyr.

Müşderiniň hasabyna gelen pul serişdelerini bank degişli resminamalary alan gününiň ertesi geçirýär, ýöne şertnamada has gysga möhletiň göz öňünde tutulmagy  hem mümkindir. Müşderiniň ygtyýar bermegi bilen pul serişdeleriniň hasapdan öçürilmegi hem, şol wagtda amala aşyrylýar. Müşderiniň öz hasabyndan serişdeleri aýyrmaklyga ygtyýar bermedik ýagdaýynda, bank ony diňe kazyýetiň, prokuraturanyň, jenaýat agtaryş guramalarynyň, salgyt gullugynyň çözgütleri esasynda, ýa-da şeýle ygtyýarlygyň hökman däl ýagdaýlarynda (serişdeleriň ylalaşyksyz aýrylmagy) hasapdan aýyryp bilýär. Bankyň müşderiniň serişdeleriniň sarp edilýän ugurlaryny kesgitlemäge we barlamaga, şeýle-de onuň hasapda saklanýan serişdelerine bolan hukugyny hiç-hili görnüşde çäklendirmäge haky ýokdur. Hasapda pul serişdeleriniň mukdarynyň ýeterlikli ýagdaýynda, onuň eýesine bildirilýän talaplar kalendar nobatlylyk tertibinde tölenilýär, ýagny talaplaryň gelýän wagty göz öňünde tutulyp tölenilýär. Eger ähli talaplary birbada ýerine ýetirmäge mümkinçilik bolmasa, onda serişdeleriň hasaba gelip gowuşmaklygyna baglylykda tölegiň aýratyn nobatlylygy güýje girýär. Bu nobatlylyk kärhananyň batan ýagdaýynda, onuň talaplaryny kanagatlandyrmak üçin bellenilen tertibe gabat gelýär. Bir nobata degişli bolan talaplar, kalendar nobatlylyk tertibinde tölenilýär. Aýratyn nobatlylyk tertibinde serişdeler hasapdan aýrylanda, olara degişli resminamalar hemişe biraz saklanylyp we resminamada görkezilen jemden artykmaç tölenilýär. Sebäbi oňa tölegiň gijikdirilenligi üçin puşmanlar goşulýar. 

Eger bank müşderiniň hasaba geçirmeklik ýa-da pul serişdelerini ondan aýyrmaklyk görkezmelerini berjaý etmese, ýa-da degişli serişdeleri öz wagtynda müşderiniň hasabyna geçirmese, esaslandyrylmadyk ýagdaýda hasapdan serişdeleri aýyrsa, onda bank şol jeme degişli göterimleri tölemelidir. Göterimleriň möçberi bankyň hasap hakynyň derejesi bilen kesgitlenilýär. Bank hasaplary we olar boýunça amallary bank gizlinlikde saklaýar. Bu maglumatlary diňe müşderileriň özleri we ýuridiki hem-de fiziki taraplaryň täjirçilik syrlaryna aralaşmaga kanun tarapyndan ygtyýar edilen döwlet guramalarynyň almaga hukuklary bardyr. Bank syryny aýan edenligi üçin müşderi bankdan özüne ýetirilen zyýanyň öwezini dolmaklygy talap edip bilýär. Bank hasaplary (müşderileriň hasaplary) boýunça amallary geçirmekligiň ýokarda görkezilen kadalary ähli banklar üçin umumydyr. Şunuň bilen birlikde Türkmenistanyň banklary öz müşderilerine hasaplaryň dürli-dürli görnüşlerini hödürleýärler. Olaryň her biri müşderiniň we onuň geçirýän hasaplaşyk amallarynyň aýratynlyklaryny göz öňünde tutýar. 

Türkmenistanda bank hasabynyň giňden ýaýran we hojalyklaryň hasaplaşyklarynda esasy ulanylýan görnüşi hasaplaşyk hasabydyr.  Ol ykdysady we hukuk taýdan doly özbaşdaklyga eýe bolan kärhanalar we guramalar üçin açylýar. Bu kärhanalar ýuridiki tarapyň hukugyna eýedirler; gutarnykly buhgalter hasabyny ýöredýärler; salgydy özleri töleýärler we banklar bilen karz gatnaşyklaryna girýärler; hyzmatdaşlary bilen islendik geleşikleri baglaşýarlar we ony ýerine ýetirýärler. Hasaplaşyk hasaby açylanda müşderi-kärhanalar banka birnäçe resminamalar tabşyrýarlar:

· arza;

· kärhananyň döwlet belligine alnandygy baradaky maglumatlar;
· kärhanany döretmek baradaky dörediji şertnamasynyň we onuň düzgünnamasynyň nusgalary;
· kärhananyň ýolbaşçysynyň we baş hasapçysynyň ygtyýarlyklaryny tassyklaýan resminamalar;
· olaryň gollarynyň nusgasynyň kartoçkasy;
· müşderi - kärhananyň möhüriniň yzy;
· salgyt we statistiki guramalarda, býujetden daşarky gaznalarda kärhanalaryň hasaba alnandygy hakyndaky güwänama.
Bu resminamalar bankyň müşderiniň adyndan ýerine ýetirýän hasaplaşyk amallarynyň kanunylygyny, açyklygyny we hakykylygyny ýüze çykarmak üçin zerurdyr. 

Ýuridiki tarapyň hukugyna eýe bolmadyk we telekeçilik işi bilen meşgullanmaýan guramalara we edaralara banklar gündelik hasaplaryny açýarlar. Bular döwlet býujetiniň serişdeleriniň hasabyna maliýeleşdirilýän, jemgyýetçilik we döwlet guramalarydyr hem-de edaralarydyr. Islendik hasaplaşyk amallaryny ýerine ýetirip bolýan (kanunçylyga ters gelmeýän bolsa) hasaplaşyk hasaplaryndan tapawutlylykda, gündelik hasaby boýunça amallaryň görnüşleri çäklendirilýärler. Müşderiniň gündelik hasabyndaky pul serişdeleri, onuň özünden ýokarda durýan guramanyň tassyklan smetasyna berk laýyklykda sarp edilýär. Gündelik hasaplary ýuridiki tarap bolmadyk kärhanalaryň düzümleýin bölümleri we şahamçalary ücin hem açylýar. Bu hasaplara serişdeler diňe ýokary guramalardan esasan, zähmet haky hem-de käbir hojalyk çykdaýjylary tölemeklik üçin geçirilýär. Şahamçanyň beýleki ähli tölegleri we pul serişdeleriniň gelmekligi baş kärhananyň hasaplaşyk hasabynyň üsti bilen amala aşyrylýar. 
Hasaplaşyk kömekçi hasap üçin hem amallaryň çäklendirilen sanyny bellemeli. Hasaplaşyk hasabyna, degişlilikde, ol garaşly ýa-da goşmaça hasap hökmünde çykyş edýär. Hasaplaşyk hasabynyň eýesiniň (baş kärhananyň) adyna açylýar, hasabyň açylan ýerinde baş kärhananyň şahamçasy ýa-da haýsy hem bolsa başga bir bölümi, köplenç söwda bölümi ýerleşen bolmaly. Bölümde baş kärhananyň harytlary nagt pula satylýan bolmaly. Nagt girdeji banka tabşyrylýar we hasaplaşyk kömekçi hasabyna geçirilýär. Belli bir wagtdan soň serişdeler nagt däl tertipde baş kärhananyň bankynyň hasaplaşyk hasabyna geçirilýär. Hasaplaşyk kömekçi  hasabyny jemleýji, ýagny ýygnaýjy hasap hökmünde häsiýetlendirip bolýar. 

Daşary ýurt walýutasynda amallary geçirýän kärhanalar we guramalar banklarda walýuta hasabyny açýarlar. Türkmenistanyň täjirçilik banklary öz müşderileriniň daşary ýurt walýutasynda hasaplaşyklary geçirmekleri üçin Merkezi bankdan degişli ygtyýarnamany almalydyrlar. Rezident-müşderiler ygtyýarlandyry-lan diýilip atlandyrylýan bu banklarda gündelik we üstaşyr (tranzit) diýilýän iki sany deň hereket edýän hasaplary açyp bilýärler. 
Gündelik walýuta hasabyna Türkmenistanyň çäklerinde alynýan ähli nagt serişdeler girýärler. Bu hasap boýunça galyndynyň ulanylmagy üçin, gündelik walýuta hasabyndaky serişdeleriň hasaby daşary ýurt walýutasynda hem-de manatda  ýöredilýär. Walýuta manatlara geçirilende Merkezi bankyň hümmeti ulanylýar. Kursuň (hümmetiň) üýtgemegi bilen emele gelýän tapawutlar müşderiniň işiniň maliýe netijelerine degişli edilýär. 

Eksport walýuta girdejisi üstaşyr hasabyna gelip gowuşýar. Onuň bir bölegi kanuna laýyklykda hökmany tertipde döwlete satylmaly. Ol Merkezi bankyň walýuta ätiýaçlyklaryna geçirilýär, beýleki bölegi kärhananyň ygtyýarynda galýar. Şeýlelik bilen, eksport walýuta girdejisi üstaşyr hasabyň üstünden geçýär we iki bölege bölünýär. Onuň bir bölegi daşary ýurt walýutasynda gündelik walýuta hasabyna, beýleki bölegi bolsa döwlete satylan walýutanyň manada barabarlygy görnüşinde hasaplaşyk hasabyna geçirilýär. Ýörite üstaşyr walýuta hasaby, içerki walýuta bazarynda satyn alnan we import harytlarynyň, daşary ýurt iş saparlarynyň tölegleri üçin niýetlenen daşary ýurt walýutasyny saklamak üçin ulanylýar. Şu hasapdaky öz wagtynda ulanylmadyk walýuta hökmany tertipde walýuta bazarynda yzyna satylmalydyr. 

Türkmenistanyň Merkezi bankynyň rugsat bermegi bilen rezident kärhanalar daşary ýurt banklarynda hem walýuta hasabyny açyp bilýärler. Bu hasaplaryň zerurlygy Türkmenistanyň ygtyýarlandyrylan banklarynyň käbir walýuta amallaryny ýerine ýetirmeklige mümkinçilikleriniň ýoklugy bilen şertlenendir. 

Rezident däl kärhanalar Türkmenistanyň ygtyýarlandyrylan banklarynda hem walýutada hem manatda walýuta hasabyny açyp bilýärler. Ýöne olaryň hereket etmek tertibi rezident kärhanalaryň şoňa meňzeş hasaplaryndan birneme tapawutlanýar.

Iri möçberlerde düýpli gurluşyk işlerini alyp barýan kärhana, köplenç, bu işi gündelik amallardan aýrybaşgalaşdyrýar. Şu maksat bilen kärhana aýratyn hasap-düypli goýumlary maliýeleşdirmek hasabyny açýar. Oňa düýpli goýumlary maliýeleşdirmek üçin niýetlenen serişdeler geçirilýär we ondan düýpli gurluşyk bilen bagly bolan çykdajylar tölenilýär. Kärhananyň wagtlaýyn boş pul serişdeleri hem gündelik dolanyşykdan aýrybaşgalandyrylyp bilner. Bu serişdeler kärhananyň hasaplaşyk hasabyndan aýrylýar we kesgitlenen möhletde depozit hasabyna geçirilýär. Bank bu serişdeler üçin göterimler töleýär, bu tölegler hasaplaşyk hasabyndaky serişdeleriň töleginden ep-esli köpdür.

Ykdysadyýetiň käbir pudaklarynyň guramaçylyk aýrarynlyklary hasaplaryň özboluşly görnüşleriniň bolmagyny şertlendirýär, bu hasaplar boýunça pudaklaryň kärhanalary nagt däl hasaplaşyklary amala aşyrýarlar.

Býujet serişdelerini toplamak we sarp etmek üçin döwlet býujetiniň hasaplary ulanylýar. Býujet serişdeleriniň maksada laýyk ulanylmagyna döwlet tarapyndan berk gözegçilik edilýär. Döwlet býujetiniň serişdeleri döwlet gaznaçylygyna gelip gowuşýar, soňra olaryň maksatlaýyn ulanylmagy berk ýola goýulýar.

Eger öz üstüne şertnama boýunça borçnamany alýan edaralaryň hasaplary dürli banklarda açylýan bolsa, onda banklaryň arasynda özara hasaplaşyklary geçirmekligiň zerurlygy ýüze çykýar. Olar habarçy hasaplaryň iki görnüşiniň üsti bilen ýerine ýetirilýär. Olaryň birinji görnüşi düzgün bolşy ýaly, Türkmenistanyň banklarynyň daşary ýurt banklar bilen hasaplaşyklarynda ulanylýar. Banklar biri-     -birine müşderi bolýarlar. Satyn alyja (töleýjä) hyzmat edýän bank, haryt üpjün edijiniň (pul tölegini alyjynyň) bankynda habarçy hasabyny açýar. Bank tejribesinde bu hasap ”NOSTRO-biziň hasabymyz sizde” diýilip atlandyrylýar. Üpjün edijiniň banky edil şunuň ýaly hereket edýär we satyn alyjynyň banky üçin şonuň ýaly atlandyrylýan hasaby açýar, ýöne satyn alyjynyň banky ony ”WOSTRO – siziň  hasabyňyz mende” diýip atlandyrylýar. Başgaça oňa ”LORO” hasaby diýilýär. Bu hasaplar banklar tarapyndan özara esasda, şeýle hem birtaraplaýyn tertipde açylyp bilinýär. Şeýlelik-de banklar bu hasaplaryň hereket etmek şertlerini (olaryň üstüni dolmak tertibi, olara hyzmat etmek boýunça komission baýraklar we ş.m.) ylalaşýarlar. Töleg geçirilende satyn alyjynyň banky özüniň hasaplaşyk hasabyndan ”WOSTRO” (”LORO”) hasabyna zerur bolan jemi geçirýär. 

Bankara hasaplaşyklaryň habarçy hasaplaryny ulanmazdan hem, banklar öz müşderileriniň hasaplaryna pul serişdelerini geçirip bilýärler. Bu amallara şahamaçaara dolanyşyklar diýilýär. Olar, köplenç, ýagdaýlarda bir bankyň bölümleriniň (şahamçalarynyň) arasyndaky hasaplaşyklarda ulanylýar. Bu ýagdaýda pul serişdeleriniň banklaryň arasyndaky hereketi ýörite bank habarnamasynyň-awizo1 – kömegi bilen amala aşyrylýar. Şahamçaara dolanyşyklaryň düzgüni ”LORO” hasaplary bilen deňeşdirilende, täjirçilik banklaryň arasyndaky birek-         -birege bolan ynamyň has ýokary derejesini göz öňünde tutýanlygy bilen tapawutlanýar.
__________

1awizo-pul serişdelerini kabul etmek ýa-da aýyrmak boýunça hasaplaşyk amalynyň ýerine ýetirilişini mälim edýän bank haty.

5.2. Nagt däl hasaplaşyklaryň guralyşy
Ýurdumyzda nagt däl töleg dolanyşygy kesgitli ýörelgeleriň esasynda guralýar.

Hasaplaşyklary guramaklygyň ýörelgeleri, olary geçirmekligiň esaslandyryjy başlangyjydyr. Ýörelgeleri berjaý etmeklik hasaplaşyklaryň olara bildirilýän talaplara laýyk gelmegini, ýagny hasaplaşyklaryň öz wagtynda geçirilmegine, ygtybarlylygyna, netijeliligi üpjün etmäge şert döredýär.
Birinji ýörelge- hasaplaşyklary we tölegleri amala aşyrmaklygyň hukuk tertibi islendik häzirki zaman jemgyýetinde töleg ulgamynyň esasy düzüm bölegi hökmünde tutýan orny bilen şertlenendir. Bazar dolanyşygy aslynda dürli borçnamalaýyn gatnaşyklaryň jemini emele getirýär. Olar anyk bergidaryň karz berijiniň peýdasyna kesgitli borçnamalaryň ýerine ýetirilmegi bilen baglydyr. Kärhanalaryň, hususy taraplaryň, döwletiň oz borçnamalaryny ýerine ýetirmekligi töleg ulgamynyň kömegi bilen üpjün edilýär. Nagt däl hasaplaşyklar pul serişdeleriniň hereketi däl-de, eýsem pul borçnamalarynyň hereketidir. Şeýlelikde, müşderiniň banka bolan talaplarynyň göwrümi onuň hasaplaşyk (gündelik) hasabynda aňladylýar. Banklaryň habarçy hasaplarynda bolsa habarçy banklara (olaryň esasysy bolsa Türkmenistanyň Merkezi bankydyr) bildirilýän talaplaryň jemi görkezilýär. Hasaplaşyk gatnaşyklarynyň çylşyrymlylygy we wajyplygy kadalaşdyrmaklygyň üsti bilen bir görnüşi bellemekligiň zerurlygyny kesgitleýär. Kadalaşdyrmaklygyň binýady bolup kanunlar we kanuny aktlaryň (Prezidentiň we hökümetiň kararlary), şeýle hem hasaplaşyklary kadalaşdyrmaklygy ýerine ýetirýän döwlet guramalarynyň kadalaşdyryjy aktlarynyň toplumy hyzmat edýär. Halkara hasaplaşyklarynyň ösmegi bu ulgama degişli konwensiýalary we kadalaşdyryjy aktlary peýdalanmak zerurlygyny ýüze çykarýar. Hasaplaşyklary kadalaşdyrmak-lygyň esasy kanuny çeşmelerine: Türkmenistanyň Raýat Bitewi Kanuny, Türkme-nistanyň Prosessual kodeksi, Türkmenistanyň Arbitraž prosessual kodeksi degişlidir. 

Kadalaşdyrmagyň ýörite kanunlary we kanuny aktlary ”Türkmenistanyň Merkezi banky hakyndaky”, ”Täjirçilik banklary we bank işi hakyndaky” 2011-nji ýylyň 25-nji martynda kabul edilen kanunlary, 2009-nji ýylda “Türkmenistanda nagt däl hasaplaşyklar” hakynda kabul edilen Düzgünnamany we beýlekileri öz içine alýar.

Töleg ulgamynyň baş kadalaşdyryjy guramasy Türkmenistanyň Merkezi bankydyr. Türkmenistanyň Merkezi bankyna:

· hasaplaşyklary geçirmekligiň we ulanylýan resminamalaryň düzgünleri-ni, möhletlerini hem-de ülňülerini bellemeklik; 
· hasaplaşyklaryň, şol sanda KLIRING1 ulgamyny utgaşdyrmak, kadalaş-dyrmak we ygtyýarlandyrmaklyk degişlidir.
_________________

1Kliring -  iberilen harytlar, edilen hyzmatlar üçin nagt däl hasaplaşyklary, özara   amal hasaplaşyklary geçirmek.

Ol ýa-da beýleki ýurtda hasaplaşyklaryň guralyşy köp ýagdaýlarda emele gelen däpler, işjeň endikler we bank adatlary bilen şertlenendir. Hususanda, ABŞ-da, Kanadada, Beýik Britaniýada, Fransiýada debet geçirimlerine, Germaniýada, Niderlandlarda, Şwesiýada, Belgiýada, Ýaponiýada kredit geçirimlerine artykmaçlyk berilýär.  

Ikinji ýörelge- hasaplaşyklary bank hasaplary boýunça amala aşyrmaklyk. Hasaplaşyklaryň satyn alyjyda, şeýle hem satyjyda bar bolmaklygy hasaplaşygyň zerur şertidir. Degişli kanuny resminamalara laýyklykda ýuridiki we fiziki taraplar olar üçin açylan hasaplar boýunça nagt däl hasaplaşyklary bankyň üstünden geçirýärler. Hasaplaşyk hyzmatlaryny amala aşyrmak üçin bank bilen müşderiniň arasynda bank hasabynyň şertnamasy, özbaşdak ikitaraplaýyn (gatnaşyjylaryň hukuklary, şeýle hem borçlary görkezilýär) raýatlyk, hukuk şertnamasy baglaşylýar. Kärhanalaryň bankdaky hasabynyň hukuk resmileşdirmesi we onuň hereket etmegi kärhanalaryň döredilmegi baradaky ulanylýan tertibe, olaryň hukuk derejesine, şeýle hem Türkmenistanyň Merkezi bankynyň degişli görkezijilerine laýyklykda kesgitlenilýär.

Üçünji ýörelge tölegleriň üznüksiz ýerine ýetirilmegini üpjün edýän likwidlilik1 derejesini saklamaklykdyr. Bu ýörelgäniň berjaý edilmegi-                       -borçnamalaryň gürrüňsiz ýerine ýetirilmeginiň girewidir. Ähli töleýjiler (kärhanalar, banklar we ş.m) serişdeleriň gelmegini, olaryň hasapdan aýrylmagyny meýilleşdirmelidirler, ýetmezçilik edýän resurslary öňünden gözläp tapmalydyrlar (karz almaklyk ýa-da aktiwleri satmaklyk ýoly bilen), ýagny özleriniň bergi-             -borçnamalaryny öz wagtynda ýerine ýetirmelidirler. 

Dördünji ýörelge töleýjiniň tölege razylygynyň (akseptiň) bolmagy. Bu ýörelge aşakdakylary ulanmaklyk bilen ýerine ýetirilýär:

· hasabyň eýesiniň serişdeleri hasapdan aýyrmak baradaky görkezmelerine şaýatlyk edýän degişli töleg gurallarynyň (çek, ýönekeý weksel, töleg tabşyrygy) ulanylmagy;

· ýa-da serişdeleri alyjylar tarapyndan ýazylan ýörite razylyk (aksept) resminamalarynyň (töleg talaby-tabşyrygy, töleg talaplary, geçirilýän wekselleriň) ulanylmagy. 

Şunuň bilen birlikde kanunçylykda serişdeleri aýyrmaklygyň jedelsiz ýagdaýlary hem (töleýjileriň razyçylygy bolmasa-da salgytlar we beýleki hökmany tölegler boýunça bergiler, käbir jerimeler, şeýle hem ýylylyk, elektrik energiýasy we kommunal hyzmatlary üçin razyçylyksyz serişdeleriň aýrylmagy göz öňünde tutulandyr.
______________________

        1Likwidlik-aktiwleriň gymmatly zatlaryň nagt pula öwrülmeklik ukyplylygy; karz alyjylaryň öz bergidarlyk borçnamalaryny öz wagtynda tölemeklik ukyplylygy.
Bäşinji ýörelge tölegiň möhletliligi – bazar ykdysadyýetiniň düýp manysyn-dan gelip çykýar, onuň aýrylmaz şertleriniň biri töleg borçnamalarynyň öz wagtynda doly ýerine ýetirilmegidir. Bu ýörelgäniň ähmiýeti, harytlaryň önümçiligine, hyz-matlara üznüksiz sarp edilýän serişdeleriň, satyn alyjylaryň tölegleriniň hasabyna, baglaşylan şertnamalarda göz öňünde tutulan möhletlerde öweziniň dolunmagy-dyr.

 Tölegleriň möhletleriniň yzygiderliliginiň arasynyň üzülmegi serişdeleriň aýlanyşygynyň bozulmagyna we iň soňunda töleg ýetmezçiliginiň ýüze çykmagyna getirýär.

Altynjy ýörelge hasaplaşyklary ýerine ýetirmekligiň dogrulygyna, olary geçirmekligiň bellenilen düzgünnamasynyň berjaý edilişine ähli gatnaşyjylaryň gözegçiligi-öňünden, gündelik we soňky görnüşlere bölünýär.

Kärhanalar we banklar tarapyndan geçirilýän gözegçiligiň kesgitlenen aýratynlyklary bolýar. Hususanda banklar, satyjylaryň we satyn alyjylaryň salgyt gulluklarynyň, ilatyň, býujetiň, býujetden daşarky guramalaryň arasyndaky araçyllyk wezipesini ýerine ýetirmek bilen, olaryň hasaplaşyk düzgünleriniň berjaý edilişine gözegçilik edýärler.

Banklaryň öz aralaryndaky hasaplaşyklara banklaryň gözegçiligi özboluşly häsiýete eýedir. Ýöne, tejribäniň görkezişi ýaly, kärhanalarda maliýe menejmentiniň ösmänligi sebäpli şertnamalaýyn borçnamalaryň ýerine ýetirilişiniň gözegçiligi ýeterlik derejede guralan däldir. Döwlet tarapyndan eýeçiligiň dürli görnüşindäki kärhanalaryň bu düzgüni berjaý edilişiniň gözegçiliginiň guraly hem sazlaşdyrylan däldir. Bu sebäpler öz gezeginde töleg ýetmezçiliginiň döremeginiň esasy kynçylyklaryna öwrülýär. Netijede hasaplaşyklaryň beýleki ýörelgeleriniň hem ulanylşy gowşaýar. Türkmenistanda bu bellenilen kemçilikleri aradan aýyrmak maksady bilen Hormatly Prezidentimiz Gurbanguly Berdimuhamedowyň ýolbaşçylygynda 2008-nji ýylda Türkmenistanyň Prezidentiniň ýanyndaky Ýokary Gözegçilik edarasy döredildi. 

Ýedinji ýörelge hasaplaşyga gatnaşyjylaryň şertnamalary berjaý edilýänligi üçin olaryň emläk jogapkärçiligi. Bu ýörelgäniň düýp manysy, şertnamalaýyn borçnamalaryň bozulan ýagdaýynda raýat-hukuk jogapkärçiliginiň zyýanlaryň öwezini dolmak, jerimeleri tölemek we beýleki jogapkärçiligi duýmak çäreleriniň ulanylmagy bilen düşündirilýär. Bu ýörelge altynjy ýörelge bilen berk baglanyşyklydyr. Şonuň üçin gözegçilik degişli derejede ýola goýulsa, onda özüňe degişli we hyzmatdaşlaryň borçnamalaryny ýerine ýetirmezligi aradan aýrylýar we ýetirilen zyýanyň öwezini dolulygyna ýapmak mümkinçiligi döreýär. Türkmenistanyň ykdysadyýetine bazar gatnaşyklarynyň aralaşmagy bilen hasaplaşyklaryň özara gatnaşyklar ulgamynda köpsanly kanunlar we kanuny aktlar kabul edildi. Olaryň arasynda borçnamalaryň bozulanlygy üçin emläk jogapkärçiliginiň güýçlendirilmegine degişli namalar esasy orun eýeleýärler. 

5.3. Nagt däl hasaplaşyklaryň görnüşleri we olaryň häsiýetnamasy
Nagt däl hasaplaşyklar bellenilen görnüşdäki hasaplaşyk resminamalarynyň esasynda we degişli resminama aýlanyşygyny berjaý etmeklik bilen ýerine ýetirilýär. Hasaplaşyk resminamalarynyň görnüşlerine, tölegiň usulyna we resminama aýlanyşygynyň guralyşyna baglylykda serişdeleri töleýänleriň we olary alýanlaryň bankynda nagt däl hasaplaşyklaryň töleg tabşyryklary, töleg talaby-tabşyrygy, akkreditiwler, çekler we töleg talaby ýaly esasy görnüşleri ulanylýar.

Hasaplaşygyň görnüşi we düzgüni kärhanalaryň arasyndaky baglaşylan şertnamada kesgitlenilýär. Hasaplaşyklaryň ol ýa-da beýleki görnüşi saýlanylanda kärhana tarapyndan hasaplaşyklara gatnaşýanlaryň arasyndaky hojalyk gatnaşyklarynyň häsiýeti, üpjün ediji bilen sargyt edijiniň ýerleşýän ýeri; amallaryň zähmet talap edijiligi, dolanyşyk harajatlary; töleg serişdeleriniň çeşmeleri; töleg kepilligi; pul serişdeleriniň, resminamalaryň we haryt aýlanyşygynyň tizligi; ikitaraplaýyn gözegçilik mümkinçiligi we ş.m. ýagdaýlaryň göz öňünde tutulmagy zerurdyr.
Töleg tabşyryklary bilen geçirilýän hasaplaşyklar häzirki wagtda Türkmenistanda has giňden ýaýran nagt däl hasaplaşyklaryň bir görnüşidir. Töleg tabşyrygy kärhananyň hyzmat edýän banka özüniň hasabyndan kesgitlenilen jemiň geçirilmegi barada berýän tabşyrygydyr (5.1-nji şekil).
5.1-nji şekil
Harytlara soňraky tölegleri geçirmeklikde töleg tabşyryklary 
bilen hasaplaşyklar

	Üpjün ediji


	1
	Satyn alyjy

	          2



	Üpjün edijiniň banky


	3
	Satyn alyjynyň banky


Bu ýerde,
1- harydyň iberilmegi (hyzmatyň ýerine ýetirilmegi); 

2- töleg tabşyrygynyň banka geçirilmegi we töleýjiniň hasabyndan serişdeleriň aýrylmagy;

3- serişdeleriň üpjün edijiniň bankyna geçrilmegi we satyjynyň hasabyna alynmagy;

4- üpjün edijä onuň bank hasabyna serişdeleriň alnandygyny habar bermeklik. ______________________

1Akkredetiw-resminamada görkezilen şertlere laýyklykda kesgitli möçberde puly tölemeklik barada tabşyrygy öz içine alyp görkezýän maliýe resminamasy.

Hasaplaşyklaryň bu görnüşi bazar ykdysady şertlerinde giňden peýdalanylmaga niýetlenendir.
Töleg tabşyryklary bilen geçirilýän hasaplaşyklar tölegleriň köp görnüşini amala aşyrmaklykda ulanylýar. Olaryň kömegi bilen öňünden tölenilýän we potratçylar, napaga we ätiýaçlandyryş gaznalarynyň guramalary zähmet haky başga banklardaky hasaplara serişdeler geçirilende işgärler bilen, salgyt we gaýry töleglerde, banka ýygymlar tölenende hasaplaşyklar geçirilýär. 

Töleg tabşyryklary ýazylan gününden başlap, 10 günüň dowamynda hakyky güýjüni saklaýar (ýazylan güni hasaba alynmaýar) we diňe hasapda serişdeleriň bar bolan ýagdaýynda töleýjiden ýerine ýetirmek üçin kabul edilýär (eger-de bank bilen hasabyň eýesiniň arasynda başga ylalaşyk göz öňünde tutulan bolmasa).  

 Töleg tabşyrygynda görkezilýän satyjynyň we alyjynyň hyzmat edýän banklara berilýän kodlardaky sanlary şu aşakdakylary aňladýar:

1. Başky üç san (1,2,3): 390 – Türkmenistan döwlet belgisi;

2. Ortaky üç san (4,5,6): Bankyň ýerleşýän sebitini aňladýar: 101–Aşgabat şäherinde, 201–Ahal welaýatynda; 601–Balkan welaýatynda; 701–Mary welaýatynda; 801–Lebap welaýatynda; 901– Daşoguz welaýatynda.

3. Soňky üç sanyň birinjisi (koduň tertip boýunça 7-nji sany) bankyň haýsy täjirçilik bankyna degişlidigini aňladýar: 

    1 – Merkezi bank;  

    2 – Daşary ykdysady döwlet täjirçilik banky;

    3 – “Türkmenbaşy” döwlet täjirçilik banky;

    4 – “Daýhanbank”  döwlet täjirçilik banky;

    5 – “Türkmenistan” döwlet täjirçilik banky;

    6 – “Halkbank” döwlet täjirçilik banky;

    7 – Gaýry banklar. Olara türkmen-türk bilelikdäki täjirçilik banky,      “Sadaret” Eýran banky, “Senagat” paýdarlar täjirçilik banky degişlidir.

4. Bankyň kodunyň soňky 2 sany bolsa bankyň Türkmenistanyň Merkezi bankynyň guramasynda  hasaba alnyş  tertip belgisini  aňladýar.

Salgyt kodlarynyň sanlary bolsa şu alamatlary aňladýar:

1. Başky üç san salgyt töleýji müşderiniň ýerleşýän ýerini: 101-salgyt töleýjiniň Aşgabat şäheriniň Köpetdag etrabynda ýerleşýändigini, 102-salgyt töleýjiniň Aşgabat şäheriniň Azatlyk  etrabynda ýerleşýändigini, 103-salgyt töleýjiniň Aşgabat şäheriniň Prezident Nyýazow adyndaky etrabynda ýerleşýän-digini, 104-salgyt töleýjiniň Aşgabat şäheriniň Çandybil etrabynda ýerleşýändigini aňladýar. 202-210-çenli sanlar salgyt töleýjileriň Ahal welaýatynda ýerleşýändigini, ýagny 201-salgyt töleýjiniň Abadan şäherinde  ýerleşýändigini, 202-salgyt töleýjiniň Ruhabat etrabynada ýerleşýändigini, 203-salgyt töleýjiniň Baharly etrabynda ýerleşýändigini, 204-salgyt töleýjiniň Gökdepe etrabynda  ýerleşýändigini,            205-salgyt töleýjiniň Kaka etrabynada ýerleşýändigini, 206-salgyt töleýjiniň Babadaýhan etrabynda ýerleşýändigini, 207-salgyt töleýjiniň Sarahs etrabynada ýerleşýändigini, 208-salgyt töleýjiniň Tejen etrabynada ýerleşýändigini, 209-salgyt töleýjiniň Ak bugdaý etrabynada ýerleşýändigini,  209-salgyt töleýjiniň Altyn Asyr etrabynada ýerleşýändigini görkezýär.

     301-310-a çenli sanlar salgyt töleýjiniň Balkan welaýatynda ýerleşýändigini aňladýar.
401-410-a çenli sanlar salgyt töleýjiniň Daşoguz welaýatynda ýerleşýändigini aňladýar.

      501-510-a çenli sanlar salgyt töleýjiniň Lebap welaýatynda ýerleşýändigini aňladýar.
      601-610-a çenli sanlar salgyt töleýjiniň Mary welaýatynda ýerleşýändigini aňladýar.

       2. 4,5,6-sanlar salgyt töleýjiniň eýeçiligiň haýsy görnüşine degişlidigini aňladýar. Ýagny 111-161 belgili sanlar salgyt töleýjiniň Döwlet eýeçiligindäki kärhanalardygyny; 211-221-hususy eýeçilikdäki kärhanalary, 122-belgili sanlar  ýuridiki tarap bolmadyk telekeçileri, 311 jemgyýetçilik guramalary (kärdeşler arkalaşyklary, ýaşlar, dini guramalaryny), 701-721-731-paýdarlar jemgyýetlerini  aňladýar.

3. 7,8,9,10,11,12-salgyt töleýjiniň hasaba alnyş belgisini aňladýar.    

Nagt däl hasaplaşyklary geçirmek üçin banklara habarlaşyk hasaplary berilýär.   Banklaryň habarlaşyk hasaplary 9 belgiden ybarat bolup, bu sanlar şu alamatlary  aňladýar:

· 1,2,3 sanlar  bankyň alamatyny, ýagny 101-Türkmenistanyň Merkezi bankyny,

201-Türkmenistanyň Daşary ykdysadyýet döwlet täjirçilik bankyny,                  301- “Türkmenbaşy” döwlet täjirçilik bankyny; 401-“Daýhanbank” döwlet täjirçilik bankyny; 501- “Türkmenistan” döwlet täjirçilik bankyny;                    601- “Halkbank” döwlet täjirçilik bankyny; 701- beýleki banklary aňladýar.

· 4, 5, 6 sanlar habarlaşyk banklarynyň hasabynyň belgisini aňladýar.

· 7 san bankyň habarlaşyk hasabynyň barlag sanyny (açaryny) aňladýar;

· 8, 9 sanlar Türkmenistanyň Merkezi bankynyň guramasynda bankyň hasaba

alnan tertip belgisini aňladýar.         

Taraplaryň ylalaşyklaryna baglylykda tabşyryklar bilen geçirilýän tölegler möhletinde, möhletinden öň we möhletinden soň geçirilip bilinýär. 

Möhletli töleg hakujy töleglerinde, ýagny haryt ugradylmanka (5.2-nji şekil) haryt ugradylandan soň, ýagny harydyň göni ylalaşygy esasynda (5.1-nji şekil) ýa-da uly geleşiklerede bölekleýin tölegler üçin ulanylýar.  

Möhletlinden öň we möhleti geçirilen tölegleri taraplaryň maliýe ýagdaýyna zyýan ýetirmezden şertnama gatnaşyklarynyň çäklerinde amala aşyrmaklyk mümkindir. 

5.2-nji şekil
Harytlara (hyzmatlara) öňünden tölenilende töleg 
tabşyryklary bilen hasaplaşyklar

	
Üpjün ediji


	1

	Satyn alyjy

	Üpjün edijiniň banky

	Satyn alyjynyň banky


Bu ýerde,
1- öňünden tölemeklik esasynda harytlary ibermeklik (hyzmatlary ýerine ýetirmeklik) boýunça şertnama baglaşmak; 

2- töleg tabşyrygyny banka bermeklik we töleýjiniň hasabyndan serişdeleri aýyrmaklyk;

3- serişdeleri üpjün edijiniň bankyna geçirmeklik we satyjynyň hasabyna ýazmaklyk;

4- üpjün edijiniň bankyna serişdeleriň geçirilenligi barada üpjün edijä habar bermeklik;

5- harydyň iberilmegi (hyzmatlaryň ýerine ýetirilmegi)

Töleg tabşyryklarynyň kömegi bilen haryt we haryt däl amallar ýerine ýetirilýär. Şeýlelikde hemme haryt däl tölegler doly derejede töleg tabşyrygynyň üsti bilen amala aşyrylýar.

Haryt we hyzmat hasaplaşyklarynda töleg tabşyryklary aşakdaky ýagdaýlarda ulanylýar:

· Eger, tabşyrykda haryt-ulag resminamasynyň belgisine we wagtyna bellik edilip, töleýjiniň harytlary alanlygy we hyzmatlary ýerine ýetirenligi tassyklanylanda alnan harytlara we ýerine ýetirilen hyzmatlara (ýagny haryda gönimel razyçylyk ýoly bilen);

· öňünden tölenilýän tölegler we hyzmatlar üçin (eger-de öňünden tölemeklik şertnamada görkezilip, tabşyrykda hem bellik edilen bolsa);

· haryt amallary boýunça karz bergidarlygyny üzmek üçin;

· kazyýetiň we arbitražyň kararlary boýunça, harytlara we hyzmatlara hasaplaşyk geçirilende;

· jaýyň kärende tölegi üçin;

· ulag, kommunal, durmuş kärhanalarynyň tölegleri üçin we ş.m.     

Haryt däl amallaryň hasaplaşyklarynda töleg tabşyryklary aşakdaky ýagdaýlarda ulanylýar: 

· býujet töleglerinde;

· bank karzy üzülende we karz göterimleri tölenilende;

· döwlet durmuş ätiýaçlandyryş guramalaryna serişdeler geçirilende;

· paýdarlar jemgyýetleri döredilende esaslyk maýa serişdeler geçirilende;

· paýnamalary, obligasiýalary, depozit sertifikatlary, bank wekselleri  alnanda;

· dürli jerimeler tölenilende;
Bir bank tarapyndan üç ýa-da ondan köp satyja hyzmat edilen ýagdaýynda umumy töleg tabşyrygy ýazylyp bilner.

Bank tarapyndan töleg tabşyryklary töleýjiniň hasaplaşyk hasabynda töleg üçin ýeterlik serişdeleriň bolan ýagdaýynda ýerine ýetirmeklige kabul edilýär.   Eger-de, serişde bolmadyk ýa-da ýeterlik bolmadyk ýagdaýynda tabşyryklar kabul edilmän töleýjä gaýtarylýar. 

Töleg tabşyrygy hasaplaşygynyň artykmaçlygy olar döwletara harytlar satylanda hem ulanylýar.

Hasaplaşygyň bu görnüşinde töleg tabşyrygy banka tiz tabşyrylan ýagdaýynda ýerine ýetirilen işiň we edilen hyzmatlaryň hereketi bilen tölegiň hereketi maksimal ýakynlaşýar. Ýöne hasaplaşygyň bu görnüşinde töleg doly kepillendirilmeýär. Üpjün edijä tölegleriň öz wagtynda gelip gowuşmagy diňe satyn alyjynyň tölege ukyplylygyna bagly bolman, eýsem banka pul serişdelerini geçirmeklik üçin töleg tabşyryklarynyň öz wagtynda ýazylmagyna baglydyr. Serişdeleriň meýilnamadan daşary gaýtadan paýlanylmagy mümkin, ýagny ikitaraplaýyn bergidarlygyň ýüze çykmagy (debitorlyk, kreditorlyk) öňünden tölenilen ýagdaýlarda, hakujy töleglerinde töleg tabşyrygynyň dowamlylygynyň hasaplaşyklary haýallatdyrmagy mümkin.

Tabşyryklar bilen amala aşyrylýan hasaplaşyklaryň görnüşleriniň biri bank bilen ylalaşylan (aksept) görnüşdir. Hasaplaşygyň bu görnüşi aşakdaky ýagdaýlarda ulanylýar: 

· bir ilatly ýerlerdäki býujet guramalarynyň alan harytlaryna we ýerine ýetirilen hyzmatlaryna, şeýle hem maliýe guramalary tarapyndan býujet girdejileri aragatnaşyk kärhanalarynyň üsti bilen yzyna gaýtarylanda;

· harytlara we hyzmatlara aragatnaşyk kärhanalarynyň üsti bilen hasaplaşyk geçirmeklikdäki hyzmatlary üçin;

· ulag edaralary bilen bir gezeklik hasaplaşyk geçirilende we ş.m.   
Eger, töleýjiniň aýratyn balans hasabynda tabşyrygyň jemi deponirlenen bolsa, onda bank tölege razyçylyk berýär.

Ylalaşylan tabşyryklar diňe doly jemi tölemeklige kabul edilýär. Ylalaşylan tabşyrygyň jeminden nagt görnüşde gaýtargy almaklyk we olary nagt pula çalyşmaklyga rugsat berilmeýär. 

Bank tarapyndan ylalaşylan tabşyryklar bilen hasaplaşyklar geçirmeklik isleýän töleýji, tabşyrygy özüne hyzmat edýän banka ylalaşmak üçin tabşyrýar. Bank aýratyn hasapda tabşyrygyň jemini deponirleýär. Tabşyrygyň bir nusgasy (bank guramasynyň möhri goýulan) töleýjiniň ynanylan adamsyna berilýär. Aragatnaşyk, ulag kärhanalarynda ylalaşylan töleg tabşyryklary kabul edilende olaryň hasaplaşyk hasabyna serişdeleri geçirmeklik üçin banka tabşyrylýar. Ylalaşylan tabşyryklardaky ulanylmadyk jem töleýjiniň hasaplaşyk hasabynda ylalaşylan bankyň tabşyrygy boýunça dikeldilýär. 

Ylalaşylan töleg tabşyryklary bilen hasaplaşylanda töleg kepillendirilýär, ýöne pul serişdeleriniň öňünden deponirlenmek zerurlygy zerarly pul serişdeleriniň aýlanyşygynyň haýallamagy mümkin. Ylalaşmak amaly köp zähmeti talap edýär.

Meýilnama tertipli tölegleriň hasaplaşyklary. Häzirki zaman ykdysady edebiýatlarda bu hasaplaşyklaryň düşündirilişine dürli çemeleşmeler bar. Köplenç, olara töleg tabşyryklary bilen geçirilýän hasaplaşyklaryň bir görnüşi hökmünde garaýarlar, sebäbi meýilnamaly tölegleriň hasaplaşyklarynda töleg tabşyrygy esasy resminama bolup çykyş edýär. Ýöne, beýle diýmeklik, bu hasaplaşyklarda gaýry hasaplaşyk resminamalaryň (çekleriň, wekselleriň) ulanylmaýandygyny aňlatmaýar. 

Şeýlelik bilen, üpjün edijiler bilen satyn alyjylaryň arasyndaky yzygiderli we hemişelik gatnaşyklarda hasaplaşyklar şertnamalaýyn esasda, töleg tabşyryklaryny ulanmak, hasaplaşyklar meýilnama tertipli tölegler bilen amala aşyrylýar.

Üpjün ediji şertnama esaslanyp, öz üstüne önümi bellenilen möçberlerde we kesgitlenen möhletlerde ugratmaga borçnama alýar. Satyn alyjy şertnamada görkezilen möhletlerde (her gün ýa-da döwürleýin) tölegleriň yzygiderliliginden we üpjün etmekligiň meýilnamalaýyn möçberlerinden ugur almak bilen meýilnamalaýyn töleg geçirmeklige borçlanýar. 

Hasaplaşyklaryň meýilnamalaýyn töleglerine geçilende geleşige gatnaşyjylar özlerine hyzmat edýän banklara ylalaşyklaryň nusgasyny, hyzmatdaşlar hakyndaky maglumatlary, hasaplaşyk döwürleriniň dowamlylygy hakyndaky maglumatlary, tölegleriň möhletlerini we töleg geçiriljek hasaplary hem-de hasaplaşyklary tamamlamak tertiplerini iberýärler.

Her bir meýilnamalaýyn töleg üçin aýratyn resminama-töleg tabşyrygy ýazylýar we banka geçirilýär (resminama satyn alyjy tarapyndan ýazylýar).

Her aýda tölegleriň amala aşyrylyşynyň dogrulygy, hakyky ugradylan önümleriň ýa-da ýerine ýetirilen hyzmatlaryň gymmatyna laýyklykda barlanylýar.

Şertnamada kesgitlenilişine görä, geleşige gatnaşyjylaryň biri, hasaplaşyk gatnaşyklaryna gözegçilik edýär. Hasaplaşygy anyklamagyň netijelerine baglylykda gaýtadan hasaplamaklyk geçirilýär. Eger töleg doly geçirilmedik bolsa, aýratyn töleg tabşyrygy bilen üsti doldurulýar, tölegiň artykmaç tölenilen ýagdayynda aratapawut geljekki tölegleriň hasabyna ýazylýar. Meýilnamalaýyn tölegler önümleriň ugradylmagy bilen pul serişdeleriniň gelip gowuşmaklygynyň arasyndaky wagt üzňeligini iň pes derejä getirýärler, hasaplaşyklary geçirmekligi ýönekeýleşdirýärler, taraplara özleriniň pul dolanyşygyny has-da takyk kadalaşdyrmaklyga mümkinçilik döredýärler. Hasaplaşyklaryň bu görnüşiniň üstünlikli ulanylmagynyň hökmany şerti bolup, durnukly maliýe ýagdaýy we geleşige gatnaşyjylaryň özara baglanşygynyň ýokary derejesi hyzmat edýär. Bu bolsa bazar ykdysadyýetine geçmekligiň häzirki döwründe örän çylşyrymlydyr.

Töleg talaby-tabşyryklary bilen geçirilýän hasaplaşyklar
Biziň ykdysadyýetimizde hasaplaşyk resminamasynyň nagt däl hasaplaşykla-ryň täze görnüşi bolup, töleg talaplary-tabşyryklary bilen geçirilýän hasaplaşyklar çykyş edýär.

Töleg talaplary-tabşyryklary üpjün edijiniň satyn alyja talabydyr. Satyn alyjynyň bankyna iberilen hasaplaşyk we ugradylan harytlaryň resminamala-ryň esasynda önümleriň, ýerine ýetirilen işleriň, edilen hyzmatlaryň gymmaty-ny tölemeklik we töleýjiniň öz hasabyndan serişdeleri aýyrmaklyk baradaky tabşyrygydyr.

Töleg talaplary-tabşyryklary üpjün edijiler tarapyndan ýazylýar we täjirçilik resminamalary bilen birlikde satyn alyjynyň bankyna ugradylýar. Bank töleg talap-  -tabşyrygyny töleýjä geçirýär. (5.3-nji şekil)

5.3-nji şekil
Töleg talaplary-tabşyryklary boýunça hasaplaşyklar

Bu ýerde, 

1- harydyň iberilmegi (hyzmatlaryň ýerine ýetirilmegi); 

1a- töleg talaby-tabşyrygy ugradyjy üpjün edijiden satyn alyjynyň 

     bankyna ugradylmagy;

2- hasaplaşyk resminamalary razylaşmak üçin satyn alyja geçirilýär;

3- razylaşylan hasaplaşyk resminamalary banka gaýtarylýar, ol ýerde satyn alyjynyň hasabyndan serişdeler aýrylýar;

4- serişdeleriň üpjün edijiniň bankyna geçirilmegi we üpjün edijiniň hasabyna ýazylmagy;

5- üpjün edijä serişdeleriň geçirilmegi barada habar berilmegi.  
Töleýjiniň bankyna töleg talaby-tabşyrygy geçirilenden soň üç günüň dowa-mynda ol banka tabşyrmalydyr. Töleýjiniň hasabynda pul serişdeleriniň bar bolan ýagdaýynda resminamalar kabul edilýär.

Şu üç günüň dowamynda töleýji özüne hyzmat edýän banka töleg talaby-      -tabşyrygyny tölejekdigini, tölemejekdigini ýa-da bölekleýin tölejekdigini habar berýär. Şeýle ýagdaýda talap-tabşyrygy ugradyjy resminamalar bilen birlikde we tölegden boýun gaçyrmak baradaky habarnamany gönüden göni üpjün edijä gaýtarýar. Töleg talaby-tabşyrygyny doly ýa-da bölekleýin tölemek barada ylalaşylan ýagdaýynda, töleýji ony degişli taraplaryň gollary bilen resmileşdirýär we hyzmat edýän banka tabşyrýar. 

Hasaplaşyklaryň akkreditiw görnüşiniň çäkleri ýeterlik derejede giň däl, onuň nagt däl hasaplaşyklaryň düzüminde tutýan orny hem uly däl, ýöne bazar ykdysadyýetine çenli hem, häzirki wagtda hem örän durnukly. Hasaplaşygyň bu görnüşiniň düýp manysy, töleýjiniň öz bankyna hasapda öňünden deponirlenen serişdeleriň, ýa-da bankyň kepilligi boýunça, haryt-maddy gymmatlyklaryň tölegini geçirmek barada berýän tabşyrygydyr. Tölegiň şertleri akkreditiw açmaklyk baradaky töleýjiniň arzasynda göz öňünde tutulýar.   

Akkreditiw bankyň şertleýin pul borçnamasy bolup, ol müşderiniň tabşyrygy boýunça şertnama esasynda onuň garşydaş hyzmatdaşynyň peýda-syna berilýär. Akkreditiwi açan bank (emitent bank), üpjün edijä töleg geçirip bilýär ýa-da başga banky şu tölegleri geçirmeklige ygtyýarlandyryp bilýär. Şeýle ýagdaýda akkreditiwde görkezilen resminamalaryň ählisi banka berilmeli we akkreditiwiň beýleki şertleri ýerine ýetirilmeli.

Eger-de töleýjiniň tabşyrygy boýunça akkreditiwi ýazan bank (emitent bank) serişdeleri töleg tölemek üçin başga banka, üpjün edijiniň bankyna geçiren ýagdaýynda, onda üpjün edijiniň bankynda “Akkreditiwler”-hasaby aýratyn balansda açylýar.

Biziň ýurdumyzda nagt däl hasaplaşyklaryň Düzgünnamasyna laýyklykda akkreditiwleriň şu görnüşleri hereket edýär:   
· örtülen (deponirlenen) ýa-da örtülmedik (kepillendirilen);

· çagyrylýan we çagyrylmaýan.
Akkreditiwler açylanda emitent bank töleýjiniň hususy serişdelerini üpjün edijiniň bankyna geçirýän bolsa ýa-da oňa karz berýän bolsa, onda akkreditiwler örtülen (deponirlenen) diýlip hasap edilýär (5.4-nji şekil).
5.4-nji şekil

Bu ýerde, 
1- bankyň aýratyn hasabyndan serişdeleri öňünden deponirlemek bilen hasaplaşyklaryň akkreditiw görnüşini ulanmaklyk baradaky şertnamanyň baglaşylmagy;

2- banka akkreditiw açmak baradaky arzanyň, serişdeleri deponirlemek boýunça töleg tabşyrygynyň berilmegi, soňra bolsa satyn alyjynyň hasabyndan serişdeleriň aýrylmagy;

3- serişdeleriň üpjün edijiniň bankyna geçirilmegi we “Akkreditiwler” hasabyna ýazylmagy;

4- akkreditiwiň açylanlygy barada üpjün edijä habar berilmegi;

5- harydyň iberilmegi (hyzmatlaryň ýerine ýetirilmegi);

6- harytlaryň iberilenligini (hyzmatlaryň ýerine ýetirilenligini) tassyklaýan hasaplaşyk resminamalarynyň şertnama laýyklykda üpjün edijiniň bankyna iberilmegi, “Akkreditiwler” hasabyndan serişdeleriň aýrylmagy we üpjün edijiniň hasabyna ýazylmagy;

7- akkreditiwiň ulanylandygy barasynda satyn alyjynyň bankyna habaryň iberilmegi;

8- satyn alyja akkreditiwiň ulanylandygy barada habar berilmegi.

Banklaryň arasynda habarçy gatnaşyklary ýola goýulanda ýerine ýetiriji bankda örtülmedik (kepillendirilen) akkreditiw açylýar. Oňa akkreditiwiň tutuş jemini aýyrmak hukugy berilýär. (5.5-nji şekil) 

 5.5-nji şekil

1- satyn alyjynyň bankynyň tölegi kepillendirmegi esasynda hasaplaşyklaryň akkreditiw görnüşinden peýdalanylyp şertnamanyň baglaşylmagy;

2- banka akkreditiw açmak barada arzanyň berilmegi, bank kepillendirmesiniň ulanylmagy we açylandygynyň balansdan daşary         “bankyň kepillikleri we zamunçylyklary” hasapda aňladylmagy;

3- akkreditiwiň açylanlygy barada we onuň balansdan daşary hasapda aňladylanlygyny habar bermek;

4- akkreditiwiň açylanlygyny üpjün edijä habar bermek;

5- harytlaryň ugradylmagy (hyzmatlaryň ýerine ýetirilmegi); 

6- harytlaryň ugradylmagyny (hyzmatlaryň ýerine ýetirilmegini) tassyklaýan, hasaplaşyk resminamalaryny şertnama laýyklykda üpjün edijiniň bankyna gönükdirmek we serişdeleri onuň hasabyna ýazmak;

7- satyn alyjynyň bankyna debet awizosy ugradylýar, ol ýerde satyn alyjynyň hasabyndan serişdeler aýrylýar, satyn alyjynyň bank hasabynda serişdeleriň bolmadyk ýagdaýynda bank töleýjä karz berýär.

8- satyn alyja onuň hasabyndan serişdeleriň aýyrlandygyny habar bermeklik.

Her bir akkreditiw yzyna çagyrylýan ýa-da yzyna çagyrylmaýan bolmaly. Şu kesgitlemäniň ýok ýerinde akkreditiw yzyna çagyrylýan diýlip hasap edilýär. 

Çagyrylýan akkreditiw emitentden bank tarapyndan, üpjün edijiniň öňünden razyçylygyny almazdan üýtgedilip ýa-da ýatyrylyp biliner. 

Yzyna çagyrylmaýan akkreditiw üpjün edijiniň razylygy bolmasa üýtgedilip ýa-da ýatyrylyp bilinmeýär. Eger-de akkreditiwiň şertlerinde göz öňunde tutulan bolsa, üpjün ediji möhletinden öň akkreditiwden ýüz öwürip bilýär. 

Türkmenistanda akkreditiw diňe bir üpjün ediji bilen hasaplaşyklar geçirmäge niýetlenendir we onuň salgysyny üýtgedip bolmaýar. Akkreditiwler-den nagt pullaryň tölenilmegine ýol berilmeýär.

Hasaplaşygyň akkreditiw görnüşi, esasan, halkara hasaplaşyklarynda giňden ulanylýar. 

 Akkreditiwler boýunça hasaplaşyklaryň möhleti we tertibi töleýji bilen üpjün edijiniň arasyndaky şertnamada kesgitlenilýär. 

Emitent bank tarapyndan kepillendirilen akkreditiwleriň açylyşy satyn alyjy bilen şertleşilmek we beýleki banklar bilen habarçy gatnaşyklaryň şertlerine laýyklykda amala aşyrylýar. Akkreditiwler boýunça tölegler taraplaryň şertnamasynda kesgitlenen möhletiň dowamynda tölenilýär.

Hasaplaşyklaryň akkreditiw görnüşinde esasy düzgünleriň ählisi doly berjaý edilýär: töleg tölemeklik haryt ugradylandan soň amala aşyrylýar; töleg töleýjiniň razyçylygy esasynda geçirilýär; eger-de şertnamada görkezilen ýagdaýlaryň bozulandygy ýüze çykarylsa, onda töleýjä tölegden ýüz öwürmeklige hukuk berilýär; akkreditiw satyn alyjynyň serişdeleriniň hasabyna ýa-da bank karzlaşdyrmasy esasynda açylýar. Hasaplaşykalaryň akkreditiw görnüşiniň oňaýly tarapy tölegiň kepillendirilýänligidir. Şunuň bilen birlikde hasaplaşyklaryň bu görnüşine  birnäçe kemçilikler hem mahsusdyr. Olar öz gezeginde bu hasaplaşygyň ulanylyşyny çäklendirýärler: akkreditiwiň hereket edýän möhletiniň dowamynda satyn alyjynyň serişdeleri onuň hojalyk dolanyşygyndan aýrylýar; haryt dolanyşygy haýallaýar, sebäbi üpjün ediji akkreditiwiň açylandygy baradaky habary alýança taýýar önümi ugradyp bilmeýär we saklamaklyk üçin goşmaça harajatalary çekmeli bolýar.

Çek hasaplaşygy. Çekler bilen hasaplaşyk kärhanalar we ilat tarapyndan harytlara we hyzmatlara töleg tölenilende Türkmenistanyň çäginde ulanylýar.

Çek-töleýjiniň özüne hyzmat edýän bankyna ýazmaça görkezmesi bolup, onda özüniň hasabyndan çeki saklaýana kesgitlenen puluň jemini tölemeklige görkezme berýär. 

Çek beriji  (töleýji) harytlara we hyzmatlara çeki doldurmak we gol çekmek arkaly töleg töleýän tarapdyr.

Çek saklaýjy (üpjün ediji) çekiň üsti bilen tölegi alýan tarapdyr.

Çekleri pul çekleri we hasaplaşyk çekleri diýen görnüşlere bölýärler.
Pul çekleri-çek saklaýana bankdan nagt pullary, mysal üçin, aýlyk haky, hojalyk harajatlary, iş saparlary harajatlary we ş.m. bermek üçin ulanylýar.
Hasaplaşyk çekler nagt däl hasaplaşyklar üçin ulnylýan çeklerdir. Hasaplaşyk çeki kesgitlenen görnüşdäki resminama bolup, çek berijiniň öz bankyna ýazuw (hat) üsti bilen özüniň hasapnamasyndan çek saklaýjynyň hasapnamasyna kesgitlenen puluň jemini geçirmäge berýän buýrugydyr. Hasaplaşyk çeki hem edil töleg tabşyrygy ýaly, töleýji tarapyndan doldurylýar, ýöne töleg tabşyrygyndan tapawutlylykda çek tölegi alyjy-kärhana hojalyk amallarynyň amala aşyrylan wagtynda geçirilýär, ol hem çeki öz bankyna töleg üçin tabşyrýar.

Çekler bilen hasaplaşyk geçirilende töleýji bankdan belli bir mukdarda (10, 15, 20, 25, 50), çek kitapçasyny satyn alýar. Şeýlelikde, ýuridiki taraplar çek kitapçalaryny bankdan alýarlar, olara banklarda esasy hasaplaşyk we beýleki hasapnamalar açylan bolsa, fiziki taraplara goýumlaryny saklaýan banklardan ýa-da olaryň işleýän kärhanalaryndan çek berilýär.

Çek kitapçalaryny bermeklik baradaky amallar ýuridiki ýa-da fiziki taraplaryň arzalary esasynda hemme banklar tarapyndan ýerine ýetirilýär.

Çek hasaplaşyklary töleýjiniň (kärhananyň, goýumçynyň) serişdeleriniň aýratyn hasapda deponirlenmegi bilen baglydyr. Şonuň üçin bank oňa çek depderçesini, onuň hasaplaşyk (gündelik) hasapnamasynda deponirlemek üçin serişdeleriň bolan ýagdaýynda berýär. Aýratyn hasapnamada serişdeleri deponirlemek üçin kärhana banka töleg tabşyrygyny berýär.

Aýratyn hasapnamada bank tarapyndan deponirlenen jem çekiň çägi bolup çykyş edýär, çek beriji kesgitlenen çekiň çäginde jemini ýazyp bilýär we bank tarapyndan şol hasapnamadan tölenilýär. Çek hasaplaşygynyň tejribesinde ýuridiki taraplaryň arasynda “çäklendirilen çek hasaplaşyklary” diýlip atlandyrylýar. 

Çäklendirilen çek kitapçasynyň deponirlenen jemine goşmaça girdeji goşulýar. Çäklendirilen çek kitapçasynyň möhleti üpjün ediji bilen alyjynyň arasynda baglaşylan şertnamada kesgitlenilýär we banka habar berilýär. Kesgitlenen möhletden soň çekler hereket etmeýär we bank tarapyndan kabul edilmeýär.

Çekler on günüň dowamynda hereket edýärler, olaryň ýazylan güni hasaba alynmaýar. Olar çek beriji tarapyndan döwletden kabul edilen hasaplaşyk pul birliginde, tölegiň jeminiň kesgitlenen gününde ýazylýar we çek saklaýja geçirilýär. 

Çek saklaýjy çek berijilerden alan çeklerini özüne hyzmat edýän banka tabşyrýar. Ol öz gezeginde çekleri barlap, töleg üçin çek berijileriň bankyna iberýär.

Çek berijiniň bankynda çekiň jemi serişdeleriň deponirlenen aýratyn hasabyndan aýyryp, çek saklaýjynyň bankyndaky hasabyna geçirilýär. Çekler tölenilenden soň töleýjiniň bankynda galýarlar. Täjirçilik banklary çek hasaplaýjy bilen şertnama esasynda çeki berijiden tölegleri almaklyk jogapkärçiligini öz üstüne alyp bilýärler. Bu ýagdaýlarda çek saklaýjynyň hasabyna serişdelerden çekiň görkezilen güni geçirýär, soňra öz adyndan töleýjiden çekiň jemini talap edýär, töleýjiniň bankyna zerur resminamalary iberýär. 

Çek kitapçasynyň bellenilen möhleti geçenden soň ol banka tabşyrylýar. Eger bellenilen möhleti dolmadyk, aýratyn hasapda ulanylmadyk serişdeler bar we çek kitapçasynyň hemme çekleri ulanylan bolsa, onda töleýjä (ulanylmadyk jemiň çäginde) täze çek kitapçasy berilýär.

Çekleriň nädogry, hyýanatly, zyýanly ulanylmagynyň ýa-da onuň ýitirilmeginiň jogapkärçiligi çek depderçesi berlen kärhananyň üstüne ýüklenilýär. Çek depderçesiniň ýitenligi baradaky habary ulanylmadyk çekleriň belgilerini görkezmek bilen kärhana haýal etmän banka ýetirmelidir. 

Çäklendirilen çek kitapçasy bilen geçirilýän çek hasaplaşyklarynyň artykmaçlyklary: harytlaryň, hyzmatlaryň hereketi bilen tölegiň wagtynyň maksimal derejede ýakynlaşmagy; çeki saklaýja deponirlenen ýa-da bankyň serişdeleriniň hasabyna tölegiň öz wagtynda kepillendirilmegi; hasaplaşyklaryň çalt geçirilmeginiň we tölegleriň wagtynda gelmeginiň hasabyna hasaplaşykdaky serişdeleriň aýlanyşygynyň tizleşmegi; hasaplaşyklaryň ýönekeýligi.

Bu hasaplaşyklaryň kemçilikleri: çylşyrymly nomenklaturaly harytlar üçin hasaplaşyk geçirilende, tölegiň jemini hasaplamak kyn bolan ýagdaýynda ony ulanmaklygyň mümkinçiligi çäklidir, çekiň hereket etmeginiň dowamlylygy (10 gün), ony tölege taýýarlamak möhletini kadalaşdyrmaga mümkinçilik döredýär, ýöne ol öz gezeginde serişdeleriň aýlanyşygynyň haýallamagyna getirýär.

Kärhanalar (guramalar, edaralar) merkezleşdirilen ýagdaýda şertnama esasynda öz işgärleriniň arasynda ýaýratmak maksady bilen çek kitapçasyny almak üçin hat üsti bilen banklara ýüz tutmaga haklydyrlar. 

Onuň üçin kärhanalar öz işgärleriniň banklardaky gündelik hasaplarynyň ýerleşýän ýeri baradaky maglumatlary toplaýarlar, bankdan arza-borçnamalarynyň resminamalaryny alýarlar, hasaplaşyk çek depderçesini almaga isleg bildirýän işgärlere doldurmaklyk üçin berýärler.

Arza-borçnamalar doldurylandan soň ol pasportlar bilen birlikde barlamak we kärhana hasaplaşyk çek kitapçalaryny bermek baradaky meseläni gutarnykly çözmeklik üçin banka tabşyrylýar. 

Goýumçylar arza-borçnamalar esasynda öz goýumlarynyň saklanýan bankyndan hasaplaşyk çek kitapçalaryny alyp bilerler.      
Goýumçylara çek kitapçalary bermeklik amallary (çek kitapçalaryny almaklyk usulyna garamazdan-özbaşdak ýa-da kärhananyň üsti bilen) aýratyn gündelik hasaplarda serişdeleriň deponirlenmegi bilen utgaşdyrylýar. Çek kitapçasynyň aýratyn hasapda deponirlenen jemine bank göterim töleýär (özbaşdak kesgitlenen möçberde), ol hasapnama ýapylanda tölenilýär.

Çek kitapçasynyň möhleti 1 ýyl. Eger ulanylmadyk çekler we gündelik hasapnamada serişdeler galan bolsa, onda bu möhlet ýene-de 1 ýyl uzaldylýar. 

Hasaplaşyk çek kitapçasynyň eýesi çekleri öz kärhanasyna, harytlara we hyzmatlara tölemeklik üçin berýär. Ol öz gezeginde çekleri banklara tölege almaklyk üçin geçirýär. 

Eger töleg üçin tabşyrylan çekleriň jemi aýratyn gündelik hasapda deponirlenen jemden ýokary bolsa, onda bank çeklerde görkezilen jemi töläp, ýetmeýän bölegini goýumdaky gündelik hasapdan aýyrýar ýa-da serişdeleriň bolmadyk ýagdaýynda aýratyn şahsy hasaba degişli edýär. Her bir gijikdirilen gün üçin hasabynyň eýesinden 1% möçberinde jerime alynýar. Goýumçy bergisini üzmedik ýagdaýynda ol jem raýatlyk kazyýetiň üsti bilen alynýar. Ulanylan çek kitaplary yzyna gaýtarylandan soň olaryň eýelerine täze çek kitapçalary berilýär. Çek kitapçalary ýitirilen ýagdaýynda goýumçy öz goýan serişdeleriniň saklanylýan bankyna arza bermelidir. 

Çek kitapçasynyň eýesiniň çeki ulanmak üçin başga birine ynanç hatyny bermäge hukugy bardyr. 

Aksept (töleg talaby) hasaplaşygy. Ýurdumyzyň banklarynda akseptiň  položitel we otrisatel, öňünden we soňundan, doly we bölekleýin diýen görnüşleri ulanylýar.
Položitel aksept görnüşi ulanylanda töleýji her bir hasaplaşyk resminamasy boýunça, hat üsti bilen tölege razylygyny ýa-da närazylygyny habar bermelidir. 

Otrisatel aksept ulanylanda töleýji hat üsti bilen tölegden ýüz öwürmeýändigini banka habar bermelidir. Şertleşilen wagtda töleýji akseptden ýüz öwürýändigini duýdurmasa, ol tölege razy diýip hasaplanylýar.

Öňünden razylaşylýan aksept ulanylanda töleýjiniň hasabyndan pul serişdeleri aýrylmanka üpjün edijiniň talabyna razylygyny aňladýar. Eger töleýji öz närazylygyny üç iş gününiň dowamynda mälim etmese, onda hasaplaşyk resmina-masy razylaşylan diýlip hasap edilýär. Şeýlelikde, hasaplaşyk resminamasynyň ban-ka gelen güni hasaba alynmaýar. Aksept hasaplaşygynyň möhletiniň dolan gününiň ertesi töleg tölenilýär.

Soňundan razylaşylan aksept hasaplaşygynda bankyň tölegleri haýal etmän şol amaly günüň dowamynda tölemekligini aňladýar. Şeýlelikde, töleýjä üç iş gününiň dowamynda tölegden ýüz öwürmeklige hukuk berilýär. 

Aksept hasaplaşygynda töleýjiniň tölegden dolulygyna ýa-da bölekleýin ýüz öwürmekligi hökman esaslandyrylmalydyr.   
Akseptden ýüz öwürmekligiň adaty esaslary:

· sargyt edilmedik haryt;

· harytsyz hasap;

· öň tölenilen haryt;

· ylalaşylan bahanyň ýoklugy;

· harydyň ýalňyş salga iberilmegi we şertnama laýyk gelmeýän beýleki esaslar.

Düzgün boluşy ýaly, akseptden ýüz öwürmekligiň sebäpleri şertnamanyň degişli ýerlerine ýüzlenmek bilen tassyklanylmalydyr. Üpjün ediji bilen töleýjiniň akseptden ýüz öwürmek baradaky dörän her hili jedellerine bank seretmeýär. Şol bir wagtyň özünde aksepte razyçylyk bermek ýa-da ondan ýüz öwürmek taraplaryň birek-biregine arz etmeklik hukugyny aradan aýyrýar. Ol öz gezeginde suduň ýa-da arbitražyň üsti bilen çözülýär. 

Töleg usullarynyň bir görnüşi bolup zaçýot talaby çykyş edýär. 

Zaçýot hasaplaşygynda bergidarlaryň we algydarlaryň özara talaplary we borçnamalary deňululykdaky jemde üzülýär. Diňe olaryň arasyndaky tapawut üçin töleg geçirilýär. Özara zaçýot hasaplaşygy diňe bir kärhanalaryň garşylyklaýyn hasaplaşygynda däl-de, eýsem yzygiderli hasaplaşyklarynda hem ulanylýar. 

Özara zaçýot hasaplaşygy iki kärhananyň, birnäçe kärhanalaryň we pudagara hasaplaşyklarynda ulanylyp bilner. Wagtyna baglylykda hasaplaşyklar birgezekleýin we hemişelik bolýarlar.

Zaçýot hasaplaşygyna dürli hasaplaşyk resminamalary (töleg-talap-                -tabşyryklary, töleg tabşyryklary, çekler) ugradylan harytlar, ýerine ýetirilen hyzmatlar öz wagtynda tölenilmedik tölegi ýa-da zaçýot geçirilýän günündäki tölegler kabul edilýär. 

Her bir zaçýota gatnaşyja (iki kärhananyň arasyndaky birgezekleýin zaçýotdan başgasyna) wagtlaýyn (zaçýot döwründe) aktiw-passiw şahsy hasap açylýar. Ondan beýleki zaçýot gatnaşyjylara serişdeler geçirilýär we onuň özüne hem beýleki kärhanalardan gelýän serişdeler geçirilýär. 

Şahsy hasaplar ýapylan ýagdaýynda emele gelen karz galyndylary zaçýota gatnaşyjylaryň hasaplaşyk ýa-da beýleki hasaplaryna geçirilýär. 

Şahsy hasapda debet galyndysy emele gelen ýagdaýynda, ol zaçýota gatnaşyjylaryň hasaplaşyk hasabyndan üzülýär ýa-da bank edaralary zaçýotyň tamamlanmagy üçin karz berip bilýärler. Karzy üzmekligiň şerti kärhana bilen ylalaşykda banklar tarapyndan kesgitlenilýär. Wagtlaýyn şahsy hasaplar ýapylandan soň gelýän serişdeler karzy üzmeklige gönükdirilýär. Eger bergi bolmasa hasaplaşyk ýa-da beýleki hasaplara geçirilýär. 

Özara zaçýot hasaplaşygynyň artykmaçlygy: ikitaraplaýyn bergidarlyk kemelýär, tölegsizlik aradan aýrylýar, töleg serişdeleri tygşytlanylýar.

Zaçýot hasaplaşygynyň esasynda barter amallary hem ýerine ýetirilýär. Barter geleşikleri-özara haryt alyş-çalyş amallary bolup, harytlara eýeçilik hukugyny berýär (natural alyş-çalyş), daşary söwda birleşikleri görkezilýär. Onda satylýan harytlar üçin pul hasaplaşyklary geçirilmeýär. Bu öz gezeginde geleşige gatnaşyjylara şertnamada görkezilen nomenklaturany, möçber bahany we öz satan harytlarynyň şertini galp ylalaşmaga mümkinçilik döredýär. 

Täjirçilik gatnaşyklarynyň ösmegi bilen hasaplaşyklaryň gijikdirip tölemek usuly wekseli ulanmaklyk esasynda ýüze çykýar. 

Hasaplaşygyň weksel görnüşi
Üpjün ediji bilen töleýjiniň arasynda harytlara we hyzmatlara gijikdirilip tölenilýän töleg (täjirçilik karzy) üçin ýöriteleşdirilen weksel resminamasy esasynda geçirilýän hasaplaşyga hasaplaşygyň weksel görnüşi diýilýär. 

Weksel - bu kanun esasynda berkidilen görnüşde hökmany ýazuw bergidarlyk-borçnamasy bolup, onuň eýesine bergidardan wekselde görkezilen puluň jemini jedelsiz talap etmäge hukuk berýär. Kanun wekselleriň ýönekeý we geçirilýän (tratta) weksel diýilýän iki esasy görnüşini kesgitleýär. 

Ýönekeý weksel (solo weksel) ýazuw resminamasy bolup, hiç zat bilen şertlendirilmedik ýönekeý borçnamadyr. Onuň esasynda weksel beriji (bergidar) belli bir wagtda, belli bir ýerde, kesgitlenen jemi serişdäni alyjylara tölemelidir. Ýönekeý weksel töleýji tarapyndan ýazylyp, ol onuň bergidarlyk hatydyr. 

Geçirilýän weksel (tratta) ýazuw resminamasy bolup, weksel berijiniň (kreditoryň) töleýjä wekselde görkezilen puluň jemini üçünji tarapa tölemek barasynda gürrüňsiz buýrugydyr.

Ýönekeý wekselden tapawutlylykda geçirilýän weksele azyndan üç tarap gatnaşýar: weksel beriji (trassant), töleýji (trassat)-weksel boýunça töleg geçirmeklige buýruk berilen tarap; weksel saklaýjy(remittent)-weksel esasynda serişdeleri alyjy.

Geçirilýän weksel hökmany ýagdaýda töleýji (trassat) bilen razylaşan bolmaly. Diňe şondan soň ol ýerine ýetirmäge kabul edilýär. Geçirilýän wekseliň razylaşan tarapy edil ýönekeý wekseliň weksel berijisi ýaly esasy weksel bergidary bolýar. Ol wekseliň öz wagtynda tölenilmegine jogap berýär.  

Aksept (razylaşyk) wekseliň ýüz  tarapynyň çep böleginde bellenilýär we “razylaşylan” (akseptowan), ”kabul edilen”, “tölärin” we ş.m. sözler bilen bellik edilýär, hökmany ýagdaýda töleýjiniň goly goýulýar.

Weksel beýan görnüşli resminamadyr. Onda gerekli (zerur) rekwizitleriň sanawy bolmaly. Rekwizitleriň diňe biriniň görkezilmedik ýagdaýynda weksel ýuridiki güýjüni ýitirýär.

Wekseliň hökmany rekwizitlerine weksel belligi (ýagny resminama “weksel” sözüniň ýazylmagy, resminama haýsy dilde doldurylan bolsa, şol dilde hem ýazylmaly), wekseliň doldurylan ýeri we wagty (doldurylan güni, aýy we ýyly); kesgitlenen pul jemini tölemekligi boýun almak, puluň jemini san we ýazuw üsti bilen görkezmek (düzediş girizmek gadagan), tölegiň möhleti, tölegiň hakykylygynyň buýrugy esasynda ýa-da kime töleg tölenilýän bolsa adynyň görkezilmegi, weksel berijiniň goly, öz eli bilen çekmäge degişlidir. 

Ýönekeý wekselde weksel beriji töleýji bolup çykyş edýär, emma geçirilýän wekselde töleýji bolup aýratyn tarap (trassat) çykyş edýär. Onuň ady geçirilýän wekseliň zerur goşmaça rekwizitleriniň biridir. Adatça töleýjiniň (trassatyň) belligi wekseliň ýüz tarapynyň çep böleginiň aşak burçunda ýazylýar. Ýönekeý wekselde ýazylýan “tölemekligi boýun alýaryn” sözlere derek geçirilýän wekselde ”töläň”, “tölemeli” diýen buýruk ýazylýar. 

Ýönekeý we geçirilýän weksel baradaky düzgünnamada töleýjiniň razylaşylan weksel boýunça tölemeli tölegi ynamdarlygyň (awalyň) üsti bilen goşmaça kepillendirilip bilner. Bu ynamdarlygy üçünji tarap (adatça bank) ilki başky töleýji we her bir weksel boýunça borçly tarap üçin berýär.

Geçirilýän weksel boýunça töleg dolulygyna ýa-da awalyň üsti bilen (weksel ynamdarlygy) weksel jeminiň belli bir bölegi möçberde üpjün edilip bilner. Awaly üçünji tarap ýa-da weksele gol çeken taraplaryň biri berýär.

Awalçy hem awal berlen tarap ýaly tölege deň jogapkärçilik çekýär. 

Weksel saklaýjy indosant ýa-da awalçy zerurlyk çykan ýagdaýynda razylaşyk ýa-da töleg üçin haýsydyr bir tarapy (araçyny) görkezip biler. Araçyl bolup töleýjiniň özi hem çykyş edip bilýär. 

Araçyl iki iş gününiň dowamynda kim üçin araçyl bolýanlygyny oňa habar bermelidir. Kim üçin töleg tölenilýän bolsa, oňa degişli jemini dolulygyna üzmelidir.

Geçirilýän wekselden ýüz döndermeklik natorial tassyklanylmalydyr. Natorial tassyklanan tölegden ýüz döndermeklik weksel (protesti) garşylygy diýlip atlandyrylýar.

Tölegiň gelmedik ýagdaýynda weksel saklaýjy wekseli kreditora (algydara) ýa-da weksel boýunça borçlanan haýsam bolsa bir tarapa töleg garşylygy bilen birlikde iberýär.

Ýokarda görkezilen düzgünnama ýönekeý weksele hem degişlidir.

Hojalyk aýlanyşygyna wekselleriniň girizilmegi bilen ýurduň täjirçilik banklary aşakdaky amallary amallary ýerine ýetirip bilýärler:

· wekselleri tölemeklik üçin inkassa kabul etmeklik;

· wekseli hasaba almaklyk;
·  weksel üpjünçiligini girewine almaklyk esasynda karz bermeklik.
Türkmenistanyň Merkezi banky wekselleri gaýtadan hasaba alyp bilýär. 

Wekselleri tölege kabul etmeklik weksel saklaýjynyň tabşyrygy boýunça bank tarapyndan amala aşyrylýar. Wekselleri tölemeklik üçin diňe bank edaralary bolan ýerlerinde kabul edilýär. Şeýle weksel banklara gaýtadan ynamdarlyk bilen üpjün edilip tabşyrylýar.

Wekseli inkassa kabul etmek bilen, bank olary töleg ýerine ugratmaga borçlydyr. Resminamalaryň tabşyrylanlygyny töleýjä habar bermeklik weksel saklaýjy tarapyndan özbaşdak amala aşyrylýar. Weksel öz wagtynda tölenilmese weksel saklaýjynyň şertnama tabşyrygy esasynda weksel garşylygy barasyndaky borçnamalary bank öz üstüne alyp bilýär.

Bank ýedi kalendar gününden gijä galman, garşylyk resminamasyny doldurmak üçin natarusa geçirýär. Natarusdaky garşylyk belgisi bilen wekseller yzyna gelenden soň bank hojalyk suduna ýazmaça talabyny (3 günden 7güne çenli) tabşyrýar. Bu talabyň ýerine ýetirilmedik ýagdaýynda bank sud edaralaryna weksel boýunça mejbury ýagdaýda töletmeklik üçin ýüz tutýar. 

Weksel saklaýjy indossament boýunça tölegiň möhleti dolmanka wekselleri banka satanda we kesgitlenen jemi alanda (hasabat göterimini aýyryp) amala aşyrylýan amallara wekseli hasaba almaklyk diýilýär. Bu ýagdaýda bank möhleti dolanda  weksel boýunça töleg alýan tarapa öwrülýär.

Haryt geleşiklerine esaslanan ýönekeý hem-de  geçrilýän weksel hem hasaba almaklyga kabul edilýär.  

Wekseliň hasaby bankda ýörite kitapda alnyp barylýar. Onda wekseliň tertip belgisi, weksel saklaýjynyň we weksel berijiniň ady, tölegiň jemi we wagty ýazylýar. Şol bir wagtyň özünde wekseldäki blanka ýazgysyny (indossament weksel berijiniň adyndan), bank möhri ”bankyň bergidaryna töläň” goýmak bilen tölegi alyjy-banka geçirýär.

Töleg alnanda wedmosta degişli bellik goýulýar, weksel bolsa töleýjä gaýtarylýar.

Wekseller hasaba alnanda hasap göteriminiň (diskontyň) jemi öňünden kesgitlenilýär. Diskontyň jemini hasaplamak üçin aşakdaky formula ulanylýar.

Bu ýerde, 
Ds- diskontyň jemi;  

B- wekseliň jemi ;
T- tölegiň möhleti;
X- hasap möçberi.
Wekseli hasaba almak amallary bank tarapyndan weksel karzynyň berilmegi bilen utgaşdyrylýar. Bu karzy almak üçin sargyt weksel saklaýjy tarapyndan banka-onuň hasaplaşyk (gündelik) hasabynyň açylan ýerine berilýär. Weksel karzynyň maksadalaýyklygy bank müşderiniň karza ukyplylyk derejesine we karzy öz wagtynda gaýtaryp bermek mümkinçiligine esaslanýar.

Karz alyjynyň karzy öz wagtynda gaýtaryp bermegini üpjün etmek üçin bank ondan girewine wekseli kabul edijä, bu ýagdaýda karz weksel üpjünçiligi (weksel girewi) esasynda berilýär. Eger karz alyjy karzy bellenilen möhletde gaýtaryp bermese, bank girewine goýulan wekseli satyp, yzyna gaýtarylmadyk berginiň jeminiň öwezini dolmaga haklydyr. Weksel üpjünçiligini ulanmaklyk bank töwekgelçiliginiň derejesini peseldýär.

Wekselleri hasaba almaklygyň we olaryň girewiniň hasaplary aýratyn açylýar. Karzlar möhletleýin we möhletsiz berilýär. Weksel girewi esasynda karz berlende, olary hasaba almaklyk amallaryndan tapawutlylykda karz alyjynyň girewine goýulan weksellere eýeçilik hukugy saklanýar. Ýöne bu wekseller boýunça hasaplaşyklar geçirilýär.

Weksel girewi esasynda karz bermeklik karzyň üpjünçiligi hökmünde girewine goýulan wekseller iki (we ondan köp) gol bilen üpjün edilen bolsa (weksel saklaýjynyň we weksel alyjynyň) karz şertnamasy esasynda amala aşyrylýar. 

Biziň ýurdumyzda weksel amallary 2003-nji ýylyň 1-nji ýanwaryndan  Prezidentiň Karary bilen ýatyryldy. Bu karzyň ösmänligi kärhanalaryň wekseller bilen işlemekde tejribesiniň ýeterlik däldigi, şeýle hem bu hasabatyň usulynyň käbir kemçilikden, ýagny uly zähmet talap edijiligi, hasaplaşygyň möhletiniň dowamlylygy bilen düşündirilýär. Şol bir wagtda wekseller bilen geçirilýän amallar karzyň berilmegini, harytlaryň hereketi bilen berk baglanyşdyrmaga mümkinçilik döredýär. 

Üpjün edijä tölegi  kepillendirýän hasaplaşyk usullaryň biri hem faktoringdir.

Faktoring söwda komission amallarynyň bir görnüşi bolup, ol müşderiniň aýlanyşyk kapitalyny karzlaşdyrmak bilen utgaşýar. Haryt ugradyjy bank-faktora alnan işlere edilen hyzmatlar üçin öz hukugyny geçirýär. Faktoring hyzmatynyň maksady tölegiň möhletini tizleşdirmekdir. Ony amala aşyrmak üçin ýörite faktoring bölümler döredilýär, mysal üçin, bank edarasy hem faktoring bolüminiň adyndan çykyş edip bilýärler.

Faktoring hyzmaty berginiň öz wagtynda alynmagy, tölegiň gijikdirilenligi zerarly emele gelen ýitgini peseltmegi we gümürtik berginiň öňüniň alynmagy; haryt ugradyjylaryň islegine görä karzyň öňünden tölenilýän görnüşde berilmegi; kärhanalara buhgalter hasabatyny alyp barmakda kömek bermekligi; nagt däl hasaplaşyklary amala aşyrmaklykda hemişelik we bir gezekleýin maslahatlary bermekligi; ýuridiki hyzmatlary (karz-hasaplaşyk hyzmaty boýunça iş kagyzlaryny we beýleki resminamalary taýýarlamakda kömek bermek) öz içine alýar.

Faktoring ýerine ýetiýän hyzmatlaryny komission başlangyçlarda we şertnama esasynda amala aşyrmaklygy göz öňünde tutuýar.

Bank (faktoring bölümi) hojalyk guramalary bilen şertnama baglaşanda töleýjiniň maliýe ýagdaýyny; onuň hojalyk gatnaşyklarynyň häsiýetini we haryt ugradyjylar bilen emele gelen töleg aragatnaşyklarynyň tejribesini, ugradylýan önümiň görnüşini, hil we bäsdeşlige ukyplylygny, önümiň yzyna gaýtarylmak ýagdaýynyň sanyny we ş.m. göz öňünde tutmalydyr. Bölüm bilen şertnama gatnaşyklaryna girýän hojalyk guramalary zerur bolan ýagdaýlarda olaryň maliýe işini seljermek üçin buhgalter hasabatyny we beýleki maglumatlary bermelidirler.

Şertnamada amallary geçirmekligiň şertleri bellenilýär:

- alyjydan ýük ugradyjynyň talap edýän töleg hasabynyň jemi;

- tölenilen hasaplar boýunça göterim stawkalarynyň möçberi;

- komission höweslendirmeler;

- faktoring esasynda karz bermekligiň we üzmekligiň şertleri;

 - ýük getirijileriň hasaplaryny satyn almaklyk we olaryň esasynda töleýjiler-den serişdeleri almaklyk, şol sanda töleg talap-tabşyryklarynyň rekwizitleri bilen baglanyşykly beýleki zerur şertler.

Söwda-komission amallar bankyň hususy serişdeleriniň (gaznalar, peýdalar) we bankyň karz resurslarynyň, kärhanalaryň boş duran serişdeleriniň, ýagny depozit hasaplary geçirilen serişdeleriň hasabyna amala aşyrylýar.

Bu amallaryň töwekgelçiligini göz öňünde tutmak bilen araçyl bank, ýük ugradyjy bilen şertnama baglaşanda olaryň geçirilmegine aýratyn çemeleşýär. Öz balansynyň likwidliligne bolan talap, şeýle hem bergidaryň karza ukyplylygy hasaba alynýar. Zerur ýagdaýlarda araçyl bank töleýji kärhanalaryň maliýe ýagdaýy baradaky maglumatlary töleýjiniň bankyndan talap edip biler.

Faktoring amallarynyň giňeldilmeginiň maksady ýük ugradyjylaryň satylan harytlaryň we yerine ýetirilen hyzmatlaryň tölegi çalt almaklygyna we şonuň bilen birlikde öz serişdelerini mundan beýläk harçlamagy meýilleşdirmäge mümkinçilik berýänligi bilen baglanyşyklydyr. b
Türkmenistanyň Prezidenti 

Gurbanguly BERDIMUHAMEDOW:
Milli pulumyzyň döredilmegi ýurtda özbaşdak durmuş-ykdysady syýasatyny alyp barmakda, bazar  gatnaşyklaryny döretmekde zerur şertleri üpjün etdi.
6.  Nagt pul dolanyşygy, onuň guralyşy. Pul ulgamlary 

6.1. Nagt pul dolanyşygynyň ykdysady manysy
Nagt pul bilen amala aşyrylýan tölegleriň jemine nagt pul dolanyşygy diýilýär. Nagt pullaryň ulanylýan ulgamy nagt däl hasaplaşyklar bilen deňeşdirilende çäklidir.

Haçan-da harytlaryň gymmaty aýlyk hakynyň iň pes derejesiniň iki essesine çenli bolsa, kärhanalar, guramalar, edaralar öz aralarynda nagt pula zerur harytlary satyn alýarlar. Nagt pullar, esasan, ilatyň ykdysady gatnaşyklarynda ulanylýar, olaryň netijesinde ilatyň pul girdejileri ýa-da çykdajylary emele gelýär. Nagt pullaryň esasy ulanylýan ýeri aýlyk hakyny tölemeklik bilen baglanşyklydyr. Mundan başga-da, nagt pullar pensiýalar, kömek pullar, talyp haklar tölenilende, hususy ýaşaýyş jaýlaryň gurluşygyna bank karzy berilende we ätiýaç tölegine tölenilende ulanylýar. Ilatyň nagt pul bilen hasaplaşýan töleglerine haryda, ýaşaýyş durmuş hyzmatyna, gatançlar, salgyt tölegleri, karzy üzmekdäki tölegler we beýleki haryt we haryt däl häsiýetli tölegler degişlidir. 

Kärhanalarda nagt pul dolanyşygyny doly guramaklyk halk hojalyk ähmiýetli wakadyr. Ol dolanyşykdaky pul toplumynyň möçberine täsir edýär. Pul dolanyşygynyň tizligi oňa baglydyr. Ol ýurduň pul dolanyşygynyň durnuklylygyny häsiýetlendirýär, kassa amallaryny alyp barmaklygyň harajatlaryny we ş.m. görkez-ýär. Kärhanalar nagt pullar bilen geçirilýän amallaryny “Halk hojalygynda kassa amallaryny alyp barmaklygyň düzgünine” laýyklykda amala aşyrýarlar. 

Hemme kärhanalar üçin ýeke-täk düzgün bellenendir. Ol nagt pul dolanyşygynda takyklygy, olaryň tygşytly ulanylmagyny we olaryň goraglylygyny üpjün edýär. Bu düzgüne laýyklykda kärhanalar öz kassalarynda nagt pullary çäkli möçberde saklap, galan serişdeleri karz edaralarynda açylan hasapnamalarynda saklamalydyrlar. Nagt pullar bilen aýlyk haky we beýleki tölegleri tölemek zerurlygy ýüze çykanda kärhanalar olary hasaplaşyk hasaby açylan karz edaralaryndan alýarlar. Serişdäniň çeşmesi bar bolanlygynda (hasaplaşyk ýa-da beýleki hasapnamada boş duran galyndy ýa-da karza rugsat bolanlygynda),  bellenilen düzgün boýunça serişdelere bolan islegler nagt pul hasabynda  kanagatlandyrylýan we serişdeleriň töleg möhleti dolan bolsa kärhanalar nagt pul alyp bilýärler. 

Kassalardaky nagt pullaryň galyndylarynyň çäkleri we olaryň girdejilerde ulanmaklyk kadalary, bu kärhanalaryň ýolbaşçylarynyň ylalaşmagy esasynda banklar tarapyndan bellenilýär. Kärhanalaryň girdejilerinden nagt pullar çäklendirilmedik möçberde zähmet haky we pensiýalar tölenende, oba hojalyk önümi satyn alnanda, ilatyň zady satyn alnanda we ş.m. ýagdaýlarda ulanylýar. Eger bu harajatlar kärhanalaryň düzgünnamalarynda ýa-da olaryň ornuny tutýan beýleki resminamalarynda göz öňünde tutulan bolsa, onda hemişelik pul girdejisi bolan kärhanalardan nagt pullary başga gerekli kärhanalara geçirmeklik käbir ýerlerde bank edaralary bolmadyk ýagdaýynda kärhanalaryň şertnamasy esasynda rugsat berilýär.

Nagt pullar öz wagtynda we düzgüne laýyklykda hasapnamalar, mysal üçin inkassatorlar tarapyndan banklaryň gündizki we agşamky kassalaryna, bank edaralaryna geçirmeklik üçin kärhanalardaky kassa birleşiklerine, banklardaky hasaplary geçirmeklik üçin aragatnaşyk kärhanalara banklar bilen ylalaşylyp tabşyrylýar. 

Kärhanalaryň kesgitlenen çäkden ýokary möçberdäki pullary aýlyk haky, baýraklary, kömek pullary, talyp haklary, pensiýalary tölemek üçin üç iş gününiň dowamynda saklamaga hukugy bardyr. 

Kärahanalaryň kassalaryndan nagt pullar hojalyk, iş sapar çykdajylary, ekspedisiýalaryň, geologiýa-gözleg işleriniň harajatlary üçin berilýär. Nagt puly alan işgär kärhananyň buhgalteriýasyna harçlanan pul barada hasabat bermelidir. Täzeden nagt pullary almak üçin jogapkär adam öňki alan pullarynyň doly hasabatyny bermelidir. 

Pulhana amallary ähli kärhanalarda olaryň eýeçilik görnüşlerine we wedomostlaýyn tabynlygyna garamazdan bir nusgaly resminamalar esasynda amala aşyrylýar. Kärhananyň kassirleri pul belgilerini kabul edenlerinde olaryň tölegliligini kesgitleýän alamatlaryndan we düzgünlerinden ugur almalydyrlar. Kagyz pullar aşakdaky ýagdaýlarda, ýagny olaryň hümmetini aňladýan sözler doly bolanda, galp däldigine göz ýetirilende, kupondaky gerbiň nyşany, sanlary, nomerleri bar bolanda we bilgeşleýinden zaýalanmadyk ýagdaýynda tölege ukyply diýip kabul edilýär. 

Hemme döwlet, kooperatiw, paýdarlar we beýleki jemgyýetçilik kärhanalary, guramalary, edaralary eýeçiligiň görnüşlerine garamazdan töleg üçin aşakdaky banknotlary kabul etmäge we bank edaralaryna tabşyrmaga borçludyrlar: 

a) könelen, tegmil degen, galam we syýa bilen ýazgy ýazylan; 

b) şol bir pul belgileriniň ýyrtylan we ýelimnen;

ç) reňkleýji jisimler dökülip, ozalky reňki üýtgän, ýangyn zerarly zaýalanan;

c) öz ululygynyň 4/3 bölegini saklan.   

Türkmenistanyň Merkezi banky “b,ç,d” punktlarda görkezilen banknotlary saýlap, köneleriň hataryna geçirmäge borçludyr. 

Merkezi bank pul belgileriniň galp däldigine güwä geçip, onuň nomeriniň we ululygynyň 50 %-i saklanan ýagdaýynda, ony çalşyp bilýär. Eger pul belgileriniň daşky görnüşi ýokarda bellenen talaba laýyk gelmese, onda ony barlamak we çalyşmak baradaky meseläni çözmek üçin ekspertiza iberilýär.

Kärhanalaryň kassalaryna nagt pullary kabul etmeklik baş buhgalteriň ýa-da onuň wekili tarapyndan gol çekilen girdeji kassa orderi esasynda amala aşyrylýar. Pul kabul edilendigi barada baş hasapçynyň  ýa-da onuň wekiliniň we kassiriň goly çekilen, möhür bilen berkidilen kwitansiýa berilýär. Kärhanalaryň kassalaryndan nagt pullaryň berilmegi çykdajy kassa orderleri ýa-da beýleki (töleg wedomostlary, pul almaklyk barada arzalar, hasapnamalar we ş.m) resminamalar esasynda amala aşyrylýar. Nagt pul bermek baradaky resminamalara kärhananyň ýolbaşçysy we baş hasapçy ýa-da onuň wekilleri tarapyndan gol çekilýär. Kärhananyň sanawyna ýazylmadyk adamlara nagt pul bermek üçin her bir adama aýratynlykda ýazylan çykdajy kassa orderleri ýa-da şertnama esasynda ýazylan wedomostlar ulanylýar. Oba hojalyk, ýük ýüklemek hem düşürmek, tebigy betbagtçylyklary ýok etmek işine çekilen adamlara wedomostlar arkaly aýlyk berilýär.

Aýlyk, talyp haklarynyň, pensiýalaryň, kömek pullarynyň, baýraklaryň tölenmeli möhleti (3-5 gün) geçenden soň, tölenilmedik jem deponirlenilýär we banka tabşyrylýar. Tabşyrylan serişdelere umumy bir çykdajy kassa orderi ýazylýar.

Kärhana gelýän we berilýän ähli nagt pullar kassa kitabynda hasaba alynýar. Her bir kärhana kassa kitabyny ýöredýär. Ol nomerlenen, çatylan we möhür bilen möhürlenen bolmalydyr. Kitabyň sahypalarynyň sany kärhananyň ýolbaşçysynyň we baş hasapçysynyň goly bilen ynandyrylýar. Kassa kitabyndaky ýazgylar iki nusgalykda, göçürme kagyz ulanyp, syýa ýa-da ruçka bilen ýazylýar. Ikinji nusgalary kassiriň hasabaty bolup hyzmat edýärler. Kassa kitabyna düzediş girizmek gadagandyr. Kassa kitabynda ýazgylar kassir tarapyndan her bir order boýunça alnan ýa-da berlen wagtynda amala aşyrylýar. Her iş gününiň ahyrynda kassir kassadaky puluň galyndysyny çykarýar we hasabat görnüşinde girdeji we çykdajy resminamalary bilen hasabat tabşyrylýar.

Kärhanalarda her günki ýerine ýetirilýän amallaryň jemi iki aýlyk zähmet hakynyň iň pes derejesinden ýokary bolmasa, kassa hasabatlary   5 günde bir gezek ýerine ýetirilip bilner. Kärhanalarda kassiriň ylalaşmagy we kassa resminamalarynyň doly derejede goramak şerti bilen kassa kitaby awtomatizasiýalaşdyrylan usulda alnyp barylýar. Kassa kitabynyň dogry alnyp barylmagynyň gözegçiligi kärhananyň baş hasapçysyna tabşyrylýar. Her bir kärhananyň nagt pullar bilen hasaplaşyklary geçirmek üçin kassasy-nagt pullary kabul etmek, bermek, wagtlaýyn saklamak üçin ýörite niýetlenen enjamlaşdyrylan, aýrybaşgalaşan jaý bolmalydyr. Kärhanada hemme nagt pullar düzgün bolşy ýaly ýanmaýan demir şkaflarda, käbir ýagdaýlarda bolsa adaty metal şkaflarda saklanylýar, olar işiň ahyrynda açar bilen gulplanylýar we kassiriň möhüri bilen möhürlenýär. Kärhana degişli bolmadyk nagt pullary we beýleki gymmatlyklary kassalarda saklamak gadagan edilýär. Işçileriň we gullukçy-laryň material jogapkärçiligi hakyndaky hereket edýän kanuna laýyklykda kassir özüniň kabul eden hemme gymmatlyklarynyň saklanylmagyna maddy jogap berýär.

Kärhananyň ýolbaşçysynyň bellän möhletinde (ýöne her çärýekde bir gezekden az bolmaly däl), her kärhana kassadaky hemme pullary täzeden sanaýar, gymmatlyklar barlanylýar. Paýdarlar, kooperatiw, jemgyýetçilik we beýleki kärha-nalarda, öz düzgünnamalarynda göz öňünde tutulyşy ýaly barlag agzalary tarapyn-dan barlag geçirilýär. Kassa düzgünini bozýan adamlar hereket edýän kanuna laýyk-lykda jogapkärçilige çekilýär. Kassa düzgüniniň berjaý edilişine gözegçilik kärhana-nyň ýolbaşçylarynyň, baş hasapçylarynyň, maliýe bölüminiň ýolbaşçylary-nyň we kassirleriň üstüne ýüklenilýär.         

6.2. Pul ulgamlary, olaryň görnüşleri we ösüşi

Pul ulgamy ýurtda döwlet tarapyndan kesgitlenen pul dolanyşygyny guramaklygyň görnüşidir. Her bir ýurduň pul ulgamy taryhy şertlerde, onuň durmuş we ykdysady ösüşine laýyklykda emele gelýär we döwletiň kanunlary bilen berkidilýär. Syýasy gurluşyň we jemgyýetçilik gatnaşyklarynyň üýtgemegi bilen pul ulgamy hem üýtgeýär, ol onuň elementlerinde düzüm böleklerinde aňladylýar. Her bir ýurduň pul ulgamy häsiýetlendirilende, adatça ol milli diýlip atlandyrylýar, şol bir wagtyň özünde oňa mahsus bolan aýratyn düzüm bölekler görkezilýär. Milli pul ulgamlarynyň aýratynlyklaryna garamazdan, olara umumy elementler hem mahsusdyr. Olardan esasylary bolup:
· pul birliginiň we onuň bölekleriniň atlary;

· kanuny töleg serişdeleri bolan döwlet pul birliginiň görnüşleri;

· bahalaryň masştaby;

· walýuta kursy; 

· nagt we nagt däl (depozit) emissiýasynyň pul belgileriniň dolanyşygynyň tertibi;

· nagt däl pul dolanyşygynyň tertibi;

· milli walýutany daşary ýurda äkitmegiň, getirmegiň we halkara hasaplaşyklary guramagyň tertibi;

· pul-karz we walýutany kadalaşdyrýan döwlet guramalary çykyş edýärler. 

Pul birliginiň (milli walýutanyň) adynyň düzgün bolşy ýaly taryhy gelip çykyşy bar, ýöne ol tutuşlygyna döwlete baglydyr, ol özüniň kanuny namalary bilen bu ady berkidýär (ýa-da üýtgedýär). Mysal üçin, Türkmenistanda-manat, Orsýetde-rubl, ABŞ-da dollar we ş.m.

Kanuny töleg serişdesi bolan pul belgileriniň görnüşleri hem döwletiň ýörite kanunlary ýa-da hökümet namalary bilen kesgitlenilýär. Häzirkizaman şertlerinde döwlet tarapyndan goýberilýän pul belgileriniň hemmesiniň şol döwletiň çäginde kabul edilmegi hökmanydyr. Pul belgileriniň aşakdaky görnüşleri hereket edýär:

▪ Bank biletleri (banknotlar) we bölek pullar (gazna biletleri).

Bank biletleri häzirki wagtda pul belgileriniň esasy görnüşi bolup, dolanyşyga ýurduň Merkezi emission banky tarapyndan goýberilýär. Karz emissiýasyny ýerine ýetirmek bilen Merkezi banklar ilkibaşda pul toplumyny täjirçilik banklarynyň hasaplarynda ösdürilen galyndy görnüşini köpeldýärler. Soňra ol serişdeler nagt pullara öwrülýärler. Karzy üzmeklik pul belgileriniň dolanşykdan yzyna gaýdyp gelmekligini aňladýar. Şeýlelikde, bank biletleri karz pullar bolup, eger olaryň yzyna gaýdyp gelmegi üpjün edilse, onda olar doly bahaly pullaryň wezipesini ýerine ýetirmeýärler. Karz ekspansiýasy we aýratyn bir “karzy” yzyna gaýtaryp bilmezlik bank biletleriniň hümmetsizligine getirýär. 

Bölek pul belgileri söwdada amatly hyzmat etmek üçin, haçan-da bölek pullar bilen hasaplaşmak ýüze çykanda ulanylýar. Bölek pullar çalt hümmetsizlenen ýagdaýynda, olaryň nominal gymmaty anyk gymmatyndan pes bolanda, olar has uly pul belgileri tarapyndan aýlanyşykdan gysylyp çykarylýarlar. Olary çykarmaklyk bes edilýär, dolanyşykdaky hereket edýänleri bolsa, adatça öz eýelerinde galýarlar. Şeýleräk ýagdaý öňki SSSR-iň respublikalarynyň dolanyşygyndaky bölek pul birlikleri bilen bolup geçdi.
Bahalaryň masştaby döwlet tarapyndan pul birliginde bellenen (hasaba alnan) pul metalynyň agram mukdaryna esaslanýan pul birlikleriniň gymmatyny aňlatmak derejesidir. Adatça täze pul ulgamlary döredilende, pul reformasy, dewoliwasiýa we rewoliwasiýa geçirilende döwlet tarapyndan pul birliginiň altyn mukdary hem kanun esasynda bellenilýär. Ol baha emele gelmek ulgamynyň esasy elementi bolup çykyş edýär. Mysal üçin, 1961-nji ýylda rublyň denominasiýasy geçirilende, onuň altyn mukdary 0,987412 gram arassa altyna barabar edildi, ýöne dolanyşyga goýberilen pul belgileri altyna çalşylmady. Häzirki wagtda dünýäniň hiç bir ýurdunda pul birligi altyna çalşylmaýar. Pul birlikleriniň altyn hümmetiniň ýuridiki taýdan saklanan döwletlerinde olar özleriniň ykdysady manysyny ýitirdiler. Bahalaryň masştaby, hakykatda, isleg we teklibiň täsiri esasynda emele gelýär hem-de bahalaryň üsti bilen harytlaryň gymmatyny ölçemäge hyzmat edýär. 

Walýuta kursy dürli ýurtlaryň pul birlikleriniň (walýutalarynyň) arasyndaky gatnaşygy bolup, esasan, olaryň satyn alyjylyk ukyby bilen kesgitlenilýär. Ol bir ýurduň pul birliginiň “bahasynyň” beýleki ýurtlaryň pul birliklerinde aňladylmagyny häsiýetlendirýär. Pul ulgamynyň görnüşine, bazar gatnaşyklarynyň ösüş derejesine baglylykda, walýuta kurslarynyň hasaba alnan we üýtgeýän ulgamlary ulanylýar. Bazar ykdysadyýetiniň ösen ýurtlarynda walýutany kadalaşdyrmagyň bazar mehanizmine esaslanan erkin üýtgeýän walýuta kurslary hereket edýär. Köp döwletlerde, şol sanda öňki SSSR-den aýrylan döwletlerde Merkezi bank tarapyndan bellenilýän hasaba alynýan walýuta kurslary ulanylýar. Bu kurslar ýeke-täk ýa-da geçirilýän amallaryň görnüşine baglylykda tapawutlanýarlar.

Nagt däl we nagt pul dolanyşygynyň we emissiýasynyň tertibini döwlet kesgitleýär. Bu ýagdaýlar döwletiň içerki kanunalaýyklygy, ykdysady we walýuta ýagdaýy esasynda kadalaşdyrylýar. SSSR darganyndan soňky döwür täze döwletleriň dolanyşyga nagt pul goýbermekligi, olaryň üpjünçiligini we gaýdyp gelmek şertlerini özbaşdak çözýändigi bilen häsiýetlendirilýär. Býujet gytçylygyny maliýeleşdirmek düýpli meselä öwrüldi. Pul belgileriniň emissiýasy haryt dolanyşygynyň talabyndan barha daşlaşýar we infilýasiýany ösdürýän ýagdaýa öwrülýär. 

Nagt pullar bilen amala aşyrylýan tölegleriň möçberiniň ýokary depginde ösmegine we olaryň galyndylarynyň ondan ýokary derejede ösmegine garamazdan, pul toplumynyň esasy goşundysy bolup nagt däl pul dolanyşygynyň ulgamyndaky pul serişdeleriniň galyndylary çykyş edýärler. Olarda döwlet hasapnamalaryna geçirilen pullaryň tertibini kesgitlemek bilen nagt däl pul dolanyşygyny çäklendirýärler. Hususan-da tölegleri nagt pullar bilen däl-de, eýsem nagt däl hasaplaşyklar bilen ýerine ýetirilýän ulgamlar kesgitleýär. Tölegiň usullary, hasaplaşygyň görnüşi, tölegleriň tertibi we ş.m. işlenip düzülýär. 

Milli walýutalar düzgün boýunça ýurduň içerki dolanyşygyna hyzmat etmeklige gönükdirilendir. Şonuň üçin milli walýutany daşary ýurda çykarmaklyk, getirmeklik hem kesgitlenen düzgünler bilen kadalaşdyrylýar. Mysal üçin, döwlet walýutanyň daşary ýurda çykarylmagyny we getirilmegini islendik möçberlerde rugsat edip biler. Walýutanyň daşary ýurda çykarylmagy köp möçberde ýa-da kadalaşdyryjylara baglylykda çäklendirilen möçberde kesgitlenilip bilner. Şeýle hem daşary ýurda çykarylan walýutany doly ýa-da bölekleýin sarp etmäge rugsat edilýär ýa-da hökman yzyna getirilýär. 

Halkara hasaplaşyklarynda satýan, satyn alýan ýurtlaryň milli walýutalary ýa-da üçünji ýurtlaryň walýutalary ulanylyp bilner. Şonuň ýaly-da kliring hasaplaşyklaryndan peýdalanylýar. Her bir döwlet pul ulgamyny öz bähbitlerine uýgunlaşdyryp, pul-karz we walýutany kadalaşdyryjy guramany döredýär. Şeýle gurama bolup, adatça ýurduň Merkezi banky çykyş edýär. Merkezi banklara kagyz pullaryň emissiýasynyň monopol hukugy berilýär. Olar ýurduň tutuş karz ulgamyna ýolbaşçylyk edýärler, pul dolanyşygyny kadalaşdyrýarlar, wagtlaýyn boş pul serişdelerini we täjirçilik banklarynyň hökmany ätiýaçlyk gaznalaryny saklaýarlar, hökümetiň maliýe borçlaryny ýöredýärler, şeýlelik bilen olar döwletiň pul-karz syýasatyny esasy durmuşa geçirijiler bolýarlar. Merkezi banklar öz hyzmatlaryny täjirçilik banklary we beýleki maliýe-karz guramalary bilen özara hyzmatdaşlyk esasynda ýerine ýetirýärler. Olar öz gezeginde nagt we nagt däl pul tölegleri we karzyň hereketi bilen baglanşykly amallary ýerine ýetirýärler.

Ýurduň ykdysady gatnaşyklaryna baglylykda pul ulgamlary bazar ykdysadyýetine geçirilen we bazar ykdysadyýetine geçirilmedik görnüşlerde bolup bilýärler. 

Bazar ykdysadyýetine geçirilen pul ulgamy pullaryň erkin hereketi bilen häsiýetlendirilýär. Pul-karz sazlaşygy bank ulgamy derejesinde kadalaşdyrmak arkaly saklanýar. Kadalaşdyrmak ykdysady usullaryň kömegi bilen amala aşyrylýar. Bazar ykdysadyýetine geçirilmedik pul ulgamy pullary peýdalanmakda birnäçe çäklendirmeler bilen häsiýetlendirilýär, pul dolanyşygyny kadalaşdyrmak adminstratiw usullaryň üsti bilen amala aşyrylýar.

Milli ykdysadyýetiň dünýä ykdysadyýetine geçmek derejesine baglylykda açyk we ýapyk ulgamlar emele gelýär. Dolanyşykda altyn we kümüş pullar hereket eden wagtynda pul ulgamlary öz-özünden kadalaşdyrylýar, dolanyşyga hususy gymmaty bolmadyk kagyz we metal pul belgileriniň girizilmegi pul dolanyşygynyň kadalaşdyrylmagyny talap etdi. 

6.3. Türkmenistanyň pul ulgamlary

1991-nji ýylyň oktýabrynda Türkmenistan Garaşsyz döwlet boldy. Garaşsyz döwletiň esasy nyşanlaryna: 

a) Hususy pul ulgamy.

b) Öz milli walýutasy degişli.
Pul ulgamy hakynda düşünje. Pul ulgamy döwlet tarapyndan pul dolanyşy-gynyň görnüşiniň gurnalmagyny aňladýar. Her bir ýurduň pul ulgamy onuň durmuş-ykdysady ösüşi bilen bagly bolup, döwletiň kanuny bilen berkidilýär. 

Jemgyýetçilik gatnaşyklarynyň we syýasy ýagdaýyň üýtgemegi bilen pul ulgamy üýtgeýär. 

Aýratyn döwletiň pul ulgamyna milli pul ulgamy diýilýär. Milli pul ulgamlaryna aşakdaky umumy meňzeş elementler hem degişlidir. 
1. Pul birliginiň ady.
2. Döwletiň pul belgileriniň görnüşi.
3. Baha masştaby.
4. Walýuta kursy.
5. Pul bellikleriniň dolanyşygynyň, nagt we nagt däl emissiýasynyň tertibi.
6. Halkara hasaplaşyklaşyklaryny gurnamagyň we milli walýutany ýurda getirmegiň we çykarmagyň düzgünleri.
7. Nagt däl pul dolanyşygynyň reglamentirlenmegi.
8. Karz-pul we walýuta sazlaşdyrylmagyny ýerine ýetirýän döwlet guramasy.

Pul birliginiň ady taryhyň geçmişi bilen bagly bolup, döwlet özüniň kanuny bilen şol ady berkidýär. Mysal üçin, Türkmenistanda-manat, Orsýetde-rubl, Germaniýada-Ýewro, ABŞ-da dollar. 

Pul belgileriniň görnüşi döwletiň ýörite kanunlary bilen kesgitlenilýär. Pul belgilerine  bank biletleri, gazna biletleri, bölek şaýlyklar degişlidir. Ýurtlaryň milli Merkezi banklary pul belgileriniň esasy görnüşi bolan bank biletlerini dolanyşyga goýberýärler. Merkezi banklar karz-pul emissiýasyny berjaý edip, puluň toplumyny artdyrýarlar. Karz pullary üzmek bolsa, pul belgileriniň dolanyşykdan yzyna gelmegini görkezýär. Bank biletleri eger yzyna gaýtarylyp berilse, onda olara karz pullar diýip aýdyp bolar.

Karz pullaryň has ýaýbaňlanmagy, aýratynam üzülmesizligi, bank biletleriniň tölege bolan ukyplylygyny peseldýär. 

Gazna biletleri. Maliýe ministrliginiň gazna bölümi býujet emissiýasyny geçirende gazna biletler dolanyşyga goýberilýär. Ownuk söwda hyzmat etmek üçin bölek şaýlary dolanyşyga goýberýärler. Şaýlyklaryň ýüzündäki görkezilen gymmat, olara siňdirilen metallaryň gymmatyndan ep-esli ýokarydyr.

Baha masştaby döwlet tarapyndan kesgitlenen, pul birliginde metalyň agramy pul bilen bellenilendir. Täze pul ulgamlary döredilende, pul reformalary geçirilende, dewolwasiýalarda we rewolwasiýalarda döwlet kanun esasynda pul birliginiň altyn bilen üpjünçiligini kesgitleýär. Mysal üçin, Orsýetiň pul birliginiň altyn bilen üpjünçiligi 1961-nji ýylda 0,987412 gram arassa altyna deňdi. Häzirki döwürde hiç ýurt pul birliklerini altyna çalyşmaýar. 

Walýuta kursy. Ýurtlaryň pul birlikleriniň (walýutalarynyň) arasyndaky gatnaşyk, ýagny bir ýurduň pul birliginiň nyrhy beýleki ýurtlaryň pul birliklerinde kesgitlenilýär. Pul ulgamynyň görnüşine we bazar gatnaşyklarynyň ösmeginiň derejesine görä üýtgeýän we üýtgemeýän walýuta kurslarynyň ulgamyny ulanyp bolýar. Ösen bazar ykdysadyýetli ýurtlarda erkin üýtgeýän walýuta kurslary ulanylýar. Köp döwletler, şol sanda Türkmenistanyň Merkezi banky tarapyndan bellenilen üýtgemeýän walýuta kurslaryny ulanýarlar. Nagt we nagt däl emissiýanyň we pul birlikleriniň dolanyşygynyň tertibini döwletiň özi belleýär. Milli walýuta ýurduň içki dolanyşygyna hyzmat edýär. Milli walýutany çykarmak we getirmek bellenilen düzgünnamalar bilen sazlaşdyrylýar. Halkara hasaplaşyklarynda tölegleri alýan ýurduň milli walýutasy, tölegleri töleýän ýurduň milli walýutasy ýa-da üçünji ýurduň milli walýutasy ulanylýar. Her bir ýurtda karz pul we walýuta sazlaşdyrmalaryny ýerine ýetirýän gurama bar. Şol gurama bolup mydama milli Merkezi bank çykyş edýär. Sebäbi Merkezi banklar kagyz pullaryň emissiýasyny geçirmäge hukuklydyrlar. Olar döwletiň karz ulgamyna gözegçilik edýärler. Pul dolanyşygyny sazlaşdyrýarlar, boş duran serişdeleri we täjirçilik banklarynyň hökmany gorlaryny saklaýarlar, hökümetiň maliýe borçnamalaryny alyp barýarlar. Merkezi bank täjirçilik banklary we beýleki maliýe-karz guramalary bilen aragatnaşyklary gurnap öz wezipelerini ýerine ýetirýär. Ýurtdaky ykdysady aragatnaşyklaryň esasynda pul ulgamlary bazar we bazar däl görnüşlere bölünýärler.

Geliň indi bazar görnüşli pul ulgamynyň şekiline seredeliň.

6.1-nji şekilde görkezilen pul ulgamynyň düzüminiň manysyny ýokarda belläp geçdik.

Pullaryň erkin hereket etmegi bazar görnüşli pul ulgamyna degişlidir. Diňe bank ulgamynyň derejesinde karz-pul sazlaşdyrylmasy saklanýar. Ykdysady usullaryň kömegi bilen sazlaşdyrma ýerine ýetirilýär.

Bazar ykdysadyýetine degişli däl pul ulgamyna häsiýetli bir topar çäklendirmeler (puly ulanmakda, pul dolanyşygyny adminstratiw usullar bilen sazlaşdyrmak), milli ykdysadyýetiň dünýä ykdysadyýetine girişiniň derejesine görä pul ulgamlarynyň açyk we ýapyk görnüşleri bar. Altyn we kümüş teňňeler dolanyşykda wagty pul ulgamlary öz-özlerini sazlaşdyrýarlar. Kagyz we metal pul bellikleri dolanyşyga goýberilenden soň pul dolanyşygyny sazlaşdyrmaly bolýar (sebäbi olaryň özüniň gymmaty ýok).

6.1-nji şekil
Bazar görnüşli pul ulgamynyň düzümi


Türkmenistanyň pul ulgamy. Türkmenistan Garaşsyz, baky Bitarap döwletdir. Türkmenistan döwleti 1991-nji ýylda Garaşsyzlygyny alan döwri onuň çäginde öňki SSSR-iň döwlet bankynyň pul bellikleri ulanylýardy we nagt, nagt däl hasaplaşyklar hem üýtgemän ulanylýardy. Öňki SSSR-e girýän döwletler öz bazarlaryny (rubldan) goramak maksady bilen talonlary, kartoçkalary ulanyp başladylar. Bu ýagdaý biziň ykdysadyýetimize we durmuşymyza oňaýly täsir etmedi. 

1993-nji ýylyň iýulynda Orsýetiň Merkezi banky dolanyşykdaky 1961,  1991-1992-nji ýyllardaky pul belliklerini 1993-nji ýylda çykan pul bellikleri bilen çalyşmak hakynda karar çykardy. Bu karar Türkmenistan döwletiniň öz milli pul ulgamyna geçmegine itergi berdi. Sebäbi, Orsýetiň Merkezi bankyndan dolanyşyga gerek bolan goşmaça pul belliklerini almak şübhelilige getirýärdi. 

1993-nji ýylyň 1-nji noýabry Türkmenistanyň taryhyna belli sene bolup girdi. Sebäbi, şol gün Türkmenistan öz Milli walýutasyny dolanyşyga girizdi. Pul dolanyşygyna kagyz pullar (manatlar) we şaýlyklar (teňňeler)- polatdan ýasalan we mis bilen çaýylan-1,5 we 10 teňňe, nikel bilen çaýylan-20 we 50 teňňe girizildi. Teňňeleriň dolanyşyga girizilmeginiň maksady bölek söwdany pul serişdeleri bilen üpjün etmekdir. Garaşsyz Türkmenistanyň ilkinji şaýlyklary Beýik Britaniýanyň şasynyň zikgehanasynda ýasaldy. Türkmenistan öz milli pullaryny girizmeklik bilen döwletiň maliýe, karz-pul syýasatynda düýpli özgerişlikleriň geçirilmegini, dolandyryşyň ykdysady usullaryna tarap aýgytly öwrülşik edilmegine, bazar gatnaşyklarynyň doly kemala gelmegine ýol açdy. 1993-nji ýylda Türkmenistanda pul reformasy geçirildi. 1994-nji ýylda Türkmenistan altyn şaýlyk puluny çykardy, nominaly 1000 manat bu şaýlyk Türkmenistanyň Döwlet tugunyň baýramçylygyna bagyşlanyp çykaryldy. Bu şaýlyk 999 probaly altyndan ýasalyp 15,6 grama deňdir. Bu şaýlyk dolanyşykda hereket etmän diňe bezeg wezipesini ýerine ýetirmek üçin niýetlenendir. 1994-nji ýylda ýene bir altyn şaýlyk dolanyşyga goýberildi (917 probaly, agramy 7,99 gram, nominal gymmaty 1000 manat). Ol Türkmenistanyň Garaşsyzlygynyň 3 ýyllygyna bagyşlanandyr. 1996-njy ýylda Türkmenistanyň Garaşsyzlygynyň 5 ýyllygyna bagyşlanyp, edil şonuň ýaly şaýlyk çykaryldy, ýöne onuň ýüzünde 5 sany ýyldyz we aý şekillendirilipdi. 1996-njy ýylyň aýagynda Türkmenistanda 6 sany, nominaly 500 manatlyk, kümüşiň 925 probasyndan ýasalan, agramy 28,28 gram bolan 6 sany şaýlyk çykaryldylar.

Türkmenistanyň araçäginde tölegler nagt we nagt däl görnüşlerinde ýerine ýetirilýär. Nagt däl hasaplaşyklaryň görnüşleri Merkezi bank tarapyndan kanun esasynda bellenilýär. Merkezi bank töleg resminamalarynyň şekillerini tassyklaýar. Ol kagyz pullaryň we bölek teňňeleriň ätiýaçlyk gaznalaryny döredýär. Şeýle hem pullaryň oňat saklanylyşyna, äkidilip-getirilişine, nagt pullaryň inkassasyna ýardam edýär, pul bellikleriniň tölege ukyplylygyny tassyklaýar we ýyrtyk pullary täze pullara çalyşýar. Pul dolanyşygy öz içine nagt pullaryň jemini, bank hasapnamalardaky we depozitlerdäki pul serişdelerini (nagt däl pullary) alýar. Türkmenistanyň pullarynyň möçberinde nagt pullaryň paýy 2008-nji ýylyň birinji çärýeginde geçen ýylyň degişli döwründäkiden 8,8 % azaldy. Puluň banklaryň pulhanalaryna gaýtarylmagynyň ýollary hemmelere mälim bolup, ol söwdadan gelen pullaryň banklara yzygiderli tabşyrylmagy we raýatlaryň süýşürintgi goýumlarynyň artmagyndan ybaratdyr. Ilatyň ýurdumyzyň banklaryndaky goýumy, şol sanda daşary ýurt walýutasyndaky goýumlary geçen ýylyň (2007ý.) maglumatlaryna görä 31,5 % artdy. Ilatyň süýşürintgileriniň esasy bölegi (80,7 %-i) döwlet täjirçilik banklarynda jemlenildi. 
7. Infilýasiýa

7.1. Infilýasiýanyň manysy, ýüze çykmagynyň sebäpleri we görnüşleri. Infilýasiýanyň durmuş-ykdysady netijeleri

Infilýasiýa nyrhlaryň ýokarlanmagy, haryt gytçylygy we harytlaryň, hyzmatlaryň hiliniň peselmegi bilen ýüze çykýan, pullaryň hümmetsizlenmegi hem-de olaryň satyn alyjylyk ukybynyň peselmegidir. Ol milli girdejiniň ykdysadyýetiň bölümçeleriniň, täjirçilik gurluşlaryň, ilatyň toparlarynyň, döwletiň, ilatyň we hojalyk subýektleriniň arasynda gaýtadan paýlanylmagyna getirýär.

Döwlet girdejileriniň we çykdajylarynyň sazlaşdyrylmaýan, Merkezi bankyň özbaşdak pul-karz syýasatyny geçirmekliginiň mümkinçilikleriniň çäklendirilýän ýerinde infilýasiýa ykdysady ösüşiň islendik nusgasyna mahsusdyr. 

Kähalatlarda, jemgyýetçilik önümini we milli girdejini gaýtadan paýlamaklygyň ähli usullary ulanylandan soň, hümmetsizlenmek ýüze çykýar ýa-da döwlet tarapyndan ýörite höweslendirilýär. 

Infilýasiýanyň düýpli sebäpleri dolanyşykda, şeýle hem önümçilikde we köplenç ýurtdaky ykdysady hem-de syýasy gatnaşyklar bilen şertlendirilýär. 

Häzirki zaman infilýasiýasyna birnäçe aýratynlyklar mahsusdyr: 

· eger-de ozal infilýasiýa çäkli häsiýete eýe bolan bolsa, onda häzir köp ugurlydyr;

· eger ol ozal köp ýa-da az döwri öz içine alan bolsa, ýagny döwürleýin häsiýetde bolan bolsa, onda häzir hemişelik häsiýetlidir;

· häzirki zaman infilýasiýasy diňe bir pul faktorynyň täsiri arkaly bolman, eýsem pul däl faktorlar hem oňa täsir edýärler.

Pul dolanyşygynyň faktorlaryna aşakdakylar degişlidir: 

· puluň çakdanaşa emissiýasynyň hasabyna dolanyşygyň artykmaç pul serişdeleriniň toplumy bilen doldurylmagy;

· halk hojalygynyň çendenaşa karzlaşdyrylmagy;

· milli walýutanyň hümmetini goldamaklygyň hökümet usullary;

· onuň hereketiniň çäklendirilmegi we beýlekiler.

Infilýasiýanyň pul däl faktorlaryna aşakdakylar degişlidir: 

· jemgyýetiň üznüksiz önümçiliginiň düzümleýin çaprazlygy bilen bagly;

· hojalygy alyp barmaklygyň harajatly guraly;

· döwletiň ykdysady syýasaty;

· salgyt syýasaty;

· nyrh syýasaty;

· daşary ykdysady işi we ş.m.

Bular infilýasiýanyň üznüksiz önümçiligiň barşynyň bozulmagy, halk hojalygynyň sazlaşyksyz ösüşi, döwlet syýasaty, emission we täjirçilik banklarynyň syýasaty bilen şertlenilen, çylşyrymly köp faktorly hadysadygyna şaýatlyk edýär.

Faktorlaryň ol ýa-da beýleki toparynyň artykmaçlyk etmegine baglylykda infilýasiýa isleg infilýasiýasy we harajat infilýasiýasy diýen iki görnüşe bölünýär.
Isleg infilýasiýasy aşakdaky pul faktorlaryna baglydyr.

Ykdysadyýetiň harbylaşdyrylmagy we harby çykdajylaryň artmagy. Harby tehnika gitdigiçe raýatlyk pudaklarynda peýdalanmaga ukypsyz bolýar, netijede harby tehnika garşy durýan pul barabarlygy dolanyşyk üçin artykmaç faktora öwrülýär. 

Döwlet býujetiniň ýetmezçiligi we içerki bergileriň artmagy.

Banklaryň karz ekspansiýasy. 

Daşyndan gelýän infilýasiýa. Bu aktiw töleg balansly ýurtlar tarapyndan daşary ýurt walýutasy satyn alnanda haryt dolanyşygynyň isleglerinden artykmaç milli walýutanyň emissiýasydyr. 

Çendenaşa maýalaşdyrmak. Bu ýagdaýda öndürijilikli maýanyň düzüm bölekleri bazardan hemişe çykarylyp durýar, olaryň ýerine bolsa goşmaça pul barabarlygy gelip durýar. 

Harajat infilýasiýasy aşakdaky pul däl faktorlaryň nyrh emele getirmekligiň barşyna edýän täsiri bilen häsiýetlendirilýär.

Bahalardaky öňdebaryjylyk. Pudaklaryň iri kompaniýalarynyň nyrh emele getirmesinde we nyrhlar üýtgedilende öňdebaryjy kompaniýalaryň bellän nyrhlaryndan ugur almasynda ýüze çykýar. Bu kompaniýalar pudaklarda ýa-da sebitleýin bazarda has iri öndürijiler bolup durýarlar.

Zähmet öndürijiliginiň peselmegi we önümçiligiň aşaklamagy. Bu ýagdaý senagat taýdan ösen ýurtlarda giňeldilen üznüksiz önümçiligiň umumy şertleriniň ýaramazlaşmagy, ýagny önümçiligiň döwürleýin we düzümleýin howply ýagdaýlara duçar bolmagy sebäpli ýüze çykýar.

Hyzmat gurşawynyň has ösen ähmiýete eýe bolmagy. Hyzmat ediş gurşawynyň ähmiýetiniň artmagy, bir tarapdan, bu gurşawda  zähmet öndürijiliginiň maddy önümçilik bilen deňeşdirilende, has haýal ösmegi, beýleki tarapdan bolsa, umumy harajatlarda zähmet hakynyň udel agramynyň köpdügi bilen düşündirilýär. Hyzmat gurşawynyň önümlerine bolan islegiň artmagy bolsa, onuň üzül-kesil gymmatlamagyna getirýär. 

Önüm birligine, aýratynda zähmet hakyna bolan harajatlaryň ösüş depginleriniň çaltlaşmagy. Häzirki zaman şertlerinde iri kärhanalar zähmet hakynyň ösüşini, zähmet öndürijiliginiň ösüşiniň haýallaýan derejesine çenli peseldip bilmeýärler. Şol bir wagtyň özünde bolsa, nyrh emele gelmegiň ýekemenlik tejribesi iri kompaniýalara nyrhlaryň ösüşiniň çaltlaşdyrylmagy esasynda ýitgileriň öwezini dolmaga mümkinçilik berýär.

Energetiki gytçylyk nebitiň we beýleki energoserişdeleriň has-da gymmatlamagyna getirýär.    

Hümmetsizlenmegiň ýüze çykmagynyň köpdürli görnüşleriniň barlygyna garamazdan onuň esasy sebäplerinň biri, haryt-pul deňagramlylygyň bozulmagydyr. Bu bolsa, ol ýa-da başga görnüşde pul dolanyşygynyň gurşawynda pul toplumy bilen bagly bolýar. Umumy görnüşde anyk nusgalaryň üsti bilen bu ýagdaýa seredip geçeliň. Ýurtda bir ýylyň dowamynda harytlaryň we hyzmatlaryň kesgitli mukdary öndürilýär diýeliň, olaryň umumy göwrümine jemi içerki önüm diýilýär (JIÖ).

Jemi içerki önüm belli bir döwürde, adatça bir ýylda, ýurtda öndürilen harytalaryň we hyzmatlaryň umumy mukdarydyr. JIÖ-niň ölçeg birligi manatdyr.

Bu harytlaryň ählisi isleg we teklip esasynda emele gelýän bahalar boýunça sarp ediş bazarynda ýerlenilýär.

Mysal üçin, bir ýylda 9 görnüşli haryt öndürilýär diýeliň we olaryň mukdaryny hem-de bahasyny aşakdaky 1-nji tablisada görkezeliň. 
1-nji tablisa

	№
	Harydyň ady
	Ähli harytlaryň mukdar birligi
	Bir harydyň bahasy, 

man.
	Ähli harytlaryň umumy gymmaty, man.

	1

2

3

4

5

6

7

8

9
	A.  haryt

B.  haryt

Ç.  haryt

D.  haryt

E.  haryt

Ä.  haryt

F.  haryt

G.  haryt

H.  haryt
	50

60

70

80

90

100

120

140

150
	55

70

60

90

30

20

15

10

5
	2750

4200

4200

7200

2700

2000

1800

Ähli harytlaryň we hyzmatlaryň umumy gymmatyny bilsek, pul toplumynyň zerur mukdaryny hasaplamak kyn däldir.

M=V·P·Q,                       (Alyş-çalyş deňlemesi)
Bu ýerde,
M-dolanyşykdaky puluň mukdary.
V-puluň aýlaw tizligi.
P- baha.
Q- harytlaryň we hyzmatlaryň satuw göwrümi.

Alyş-çalyş deňlemesi, makroykdysady gatnaşyk bolup, oňa Fişeriň deňlemesi diýilýär. Bu deňlemä laýyklykda dolanyşykdaky puluň mukdary bahalaryň derejesine we harytlaryň satuw göwrümine göni baglydyr, puluň aýlaw tizligine bolsa, ters baglydyr. Pul birligi bir ýylda birnäçe (ortaça 10) aýlaw edýär. Onda puluň zerur mukdaryny kesgitlemek üçin 27000 manady 10 aýlawa bölmeli (27000/10). Diýmek sazlaşykly haryt pul dolanyşygy üçin 2700 manat zerurdyr.
Şu nukdaý nazardan infilýasiýanyň esasy görnüşlerini seljerip geçeliň.

 Halkara tejribesinde bahalaryň ösüş ululygyna baglylykda infilýasiýa          üç görnüşe bölünýär:

Süýşenekleýän-bahalaryň ýyllyk ösüş depgini-5-10%-den ýokary däl;

Aýaga galýan-bahalaryň ortaça ýyllyk ösüş depgini-10-50 %-e çenli (kähalatlarda 100 %-e çenli);

Çendenaşa ösýän - bahalaryň ortaça ýyllyk ösüş depgini-100%-den ýokary bolanda (häzirki wagtda bahalaryň aýlyk ösüş derejesi 50 % bolanda, ony HWG-sy çakdanaşa ösýän infilýasiýa diýip hasaplaýar).

Infilýasiýanyň süýşenekleýän görnüşi, ýagny ýylba-ýyl uly bolmadyk, aram hümmetsizlenmek senagat taýdan ösen döwletler üçin häsiýetlidir.

Ösüp barýan ýurtlarda aýaga galýan we çakdanaşa ösýän infilýasiýa agdyklyk edýärler. Infilýasiýanyň faktorlary, görnüşleri we onuň durmuş ykdysady netijeleri, şeýle hem infilýasiýa garşy göreş çäreleri dürli ýurtlarda olaryň ykdysadyýetiniň ösüş aýratynlyklary bilen şertlendirilýär.

Ykdysady şertleri we infilýasiýanyň faktorlary boýunça ösüp barýan ýurtlary şeýle toparlara bölmek bolar.

Birinji topara Latyn Amerikasynyň-Argentina, Braziliýa ýaly döwletlerini degişli edip bolar. Bu ýurtlarda ykdysady deňagramlylyk ýokdur. Döwlet býujetiniň hemişelik ýetmezçiligi höküm sürýär. Içerki syýasatda pul ýasaýan guralyň ulanylmagy we ähli gaznalaryň hemişe ýokarlanmagy mahsusdyr. Daşary ykdysady gurşawda bolsa milli walýutalaryň hümmetiniň yzygiderli peselmegi  duýulýar. Bu ýurtlar üçin býujet ýetmezçiligini maliýeleşdirmek bilen ýüze çykýan we şunuň bilen baglylykda puluň artykmaç emissiýasy netijesinde ýüze çykýan çakdanaşa ösýän infilýasiýa häsiýetlidir. Onuň netijesinde her ýylda pullaryň hümmetsizlenmegi birnäçe müň göterime ýetýär.

Ikinji topara Kolumbiýa, Ekwador, Wenesuela, Birma, Eýran, Ýegipet, Siriýa, Çili ýurtlary degişlidir. Bu ýurtlarda hem ykdysady deňagramlylygyň ýoklugy, maliýe syýasatynda býujet ýetmezçiligini maliýeleşdirmeklige we karz ekspansiýasyna daýanylýandygy äşgär görünýär. Infilýasiýa bu ýurtlarda aýaga galýan çäklerde saklanylýar (bahalaryň ýyllyk ortaça ösüş depginleri 20-40 % aralygynda). Indeksirlemek geçirilýär, işsizlik ýokary derejededir.

Üçünji topara girýän ýurtlaryna Hindistan, Indoneziýa, Päkistan, Nigeriýa, Filippinler, Tailand degişli bolup, ol ykdysady deňagramlylygyň çäkliligi we eksportdan gelýän daşary ýurt walýutasynyň agdyklyk etmekligi bilen häsiýetlendirilýärler. Infilýasiýa 5-20 % aralykda saklanýar, girdejileriň bölekleýin indeksasiýasy geçirilýär, işsizlik, şol sanda onuň ýapyk görnüşiniň derejesi ýokarydyr.

Dördünji topara girýän ýurtlara-Singapur, Malaziýa, Günorta Koreýa, Birleşen Arap Emirlikleri, Katar, Saud Arabystan, Bahreýn degişli bolup, olarda ykdysady deňagramlylyk ýeterlik derejä eýedir. Infilýasiýa süýşenekleýän görnüşde saklanýar (1-5 %-e çenli). Bahalaryň ösüşine berk gözegçilik girizilendir. Ykdysadyýet ösen bazar şertlerinde hereket edýär. Infilýasiýa garşy çäre hökmünde, esasan, daşary ýurt walýutasynyň akymy we eksport möhüm orna eýedir. Işsizlik aram derejede saklanylýar. 

Ýurtlaryň bäşinji toparyna ösüp barýan döwletlere deňleşdirilen ozalky sosialistik ýurtlar Hytaý, Polşa, Wýetnam we beýlekiler degişlidir. Bu ýurtlardaky ýagdaý, infilýasiýany hem goşmak bilen olaryň adminstratiw buýruk beriş ulgamyndan bazar ykdysadyýetine geçmekleri bilen berk baglydyr. 

Bu ýurtlarda, birinji topara degişli ýurtlardaky ýaly çakdanaşa ösýän infilýasiýanyň faktorlarynyň arasynda, birinjiden, döwlet býujetiniň hemişelik ýetmezçiligini maliýeleşdirmek meselesi, onuň üsti bilen bolsa infilýasiýanyň pul we pul däl faktorlarynyň esasy bölegi; ikinjiden, düzümleýin faktorlar (mysal üçin, Braziliýada we Argentinada çakdanaşa ösýän infilýasiýanyň esasy sebäbi çalt peýda getirmeýän agyr senagata maýa goýumlaryň adatdan daşary ösdürilmegi boldy); üçünjiden, oba-hojalyk önümleriniň bahalary bilen deňeşdirilende senagat önümleriniň bahalarynyň has çalt ýokarlanmagyny öňe çykardylar.

Infilýasiýanyň düzümleýin faktorlary diňe bir bahalaryň ýokarlanmagyny şertlendirmän, ýagny ”Harajatlaryň infilýasiýasy” ýagdaýyny döretmän, eýsem ”Isleg infilýasiýasiýasynyň” ösmegine hem uly täsir edýärler. Bu ýurtlarda önümçiligiň ösüşi bilen içerki bazaryň çäkliliginiň arasyndaky garşylygy, birtarapdan, ýetmezçiligi maliýeleşdirmek (pul ýasaýan gurallaryň könelmegi bilen), beýleki tarapdan bolsa, daşary ýurt karzlaryny artýan möçberlerde çekmeklik arkaly aradan aýyrmaga çalyşýarlar. Netijede, Braziliýa, Argentina ýaly iri Latyn Amerikasy ýurtlarynda örän uly içerki we daşarky bergiler emele gelýär. 

Şol bir wagtyň özünde daşarky berginiň artmagy infilýasiýanyň güýçlenmek meýliniň ýüze çykmagyna getirýär. Ol dollarlaşdyrmak diýlip atlandyrylýar. Bu ýagdaý milli walýuta garanyňda, dollara ýa-da başga bir güýçli walýuta artykmaçlyk berilýändigini aňladýar. Bu bolsa daşary ýurt maýalarynyň akymyny höweslendirmän, gaýtam ýurtdan maýanyň daşary ýurtlara äkidilmegine getirýär.      

7.2. Infilýasiýa garşy syýasatyň görnüşleri we usullary

Infilýasiýanyň ýagdaýyna baglylykda pul dolanyşygyny durnuklaşdyrmagyň esasy görnüşleri bolup, pul reformalary we infilýasiýa garşy syýasat çykyş edýärler. 

Pul reformalary metal pul dolanyşygy şertlerinde kümüş ýa-da altyn ülňüde, şeýle hem ikinji jahan urşundan soň, altyn dewiz ýa-da altyn dollar ülňüde geçirilýärdi.

Uruşlardan we rewolýusiýadan soň, ykdysadyýeti dikeltmegiň möhüm nullifikasiýa, dikeltmek (restawrasiýa), rewolwasiýa, dewolwasiýa we denominasiýa usullarynyň kömegi bilen amala aşyrylýar. 

Nulifikasiýa has güýçli hümmetsizlenen pul birliginiň aradan aýrylmagynyň we täze walýutanyň girizilmeginiň yglan edilmegini aňladýar. 

Dikeltmek (restawrasiýa) pul birliginiň öňki altyn mazmunynyň dikeldilmegidir. Mysal üçin, birinji jahan urşundan soň, 1925-1928-nji ýyllarda Angliýada geçirilen pul reformasy döwürde iňlis funt-sterlinginiň uruşdan öňki altyn mazmuny dikeldildi. 

Ikinji jahan urşundan soň dikeltmek ýa-da rewolwasiýa, dollara bolan resmi walýuta kursuny ýokarlandyrmak ýoly bilen geçirildi. Halkara walýuta gaznasy bolsa pul birliginiň altyn mazmunynyň ýokarlanandygyny bellige aldy.

Dewolwasiýa pul birliginiň altyn mazmunynyň peselmegi, ikinji jahan urşundan soň bolsa ABŞ-nyň dollaryna bolan resmi walýuta hümmetiniň peselmegidir. 

Denominasiýa ”Nullary aýyrmaklyk” usuly, ýagny bahalaryň ölçeginiň ireldilmegidir. 

Infilýasiýa garşy syýasat. Bu infilýasiýa garşy gönükdirilen, ykdysadyýeti kadalaşdyrmak boýunça döwlet çäreleriniň toplumydyr. Infilýasiýanyň isleg we harajatlar faktorlarynyň özara täsirine jogap hökmünde, infilýasiýa garşy syýasatyň deflýasion syýasat (ýa-da islegi sazlaşdyrmaklyk) we girdejiler syýasaty diýen iki sany esasy ugry emele geldi.     
Deflýasion syýasat pul-karz we salgyt guralynyň üsti bilen döwlet çykdajylaryny azaltmak, karza tölenilýän göterim haklaryny ýokarlandyrmak, salgyt basyşyny güýçlendirmek, pul toplumyny çäklendirmek we ş.m. arkaly pula bolan islegi çäklendirmekligiň usulydyr. Defolýasion syýasatyň hereket etmek aýratynlygy, onuň düzgün bolşy ýaly, ykdysady ösüşi haýalladýanlygyndadyr. Netijede kynçylykly ýagdaýlaryň ýüze çykmagy hem mümkin. Şonuň üçin 60-70-nji ýyllarda bu syýasat geçirilende köp döwletler ondan saklandylar ýa-da ýüz öwürdiler. 

Girdejiler syýasaty bahalaryň we zähmet hakynyň doly gözegçiligi, olaryň doňdurylmagy ýa-da olaryň ösüşine çäkleriň bellenilmegi bilen ýola goýmaklygy göz öňünde tutýar. Sosial esaslar boýunça infilýasiýa garşy syýasatyň bu görnüşi seýrek ulanylýar.

Infilýasiýa garşy syýasatyň görnüşleri ileri tutulýan ugurlara baglylykda saýlanylýar. Eger ykdysady ösüşi haýallatmak maksady göz öňünde tutulsa, onda defolýasion syýasat geçirilýär. Eger ykdysady ösüşi höweslendirmek ugry saýlanylsa, onda girdejiler syýasatyna artykmaçlyk berilýär. Haçan-da, nähili hem bolsa, infilýasiýanyň öňüni almak maksady göz öňünde tutulan ýagdaýynda, infilýasiýa garşy syýasatyň iki usuly hem utgaşdyrylyp ulanylýar. 

Indeksirlemek (doly ýa-da bölekleýin) pullaryň hümmetsizlenmeginiň netijesinde emele gelen ýitgileriň öwezini dolmaklygy aňladýar. 

Gözegçilik edilýän bahalaryň ösüşini saklamaklygyň görnüşleri, birinjiden, aýratyn harytlaryň bahalarynyň ”doňdurylmagynda”, ikinjiden, olaryň derejesiniň kesgitlenen çäklerde saklanylmagynda ýüze çykýar. Şuňa meňzeş gözegçilik öňdebaryjy ösen ýurtlaryň ählisinde saklanyp galdy.

Bu gözegçilik ösüp barýan ýurtlar üçin has-da ähmiýetlidir. Ol ýurtlarda isleg ödeýiş harytlarynyň durnukly bahasy döwlet subsidiýalary esasynda goldanylýar. Şonuň üçin pes hem bolsa, ilatyň durnukly durmuş derejesi üpjün edilýär. Bu harytlary erkin bazar esaslaryna geçirmeklik, düzgün bolşy ýaly güýçli sosial kynçylyklar bilen utgaşýarlar. 

Önümçiligi bäsleşikli höweslendirmek - telekeçiligi göni höweslendirmeklik kärhanalaryň salgytlaryny ep-esli peseltmegi, şeýle hem ilatyň süýşürintgilerini gytaklaýyn höweslendirmek (ilata salynýan salgytlary peseltmek bilen) çärelerini öz içine alýar.    
7.3. Türkmenistanda infilýasiýanyň aýratynlyklary 
we ony ýeňip geçmekligiň ýollary

Türkmen döwletine öňki soýuzdan yzagalak tehnika we tehnologiýa, ykdysady ösüşiň pes derejesi, pudaklaryň düzüminiň bölekleriniň çaprazlygy, pes derejeli maliýe-karz ulgamy, býujet ýetmezçiligi, nyrhlaryň yzygiderli ýokarlanmagy ýaly ýaramaz ýagdaýlar miras galypdy. Türkmen döwleti daşary ýurtlara hiç-hili önümi özbaşdak çykaryp bilmeýärdi, ýurduň walýuta gaznasyna gelýän pullaryň möçberi örän ujypsyzdy, kärhanalaryň maliýe ýagdaýy ýaramazdy, olaryň ösýän harajatlary bank karzynyň hasabyna ýapylýardy, karzyň esasy ýörelgeleri (maksadalaýyk ulanylmagy, öz wagtynda yzyna gaýtarylmagy, karzyň üpjünçiligi we tölegliligi) berjaý edilmeýärdi. Bu ýaramaz ýagdaýlaryň netijesinde ýurduň ykdysadyýeti has-da pese düşüpdi, ilatyň ýaşaýyş derejesi örän pesdi. Ýurdumyzda gurulýan durmuş-medeni desgalar galyndy usuly esasynda maliýeleşdirilýärdi, ol öz gezeginde ilatyň ol obýektlere bolan isleglerini kanagatlandyrmakdan örän pesdi. 

Şu ýagdaýlary ýeňip geçmeklik türkmen döwletine 1991-nji ýylyň 27-nji oktýabrynda özbaşdaklygyny gazanmaklygy bilen mümkin boldy. Ýöne Türkmenistanyň öňki SSSR-iň pul giňişliginde galmagy emele gelen çylşyrymly ykdysady meseleleri doly çözmeklige mümkinçilik döretmedi. Sebäbi sözüň doly manysynda Garaşsyzlygy gazanmaklyk üçin milli pulumyzyň dolanyşyga girizilmegi zerurdy. Şonuň üçin ýurdumyzda 1993-nji ýylyň 1-nji noýabryndan milli pulumyzyň dolanyşyga girizilmegi ykdysady ösüşi täze basgançaklara çykarmaklyga mümkinçilik berdi. 

Manadyň dolanyşyga girizilmegi, iki derejeli bank ulgamynyň emele gelmegi ýurduň ykdysadýyetini bazar gatnaşyklaryna geçirmeklige giň ýol açdy. Milli puluň dolanyşyga girizilmegi onuň durnuklylygyny üpjün etmäge, hümmetini ýokarlandyrmaga, ykdysady ösüşe täsirini güýçlendirmäge gönükdirilen çäreleri işläp düzmekligi we durmuşa geçirmekligi talap etdi. Bu çylşyrymly ykdysady meseleleri çözmeklik Türkmenistanyň Merkezi bankyna ynanylandyr. 

Türkmenistanyň  Merkezi banky ýurduň pul dolanyşygynyň kadaly hereket etmegi üçin onuň hümmetini bellenilen derejede saklamak maksady bilen şu aşakdaky çäreleri geçirmekligi özüniň üns merkezinde saklaýar: 

1. Jemi öndürilen önümiň we pul toplumynyň möçberiniň ösüş depginleriniň arasyndaky arabaglanşyk. Türkmenistanyň Merkezi banky pul toplumyny artdyrmak üçin ykdysadyýetiň hakyky böleginiň ösüşi bilen utgaşykly arabaglanşykda alyp barýar. Eger-de, bu arabaglanşyk üpjün edilmedik ýagdaýynda, puluň hümmetsizlenmegine ýol berilmegi ähtimal. 

2. Daşary ýurtlara çykarylýan we olardan getirilýän harytlaryň, has takygy ýurduň daşyna gidýän we daşyndan gelýän haryt we pul akymlarynyň arasyndaky arabaglanşyk. Bu arabaglanşygyň oňaýly bolmagy pul toplumyny artdyrmaklyga esas döredýär. Häzir Türkmenistanyň eksporty importdan iki esse ýokarydyr, geljekde ýurduň daşyna çykarylýan harytlaryň möçberiniň artmagyna garaşylýar. 

3. Ilatyň gündelik sarp edýän harytlarynyň öndürilişiniň we ýurduň içerki bazaryny ýerli harytlar bilen üpjün edilişiniň arabaglanşygy. Türkmenistanyň içerki sarp ediş bazarynyň belli bir bölegi häzirki döwürde ýurduň daşyndan getirilýän harytlaryň hasabyna üpjün edilýär. Bu ýagdaýda pul toplumynyň möçberi içerki bazaryň islegini kanagatlandyrmaga niýetlenen harytlaryň öndürilişiniň we daşary ýurtlardan getirilişiniň ösüşi bilen arabaglanşykda alnyp barylýar.

4. Döwlet býujetiniň girdeji we çykdajy bölekleriniň arasyndaky arabaglanşyk. Munuň üçin Türkmenistanyň döwlet býujetiniň birinji derejeli girdejileriniň we çykdajylarynyň deň möçberde goýulmagyna, ýagny býujet gyradeňligine puluň hümmetiniň durnukly bolmagyny üpjün edýän wajyp görkeziji hökmünde garalýar.

5. Zähmet öndürijiligi bilen zähmet haklarynyň ösüş depginleriniň arasyndaky arabaglanşyk. Zähmet haklarynyň, pensiýalaryň we döwlet hemaýat tölegleriniň ýokarlanmagy, edara-kärhanalarda giň möçberli işleriň geçirilmegini talap edýär. Türkmenistanyň ykdysadyýetinde zähmet öndürijiligini ýokarlandyrmak, onuň pudaklaýyn düzüminden gelip çykýan ençeme sebäplere bagly bolup durýan meseledir. Zähmet öndürijiligini ýokarlandyrmak üçin ilkinji nobatda bar bolan önümçilik kuwwatlyklaryny doly güýjünde ulanmak zerurlygy ýüze çykýar. 

6. Ministrlikleriň we kärhanalaryň algylarynyň-bergileriniň we maliýe netijeleriniň arasyndaky arabaglanşyk. Häzirki wagtda umumy pul toplumyny (M2) artdyrmaklyga goýberilen pul serişdeleriniň algy-                   -bergileriniň ýapylmagyna ulanylýan wagty az bolmaýar. Şonuň üçin bu mesele Türkmenistanyň Merkezi bankynyň üns merkezinde durýar. 

7. Puluň hümmetine, nyrhlaryň durnuklylygyna, esasan hem dolanyşykdaky nagt pullaryň möçberi has-da öz täsirini ýetirýär. Nagt puluň ösüş depgini banklaryň kassa dolanyşygy bilen göniden-göni arabaglanşykdadyr, sebäbi onuň depgini goşmaça puluň (milli manady) dolanyşyga goýberilişine bagly bolýar. Şu nukdaý nazardan, nagt pullaryň dolanyşyga goýberilişine, olary bank kassalaryna çekmeklige Türkmenistanyň Merkezi banky uly üns berýär.  

Şeýlelikde, Türkmenistanyň Merkezi banky we bank ulgamy ýurduň pul birliginiň hümmetini ýokarlandyrmak we onuň ykdysadyýete edýän täsirini güýçlendirmek üçin ähli çäreleri görýärler, ol öz gezeginde özüniň oňaýly netijesini berýär. 
Berkarar döwletiň bagtyýarlyk döwründe manadyň haryt üpjünçiligini ýokarlandyrmak maksady bilen ýurduň ykdysadyýetine goýulýan maýa goýumlaryň möçberi ýylsaýyn köpelýär, telekeçiligi ösdürmeklik üçin ähli zerur şertler döredilýär, halkara söwda-ykdysady gatnaşyklary täze many-mazmuna eýe bolýar. Bularyň hemmesi öz gezeginde ýurdumyzda manadyň durnuklylygyny üpjün etmäge we pul aýlanyşygynyň kadaly hereketini ýola goýmaga mümkinçilik berýär.
8. Karzyñ zerurlygy we manysy
8.1.Karzyň zerurlygy

Karz ykdysady geleşigiñ bir görnüsi bolup, ýuridiki we şahsy taraplaryñ arasyndaky karz (nesýe) şertnamasydyr. Hyzmatdaşlaryñ biri (karz beriji) beýlekisine (karz alyja) pul serişdelerini, käbir ýagdaýlarda emlägi kesgitlenen möhletde, yzyna gaýtaryp bermek şertlerinde berýär hem-de düzgün bolşy ýaly göterim görnüşinde hyzmatyñ tölegini talap edýär. Möhletlilik, yzyna gaýtarylmak we töleglilik karzyñ tapawutly häsiýetleridir.

Puldan soñ karzyñ oýlanyp tapylmagy, adamzat jemgyýetiniñ beýik açyşlarynyñ biridir. Karzyñ peýda bolmagy bilen hojalyk we şahsy islegleri kanagatlandyrmagyñ wagty gysgalýar. Karz alyjy kärhana goşmaça çekilen serişdeleriñ hasabyna olary artdyrmaga, hojalygy giñeltmäge, önümçilik maksatlaryna ýetmekligi çaltlandyrmaga mümkinçilik alýar. Raýatlar karzdan peýdalanmak bilen, goşmaça alan serişdelerini öz işleriniň giñelmegine gönükdirýärler, öz isleglerini maksadalaýyk kanagatlandyrýarlar we maddy gymmatlyklary satyn almaklygy tizleşdirýärler.

Karz hazirki zaman ykdysadyýetiniñ ösüş şertleriniñ biri bolup, ykdysady ösüşiñ aýrylmaz bölegidir. Karzy iri kärhanalar, birleşikler, şeýle hem kiçi önümçilik, oba hojalyk we söwda kärhanalary ulanýarlar. Karzdan döwlet we häkimiýet, şeýle hem aýratyn raýatlar peýdalanýarlar. Karz kapitalyñ (maýalaryň) hem-de dürli jemgyýetçilik gaznalarynyñ hereketine hyzmat edýär. Karzyñ netijesinde kärhanalaryñ işiniñ barşyndaky dolanyşykdan boşaýan, döwlet býujetiniñ ýerine ýetirilişinden, şeýle hem ilatyñ süýşürintgileri we banklaryñ serişdeleri öndürijilikli ulanylýarlar.

Şeýlelikde, karz ssuda (karz) kapitalynyñ, ýagny karzyna berilýän pul kapitalynyñ hereketini añladýar. Ol pul kapitalynyñ ssuda kapitalyna öwrülmegini üpjün edýär we karz berijiler bilen karz alyjylaryñ arasyndaky gatnaşygy añladýar. Karzyñ kömegi bilen kärhanalaryñ, raýatlaryñ we döwletiñ boş pul kapitallary we girdejileri karz kapitalyna öwrülmek bilen bir ýere jemlenilýär we töleg esasynda wagtlaýyn ulanylmaga berilýär. Karzyñ zerurlygy we mümkinçiligi kapitalyñ üznüksiz önümçilikde aýlanmasynyñ we aýlanyp çykmasynyñ kanunalaýyklary bilen şertlendirilendir.
Bir ýerde karzyñ çeşmesi hökmünde wagtlaýyn boş serişdeler emele gelýärler, başga ýerde bolsa ol serişdeleriñ zerurlygy ýüze cykýar.

Türkmenistanyñ bazar gatnaşyklaryna geçmegi bilen karzyñ orny we ähmiýeti ýokarlanýar. Bazar gatnaşyklarynyñ ösmegi pul serişdeleriniñ merkezleşdirilip gaýtadan paýlanmagynyñ düýpli kemeldilmegini we serişdeleriñ maliýe bazarynda keseleýin hereketine artykmaçlyk berilmegini göz öñünde tutýar. Halk hojalygyny dolandyrmakda karz institutlarynyñ orny üýtgeýär, ykdysady gatnaşyklar ulgamynda karzyñ ähmiýeti ýokarlanýar.

Bazar ykdysadyýetinde karzyñ kömegi bilen aşakdaky wezipeler çözülýär:

- kapitalyñ (maýanyñ) bir pudakdan beýleki pudaga akymy ýeñilleşýär we hakykata öwrülýar. Şeýlelikde, karz özbaşdak kapitalyñ çäklendirmelerini ýeñip geçýär. Karz kapitaly bazaryñ düzümine baglylykda ýokary peýda getirýän pudaklaryñ ýa-da Türkmenistanyñ umumymilli bähbitleriniñ ileri tutulýan pudaklarynyñ arasynda gaýtadan paýlanylýar. Karzyñ bu akymy jemgyýetçilik häsiýete eýerýär we döwlet tarapyndan önümçiligiñ sazlaşykly ösdürilmeginde işjeñ ulanylýar;

  - karz pul serişdelerine bolan ägirt uly islegleri kanagatlandyrmagyñ esasy çeşmesidir. Öz-özüñi maliýeleşdirmegiñ iñ ýokary derejesinde hem hojalyk subýektleriniñ ýokary düşewüntli alnyp barylan ýagdaýynda hem maýa goýumlar we gündelik işleri amala aşyrmak üçin hususy serişdeler ýeterlik däldir. Kärhananyñ işiniñ pese düşen ýagdaýynda goşmaça pul serişdeleriniñ zerurlygy ýüze çykýar, sebäbi dürli ýagdaýlara görä taýýar önümler ýerleşmän galýar, üpjün edijilerde oñaýsyz ýagdaýlaryñ emele gelmegi, işgärlere zähmet hakyny tölemek boýunça kynçylyklaryñ ýüze çykmagy we ş.m. bolup biler.

Ýöne pula bolan isleg peselmeýär, tersine ol köp esse ýokarlanýar we iri  maýa goýumlary talap edýän düýpli tehniki täzelenişe baglylykda aýratyn ähmiýete eýe bolýar. Şeýlelikde, karz öndüriji güýçleriñ ösüşini höweslendirýär, önümçiligi giñeltmek üçin kapitalyñ çeşmeleriniñ döremegini tizleşdirýär.
  Hereket edýän kärhanalarda önümçiligiñ üznüksizligini üpjün etmek, öndürilen harytlary yerlemeklige hyzmat etmek üçin karz has-da zerurdyr. Karz pul toplumynyñ möçberine, düzümine töleg aýlanyşygyna, pul aýlanyşygynyñ tizligine işjeñ täsir etmäge ukyplydyr. Karzy ulanmaklygyñ netijesinde peýdanyñ kapitallaşmagy (maýalaşdyrylmagy) tizleşýär, ýagny peýdanyñ goşmaça önümçilik gaznalaryna öwrülmegi çaltlaşýar, bu bolsa önümçiligiñ tamamlanmagyna getirýär. Karz öndüriji güýçleriñ ösüşini höweslendirýär, önümçiligi giñeltmek üçin kapitalyñ çeşmeleriniñ emele gelmegini üpjün edýär.

Şeýlelik bilen, Türkmenistanyñ bazar ykdysadyýetine geçmekligi, ykdysady ösüşiñ ýokary depginleriniñ üpjün edilmegi, zerur infrastrukturanyñ döredilmegi karz gatnaşyklaryny ulanmazdan we mundan buýana ösdürmezden mümkin däldir. 

Haryt öndürijileriñ we döwletiñ karz serişdelerine bolan islegini kanagatlandyrmak üçin serişdeler aşakdaky ýagdaýlarda emele gelýär:

-erkin pul serişdeleri kärhanalaryñ hojalyk işiniñ dowamynda emele gelýärler. Kärhana önümi ýerleşdirmekden gelýän girdejini kem-kemden alýär, şeýle hem ony çig-mal, ýangyç materiallary satyn almaklyga bölekleýin sarp edýär. Netijede, kärhanalaryñ hasaplarynda wagtlaýyn boş pul serişdeleri peýda bolýar;

-kärhanalarda wagtlaýyn ulanylmadyk pul serişdeler amartizasion gaznasy görnüşinde hem emele gelýär. Kärhanalaryñ eýeçilik edýän esasy serişdeleriniň gymmaty öndürilen önümlere bölekleýin geçirilýär, şeýle hem pul görnüşinde bölekleýin kärhana dolanyp gelýär. Ol serişdeleriñ gelip gowuşmasyna baglylykda hemişe sarp edilmeýär, diýmek, olar wagtlaýyn boş bolýarlar;
-kärhanalaryñ işçilerine we gullukçylaryna zähmet haky üçin niýetlenen pul serişdeleri hem wagtlaýyn boş bolup bilýärler. Düzgün bolşy ýaly zähmet haky aýda iki gezek tölenilýär. Şol bir wagtda ýerleşdirilen önümler üçin pul gelimleri yzygiderli gelýärler. Bu hem pul serişdeleriniñ wagtlaýyn boşamagyna şert döredýär;

-býujetiñ ýerine ýetirilişiniñ dowamynda köp möçberde wagtlaýyn boş pul serişdeleriniñ bolmagy mümkin. Býujete pul serişdeleriniñ gelmegi we olaryñ  sarp edilmegi wagt birliginde gabat gelmeýär. Şuña baglylykda belli bir döwürde pul serişdeleriniñ erkin galyndylary emele gelýärler. Olar pul serişdelerine mätäçlik çekýänler tarapyndan ulanylyp biliner.

Bulardan başga-da ilatyñ süýşürintgileri wagtlaýyn boş pul serişdeleriniñ çeşmesi bolup bilýärler. Bu serişdeler ilatyñ girdejileriniñ gündelik çykdaýjylaryndan artykmaç bolmagyna ýa-da belli bir wagtda ulanylmaýanlygyna we banklar tarapyndan tamamlanmagyna baglylykda emele gelýärler. Süýşürintgiler ilatyñ pul girdejilerini almaklygyñ we ony sarp etmekligiñ  wagt üzñeligi netijesinde emele gelýär. 
Täjirjilik banklarynda ilatyñ pul goýumlarynyñ yzygiderli köpelmegi, ýurdumyzyñ ýokary depginli ykdysady ösüşi, raýatlaryñ döwlet tarapyndan durmuş goraglylygy, aýlyk haklarynyñ ýokarlanmagy, ýeñillikli salgyt syýasaty we ş.m. bilen düşündirilýär.

Ilatyñ süýşürintgileriniñ maksatlylygy sebäpleri, möçberleri ykdysady, durmuş, demografik, psihologik we beýleki şertlere baglydyr. Bize häzirki ýagdaýda ilatyñ pul süýşürintgileriniñ wagtlaýyn boş pul serişdeleri bolup hyzmat edýändigine düşünmek wajypdyr.
Karzyñ obýektiw zerurlygy aşakdaky ýagdaýlar bilen düşündirilýär:

- birinjiden, dürli eyeçilikdäki  kärhanalaryñ aýlanyşygynyñ esasynda hemişelik pul ätiýäçlyklarynyñ emele gelmeginiñ we olary üznüksiz önümçilik islegleri üçin ulanmaklygyñ arasyndaky gapma-garşylygy ýeñip geçmekligiñ zerurlygy (şonuñ ýaly ýagdaýlar ilatyñ pul girdejilerinde we çykdaýjylarynda, býujet ýerine ýetirlende hem mahsusdyr); 

- ikinjiden, köp sanly pudaklaryñ we kärhanalaryñ hereket edýän şertlerinde kapitalyñ aýlanyşygynyñ üznüksizligini üpjün etmek zerurlygy;

- üçünjiden, bazar şertlerinde, her bir kärhananyñ hususy kapitalynyñ aýlanyşygynda ýa-da goşmaça pul sepişdelerine islegiñ döremeginde ýa-da wagtlaýyn pul serişdeleri emele gelende, kärhanany dolandyrmagyñ  täjirçilik usulynyñ zerurlygy.

Düýpli maýa goýum işlerinde, esasy gaznalary üznüksiz öndürmekde karzyñ orny örän ýokarydyr. Karz hojalyk subýektleri entek doly möçberde peýda we amartizasiýon gaznalary döretmänkäler hem doly möçberde maýa goýumlary maliýeleşdirmäge mümkinçilik berýär.

Zerur bolan ýagdaýynda kärhanalaryñ karz kapitalyny çekip bilmekligi olara öz wagtynda tehnikanyň we tehnologiýanyñ gazanan üstünliklerini önümçilige ornaşdyrmaga mümkinçilik berýär, bu wezipäni karz ýerine ýetirýär. 
8.2.Karzyň manysy

“Kredit” latyn sözi bolup, türkmençä terjime edilende “karz”, “bergi”, “ynanmak” manylaryny añladýar. Bu çylşyrymly ykdysady adalgalaryñ biridir.

Ykdysady hadysalara ýüzleý seredilende karz zatlaryñ, pul serişdeleriniñ wagtlaýyn karz berilmegi görnüşinde çykyş edýär. Karzyñ kömegi bilen tölegiñ möhletiniñ bölekleýin uzaldylmagy esasynda maddy gymmatlyklar, dürli görnüşli gurallar we ilat tarapyndan harytlar satyn alynýar.

Karz ykdysady adalga hökmünde öñi bilen jemgyýetçilik gatnaşyklaryñ belli bir görnüşini añladýar.

Emma her bir jemgyýetçilik gatnaşygy karzy añlatmaýar, ol diñe ykdysady gatnaşyklary, gymmatyñ hereketini şöhlelendirýär. Karzyñ manysyny nähili kesgitläp bolar? Bu soraga jogap bermek üçin öñi bilen “many”, “esas” düşünjeleriniñ mazmunyny anyklamaly. Munuñ zerurlygy käbir ýagdaýlarda karzyñ manysynyñ onuñ mazmuny, tebigaty we gelip çykyşy bilen deñeşdirilýänligindedir. Mysal üçin, karzyñ mazmuny onuñ diñe bir içerki ýagdaýyny däl-de, eýsem onuñ daşarky arabaglanşyklaryny hem añladýar. Karzyñ manysy bolsa onuñ diñe içerki häsiýetlerine mahsusdyr. Ol bu ykdysady adalganyñ mazmunynyñ esasy bolup çykyş edýär.

Ykdysady adalganyň manysyna onuñ tebigaty, gelip çykyşy, tebygy ýagdaýy degişli bolup, ol karzyñ haýsy hem bolsa bir görnüşe degişlidigini, häzirki ýagdaýda gymmat bilen baglydygyny añladýar.  Sözüñ doly manysynda karzyñ tebigaty onuñ haýsy hem bolsa aýratyn bir görnüşi däl-de, eýsem karz gatnaşyklarynyñ köp dürli görnüşleriniñ jemidir. Karzyñ tebigaty diñe bir onuñ manysy däl-de, onuñ hereket etmeginiñ hem görnüşidir.

Karzyñ manysy onuñ zerurlygy we sebäpleri bilen berk baglanyşyklydyr, ýöne bu düşünjeler hem deñ däldirler. Karzyñ sebäbi köp häsiýetli ykdysady ýagdaýlary añladýar. Sebäbiñ dürli netijeleriniñ bolmagy mümkin. Ol karz bilen birlikde beýleki ykdysady ýagdaýlary hem ýüze çykarýar, şonuñ üçin ol bu ykdysady adalganyñ manysyny doly häsiýetlendirmeýär.

Beýleki ykdysady adalgalaryñ manylarynyñ ýüze çykarylyşy ýaly, karzyñ manysy kesgitlenende hem şu usuly ýörelgeler ulanylýar.

Haýsy görnüşde çykyş edýänligine garamazdan, karzyñ dürli görnüşleri onuñ manysyny şöhlelendirmelidir. 

Mysal üçin, karz dürli häsiýetli uzak we gysga möhletli isleglere hyzmat edýär.

Karz pul we haryt görnüşinde, içerki we daşarky gatnaşyklarda hereket edýär. Hyzmat edýän isleglerine garamazdan karzyñ manysy üýtgemeýär, karz özüne mahsus häsiýetleri ýüze çykarmagyny dowam edýär.

Karzyñ manysy baradaky soraga karz geleşikleriniñ jemi hökmünde seretmeli. Eger karz geleşikleriniñ birinde karz alyjy karzy yzyna gaýtarmasa, onda bu ýagdaý karzyñ bir häsiýetiniñ-yzyna gaýtarylmagynyñ zerur däldigini añlatmaýar. Anyk karz geleşiginde karzyñ bir häsiýetiniñ ýitirilmegi onuñ kesgitliligini we aýrabaşgalanmagynyň berjaý edilmeýänligini añlatmaýar.
Karzyñ manysy seljerilende ony doly açyp görkezýän anyk häsiýetleriñ birnäçesine seredilýär. Şonuñ üçin, karzyñ manysy hakyndaky soraga jogap berlende:

   - karzyñ düzümine;

   - hereketiniñ döwürlerine;

   - esasyna seredilýär.

Şeýlelikde, karzyñ manysyna seredilende onuñ bitewüligini, ähli ýüze çykmalaryny añlatmak wajypdyr. Ýokarada getirilen maglumatlardan belli bolşy ýaly, bazar ykdysadyýetinde karzyñ zerurlygy ýokarlanýar, onuñ many-mazmuny bolsa döwrüñ talabyna laýyklykda kämilleşdirilýär.
8.3.Karzyň manysyna bolan dürli garaýyşlar

Dünýä ykdysady ylmynda karzyň nazaryýetine, esasan karzyň naturalistik we maýa döredijilik nazaryýeti diýen iki ugur boýunça  seredilipdir.

Karzyň naturalistik nazaryýetiniň tarapdarlary, karzy bar bolan gymmatlyklary gaýtadan paýlamaklygyň usuly hökmünde häsiýetlendirýärler. Bu nazaryýetiň wekilleri karz maýany döretmeýär, ol diňe maýany karz berijiden karz alyja geçirýär diýip tassyklaýarlar. Şeýlelikde, wagtlaýyn boş maýalaryň jemlenmegi karz gatnaşyklarynyň zerur düzüm bölegi bolup çykyş edýär diýip belleýärler.

Maýa döredijilik nazaryýetiniň tarapdarlary karzyň passiw ornuny inkär edýärler. Olar karz diňe bir geçirijilik bilen çäklenmän, eýsem maýany hem döredýär, ykdysadyýetiň ösüşinde aýgytlaýjy orny eýeleýär diýip hasap edýärler. Bu nazaryýetiň esasy düzgünleri aşakdakylara syrykdyrylýar. Dolanyşygyň, önümçiligiň üstünden agdyklyk etmegi netijesinde banklar köpçülikleýin karz berijiler hökmünde üznüksiz önümçiligiň barşyna aýgytlaýjy täsir edýärler. Banklaryň aktiw amallary passiwlere garanyňda ilkinjilerdir, ýagny boş serişdeleriň karz serişdeleri hökmünde jemlenmegi hökman däldir, banklar karzy depozit – çek emissiýasynyň kömegi bilen döredip bilýärler diýen netijä gelýärler. Karz kapitala barabardyr, diýmek banklar kapitaly döredýärler. Şunlukda karz (şeýle hem kapital) çäksiz giňelmäge ukyplydyr we şonuň netijesinde ol giňeldilen üznüksiz önümçiligiň hereketlendiriji güýji hökmünde çykyş edýär. 

Kapital döredijilik nazaryýeti XX asyryň birinji ýarymynda günbatar ykdysady nazaryýetinde agalyk edipdir. Emma häzirki döwürde ol özüniň nusgawy görnüşinde bazar ykdysadyýetiniň tapgyrlaýyn ösüş tejribesine ters gelýär, sebäbi çäksiz karz bermek hümmetsizlenme häsiýete eýedir we ösüşiň aýratyn döwürlerinde krizisi güýçlendirýär. Şol bir wagtyň özünde bu nazaryýet ykdysadyýeti kadalaşdyrmagyň pul – karz nazaryýetiniň usulyýet esasy hökmünde ulanylýar. Olar tapgyrlara garşy kadalaşdyryş çäreleri hökmünde diňe bir karz ekspansiýasyny däl-de, eýsem karz çäklendirmesini hem hödürleýärler.

Ykdysady ylymda karzyň düýp manysyna çemeleşmegiň karzyň gaýtadan paýlamak we üznüksiz önümçilik nazaryýetleri diýen esasy iki ugry belli.

Gaýtadan paýlamak nazaryýeti, esasan, karzyň wagtlaýyn boş pul serişdelerini gaýtadan paýlamaklygyň barşynyň mazmunyna esaslanýar. Şonuň bilen baglylykda, karz gaýtadan paýlamak adalgasy hökmünde kesgitlenilýär. Ol tutuş üznüksiz önümçiligiň barşyna degişli bolman, onuň diňe bir ugruna degişlidir. Bu nazaryýetiň tarapdarlary gaýtadan paýlamaklyga karzyň esasy düzüm bölegi hökmünde seredýärler, oňa karzyň içki häsiýeti we wezipesi hökmünde garaýarlar. Karzyň başlangyç döwri diýip, wagtlaýyn boş serişdeleriň jemlenmegi hasaplanylýar. Ol karzyň aýrylmaz bölegine öwrülýär.

Gaýtadan paýlamaklyk nazaryýeti karz gatnaşyklarynyň subýektleri hökmünde, esasan, banklary we hojalyk subýektlerini, ýagny bank karzyny görkezýär, ol karzyň esasy formasy bolmak bilen, beýleki formalaryny öz içine alýan forma hökmünde kesgitlenilýär we anyklanylýar. Karz gatnaşyklarynyň obýektiniň düşündirilişi wagtlaýyn boş pul serişdelerini häsiýetlendirmek bilen çäklendirilýär, şunlukda olaryň aýratynlygy hut gaýtadan paýlamaklygyň obýekti hökmünde öwrenilýär. 

Karzyň üznüksiz önümçilik nazaryýeti karzyň üznüksiz önümçiligiň barşy bilen doly baglanyşygyny düşündirýär, ýagny karza üznüksiz önümçilik adalgasy hökmünde garaýar. Karzyň hereketiniň başlangyç döwri diýlip serişdeleriň ýerleşdirilmegine düşünilýär. Wagtlaýyn boş serişdeleriň jemlenmegine hem zerur düzüm bölegi hökmünde seredilýär, ýöne ol karzyň düýp manysy hasap edilmeýär. 

Bu ugruň tarapdarlary diňe bank karzyna seljerme berýärler. Karzyň düýp manysyny bolsa, bank bilen karz alyjynyň arasyndaky ykdysady pul gatnaşyklaryna mahsus bolan aýratyn arabaglanyşyk diýip düşündirýärler. Şeýlelikde, karz gatnaşyklarynyň subýektleriniň şu nukdaý nazaryndan seljermegiň çäkleri daralýar, şeýle hem olaryň özara täsiri peselýär. Sebäbi ykdysady gatnaşyklar düşünjesi diňe subýektleriň arasyndaky gatnaşyklaryň mazmunyny öz içine alýar. Mundan başga-   -da awtorlaryň düşünjesine görä bu nazaryýetde karzyň düýp manysynyň esasy häsiýetleri karz serişdeleriniň geçirilýän obýektlerini öz içine alýar, karzyň özünde bolsa karz serişdelerinde aňladylýan ykdysady gatnaşyklar ýüze çykýarlar.

Ykdysady edebiýatlarda karzyň gazna nazaryýeti hem işlenilip düzülendir. Bu nazaryýet soňky wagtlara çenli karzyň düýp manysyny durmuş ykdysady tarapdan häsiýetlendirip, oňa gönüden-göni jemgyýetçilik gatnaşyklaryny aňladýan ykdysady kategoriýa (adalga) hökmünde garaýar. Şu nukdaý nazardan karz ssuda gaznasynyň meýilleşdirilen hereketi diýlip häsiýetlendirilýär. Emma ssuda gaznasynyň düşündirilişine baglylykda bu nazaryýetiň esasy manysy düýpgöter başgadyr. Ssuda gaznasyny jemgyýetiň çäginde gaýtadan paýlanylýan serişdeler hökmünde sypatlandyrýanlaryň sany artýar. Şeýlelikde, gazna nazaryýeti gaýtadan paýlamak nazaryýeti bilen utgaşýar.

Başga ugry işläp düzýän awtorlar, karzyň düýp manysyny ssuda gaznasynyň göniden-göni jemgyýetçilik häsiýeti düzýär diýip hasaplaýarlar. Bu öňi bilen sosializmiň ykdysady adalgasy hökmünde çykyş edýärdi. Häzirki wagtda bu ugur özüniň döwrebaplygyny ýitirdi, ýöne karzyň düýp manysyny seljermekdäki usulyýet çemeleşmeler öz ähmiýetini saklaýarlar. Sebäbi, olar karzyň häsiýetiniň ýönekeý görnüşlerini, ýagny karz geleşiklerini öz içine alýarlar. Bu nazaryýetiň tarapdarlary bank karzyny anyklaşdyrmaýarlar, onuň düýp manysyny karzyň düýp manysy bilen deňleşdirmeýärler. Karz gatnaşyklarynyň obýekti hökmünde olar karz berlen gymmaty öňe çykarýarlar, onuň mazmunyny karz berijiden karz alyja geçirilýän obýekt görnüşinde aýratyn belleýärler. Karz berlen gymmatyň başlangyç döwrine onuň ýerleşdirilmegi diýlip düşünilýär. Şuňa baglylykda serişdeleriň jemlenmegi zerur, ýöne diňe bir karza mahsus bolmadyk döwür diýlip hasap edilýär.

9. Karzyň wezipeleri we kanunlary 
9.1. Karzyň wezipeleriniň manysy we aýratynlyklary
Karzyň manysy onuň wezipelerinden gelip çykýar. Karzyň wezipeleriniň sanyny kesgitlemek, olary düşündirmek, olaryň seljermesiniň usulyýet çemeleşmelerine baglydyr.


“Funksiýa” (wezipe) latyn sözi bolup functio ýerine ýetirmek diýmekdir. Ol giň ýaýran ylmy düşünjedir. Bu düşünje tebigy ylymlarda, ykdysady nazaryýetde we filosofiýada köp duş gelýär. Bu düşünjäniň geň galdyryjy tarapy, her bir aýratyn ýagdaýda onuň mazmunynyň bir meňzeş düşündirilmeýänligidir. Mysal üçin, matematikada wezipe (funksiýa) diýip üýtgeýän ululyklaryň baglylygyna düşünilýär, biologiýada we himiýada – häsiýeti alamatlandyrýar. Köplenç ýagdaýlarda “funksiýa” – wezipe diýip hasaplanylýar, ol aýratyn şertlerde “predmet” (zat) ýa-da subýekt (adam) tarapyndan ýerine ýetirilýär.


Wezipe karzyň manysyny seljermekligiň dowamydyr. Eger karzyň düzümi onuň içki gurluşyna – düzüm bölekleriniň özara täsirine gönükdirilen bolsa, onda karzyň wezipesi onuň daşky gurşaw bilen bütewi özara täsiridir.


Karzyň wezipesi seljerilende, onuň manysyny aňladýan usulyýet ýörelgeleri öz ähmiýetini saklaýarlar. Olar aşakdakylardyr:


Wezipe karzyň manysy ýaly obýektiw häsiýete eýedir. Wezipe karz gatnaşyklaryna gatnaşýan karz berijiniň we alyjynyň göze görünýän işini häsiýetlendirýär. Wezipe özara täsir hökmünde öwrenijilerden gizlin bolmagy mümkin, ýöne ol özüniň hereketini bes etmeýär. Karzyň manysyna aň ýetirmeklik bilen onuň hili açylyp görkezilýär, karzyň wezipeleriniň täze ugurlaryny ýüze çykarmaklygyň mümkinçilikleri emele gelýär.


Karzyň wezipeleri seljerilende ýene bir ýagdaýy hasaba almak wajypdyr, ýagny karz özüniň hereketiniň dowamynda, her bir aýratyn pursatda özüniň manysyny wezipeleriniň ählisi bilen däl-de, haýsydyr biri ýa-da birnäçesi bilen açyp görkezýär.


Wezipe düzgün däl-de, üýtgäp durýan adalgadyr. Şunuň üçin karzyň manysynyň üýtgemegi bilen onuň wezipesi hem üýtgeýär;


Wezipe karzyň bütewiligi hökmünde onuň özboluşly özara täsirini aňladýar. Bu üç netije çykarmaklyga mümkinçilik berýär. Birinjiden, wezipe karz gatnaşyklaryna tutuşlygyna degişlidir. Ol aýratynlykda karz berijä ýa-da karz alyja degişli bolmaýar. Karzyň özara täsirine diňe bir ýagdaýda, ýagny ol karzyň ähli böleklerine deň derejede degişli bolsa, onda oňa wezipe hökmünde baha berip bolar. Ikinjiden, wezipe karzyň ähli görnüşleriniň özüne mahsus bolan özara täsirini häsiýetlendirmelidir. Karzyň aýratyn görnüşleri üçin (täjirçilik, bank ýa-da isleg ödeýiş, halkara) wezipeler tapawutlanmaýarlar, olaryň ählisi üçin birmeňzeşdir. Wezipäni onuň görnüşi ýa-da dürli görnüşli karz emele getirmän, ol onuň ýeke-täk ykdysady adalgasynyň manysydyr. Wezipe obýektiw adalgadyr, ol onuň manysyna bütinleý baglydyr. Ol karzlaşdyrmagyň mehanizminden gelip çykýan subýektiw kabul etme däldir. Üçünjiden, wezipe karzyň bütewiligini saklamaklyga gönükdirilen, ol karzyň daşky gurşaw bilen özara täsirini häsiýetlendirýär.


Bu mesele bilen meşgullanýan alymlaryň arasynda karzyň wezipesiniň sany barada ýeke-täk düşünje ýok. Ýöne köp alymlar karzyň iki wezipäni ýerine ýetirýändigini tassyklaýarlar.


Karzyň birinji wezipesi gaýtadan paýlamakdyr. 

Karzyň gaýtadan paýlamak wezipesi haýsy sypatlara esaslanýar? Öňi bilen karzyň kömegi bilen nämäniň gaýtadan paýlanylýanlygy kesgitlenilmelidir. Karz geleşiginiň üsti bilen karz beriji karz alyja wagtlaýyn ulanmak üçin bir ýagdaýda maddy gymmatlyklary, başga bir ýagdaýda bolsa, häzirkizaman karz hojalygyna mahsus bolan pul serişdelerini berýär. 


Ýagdaýlaryň ikisinde hem geleşigiň manysy birmeňzeşdir, obýekti bolsa tapawutlydyr. Ýöne bu tapawutlylyk obýektiň mazmunyna däl-de görnüşine degişlidir. Görnüşine degişli bolmadyk ýagdaýynda gymmat gaýtadan paýlanylýar.


Şeýlelikde, karzyň gaýtadan paýlanmak wezipesine gymmaty paýlamak mahsusdyr. Ol sebitleýin we pudaklar boýunça bolup geçýär. Dürli gymmatlar we şahsy taraplar ýerleşýän ýerine garamazdan karz gatnaşyklaryna girip bilýärler. Karz üçin karz berijinjiň we karz alyjynyň ýerleşýän ýeriniň hiç hili ähmiýeti ýokdur. Gaýtadan paýlamaklygyň bu görnüşi sebitara gaýtadan paýlamak diýip atlandyrylýar.


Karzyň kömegi bilen bir pudaga degişli karz beriji beýleki bir pudaga degişli karz alyja gymmaty geçirende pudagara gaýtadan paýlamak ýüze çykýar. Häzirki zaman pul hojalygynda kärhanalaryň we banklaryň arasyndaky karz gatnaşyklary uly orun eýeleýär. Şonuň üçin pudagara gaýtadan paýlamak aýgytlaýjy ähmiýete eýe bolýar. Banklar tarapyndan jemlenilýän serişdeler “ýerli” häsiýetini ýitirip, bankyň umumy serişdelerine siňip gidýärler. Ýöne olar paýlanylanda haýsy kärhanadan näçe pul serişdeleriniň gelenligi göz öňünde tutulmaýar.


Yzyna gaýtarylmak başlangyçlarynda pudagiçre gaýtadan paýlamak, esasan, pudaklaýyn banklaryň kärhanalara karz beren ýagdaýynda ýüze çykýar.


Karzyň gaýtadan paýlamak wezipesi hojalygiçre gaýtadan paýlamaklygy aradan aýyrýar. Şol bir kärhananyň içinde karz gatnaşyklary ýüze çykyp bilmeýär. Karz geleşikleri emläk we ýuridiki hukuklary bolan jübüt subýektleriň arasynda baglaşylýar. 


Sebitara, pudagara ýa-da pudagiçre gaýtadan paýlamaklygyň barlygyna garamazdan eýeçilik üýtgemeýär. Geçirilýän gymmata bolan eýeçilik karz berijide galýar.


Karzyň kömegi bilen serişdeleriň gaýtadan paýlanylmagy mikro we makro derejelerde bolup geçýär.

Mikro gaýtadan paýlamaklykda maddy gymmatlyklar we pul serişdeleri kärhananyň derejesinde bolup geçýär.


Makro gaýtadan paýlamakda halk hojalyk derejesinde karzyň kömegi bilen jemi önüm we milli girdeji gaýtadan paýlanylýar. Üstesine-de halk hojalyk derejesinde, şeýle hem kärhanalaryň derejesinde gymmaty gaýtadan paýlamaklyga maddy akymlaryň, jemi önümiň, milli girdejiniň diňe pul, öndüriji ýa-da haryt görnüşinde hereket edýänligi mümkinçilik berýär.


Karzyň kömegi bilen serişdeleri gaýtadan paýlamagyň birinji sypaty, onuň diňe bir ýylda öndürilen jemi önüme degişli bolman, eýsem geçen döwürde hem öndürilen önümçilik serişdelerine we sarp ediş predmetlerine (zatlaryna) degişli bolmagydyr.


Karzyň gaýtadan paýlamak wezipesiniň ikinji sypaty jemi önüm we milli girdeji bilen birlikde, ähli maddy nygmatlaryň, jemgyýetiň milli baýlygynyň hem gaýtadan paýlanylýanlygydyr.


Bu wezipäniň üçünji sypaty gaýtadan paýlanylýan gymmatyň häsiýetine degişlidir. Ozal bellenilişi ýaly, karz beriji  karz alyja karz berýär, karz alyjy bolsa karz alnan gymmaty dolanyşykdan boşanda yzyna gaýtarýar. Karz beriji öz hojalygyndaky serişdäni dolanyşykdan boşaýança karzyna berip bilmeýär, edil şonuň ýaly karz alyjy hem boş serişdeleri bolmasa karzy üzüp bilmeýär. Şeýlelikde, karzyň gaýtadan paýlamak wezipesi gymmatyň umumy paýlanylmagyny aňlatmaýar, eýsem ol wagtlaýyn boşan gymmatyň gaýtadan paýlanylmagydyr. Şunuň bilen birlikde gaýtadan paýlanylmaklyk alyş-çalyş işiniň dowamy bolup çykyş edýär. Täjirçilik karzynda taýýar ediji kärhana öz önümini satyn alyja gijikdirip tölemäge, ýagny karzyna ýerleşdirýär. Bu ýagadaýda serişdeleriň boşamagy duýulmaýar. Ýöne tölegiň gijikdirilip tölenmegi üçin, üpjün ediji kärhananyň özüniň boş serişdeleriniň bolmagy zerurdyr ýa-da beýleki subýektlerden (köplenç banklardan) wagtlaýyn ulanmak üçin serişdeler almalydyr. Ýagdaýlaryň ikisinde hem hojalygyň dürli bölümlerinde ozal öndürilen gymmat gaýtadan paýlanylýar.


Karzyň gaýtadan paýlamak wezipesiniň dördünji sypaty hem zerurdyr. Öň belleýşimiz ýaly karz obýektiw öndürijilikli häsiýete eýedir. Gymmat karz alyja geçirilende onuň ulanylyşynda “hereketsiz” serişdeleriň hojalyk dolanyşygyna çekilýänligi bellidir. Wagtlaýyn boşan gymmatyň karz alyja berilmegi onuň hojalykdaky “işjeňligini” aňladýar: karz dürli önümçilik harajatlaryna sarp edilýär. Şeýlelik bilen, karzyň gaýtadan paýlamak wezipesinde, esasy zat wagtlaýyn boşan gymmatyň wagtlaýyn ulanylmaga geçirilýänligidir.


Bäşinji sypatyň aýratynlygy, köplenç ýagdaýlarda gymmatyň hiç hili aralykçysyz geçirilýänligidir: gymmat karz alyja gönüden-göni, aralykçysyz geçirilýär. Bu öz gezeginde karz berlende üçünji tarapyň-geçirijiniň gatnaşmagyny inkär etmeýär.


Ykdysady edebiýatlarda karzyň ikinji wezipesi hakyky pullary karz amallary bilen çalşyrmak wezipesi diýlip atlandyrylýar. Häzirki zaman karz hojalygynda şu wezipäni ýerine ýetirmek üçin zerur şertler döredilendir. Harytlar we hyzmatlar üçin nagt däl hasaplaşyklar bilen baglanyşykly pullar bir hasapdan beýleki hasaba geçirilende, garşylyklaýyn bergidarlyk üzülende, bergidarlygyň diňe galyndysy geçirilende, nagt pul töleglerini kemeltmek we pul aýlanyşygynyň düzümini gowulandyrmak mümkinçiligi ýüze çykýar. 


Häzirki zaman hojalygynda hakyky pullar (altyn monetalar) hereket etmeýärler. Karz esasynda dolanyşyga goýberilýän pul belgileri hereket edýärler. Bu öz gezeginde käbir alymlara karzyň bu wezipesiniň aradan aýrylandygyny tekrarlamaga esas döredýär. Häzirki zaman hojalygynda karzyna berilýän gymmatyň hojalyk dolanyşygyna goşulmagyny onuň puluň ählumumy çalşyrmasynyň wezipesini ýerine ýetirmän, ykdysady dolanyşykda olary wagtlaýyn çalşyrylmak wezipesini ýerine ýetirýär diýip düşünmeli. Karz alyjynyň karzyna alan gymmaty, hojalyk dolanyşygyna girmek bilen, pullara mahsus bolan işi ýerine ýetirip başlaýar (haryt maddy gymmatlyklaryň satyn almaga, aýlyk hakyny tölemäge we ş.m. ulanylýar).


Käbir ykdysatçylar karzyň özbaşdak wezipesi hökmünde serişdeleriň aýlanyşygyny öňe sürýärler. Ýöne özbaşdak wezipe bolmak üçin bu ýeterlik däldir. Sebäbi serişdeleriň aýlanyşygy maliýa hem pula mahsusdyr. Şol sebäpli bu wezipe diňe karza mahsus däldir. 


Ykdysatçylaryň ýene bir topary serişdeleriň tygşytlanmagyny höweslendirmek wezipelerini nygtaýarlar. Karz geleşiginiň baglaşylmagy oňa gatnaşyjylaryň özara borçlaryny ýüze çykarýar. Karz ykdysady gatnaşyk hökmünde alnan serişdeleriň yzyna gaýtarylmagy üçin olaryň rejeli ulanylmagyna itergi berýär. Karz alyjy karz serişdelerini wagtynda gaýtarmak we göterim görnüşinde töleg tölemek üçin tygşytly ulanmaly bolýar. Ýöne kesgitlenen borçnamalar islendik ykdysady gatnaşykda emele gelýär. Hojalygy tygşytly alyp barmaklygy höweslendirmek nyrhlara, maliýa, peýda we beýleki ykdysady adalgalara hem mahsusdyr. Şonuň üçin bu häsiýet karzyň wezipesi bolup bilmeýär. Wezipe diýlip karzyň daşky gurşaw bilen umumy özara täsirine däl-de, eýsem özüne mahsus bolan täsirine düşünilýär.

9.2. Karzyň kanunlary


Karzyň hereketiniň kanunlaryny açyp görkezmezden jemgyýetiň karz hakyndaky düşünjesi doly bolup bilmez. Kanunlary bilmeklik, olary ulanmaklygyň mehanizmini sazlaşdyrmaklyk, bazar subýektleriniň wagtlaýyn ulanylmadyk gymmat görnüşinde goşmaça alýan serişdelerini has netijeli ulanmaga mümkinçilik berýär.


Ykdysady kanunlar ykdysady hadysalaryň arasyndaky, şol sanda karz we ykdysady adalgalaryň durnukly arabaglanyşygyny görkezýär. Karz umumy ykdysady gatnaşyklar ulgamynda diňe bir düzüm bölegi bolup durýar. Onuň hereketine bu gatnaşyklardan üzňelikde däl-de, eýsem olaryň özara baglanyşygy we özara täsiri diýip düşünmeli. Öň belläp geçişimiz ýaly karz ykdysadyýet bilen tutuşlygyna, şeýle hem onuň aýry-aýry bölekleri bilen özara täsirleşýär. Beýleki önümçilik gatnaşyklarynyň düzüm böleklerine galtaşmak bilen, karz öz manysyny ýitirmeýär. Bu gatnaşyklara bagly bolmagyna garamazdan karz özüne degişli özbaşdaklygy saklaýar. Karzyň kanunlaryny umumy görnüşde, onuň özbaşdaklygyny we garaşlylygyny häsiýetlendirýän gatnaşyklar hökmünde kesgitläp bolar.


Ykdysady kanunlaryň, şol sanda karz kanunynyň: zerurlyk we wajyplyk        (möhümlik) diýen iki düýpli alamaty bar. 
Zerurlylyk kanunyň esasydyr. Oňa düşünmezden, karzyň beýleki ykdysady gatnaşyklara garaşlylygyny açyp görkezmeýän kanun ýokdyr. Ol diňe ykdysady adalgalary häsiýetlendirýän gatnaşyklaryň beýany bolýar. Kanun bir tarapdan talap edilýän arabaglanyşygy, “berk” zerurlygy aňlatmasa ol kanun hökmünde häsiýetlendirilmeýär. Beýleki tarapdan, kanunyň aňladýan zerulygy karzyň manysy bilen utgaşmalydyr (karzyň wajyplylyk alamaty). Daşky gurşaw bilen özara täsirleşse-de, karz, karzlygyna galýar. Oňa dürli ykdysady hadysalar täsir edip bilerler, ýöne onuň özüne mahsus sypatlary ýitip gitmeýär. Şonuň bilen birlikde karz özüne degişli häsiýetleriň (yzyna gaýtarylmak, möhletlilik, töleglilik we ş.m.) üsti bilen beýleki ykdysady gatnaşyklara täsir edýär.

Bu manyda karzyň kanunlarynyň aňladýan arabaglanyşyklary durnukly we hemişelikdir. Arabaglanyşykda durnuklylygyň ýok ýerinde karzyň kanuny hem ýokdur.

Şeýlelikde, kanun, diňe karza degişli arabaglanyşyklary aňladýar, olar karz üçin örän möhümdirler.
Karzyň kanunyny onuň manysy bilen garyşdyrmazlyk möhümdir. Kanun-        -karzyň manysynyň diňe bir bölegini, onuň taraplarynyň birini aňladýar. Mundan başga-da, kanunlar karzyň manysyna däl-de, manylaryň arasyndaky gatnaşyga gönükdirilendir.

Ykdysady kanunlar zerurlykdan we wajyplykdan başga-da beýleki alamatlara, mysal üçin, obýektiwlige hem eýedir. Kanunlaryň obýektiwligi baradaky düzgün olaryň subýektiw düşündirilişine päsgel berýär. Adamlaryň aňyna bagly bolmadyk ýagdaýlarda hereket edýän hil we mukdar häsiýetlerini aňladýar. Olar şu aşakdakylardan ybaratdyr:

-karz obýektiw hakykat hökmünde öz hereketini wagt birliginde we giňişliginde ýerine ýetiýär;

-oňa gapma-garşylyklar sebäpli şertlilik, kesgitli meýiller, kanunalaýyklyklar we gurluş häsiýetlidir;

-karzyň hereket etmegi beýleki ykdysady emele gelmeler bilen üznüksiz baglanyşyklydyr.
Ol umumy ykdysady gatnaşyklaryň ulgamynyň diňe bir bölegini düzýär.

Bu häsiýetnamanyň ýene bir wajyplygy, karzyň bir görnüşden beýleki görnüşe öwrülmegine, dolandyryş mehanizmine garamazdan, özüniň ählumumy häsiýetleri we gatnaşyklary bilen obýektiw gymmat adalgalygyna galýanlygydyr.

Karzyň kanunlary oňi bilen ykdysady kanunlardyr. Bu ýerde gymmat, aýratyn görnüşe geçip, özüniň çuňňur häsiýetlerini ýitirmän hereketini dowam edýär.

Durmuşda ykdysady kanunlaryň obýektiwliligi öz-özünden bolup geçmeýär. Ol diňe kesgitli ykdysady şertlerde, karz berijiniň we karz alyjynyň bähbitleri berjaý edilende mümkin bolýar.

Karzyň kanunlarynyň alamatlaryna onuň ählumumylygy hem degişlidir. Bu alamata laýyklykda ol ýa-da beýleki häsiýetine niýetlenen ösüşe ösüş kanuny diýilýär. Bu diňe şol bir hadysanyň ähli hadysalara mahsus bolan birmeňzeş ýagdaýlarda ýüze çykýandygyny aňladýar.

Ykdysadyýeti dolulygyna kadalaşdyrýan umumy ykdysady kanunlaryň birnäçesinden tapawutlylykda karzyň kanunlary diňe onuň manysyny aňladýan gatnaşyklaryň esasynda hereket edýärler.

Karzyň kanunlary anykdyr. Karzyň hereketiniň aýratyn talaplaryna degişli bolmak bilen, olar onuň hereketiniň ugurlaryny, beýleki ykdysady adalgalar bilen arabaglanyşygyny, anyk maddy işlere garaşlylygyny we ş.m. kesgitleýärler. Kesgitlenen manyda karzyň kanunlary üznüksiz önümçiligiň kanunlaryndan has anykdyrlar. Sebäbi olar seredilyän adalganyň özboluşlylygy bilen şertlendirilendir.

Karzyň kanunlary öňi bilen onuň hereketiniň kanunlary hökmünde ýüze çykýarlar. Karzy karz beriji we karz alyjynyň arasyndaky gatnaşyk hökmünde karz gymmatyny hereketsiz, giňişlikde bir subýektden beýleki subýekte geçmezlikden, karz alyjynyň serişdeleriniň aýlanyşygynda wagtlaýyn hereket etmezden göz öňüne getirmek mümkin däl.

Hereket gymmat emele gelmesi hökmünde karzyň wajyp häsiýetini düzýär. Hereketsiz karz ýüze çykyp bilmeýär, ol onuň häsiýetinden hem wajypdyr.

Şonuň bilen baglylykda karzyň kanunlarynyň sanawynda karz gymmatynyň hereketiniň aýratynlyklaryny aňladýan kanun, karzyň yzyna gaýtarylmak kanuny aýratyn tapawutlandyrylmalydyr.

Karzyň yzyna gaýtarylmak kanuny (hususy we býujet serişdelerinden tapawutlylykda) karz berlen gymmatyň karz berijä, ýagny özüniň başlangyç pursatyna gaýdyp gelýänligini aňladýar. Karz alyjydan karz berijä serişdeler yzyna gaýtarylanda ozal wagtlaýyn ulanylmaga berlen karz gymmaty gaýtarylýar.

Karzyň kanunlaryna seredilende, karz gymmatynyň hereketiniň emele gelme çeşmelerine baglydygyna üns berilýär. Eger şeýle baglylyk bar bolsa, onda ony kanun görnüşinde aňlatmak bolýar. Karz gatnaşyklarynda hakyky döredilen gymmatlyklar bilen özara täsir ýüze çykýar. Onuň hereketi, köplenç, indiki, ýagny karz alyja geçiriljek serişdeleriň karz berijide hakykatdan bolmagy zerur ýagdaý bilen şertlendirilýär. Karzyň emele gelmek çeşmelerine baglylygyny karzlaşdyrýan kanuna erkin serişdeler bilen gaýtadan paýlanylýan we yzyna gaýtarylmak esasynda berilýän serişdeleriň deňeçirlik kanuny diýilýär.
 Karzyň kanunlaryna karzyna berilýän gymmatyň saklanma kanunyny hem goşmak bolýar. Wagtlaýyn ulanylmaga berlen serişdeler, karz berijä gaýdyp gelende, özüniň isleg ödeýiş häsiýetlerini hem-de gymmatyny ýitirmeýärler. Karz berlen gymmat karz alyjynyň hojalygyndan gaýdyp gelende özüniň doly bahaly ilkibaşky görnüşinde bolup, täze aýlanyşyga girmäge taýýar bolýar. Özüniň gymmatyny tutuşlygyna ýa-da bölekleýin taýýar önüme geçirýän, önümçilik serişdelerinden tapawutlylykda, karzyna berlen gymmat elmydama doly bahasynda gaýtarylýar, ol özüniň ilkibaşky häsiýetlerini ýitirmeýär.

Beýleki ykdysady adalgalara mahsus bolşy ýaly, karz üçin hem wagt möhüm ähmiýete eýedir. Wagt gymmatyň hereketiniň alamatlaryny düzýär. Ol, köplenç, ýagdaýlarda bazaryň subýektlerinde ýüze çykýan islegler bilen bagly bolýar.

Karz serişdeleriniň nirä, haýsy harajatlara gönükdirilýänliginden karzyň hereketiniň umumy dowamlylygy gelip çykýar.

Karzyň hereketiniň wagty beýleki şertlere, şol sanda serişdeleriň boşaýan wagtyna baglydyr. Boşaýan serişdeleriň wagty näçe uzak bolsa, karzyň karz alyjynyň hojalygynda hereket etmek mümkinçilikleri şonça artýar. Karzyň aýlanyşygy tizleşdigiçe, karz gymmatynyň boşamak we täze aýlanyşyga girmek mümkinçilikleri giňeýär.

Bularyň hemmesi karzyň hereketiniň wagtynyň çäklerini anyklamaga, karz gymmatynyň her bir hojalyk giňişliginde hereketiniň çäklidigi hakynda netije çykarmaga esas döredýär. Karz gymmatynyň wagtynyň çäkliligi, onuň diňe kesgitli wagta berilýänligi karz berijiniň we karz alyjynyň hereket etmeginiň hem häsiýetini  şertlendirýär. Netije-de karzyň hereket etmeginiň wagtlaýyn häsiýeti onuň aýry-aýry bölekleriniň däl-de, eýsem tutuşlygyna karzyň kanunyna öwrülýär. Bu kanun karz gymmatynyň boşamagynyň we onuň ulanylmagynyň dowamlylygynyň biri-birine baglylygyny ýüze çykarýar. Bu baglylygy görkezýän karzyň kanuny, hususan-da, karz alnan gymmatyň diňe wagtlaýyn islegleri kanagatlandyrýandygyny göz öňünde tutýar. 

Karzyň hereketiniň ýokarda seredilen kanunlary iş ýüzünde uly ähmiýete eýedir. Olaryň talaplarynyň berjaý edilmezligi we olaryň manysynyň ýoýulmagy pul dolanyşygyna oňaýsyz täsir edilmegine, halk hojalygynda karzyň ornunyň peselmegine getirýär.

Karzyň yzyna gaýtarylmagynyň bozulmagy pul dolanyşygynyň durnuksyzlygyna, banklaryň batmagyna, durmuş garşylyklarynyň ýitileşmegine we goýumçylaryň nägileliklerine getirýär.

Karzlaşdyrmaklyga çekilýän serişdeler bilen hojalyklaryň boş serişdeleriniň arasyndaky sazlaşygyň bozulmagy, pul toplumynyň köpelmegine, pul birliginiň satyn alyjylyk ukybynyň peselmegine getirýär.

Karzyna berilýän gymmatyň saklanylmagynyň bozulmagy karz berijiniň serişdeleriniň hümmetsizlenmegine, halk hojalygyna kömek görnüşinde berilýän hakyky gymmatlaryň möçberiniň peselmegine getirýär.

Karzyň kanunlaryny bilmeklik we olary hasaba almaklyk ýurduň ykdysadyýetini karzlaşdyrmakda döwletiň we banklaryň has wajyp wezipeleridir.

10. Karzyň formalary we görnüşleri

10.1.Karzyň formalary we olaryň aýratynlyklary

Karzlaşdyrmagyň barşynda dürli formalar ulanylýar. Häzirki zaman şertlerinde bazarda karzyň täjirçilik, bank, döwlet, isleg ödeýiş, ipoteka, bankara, hojalykara, halkara, raýatlyk we ş.m. formalary hereket edýär.
Täjirçilik karzy haryt görnüşinde satyjylar tarapyndan haryt alyjylara harytlaryň ýa-da hyzmatlaryň tölegini gijikdirmek esasynda berilýär. Täjirçilik karzy harytlary ýerleşdirmekligi tizleşdirmek maksady bilen ulanylýar  hem-de bergidarlyk borçnamasy görnüşinde resmileşdirilýär (weksel ýazylyp täjirçilik banklaryň üsti bilen tölenilýär). Täjirçilik karzy bolup düzgün bolşy ýaly haryt kapitaly çykyş edýär. Ol senagat kapitalynyň aýlanyşygynda, harytlaryň önümçilikden sarp ediş gurşawyna geçmekligine hyzmat edýär. Täjirçilik karzynyň aýratynlygy karz kapitalynyň senagat kapitaly bilen goşulýar. Bu karzyň esasy maksady harytlary  ýerleşdirmekligi tizleşdirmek we olarda jemlenen peýdalary almaklygy çaltlaşdyrmakdyr. Täjirçilik karzynyň göterimi harytlaryň bahasyna we wekseliň jemine goşulyp, adatça  bank karzynyň göteriminden pes bolýar.

Ösen ýurtlarda täjirçilik karzy umumy karz geleşikleriniň 20-30 göterimini tutýar. Türkmenistanda täjirçilik karzy 1930-njy ýylyň karz reformasyna çenli hereket edipdir. Ýöne 1930-1932-nji ýyllarda geçirilen karz reformasynyň netijesinde täjirçilik karzy ýatyrylypdyr. Täjirçilik karzyny gaýtadan dikeltmeklik zerurlygy bazar ykdysadyýetine geçmeklik bilen ýüze çykýar. Onuň ulanyş çägi yzygiderli giňeýär. Täjirçilik karzynda karz alyjylar hökmünde kärhanalar çykyş edýärler. Diýmek, ýöriteleşen bank edaralary (banklar) bu ýagdaýda karz geleşigine göniden-göni gatnaşmaýarlar. Ýöne iş ýüzünde, köplenç ýagdaýlarda, täjirçilik karzy bank karzy bilen utgaşýar. Karz beriji karz alyjynyň borçnamasyna-wekseline eýe bolmak bilen, ony bankda hasaba alyp, onuň esasynda bank karzyny alyp bilýär. Emma bu ýagdaý täjirçilik karzynyň esasy alamatyny-bir täjirçilik guramasynyň beýleki täjirçilk gurama serişdeleri karz bermekligini aradan aýyrmaýar.

Bank karzy karzyň has giň ýaýran formasydyr. Bu köplenç ýagdaýlarda,  banklaryň özleriniň wagtlaýyn maliýe kömegine mätäç bolan subýektlere karz berýänligini aňladýar. Möçberi boýunça bank karzy beýleki berilýän karzlaryň her birinden ep-esli köpdür. Bank karz işi bilen meşgullanýan aýratyn subýektdir, ol yzyna gaýtarylmak esasynda pul serişdeleriniň köp gezek aýlanyşygny ýerine ýetirýär.

Bank karzynyň birinji aýratynlygy onuň hususy serişdeleriniň hasabyna däl-   -de, eýsem esasan daşyndan çekilýän serişdeleriň hasabyna karzlaşdyrýandygydyr. Bir subýektden pul serişdelerini karzyna almak bilen bank olary gaýtadan paýlaýar, beýleki ýuridiki we şahsy taraplara wagtlaýyn ulanmaga karzyna berýär.

Ikinji aýratynlygy bank wagtlaýyn ulanylmaýan, hojalyk subýektleri tarapyndan banka tabşyrylan kapitaly karz berýänligidir. 

Üçüni aýratynlygy bank ýöne bir pul serişdelerini däl-de, eýsem puly kapital (maýa) görnüşinde berýär. Bu öz gezeginde, karz alyjynyň bankdan alan karz serişdelerini peýdaly ulanmagyny, iň bolmanda karz göterimini tölemäge ýeterlik bolmagyny aňladýar. Töleglilik bank karzynyň aýrylmaz alamatyna öwrülýär. 

Döwlet karzy karzyň aýratyn formasyna degişlidir. Bu ýerde karz alyjy (karz beriji) bolup döwlet ýa-da ýerli häkimýet guramalary çykyş edýärler. Bu görnüşdäki karz, maliýe-karz institutlarynyň, öňi bilen Merkezi bankyň üsti bilen ýerine ýetirilýän döwlet zaýomlary görnüşine eýe bolýar. Karzyň bu görnüşi döwlet karzyna we döwlet bergi-borjuna bölünýär.  Birinji ýagdaýda döwletiň karz institutlary (banklar we beýleki karz-maliýe institutlary) ykdysadyýetiň dürli bölümlerini karzlaşdyrýarlar. Ikinji ýagdaýda, döwlet býujetiniň gytçylygyny we döwlet bergilerini maliýeleşdirmek üçin döwlet banklardan we beýleki maliýe-karz institutlaryndan pul serişdelerini karz alýar. Şeýlelik bilen, döwlet obligasiýalaryny karz institutlaryndan başga-da, ilat, ýuridiki taraplardan hem satyn alýarlar.

Isleg ödeýiş. Karzyň isleg ödeýiş formasy karz gatnaşyklarynyň taryhy başlangyjynda ýagny, bir subýektde sarp ediş zatlarynyň artykmaçlyk eden, beýleki subýektde bolsa olary ulanmaklyga wagtlaýyn isleg dörän ýagdaýynda ýüze çykýar. Wagtyň geçmegi bilen, häzirki zaman hojalygynda hem uzak möhletli ulanylýan harytlara ilatyň isleglerini kanagatlandyrmaga mümkinçilik bermek bilen giňden ýaýrandyr.  

Isleg ödeýiş karzynyň aýratynlygy onuň täze gymmat öndürmek üçin däl-de, karz alyjynyň isleglerini kanagatlandyrmak maksatlaryna niýetlenenligidir. Isleg ödeýiş karzyndan diňe bir ilat däl-de, täze gymmat öndürmeýän kärhanalar hem peýdalanýarlar. 

Isleg ödeýiş karzy pul we haryt görnüşlerinde bolup, pul serişdeleri isleg ödeýiş maksatlar üçin bankdan, haryt görnüşinde bolsa bölek söwda nokatlaryndan karzyna (awtoulaglar, öý goşlary, sowadyjylar, durmuş tehnikalary we ş.m.) alynýar. Karzyň göterimi-10-25 % aralygynda bolup, möhleti üç (3) ýyla çenli bolýar. Ösen ýurtlaryň ilaty ýyllyk girdejileriniň 10-dan 20 %-e çenlisini isleg ödeýiş karzyny üzmeklige sarp edýärler. Karzyň üzülmedik ýagdaýynda karz berijiler emlägi yzyna alýarlar.

Ipoteka karzy. “Türkmenistany ykdysady, syýasy we medeni taýdan ösdürmegiň 2020-nji ýyla çenli döwür üçin Baş ugry” Milli maksatnamamyzda halkymyzyň hal-ýagdaýyny mundan beýläk-de ýokarlandyrmak üçin dürli çäreleriň amala aşyrylmagy göz öňüne tutulandyr. Olaryň esasylarynyň biri hem ýurduň ilatyny ýaşaýyş jaý bilen üpjin etmeklik bilen baglanyşyklydyr. 

      Türkmenistanda ýaşaýyş jaý gurluşygy Garaşsyzlyk ýyllarynda güýçli depginler bilen ösýär. Hormatly Prezidentimiz Gurbanguly Berdimuhamedow ýurdumyzda ýaşamaga has amatly kaşaň jaýlary gurdurmak barada hem dürli çäreleri amala  aşyrýar. Häzirki wagtda ýurdumyzda ýaşaýyş jaý gurluşygynyň dürli görnüşleri amala aşyrylýar. Olara döwlet, hususy, kooperatiw we senagat kärhanalarynyň jaý gurluşyklaryny degişli etmeklik bolar. Jaýlaryň gurluşygyny maliýeleşdirmekde, ulanylmaga berlen ýaşaýyş jaýlaryň bahasyny tölemekde, bank karzlaryny bermekde bank ulgamynyň  wajyp ähmiýeti bardyr. Şoňa görä-de, häzirki wagtda maýa goýumyň başky ýörelgelerini kämilleşdirmeklik uzak möhletli karzlaşdyrmaklygyň we maliýeleşdirmekligiň girew görnüşleriniň giňden ulanylmagyny esaslandyrýar. Olardan gozgalmaýan emlägi girew goýlan karzlary bermeklik möhüm  ähmiýete eýedir. Bu amallar ipoteka düşünjesi bilen berk baglanşyklydyr. Ipoteka grek sözi (hypotheka) bolup, girew diýmekligi aňladýar. Ýagny, ipoteka  gozgalmaýan emlägi girew goýmaklygy aňlatmak bilen, karz berijiniň-girew saklaýjynyň pul talaplarynyň üpjün edilmegini aňladýär. Ýöne girewiň özi girew saklaýjyda, şeýle hem üçünji tarapda bolup biler. Banklar gozgalmaýan emlägi girew almak bilen özlerini belli bir derejede töwekgelçiliklerden ätiýaçlandyrýarlar. Sebäbi, müşderiň käbir sebäplere görä alan karzyny üzüp bilmedik ýagdaýynda, bank girew goýlan emlägi ýerlemek bilen, özüniň  ýitgileriniň  öwezini dolýar. 

Banklaryň ipoteka karzlaşdyrmasy, karzlaşdyrmanyň beýleki görnüşleri ýaly  belli bir derejede töwekgelçilik bilen baglanşyklydyr. Munuň aýdyň mysaly hökmünde ABŞ-da bolup geçen ipoteka krizisini ýatlamak maksadalaýyk bolsa gerek. Bu krizisiň esasy sebäbi, banklaryň karzlary gozgalmaýan emlägiň bazar bahasyndan ýokary möçberlerde bermegidir. Berilýän karzlaryň möçberi gozgalmaýan emlägiň bazar bahasyndan 120 – 130 % geçýän halatlary bolup, onuň emlägiň bazar bahasyndan geçýän bölegini ýaşaýjylar täze alan jaýlaryny  abadanlaşdyrmaga harçlarlar diýip hasaplapdyrlar. Şeýle karzlaşdyrma bolsa, örän töwekgelçilikli bolup, defolt bolan halatlarynda gozgalmaýan emlägi satmakdan alnan girdeji ipoteka karzy boýunça bergini üzmäge hem ýetmeýär

Köp möçberlerde  gozgalmaýan emläkler satylanda, olaryň bahasy  defolt karzlary boýunça 50 %-e çenli arzanladylýar. Ipoteka krizisiniň sebäpleriniň biri-de ABŞ-da ipoteka karzlarynyň LIBOR indeksine çatylan “üýtgeýän” göterim stawkalaryň esasynda berilmegi bilen baglanşyklydyr. LIBOR banklaryň London bankara biržasynda başga banklaryň resurslaryny karz alanlarynda ulanýan ortaça göterim stawkasydyr. Başgaça aýdylanda, LIBOR banklaryň bir-birine belli bir möhlede, köplenç halatda bir ýyl möhlet bilen karz berenlerinde ulanýan ortaça göterim stawkasydyr. Müşderi üçin LIBOR-iň kiçi stawkalary amatlydyr, ýöne LIBOR-iň belli bir derejede, mysal üçin 5 %-de durmagynyň ähtimallygy örän pesdir. Sebäbi muňa dürli faktorlar, şol sanda dünýä bazaryndaky ykdysady ýagdaýlar hem täsir edýär. LIBOR stawkasy ýyllar boýunça düýpli üýtgeýär, mysal üçin, 1989-njy ýylda onuň möçberi 9 %-e barabar bolan bolsa, 1992-nji ýyla onuň möçberi peselip, 3,3 %-e deň boldy. 2000-nji ýylyň ahyryndan bolsa, aşaklamaýan tendensiýa agalyk etdi, 2004-nji ýylyň başyndan LIBOR stawkasy ýokarlanyp başlady hem-de 2006-njy ýylyň aýagyna onuň möçberi 4,29 %-e barabar boldy. 

     “Üýtgeýän” göterim stawkaly karzlar boýunça göterim stawkalarynyň ösmegi, her aýlyk tölegleriň artmagyna täsir etdi. Bu bolsa, amerikan karz alyjylarynyň karzlar boýunça tölegleri üpjün edip bilmezligine getirdi. Bilermenleriň çaklamalaryna görä, 2007-nji ýylyň aýagyna LIBOR USD 6-6,5 %-e, LIBOR EUR 3,0-3,5 %-e barabar bolar diýip çak edilýär. 

Hormatly Prezidentimiz Gurbanguly Berdimuhamedow 2007-nji ýylyň dekabr aýynda ýurdumyzyň ilatynyň ýaşaýyş-durmuş şertlerini mundan beýläk-de gowulandyrmak we ýokary amatlyklary bolan ýaşaýyş jaýlaryndan öýleri satyn alýan raýatlarymyzyň tölege ukyplylygyny ýokarlandyrmak maksady bilen ýörite Karar kabul etdi. 

    Bu Karara laýyklykda “Prezidentbank” täjirçilik bankyna Türkmenistanyň raýatlaryna 2008-nji ýylyň ýanwar aýynyň 1-inden Aşgabat şäherinde täze  gurulýan we satylýan ýaşaýyş jaýlaryndan öýleri satyn almaga gozgalmaýan emläk üçin karzlary otuz ýyl möhlet bilen bermäge ygtyýar berildi. Karara laýyklykda, Türkmenistanyň raýatlaryna gozgalmaýan emlägi satyn almak üçin berilýän karzlar boýunça göterim tölegini ýylda 1 % möçberde hem-de esasy bergini üzmek boýunça 5 ýyla çenli ýeňillikli döwür bellenildi. 

Hormatly Prezidentimiz Gurbanguly Berdimuhamedowyň 2008-nji ýylyň   11-nji ýanwarynda geçiren Ministrler Kabinetiniň mejlisinde ýurdumyzyň raýatlaryna gozgalmaýan emlägi girewine alyp, karzlary bermek babatda möhüm Kararlary kabul etmegi halkyň ruhuny galkyndyrdy. Karara laýyklykda, Türkmenistanyň raýatlaryna hususy ýaşaýyş jaýlaryny gurmak üçin ýer bölünip berler. Gelejekde jaýlaryň gurluşygyny maliýeleşdirmekde bank ulgamy örän wajyp rol oýnar.

·      Gozgalmaýan emlägi satyn almaga karzlaryň berilmegi ilat üçin örän amatlydyr. Hususan-da, gozgalmaýan emlägi satyn almaga karzyň şu artykmaçlyklary bardyr:

· gysga wagtda ýaşaýyş jaýynyň eýesi bolmaga we täze öýe göçmäge mümkinçilik döredýär; 

· öýüň (kwartiranyň) bahasy gymmatlaýan ýagdaýynda-da, her aýlyk tölegleriň möçberi üýtgemeýän uzak möhlede karz pul almaga mümkinçilik döreýär;

· başga biriniň jaýyny kireýiine alman, öz jaýyň bahasyny tölemäge mümkinçilik berýär, sebäbi başga biriniň jaýynyň  kireýi üçin töleg banka tölenjek göterimler bilen birmeňzeşräkdir;

· gozgalmaýan emläk üçin karz alan raýata we onuň maşgala agzalaryna alnan öýde hasaba durmaga mümkinçilik berýär;

· serişdeleri amatly ýerlemeklik, sebäbi gozgalmaýan emläge nyrhlar her ýylda 15-30 % möçberde durnukly ösmegini dowam edýär. 

Türkmenistanda 1993-nji ýylda kabul edilen “Girew hakynda” kanunyna laýyklykda ipotekanyň anyk predmetine şu aşakdakylar  degişlidir:

· ýer uçastoklary, köp ýyllyk bag-bakjalar;

· kärhanalar, jaýlar, gurluşyklar, önümçilik desgalary, telekeçilik işinde ulanylýan gaýry gozgalmaýan emläk;

· öýler (kwartiralar), daçalar, garažlar, şeýle hem Türkmenistanyň kanunçylyklarynda gozgalmaýan emläk diýlip göz öňünde tutulan beýleki obýektler;

· ulag serişdeleri.  

Ipotekanyň predmeti girew goýujynyň eýeçiliginde bolmalydyr. Emläge bilelikde umumy eýeçilik edilýän we her bir tarapyň eýeçilikdäki paýy belli bolmadyk  ýagdaýynda ipoteka anyklananda, eýeçilikdäki hemme taraplaryň hat üsti bilen beren razyçylygy bolmalydyr. Eger tarapyň bilelikdäki eýeçilikdäki paýy belli bolsa, onda ol ipoteka öz paýyny bilelikdäki eýeçilikdäki beýleki taraplaryň razyçylygy bolmadyk ýagdaýynda hem goýup biler. 

       Ipoteka maýa goýumlary ulgamy serişde toplamalar mehanizmini we ýokary bolmadyk göterim bilen uzak möhlede (ipoteka) karz bermekligi hem-de ol karzy uzak döwrüň içinde üzmekligi aňladýar. Häzirki wagtda ipoteka amallary bilen meşgul bolýan “Prezident” täjirçilik banky, “Türkmenbaşy” döwlet täjirçilik banky,  0,5 % bilen karz bermäge serişde alýar we 1,0 % töleg bilen müşderilere (esasan ýaşaýyş jaýlary satyn alýanlara) berýär.  Ipoteka karzlary ýaşaýyş jaýlary, şeýle hem önümçilik desgalaryny, düýpli gurluşyklary gurdurmaga çykdajylary maliýeleşdirmek üçin ulanylýar. Ipoteka karzyny almaklygyň şertleri boýunça  karz alyjynyň gozgalmaýan emlägiň eýesi bolmaklygy hökmanydyr. Netije-de, girew goýlan emläk berlen karzyň ygtybarly üpjünçiligini ýerine ýetirýär. Munuň özi girew goýlan emlägiň bahasy arzanlan ýagdaýynda hem amala aşyrylýar. Goragyň ygtybarlylygy häzirki zaman ipoteka ulgamynyň esasyny düzýän ýörelgeleriň  doly berjaý edilen ýagdaýynda amala aşyrylýar. Bu ýörelgelere şu aşakdakylar degişlidir:

1. Ýöritelik ýörelgesi girew hukugyny anyk emläk bilen baglanyşdyrýar. Ýörelgäniň hususy aýratynlyklary we hukuk ýagdaýlary  doly anyklanmasy bilen ipoteka kitabynda bellige alynýar.

2. Öwrülmezlik ýörelgesi ipoteka kitabynyň mazmuny boýunça girew alnan tarap hukuk meselesinde jedel edilmezligi berjaý edilmelidir.

3. Jemagat öňünde ynanmaklyk ýörelgesi bähbidi bolan taraplar üçin girew goýlan gozgalmaýan emläk barada kitapda bellenenlerden başga hiç-hili hukugyň we hukuk çäklendirmeleriň ýoklugyny üpjün edýär.  

4. Ulanylyp bilinmezlik ýörelgesi bergini üzmekligiň ipoteka kitabyna ýazlan hukuklarynyň berjaý edilmegidir.

5. Ululyk ýörelgesi emläge dürli algydarlaryň nägileliklerini kanagatlandyrmak tertibini kesgitleýär.

Häzirki döwürde ipoteka karz ulgamynyň birnäçe görnüşi emele geldi. Olaryň biri işewür (täjir-kommersant) gurluşykçysy bolup, gurlan gozgalmaýan emläk olarda sarp ediş serişdesi bolman, eýsem haryt we peýdanyň çeşmesi hökmünde garalýar.  Bu ulgam ipotekanyň predmetini we karzlary bermekligi täze gurulýan gurluşyklary girew almaklygyny resmileşdirmegi  öz içine alýar.  

Ýurdumyzda ulanylmagy has amatly bolan jaýlaryň gurulmagy Watanymyzyň  täze eýýama gadam goýandygyny aňladýar. Türkmenistanyň Prezidentiniň 2003-nji ýylyň ýanwaryndaky 6101 belgili Kararyna laýyklykda, ýurdymyzyň her bir ýaşaýjysyna oňaýly ýaşaýyş jaýyny satyn almaklyk üçin zerur şertler işlenip düzüldi. Ýurdumyzyň raýatlaryna jaý satyn almaklygyň we gurmaklygyň bahasynyň bir bölegini tölemek üçin gysga we uzak möhletli karz serişdelerini bermeklik, hususy emläk hukugyna degişli gozgalmaýan emlägi girewe almaklyk şertleri banklar tarapyndan olaryň içki düzgünnamalaryna laýyklykda amala aşyrylýar. Amatlylygy has ýokary bolan jaýlary satyn almaklykda banklaryň ipoteka karzlary möhüm  ähmiýete eýedir. Munuň özi şeýle jaýlary satyn alýan raýatlarymyz üçin hem örän amatlydyr. Sebäbi ýaşaýyş jaýyny satyn almaklyk üçin düzülen şertnamada göz öňünde tutulan bahasynyň belli bir möçberi (köplenç halatda jaýyň bahasynyň        10 göterimini) tölenenden soň, jaýyň bahasynyň galan möçberi 30 ýylyň dowamynda bölekleýin üzmeklik göz öňüne tutulýar. Türkmenistanyň haryt çig mal biržasynyň gurduryp, satýan jaýlary satylanda bolsa, onuň bahasynyň 50 göterimini ilkibaşda tölemeklik göz öňüne tutulýar.                       

Bankara karzy bir bankda boş serişdeler emele gelende, beýlekide bolsa onuň ýetmezçiligi ýüze çykanda berilýär. Bellemeli ýagdaýlaryň biri bankara karzlaryň möçberiniň ululygydyr.

Ýene-de bir bellemeli ýagdaýlaryň biri, täjirçilik banklarynyň karz gatnaşyklaryny kadalaşdyrmak üçin Türkmenistanyň Merkezi bankynyň olara berýän merkezleşdirilen karzydyr.

Türkmenistanyň Merkezi banky ýurduň ykdysadyýetini has-da netijeli kadalaşdyrmak maksadyndan ugur alyp, bank karzlarynyň göterim derejelerini yzygiderli aşakladýar. Türkmenistanyň Merkezi bankynyň maliýeleşdiriş derejesi 2000-nji ýylda 20% bolanlygyndan, häzirki wagtda 5%-e çenli aşakladyldy. Bu bolsa karzlaryň elýeterli bolmagyna oňyn täsir edýär.

Hojalykara karzynda karz gatnaşyklarynyň subýekti bolup biri-birine karz berýän kärhanalar we guramalar çykyş edýärler. Karzyň bu görnüşinde täjirçilik karzy bilen meňzeşlik bar. Ýöne, ondan tapawutlylykda hojalykara karzy, köplenç ýagdaýda pul görnüşinde berilýär. Şeýle karzlary kärhanalar wagtlaýyn maliýe kynçylyklaryna sezewar bolanlarynda özlerine degişli ýokary guramalardan alyp bilyärler (mysal üçin, bilelikdäki önümçilik maksatnamalar ýerine ýetirilende).

Halkara karzy döwletleriň we halkara ykdysady guramalaryň arasyndaky ykdysady gatnaşyklary öz içine alýar. Ol hususy we döwlet häsiýetine eýe bolmak bilen, halkara ykdysady we walýuta-maliýe  gatnaşyklarynda karz kapitalynyň hereketini aňladýar. Halkara karzy täjirçilik, şeýle hem bank karzy görnüşinde hereket edýär.
Halkara karzyna gatnaşyjylaryň subýektlerine baglylykda, daşary söwdada ulanylýan karzlar: 

1. Döwlet (hökümetara). 

2. Bank (şol sanda halkara banklar). 

3. Täjirçilik.
4. Maliýe.
Halkara karzy düýpli maýa goýumlary (maýa goýum harytlaryň daşary ýurtlara çykarylyşy boýunça) we maýa goýum däl maksatlar üçin (çig malyň, ýangyjyň, materiallaryň, isleg ödeýiş harytlaryň getirilişinde) ulanylýar.

Halkara karzy haryt we pul (walýuta) karzlaryna bölünýär.

Karz gysga (1 ýyla çenli), orta (1 ýyldan 5 ýyla çenli) we uzak (5 ýyldan ýokary) möhletlere berilýär.

Raýatlyk karzy karz geleşigine karz beriji hökmünde aýratyn raýatlaryň, şahsy taraplaryň gatnaşmagyna esaslanýar. Bu geleşigi käbir ýagdaýlarda karzyň hususy (şahsy) görnüşi diýip atlandyrýarlar. Karzyň raýatlyk (hususy, şahsy) görnüşi pul, şeýle hem haryt häsiýete eýe bolýar hem-de beýleki karz geleşigine gatnaşyjylaryň ählisi bilen özara gatnaşykda ulanylyp bilinýär.

Şahsy taraplaryň özara gatnaşygynda karzyň bu görnüşi köplenç ýoldaşlyk häsiýete eýedir: karz göterimi banklara garanyňda pes derejede bellenilýär, käbir ýagdaýlarda bolsa göterimsiz berilýär, karz şertnamasy baglaşylmaýar, köplenç bergidarlyk dil haty ulanylýar, ýöne ol hem köp ýagdaýlarda hereket etmeýär. Ynam bu ýerde ýokary häsiýete eýe bolýar. Karzyň möhleti berk bellenilmeýär, ol şertleýin häsiýetde bolýar.

Karz gatnaşyklarynda karzyň täze görnüşleri ýüze çykýar. Olaryň arasynda lizing karzy aýratyn ähmiýete eýedir. Üpjünçiligiň obýekti bolup, diňe bir adaty gozgalmaýan emläk çykyş etmän, häzirki zaman tehnikalarynyň görnüşleri bolan täze harytlar (awtoulaglar, gymmat bahaly kompýuterler we ş.m.) çykyş edýärler. Şu nukdaý nazardan, täjirçilik banklary tarapyndan ownuk we orta möçberli telekeçiligi lizing hyzmatlary bilen üpjün etmeklik wajyp ähmiýete eýe bolýar.

Lizing amallary bütin dünýäde diňe bir uly möçberli kärhanalaryň maýa goýum harajatlaryny maliýeleşdirmegiň çeşmesi bolman, eýsem orta we ownuk möçberli kärhanalary maliýelesdirmegiň hem wajyp çeşmesi bolup çykyş edýärler.
10.2. Karzyň görnüşleri
Karzyň görnüşi karzyň toparlanmagy üçin ulanylýan alamatlaryň guramaçylyk-ykdysady taýdan jikme-jik häsiýetnamasydyr.
 Karzy toparlamagyň ýeke-täk ülňüsi ýokdur. Her bir ýurduň öz aýratynlyklary bolýar.

Türkmenistanda karzlar aşakdaky ýagdaýlara baglylykda toparlara bölünýärler:

· karzyň hyzmat edýän üznüksiz önümçilik döwri;

· pudaklaýyn ugryna;

· karzlaşdyrmaklygyň obýekti;

· karzyň üpjünçiligi;

· karzyň möhleti;

· karzyň tölegliligi we başgalar.
Karz öň bellenilişi ýaly, alyş-çalyş guraly bolup hyzmat edýär. Haryt öndürijiler öz işlerini dowam etdirenlerinde, ýagny önümlerini ýerleşdirenlerinde, çig maly, enjamlary we dürli harytlary satyn alanlarynda töleg serişdelerine goşmaça isleg döreýär. Karz möhüm töleg serişdesi bolmak bilen, karz alyjynyň dürli isleglerini ýerine ýetirmek üçin ulanylýar. Bu islegler töleg dolanyşygynyň üzňeliginiň ýüze çykýan ýeri bolan diňe bir alyş-çalyşda däl-de, eýsem üznüksiz önümçiligiň beýleki döwürlerinde hem döreýärler.
Karz pudaklaýyn ugruna baglylykda dürli görnüşlere (senagat, oba-hojalyk, söwda we beýlekiler) bölünýär. Karzyň bu alamatyna baglylykda karz serişdeleri  paýlananda biziň ýurdumyzda öňi bilen ol ýa-da beýleki pudagyň ýurduň ykdysady ösüşindäki orny göz öňünde tutulýar. Şonuň üçin hem ýurduň ileri tutulýan ugurlaryna (nebit-gaz pudagy, dokma toplumy, oba-hojalygy we ş.m.) aýratyn üns berilýär.
Karzy toparlamak onuň obýektlerine hem baglydyr. Karz serişdeleriniň goýulýan ýeri onuň obýektidir. Köplenç, karz dürli harytlary (senagatda çig-mal, esasy we kömekçi materiallar, ýangyç, gap we beýlekiler, söwdada-dürli görnüşli harytlar, ilatda-uzak möhletleýin ulanylýan harytlar) satyn almak üçin peýdalanyl-ýar. Käbir ýagdaýlarda karz önümçilikde sarp etmek üçin berilýär. Mysal üçin, oba-hojalygynda karzyň esasy bölegi ekerançylyga we maldarçylyga, senagatda möw-sümleýin harajatlara we ş. m. sarp edilýär.

Karzlaşdyrmaklygyň obýekti maddy zat we maddy zat däl görnüşde hem bolup biler. Karz alyjynyň karz serişdelerini özüne zerur bolan haryt-maddy gymmatlyk-lara sarp etmekligi hökmany däldir.

Karz, köplenç ýagdaýlarda, töleg aýlanyşygynyň üzňeliginiň öwezini dolmak üçin alynýar. Kärhanalarda boş pul serişdeleri wagtlaýyn ýetmezçilik edýär, şol bir wagtyň özünde gündelik tölegler boýunça borçnamalar ýüze çykýar. Bu zerurlyklar zähmet hakynyň, dürli salgytlaryň we emläk ätiýaçlandyrmalaryň tölegleri bilen bagly bolýar. Bu ýagdaýda karz pul serisdeleriniň ýetmezçiliginiň ýa-da töleg aýlanyşygynyň üzňeliginiň üstüni ýapýar.

Görnüşleri boýunça karzy toparlamak onuň üpjünçiligine baglydyr. Adatça karzyň üpjünçiligi onuň häsiýeti, derejesi we görnüşleri boýunça tapawutlandyryl-ýar. Häsiýeti boýunça göni we gytaklaýyn üpjünçilikli karzlar bolýar. Göni üpjünçilikli karzlara, mysal üçin, anyk maddy obýektlere berlen karzlar degişlidir.  Gytaklaýyn üpjünçilikli karzlar töleg aýlanyşygynyň üzňeligini ýapmaklykda ulanylýar. 

Üpjünçilik derejesi boýunça doly (ýeterlik), doly däl (ýeterlik däl) we üpjünçiliksiz bolýar. Üpjünçiliksiz karzlar bankyň müşderlerine ýeterlikli ynamy bolan ýagdaýynda berilýär. 

Karzyň üpjünçiliginiň görnüşleri:

girewli, kepillikli, zamunlykly we ätiýaçlandyrylan bolup bilýärler.

Karzlaşdyrma möhletine baglylykda gysga, orta we uzak möhletli karzlara bölünýär. Gysga möhletli karzlar halkara ülňüne laýyklykda bir ýyldan geçmeýärler. Ýöne tejribede olaryň möhleti birmeňzeş däldir. Bu ýagdaý ykdysady şertlere, puluň hümmetsizlenmeginiň derejesine bagly bolýar. 

   Orta we uzak möhletli karzlar önümçiligi kämilleşdirmek, giňeltmek zerurlygy bilen şertlendirilendir. Olaryň möhletleri boýunça ýeke-täk halkara ülňi ýok. Mysal üçin, ABŞ-da orta möhletli karzlar 8 ýyla çenli, Germaniýada 6 ýyla çenli hasaplanylýar. Türkmenistanda orta möhletli karzlara 3 ýyllyk berilýän karzlar degişlidir. 

Düzgün bolşy ýaly, gysga möhletli karzlar dolanyşyk serişdeleri, orta we uzak möhletli karzlar esasy serişdeleri emele getirmeklikde ulanylýar.

Gysga, orta we uzak möhletli karzlardan başga-da aýratyn möhletli-onkol karzy (iňlisçe, money of call-talap edilýänçä karz diýmekligi aňladýar). Ol islendik wagtda talap edilse üzülmäge degişlidir. Bu karz bank tarapyndan araçyllara, dellallara we müşderlere berilýär, adatça birža geleşiklerinde ulanylýar.

Karzyň tölegliligine baglylykda tölegli we tölegsiz gymmat we arzan karzlar bolýarlar. Bu toparlara bölmekligiň esasy bolup, göterim hakynyň möçberi alynýar. Göterim hakynyň möçberine, esasan, karzyň möhleti, üpjünçilik derejesi, karz alyjynyň tölege ukyplylygy täsir edyär. Töleglilik ykdysady ýagdaýa (ykdysady ösüş, durgunlylyk, howply ýagdaýlaryň döremegi) baglylykda hem üýtgäp durýar. 

11. Karzyň ykdysady ösüşdäki orny, onuň çäkleri

11.1. Bazar gatnaşyklary şertlerinde karzyň ornunyň ýokarlanmagy

Karzyň orny ykdysadyýet, döwlet we ilat üçin berýän netijeleri, şeýle hem şol netijeleri gazanmak üçin ulanylýan usullaryň aýratynlyklary bilen häsiýetlendirilýär. Karzyň usullary degişlilikde, karzyň yzyna gaýtarylmagy we düzgün bolşy ýaly, serişdeleriň tölegliligi bilen şertlendirilýär. Bu karz amallaryna gatnaşyjylaryň jogapkärçiligini ýokarlandyrýar we olaryň gyzyklanmagyny güýçlendirýär, şol bir wagtyň özünde karzyň maksadalaýyk berilmegini we ulanylmagyny üpjün edýär.


Karz gatnaşyklaryna mahsus bolan serişdeleriň yzyna gaýtarylmak we tölegli-lik häsiýetleri çekilýän serişdeleriň möçberiniň we wagtynyň tygşytlanmagyna getirýär.


Karz gatnaşyklarynyň ýokarda bellenilen aýratynlygy olar yzyna gaýtarylma-ýan býujet maliýeleşdirmesi bilen deňeşdirilende aýdyň ýüze çykýar. Býujet maliýeleşdirmesinde maddy taýdan höweslendirmek tejribede ýokdur, sebäbi olaryň ulanylyşy tölegsizdir.


Karzyň bellenilen aýratynlyklary, hususan-da, yzyna gaýtarylmak, möhletlilik we töleglilik serişdeleriň tygşytlanmagynda karzyň ornuny ýokarlandyrýar.


Karzy ulanmaklygyň netijeleri wajyp we dürli-dürlüdir. Yzyna gaýtarylmak esasynda berilýän karz, önümçilige, önümleriň ýerleşdirilişine we sarp edilişine hem-de pul dolanyşygyna täsir edýär.


Karzyň orny onuň dürli gatnaşyklarynyň: täjirçilik, bank isleg ödeýiş, döwlet we ipoteka karzlaryny ulanmagyň netijesinde ýüze çykýar. Olaryň her birinde onuň täsiri karz gatnaşyklarynyň görnüşine degişli bolýar. Şeýlelikde, harytlar gijikdirilip tölemeklik esasynda ýerleşdirilende esasy orun täjirçilik karzyna degişlidir. Tersine, pul serişdeleri karzyna berlende, bank karzy aýratyn ähmiýete eýedir.


Karz gatnaşyklar ulgamynda serişdeleriň karz amallaryny ýerine ýetirmek üçin çekilmeginiň hem ähmiýeti kiçi däldir. Ýöne bu iş dürli karz gatnaşyklary üçin birmeňzeş däldir. Mysal üçin, täjirçilik karzynda karz berijiniň serişdeleri daşyndan çekmegi zerur däldir, haryt gijikdirip tölemeklik esasynda ýerlenende karz berijiniň öz hususy serişdeleri ulanylýar. Ol öz gezeginde karz berijiniň harajatlarynyň öwezini dolmak üçin (wekselleri hasaba almak, weksel esasynda karz bermeklik) bank karzyny çekmekligi aradan aýyrmaýar.


Bank karzlaşdyrmasynda, munuň tersine, daşyndan çekilýän serişdeleriň giňden ulanylmagyny göz öňünde tutýar. Bankyň bu işi örän ähmiýetlidir, sebäbi daşyndan çekilen serişdeleriň bolmagy, olaryň eýeleriniň bu serişdeleri, harytlary satyn almaga sarp etmändiklerini aňladýar. Ýöne, şeýle ýagdaýda karz alyja serişdeler berlende onuň zerur harytlary satyn almaklyga mümkinçiligi döreýär. Başgaça aýdylanda, bank karzynyň ulanylmagy ahyrky netijede maddy serişdeleriň gaýtadan paýlanylmagyna syrykdyrylýar. Bank karzyny ulanmaklygyň bu netijesi hojalykda maddy serişdeleriň gaýtadan paýlanylmagynda onuň ornuny we ähmiýetini häsiýetlendirýär.


Şunuň ýaly netijeler täjirçilik karzynda ýerleşdirilýän harytlaryň töleginiň gijikdirilmesi maddy serişdeleriň gaýtadan paýlanylmagy bilen utgaşdyrylanda ýüze çykýar.


Tejribede döwlet, isleg ödeýiş, şeýle hem ipoteka karzlarynda maddy serişdeleriň gaýtadan paýlanylmak mümkinçiligi ýüze çykýar.


Bularyň hemmesi maddy serişdeleriň gaýtadan paýlanylmagyna karzyň gatnaşmagynyň wajypdygyna şaýatlyk edýär. Şunuň bilen birlikde, karz gatnaşyklary serişdeleriň maksadalaýyk ulanylmagyny göz öňünde tutýar. Karzyň ýüze çykmagy, onuň önümçiligiň we önümi ýerleşdirmekligiň üznüksizligine täsiri bilen düşündirilýär. Kärhanalara gelýän we çykýan serişdeleriň yzygiderli gabat gelmeýänligi sebäpli, olarda zerur haryt maddy gymmatlyklary satyn almakda, hyzmatlara töleg tölemekde, serişdeleriň wagtlaýyn ýetmezçiligi we şonuň bilen şertlendirilýän bozulmalaryň ýüze çykmagy mümkin. Karzyň kömegi bilen karz serişdeleriniň berilmegi, karz alyjynyň önümçiliginiň üznüksizligi we onuň çaltlandyrylmagy gazanylýar.


Şuňa meňzeş netijeler karzyň dürli görnüşleri ulanylanda gabat gelýär. Mysal üçin, täjirçilik karzyň kömegi bilen pul serişdeleriniň ýoklugyna garamazdan, önümçiligiň we önümleriň ýerleşdirilmeginiň üznüksizligi üpjün edilýär.


Bank karzynda bular ýaly netije başgaça gazanylýar. Karzyň berilmeginiň netijesinde karz alyja zerur maddy serişdeleri öz wagtynda satyn almaga we tölemäge mümkinçiligi bolýar.


Bu islegleri kanagatlandyrmak üçin serişdeler karz berlende, olaryň wagtlaýyn zerurdygyna we öz wagtynda yzyna gaýtarylmak ygtybarlygynyň barlygyna göz ýetirmeli. Bu örän wajypdyr, sebäbi karzyň esaslandyrylmadyk ýokarlandyrylan ätiýaçlyklary üçin ulanylmagy mümkin. Bu bolsa serişdeleriň aýlanyşygynyň haýallamagyna getirýär. 


Önümleriň aýratyn görnüşleriniň öndürilmeginiň we ýerleşdirilmeginiň möwsümleýinligi bilen şertlenenligi sebäpli, serişdelere bolan wagtlaýyn islegi kanagatlandyrmakda karz uly orun eýeleýär. Karz serişdelerini ulanmaklyk möwsümleýin pudaklaryň kärhanalaryna we guramalaryna, möwsümleýin ätiýaçlyklary döretmäge we möwsümleýin harajatlary sarp etmäge mümkinçilik berýär. Bu ýerde esasy bellemeli zat, karzy ulanmaklygyň möwsümleýin kärhanalar üçin diňe bir göwnejaý şertleriň döredilýänligi däl-de, eýsem bu kärhanalaryň öz serişdelerini tygşytly ulanýanlygydyr. Sebäbi bu kärhanalar we guramalar hojalyk işini hususy serişdeleriň, şeýle hem pul serişdeleriniň iň az möçberinde amala aşyrýarlar. Karz serişdeleriniň möwsümleýin islegleri kanagatlandyrmak üçin berilmeginiň zerur şerti, karz serişdeleriniň möçberleriniň hakykatdan hem möwsümleýin mätäçliklere esaslanýanlygydyr. Bu örän wajypdyr, sebäbi bu talabyň berjaý edilmezligi karz serişdeleriniň artykmaç berilmegine hem-de olaryň öz wagtynda yzyna gaýtarylmagyna ýaramaz täsir etmegi mümkin.


Önümçiligi giňeltmekde hem karzyň orny uludyr. Önümçiligi giňeltmek, önümleri ýerleşdirmek üçin talap edilýän ätiýaçlyklary we harajatlary maliýeleşdirmeklige serişdeler örän gysga möhlete berlip bilinýär. Şonuň bilen birlikde, karz esasy serişdeleri-jaýlary, desgalary, enjamlary we ş.m. köpeltmegiň çeşmesi hökmünde ulanylyp bilner. Bu ýagdaýda karz, kärhananyň täze önümçilik serişdelerini döretmekliginiň mümkinçiliklerini artdyrýar.


Karzyň esasy serişdeleri köpeltmek çeşmesi hökmünde ulanylmagy, bu maksatlar üçin býujet maliýeleşdirmesinden tapawutlydyr. Mysal üçin, kärhananyň maýa goýumlarynyň möçberleri kesgitlenende, býujetden maliýeleşdirmekligiň möçberini köpeltmäge ymtylmagy mümkin. Tersine, bu maksatlar üçin karz serişdeler kesgitlenende ol ýagdaý aradan aýrylýar, sebäbi karz alnan serişdeler ösdürilen jemde yzyna gaýtarylýar. 


Mundan başga-da, karzyň maýa goýumlarynyň çeşmesi hökmünde ulanylmagy bu harajatlaryň netijeliligine yzygiderli gözegçilik etmäge mümkinçilik berýär. Sebäbi karzyň yzyna gaýtarylmagy geçirilýän çärelerden alynjak peýda, karzy üzmegiň möhleti bolsa karzlaşdyrylýan çäreleriň özüni ödejek möhletlerine baglylykda kesgitlenilýär.


Karz serişdeleriniň önümçiligi giňeltmekde, lizing amallarynyň çeşmesi hökmünde ulanylmagynyň uly mümkinçiliklerine hem üns berilmelidir. Bu amallar daşary döwletlerde örän giňden ulanylýar, Türkmenistanda bolsa onuň mümkinçilikleri entäk çäklidir. Lizing amallarynyň mundan buýana ösdürilmegi ykdysadyýetde karzyň ornuny ýokarlandyrmaklygyň esasy ugrudyr.


Karzyň ornunyň önümçiligiň ösüşine we onuň üznüksizligine göni täsir etmekligi, onuň önümçilige we önümleri ýerleşdirmeklige täsir etmek mümkinçiligini aradan aýyrmaýar.


Bu mümkinçilik karz berijileriň jogapkärçiligini ýokarlandyrýar. Olar esaslandyrylmadyk islegler üçin karz serişdeleriniň berilmeginiň öňüni almak üçin zerur çäreleri görmelidirler. Karz serişdeleriniň esassyz berilmegi olaryň yzyna gaýtarylmak mümkinçiligini şübhelendirýär.


Isleg ödeýiş karzynyň orny, ony ulanmak bilen ilatyň dürli islegleriniň çalt kanagatlandyrylýandygy bilen kesgitlenilýär. Isleg ödeýiş karzlary sarp etmekligiň derejesini ýokarlandyrmaga ýardam berýär.


Isleg ödeýiş karzyny üzmekligiň çeşmesi bolup, karz alyjylaryň geljekki girdejileriniň bir bölegi hyzmat edýär. Şonuň üçin bu karzlar berilmezinden öň, olaryň üzülmek çeşmeleri jikme-jik barlanylýar.


Döwlet karzy, esasan, býujet çykdajylarynyň üstüni ýapmak üçin ulanylýar. Bu ýagdaýda karz serişdeleri düzgün bolşy ýaly, gazna borçnamalaryny ýa-da obligasiýalary ýerleşdirmeklikden gelýän girdeýji, käbir ýagdaýlarda bank ýa-da halkara karzy görnüşinde bolýar.


Şoňa baglylykda býujetiň çykdajylaryny üpjün etmeklik, şol sanda býujet gytçylygyny ýapmaklyk mümkin bolýar.

Karz serişdeleriniň bu maksatlar üçin ulanylmagy, adatça çäklendirilýär, sebäbi ahyrky netijede bu bergidarlyk üzülmelidir.


Ipoteka karzy hem ähmiýetlidir, bu karz ulanylanda karz serişdeler gozgalmaýan emlägi girewine almak bilen berilýär. Karz serişdeler dürli maksatlar üçin, şol sanda, önümçilik we sarp ediş harajatlary, şeýle hem esasy we aýlanyşyk sedişdelerine bolan islegleri kanagatlandyrmaklyk üçin ulanylyp bilner.


Ýöne karzyň beýleki görnüşlerinden tapawutlylykda, ipoteka karzynda, karz serişdeleriniň yzyna gaýtarylmagy, olaryň karzlaşdyrylan gymmatlyklardan boşamagy bilen bagly däldir. Köp ýagdaýlarda karz serişdelerini yzyna gaýtarmaklygyň çeşmesi bolup, karz alyjynyň geljekki girdeýjileri çykyş edýär. Şonuň bilen birlikde tamamlanmadyk önümçiligi girewe almak bilen karz berlende onuň yzyna gaýtarylmagy gurluşygyň tamamlanmagy we karzyň hasabayna gurlan jaýlaryň satylmagy bilen bagly bolýar.


Ipoteka karzynyň ulanylmagynyň aýratynlygy, girewne alynýan emlägiň bahasynyň esaslandyrylmagy hem-de girew emlägini ýerleşdirmek mümkinçiligi bilen şerlendirilýär. Bu çäreler karz serişdeleriniň yzyna gaýtarylmagynyň  ygtybarlylygyna hem-de karz boýunça ýitgileriň öňüni almaklyga gönükdirilýär.  


Karzyň pul dolanyşygynda (nagt we nagt däl) hem orny örän ýokarydyr.


 Bu ýagdaý ähli ýurtlaryň pul-karz ulgamyna  degişlidir. Türkmenistanda Türkmenistanyň Merkezi banky nagt pullaryň emissiýasyny ýerine ýetirmekde we olaryň aýlanyşygygyny guramakda aýratyn hukuga eýedir. Nagt pullary dolanyşyga goýbermeklik we dolanyşykdan aýyrmaklyk banklaryň üsti bilen karz esasynda amala aşyrylýar. Bu öz gezeginde bir tarapdan banklaryň kassasyndan kärhanalara, guramalara, şeýle hem aýratyn raýatlara nagt pullar berlende olaryň hasaplaryndaky pul galyndylary göz öňünde tutulýar. Bu galyndylaryň bolmagy müşderiler bilen banklaryň arasyndaky karz gatnaşyklaryny aňladýar, bular ýaly ýagdaýda kärhanalar, guramalar we aýratyn raýatlar karz berijiler bolup çykyş edýärler. Bankyň hasaplaryndan nagt pullaryň berilmegi onuň müşderileriň öňündäki bergileriniň üzülmegine şaýatlyk edýär. Beýleki tarapdan, banklara nagt pullaryň geçirilmegi, dolanyşykdan pullaryň aýrylýanlygyny, bankyň öz müşderilerine bergisiniň artýandygyny aňladýar.


Başgaça aýdylanda, banklar tarapyndan müşderilere  nagt pullar berlende, şeýle hem nagt pullar banka gelende,  karz amallary ýüze çykýar, bu amallar banklar bilen müşderileriň arasyndaky karz gatnaşyklaryny ýüze çykarýarlar. Banklaryň nagt pullar bilen geçirýän amallaryna seredilende, şol sanda olar dolanyşyga goýberilende we dolanyşykdan aýrylanda müşderileriň hasaplaryndaky galyndylaryň karz amallarynyň netijesinde emele gelýändigi, müşderileriň hasaplaryndaky serişdeleriň ilkibaşky emele gelmesi depozit (goýum) emissiýasynyň netijesinde bolup geçýändigi göz öňünde tutulmaly. Netijede, karz amallarynyň esasynda emele gelen serişdeler beýleki kärhanalara, guramalara we býujete nagt we nagt däl görnüsinde bermek üçin ulanylyp bilner.


Goşmaça jemlenen serişdeleriň hataryna kärhanalaryň, býujetiň hasabyna gelýän pullar hem degişlidir. Olar öz gezeginde karz berlen serişdeleriň hasabyna emele gelýärler.  

Bu soraglara seredilende jemlenen serişdeleriň öz eýeleri tarapyndan ulanylmadyk serişdeleridigini unutmak bolmaz. Şuňa meňzeş ýagdaý bankyň hasaplaryna nagt pullar çekilende hem bolup geçýär, ýöne bu pullar, karz gatnaşyklaryň esasynda dolanyşykdadyrlar.


Şeýlelikde, bank tarapyndan çekilýän dürli pul serişdeleriniň gelip çykyşynyň karza esaslanýandygyny tassyklap bolýar. Bu bolsa nagt we nagt däl pul dolanyşygy üçin serişdeleriň emele gelmeginde karzyň möhüm ornuny kesgitleýär.


Nagt däl pul dolanyşygynda karzyň orny seljerilende, indiki ýagdaýlary inkär edip bolmaz. Tölegleri üznüksiz amala aşyrmak üçin karhanalarda döwürleýin gosmaça pul serişdeleriniň zerurlygy ýüze çykýar. Bu zerurlyk köplenç gündelik pul serişdeleriniň gelmeginiň we sarp edilmeginiň çapraz gelýänliginiň netijesidir. Pul serişdelerine bolan wagtlaýyn zerurlyk karzyň kömegi bilen kanagatlandyrylýar. Aýdylanlar karzyň nagt däl dolanyşygynyň üznüksizligini üpjün etmeklikdäki ornuny kesgitleýär.


Nagt däl pul aýlanyşgynyň üznüksizligini üpjün etmek üçin goşmaça çeşme hökmünde karzyň artykmaçlyklary ulanylanda aşakdaky talaplary ýerine ýetirmeli:

· karz alyjynyň işindäki kemçilikleriň üstüni ýapmak üçin karzlaşdyrmaklyga ýol bermeli däl;

· karzyň möçberini hakyky isleglere esaslanyp kesgitlemeli.

Bu talaplary berjaý etmek üçin karzyna berilýän serişdeleriň möçberiniň we yzyna gaýtarylmak möhletiniň önümçilige bagly bolup, onuň harytlaryň ýerleşdirilişi bilen gabat getirilmeginiň ähmiýeti uludyr. Bu öz gezeginde karzlaşdyrylan gymmatlyklaryň galyndysynyň ösmegi we möhletiniň kemelmegi bilen şertlendirilýär. Netijede, karz amallarynyň esasynda emele gelen pul serişdeleriniň jemi aýlanyşygyň isleglerine gabat gelýär, karzlaşdyrylan gymmatlyklaryň galyndylarynyň kemelmegi bilen pul serişdeleri karzyň üzülmegi üçin ulanylýar we karz alyjynyň dolanyşygyndan çykýar. Bu talap dolanyşyga gerek bolan serişdeleriň, harytlaryň gymmatyna baglydygyna esaslanýar. Şunuň ýaly çemeleşmede karz amallaryny ýerine ýetirmekde pul toplumynyň we oňa bolan islegiň arabaglanyşygynyň ähmiýeti ýokarlanýar.

Dolanyşykdaky pul toplumynyň oňa bolan isleginiň gabat getirilmeginiň önümçiligiň üznüksizliginde we önümleri ýerleşdirmekde möhüm ähmiýetiniň bardygyny hasaba almalydyr. Şeýlelikde, dolanyşykdaky pullaryň olara bolan islegden az bolmagy harytlaryň ýerleşdirilmegini kynlaşdyrýar we beýleki ýaramaz ýagdaýlara getirýär. Tersine, karzyň kömegi bilen dolanyşyga artykmaç pul serişdeleriniň goýberilmegi pul birliginiň satyn alyjylyk ukybyny peseldýär.

Pul toplumynyň dolanyşygyň islegine gabat getirilmeginde karz amallarynyň kesgitli ýörelgeleriniň berjaý edilmeginiň uly ähmiýete eýedigine garamazdan, pul toplumyny sazlaşdyrmagyň halk hojalyk ähmiýetini hasaba almak bilen pul-karz syýasatynyň ulgamyna girýän karz amallarynyň döwlet sazlaşdyrmagy ulanylýar.

11.2. Karzyň çäkleri

Karzyň esaslandyrylan çäklerini kesgitlemegiň we olary berjaý etmegiň karz amallaryna gatnaşyjylar we ykdysadyýet üçin möhüm ähmiýeti bardyr. Karz goýumlarynyň iň amatly derejesinde onuň ykdysadyýete täsiri oňaýly bolup biler. Karzyň artykmaç berilmegi ykdysady ösüşe ýaramaz täsir eder, şol sanda üznüksiz önümçiligiň depginlerini peselder. Munuň sebäpleriniň biri bolup, karz serişdeleriniň hasabyna artykmaç gorlaryň emele gelmegi çykyş edýär. Bu gorlary bolsa önümçilik we sarp ediş harajatlaryna ulanyp bolar. Artykmaç karzlaşdyrmak kärhanalaryň serişdeleriniň tygşytly ulanylmagyny, önümçiligi we önümi ýerleşdirmegi çaltlandyrmak höwesini peseldýär.

Eger dürli sebäplere görä hojalygyň karz serişdelere bolan islegi doly kanagatlandyrylmasa, onda kärhananyň işinde köp kynçylyklar ýüze çykýar. Mysal üçin, zerur materiallary satyn almak üçin serişdeleriň ýetmezçiligi onuň esasynda bolsa üznüksiz önümçiligiň haýallaşmagy bolup geçýär.

Karzyň möçberi öňi bilen, dolanyşygyň töleg serişdeleri bilen üpjünçilik derejesine täsir edýär. Karzyň möçberiniň çendenaşa çäklendirilmegi materiallary we gymmatlyklary satyn almakda kynçylyklara, tölege ukyplylygyň peselmegine getirmegi mümkin. Bu nyrhlaryň ýokarlanmagynyň saklanylmagyny häsiýetlendir-ýär. Ol öz gezeginde, harytlara bolan teklibiň belli bir derejesi bilen deňeşdireniňde tölege ukyplylygyň derejesiniň peselmegi, nyrhlaryň ýokarlanmak mümkinçiligini çäklendirýärler. Şonuň bilen birlikde bu çäreler kärhanalaryň we guramalaryň töleg serişdeleri bilen üpjünçiligini ýaramazlaşdyrýar we önümçiligiň möçberiniň ösüşini we ýerleşdirmekligi bökdeýär.

Satyn alyjy kärhananyň ygtyýaryndaky zerur bolan haryt-maddy gymmatlyklaryň azalan ýagdaýynda täjirçilik karzynda ulanylýan çäklendirmeler hem şular ýaly ýagdaýlara getirip biler. Tersine, çendenaşa karzlaşdyrmak, esasan hem bank karzlaşdyrmagynda dolanyşykdaky töleg serişdeleriniň toplumynyň  artmagyna, tölege ukyplylygyň ýokarlanmagyna we ahyrky netijede nyrhlaryň ösmegine ýardam etmegi mümkin.

 Karzyň esaslandyrylan çäklerini ulanmak karz gatnaşyklarynyň ähli formalary we görnüşleri üçin wajypdyr. Bu bank karzynda we banklaryň işinde aýratyn ähmiýete eýedir. Karz gatnaşyklarynda bank karzlaşdyrmasy esasy orun tutýar, şeýle hem beýleki karz gatnaşyklaryndaky çäklendirmeler bank karzynda ulanylmaýar. Täjirçilik karzynda ulanylýan çäkler gijikdirilip satylan harytlaryň barlygyna baglydyr.

Täjirçilik we ýuridiki we şahsy taraplaryň özara karzlaşdyrylmagynda karzyna berilýän serişdeleriň möçberleri şol serişdeleriň barlygyna baglylykda çäklendirilýän bolsa, bank karzlaşdyrmasynda şeýle çäklendirmeler ýokdur. Bu öz gezeginde, bank karzynyň öňünden tölenilmeýändigi we ýerleşdirilmedik serişdelere bagly däldigi bilen düşündirilýär.

Bank karzy her gezek berlende bankyň hasaplaşyk hasaplaryna bir wagtda deň ululykdaky serişdeler geçirilýär. Berlen karzlaryň hasaplaşyk hasaplaryna geçirilmegi, serişdeleriň emele gelmegine bagly bolman diňe töleg serişdeleriniň emele gelmegini aňladýar.

Şeýle ýagdaýlar, köplenç, banklaryň işine baglydyr, ýöne täze döredilen töleg serişdelerinde karz serişdeleriniň jemlenmegi banklara bagly bolman, eýsem hojalykda emele gelen şertlere baglydyr. Eger-de bank, söwda kärhanasyna karz berende serişdeler üpjün edijiniň hasabyna geçirilen bolsa, onda üpjün ediji gelen serişdeleri banka karzyny üzmek üçin ulansa, onuň serişdeleri we bergileri köpelmeýär. Bu ýagdaýda karzlaşdyrmak gatnaşyklary önümi ýerleşdirmek üçin ulanylýan töleg serişdeleriniň emele gelmegi bilen utgaşdyrylýar. Umuman bu ýerde karz serişdeleriniň we karz goýumlarynyň hem köpelmegi bolup geçmeýär. Ýöne üpjün edijiniň alan girdejisiniň jeminde peýdanyň belli bir bölegi bar bolsa, onda girdejiniň bir bölegi üpjün edijiniň hasaplaşyk hasabynda galmagy mümkin. Bu ýerde üpjün edijiniň girdejisiniň diňe bir böleginiň karz bergisini üzmäge ulanylýanlygy göz öňünde tutulýar.

Şeýle ýagdaýlarda üpjün edijiniň hasaplaşyk hasabynda alnan peýdanyň jemine barabar galyndy emele gelýär we goşmaça serişdeleri döredýär. Şu galynda barabar umumy karz bergidarlygy artýar, sebäbi söwda kärhanasyna berlen karzyň üzülen karz bilen aratapawudy şu galynda deňdir.

Seredilen ýagdaýda karz serişdeleriniň berilmegi (söwda kärhanasyna) üpjün edijiler bilen hasaplaşmak üçin, şeýle hem üpjün edijiniň karz bergilerini üzmek üçin töleg serişdeleriniň emele gelmegi bir wagtda bolup geçýär. Şeýlelikde täze döredilen töleg serişdeleriniň diňe bir bölegi aýratyn şertlerde (biziň mysalymyzda üpjün edijiniň peýdasynyň emele gelmegi) goşmaça serişdeleri emele getirmek üçin ulanylyp bilner. 

Goşmaça serişdeler diňe bir emele gelen peýdanyň jemi görnüşinde çykyş etmeýärler. Hasaplaşyk hasaplarynda serişdeleriň ornaşmagyna sebäp bolýan beýleki şertler hem bar. Olardan giň ýaýranlarynyň biri pul serişdeleriniň geljekki çykdaýjylar üçin (býujet serişdeleri, karzlary üzmeklik, zähmet hakyny tölemeklik we beýlekiler) toplanmagydyr. Bu pul toplamalary gönüden-göni karz bermekligiň netijesi däldir, olar hojalyk işiniň gidişinde emele gelýän sebäpler bilen şertlenendir. Bularyň hemmesi töleg serişdeleriň emele gelşiniň karz serişdeleriniň emele gelmesi bilen deň däldigini subut edýär. Şunuň bilen birlikde artykmaç karzlaşdyrylanda hakyky däl serişdeleriň emele gelmegi mümkindir. Karzlaşdyrmak ýeterlik bolmadyk ýagdaýynda bolsa, serişdeleriň ýetmezçiligi ýüze çykýar. Bu öz gezeginde karzlaryň çäklerini kesgitlemegiň aýratynlyklaryna üns bermekligi talap edýär.

Karzy ulanmaklygyň çäklerini kesgitlemeklik aşakdakylardan gelip çykýar:

· karzyň hasabyna kanagatlandyrylýan islegleriň toparlaryny kesgitlemek;

· halk hojalygynda, şol sanda dolanyşyk serişdelerini ulanmak häsiýetli esasy gaznalary, döwlet isleglerini köpeltmek üçin ulanylýan karzyň çäklerini kesgitlemek;

· berilýän karzyň mukdar çäklerini (karz goýumlarynyň möçberi, aýratyn banklaryň karz goýumlary we beýlekiler) kesgitlemek;

· karz alyjy we karz berijiniň özara gatnaşyklarynyň aýratynlyklary bilen şertlendirilende, karz alyjynyň bähbidini hasaba almak bilen, şeýle hem karz berijiniň mümkinçiliklerinden we bähbitlerinden gelip çykýan aýry-aýry karz alyjylara berilýän karzlaryň çäklerini kesgitlemek.
Karzy ulanmaklygyň çäkleri kesgitlenende, karzyň serişdeleri yzyna gaýtaryp bermekligiň usulydygyny, şonuň üçin diňe serişdeleri gaýtarmaklyk üçin şertleriň barlygy karz bermeklige mümkinçilik döredýändigini hasaba almak zerurdyr.

Dolanyşyk serişdeleriniň belli bir böleginiň karzlaşdyrylmagy has kabul ederliklidir. Sebäbi, ol serişdeler aýlanyşykdan boşanlaryndan soňra karz bergilerini üzmekligiň çeşmesi bolup hyzmat edip bilýärler.

Şonuň ýaly hem karzy ulanmaklygyň amatly ýagdaýlarynyň biri bolup, esasy serişdelere bolan islegi kanagatlandyrmak we olary köpeltmeklik üçin ulanylmagy çykyş edýär. Bu ýerde karzy üzmekligiň çeşmesi bolup, ol harajatlaryň özüni ödemeklik möhleti, esasan hem, täze esasy gaznalaryň ulanylmagyndan emele gelýän peýda çykyş edýär. Şonuň bilen birlikde karzyň puluň hümmetsizlenýän şertlerinde maýa goýumyň çeşmesi hökmünde ulanylmagy gaty bir özüne çekiji däldir, sebäbi karzy üzmekligiň möhleti dowamly bolýar, pul bolsa hümmetsizlenýär.    

Eger karz alyjynyň gelejekdäki girdeýjileri karz bergilerini üzmäge ýeterlik bolsa, karzy isleg ödeýiş häsiýetli harajatlar üçin ulanmak mümkindir. Mysal üçin, Fransiýada karz alyjy öz girdejileriniň 25 %-ni isleg ödeýiş karzyny üzmek üçin ulanmaga ukyply bolsa, onda isleg ödeýiş karzynyň üzülmegi hakykydyr.

Karz gozgalmaýan emlägi girewine almak bilen berilip bilner. Şeýlelik bilen karz alyja karzyna pul serişdeleri ýa-da gymmat bahaly kagyzlaryň bazarynda bökdençsiz ýerleşdirilýän girew haty berilýär.

Karzy ulanmaklygyň çäkleri kesgitlenende aşakdakylar hasaba alynmalydyr:  

· karz serişdeleriniň önümçiligi ösdürmek we önümçiligi ýerleşdirmek meselelerini çözmekde gatnaşmak zerurlygy;

· kärhanalaryň täjirçilik işiniň hili;

· hojalygyň serişdeleriniň tygşytly ulanyşy;

· ilatyň hal-ýagdaýyny ýokarlandyrmak meseleleri;

· dolanyşygy töleg serişdeleri bilen üpjün etmek meseleleri we beýlekiler.

Karzyň çäkleri kesgitlenende ýokardakylar, şonuň ýaly hem ykdysady ösüşiň wezipeleri we aýratynlyklary göz öňünde tutulýar. Adatça karzyň çäkleri dürli kadalaşdyryjy namalar bilen düzgünleşdirilýär we ykdysady ösüşiň aýry-aýry görnüşlerinde üýtgeýärler. Mysal üçin, bazar ykdysadyýetine çenli täjirçilik we ipoteka karzlaşdyrmalary tejribede ulanylmaýardy. Bazar ykdysadyýetine geçilmegi bilen karzyň çäkleri giňeldi. Ol täjirçilik we ipoteka karzlarynyň ösüşinde ýüze çykdy.

Türkmenistanda gelejekde karzlary ulanmaklygyň çäklerini giňeltmek mümkinçilikleri bar. Ol esasy gaznalaryň, isleg ödeýiş maksatalaryna, şeýle hem gozgalmaýan emlägi girewne almak bilen berilýän karzlaryň artdyrylmagynda ýüze çykýar. Bu ýerde karzyň çäkleri hemişelik bolman, onuň ýurduň ykdysady durmuşynyň üytgemegi bilen üýtgeýändigi ýüze çykýar. 

Karzy ulanmaklygyň çäkleri kesgitlenende ony giňeltmekligiň mukdar ölçegleriniň bellenilmegi uly ähmiýete eýedir. Bu bank karzynda has-da wajypdyr, sebäbi onuň möçberlerini giňeltmek mümkinçiligi has uludyr.

Bank karzynyň makro we mikro çäklerini kesgitlemek wajypdyr. Makroderejede karz goýumlarynyň çäkleri halk hojalyk çäginde kesgitlenilýär. Mikroderejede karzyň çäklerini kesgitlemek aýratyn banklaryň öz müşderileri bilen özara gatnaşygyny öz içine alýar.

Bu meselelere seredilende öňi bilen karz goýumlarynyň önümçiligiň möçberiniň üytgemegine baglydygyna üns bermeli.

Bu çemeleşme esaslandyrylan ýaly bolup görünse-de, makroderejede, şeýle hem mikroderejede entäk çözülmedik soraglar bar. Muňa düşünmek üçin makroderejedäki önümçiligiň möçberleriniň üytgemeginiň maglumatlaryny karz goýumlarynyň möçberleri bilen deňeşdirmek ýeterlik däldir. Bu görkezijileriň özara baglanyşygynyň ýoklugyna göz ýetirýärsiň. Başgaça aýdylanda, iş ýüzünde önümçiligiň möçberleriniň üytgemeginiň karz goýumlarynyň möçberleri bilen baglydygy tassyklanmaýar. Bu öz gezeginde karz goýumlarynyň möçberini kesgitlemek ýa-da çaklamak üçin önümçiligiň möçberiniň üytgeme görkezijisini ulanmaklygyň ýeterlik däldigini aňladýar.

Mundan başga-da karz goýum baradaky başlangyç maglumatlaryň kemçiliksiz däldigini nazara almaly. Sebäbi karz goýumynyň düzüminde esaslandyrylmadyk karzlaryň bolmagy mümkin. Bu hem, karz goýumlarynyň möçberleri kesgitlenende ýa-da çaklananda önümçiligiň möçberlerini garaşylýan üýtgeşmeleri bilen baglaşdyrmakda şübhe döredýär.

Mikroderejede hem şular ýaly arabaglanyşyga orun ýokdur, sebäbi kärhananyň işinde önümleriň görnüşleriniň önümçilik tilsimatynyň we şuňa meňzeşleriň üytgemegi mümkin. Bu bolsa karz serişdelerine bolan islegiň üytgemeginiň önümçiligiň möçberleri  bilen bagly däldigini görkezýär.

Bank karzlaşdyrmasynyň giňelmegi, ozal bellenilişi ýaly, töleg serişdeleriniň jeminiň köpelmegine getirýär. Olardan diňe bir bölegi karz serişdelerini emele getirmeklikde ulanylýar. Muňa garamazdan karz goýumlarynyň esassyz köpeldilen ýagdaýynda, mysal üçin, degişli maddy üpjünçiligiň ýok ýagdaýynda kärhanalaryň hasaplaşyk hasabynda ýokarlandyrylan galyndylaryň, galp serişdeleriň emele gelmegi aradan aýrylmaýar.

Hojalygy artykmaç karzlaşdyrmagyň öňüni almak çäreleriniň biri-de Türkmenistanyň Merkezi bankynyň, banklaryň işini kadalaşdyrmaga gönükdirilen kada-kanunlaryny berjaý etmeklikdir. Artykmaç karzlaşdyrmaklygyň oňüni almakda esaslandyrylan karzlaşdyrmagyň talaplaryny we hususan-da yzyna gaýtarylmak, töleglilik, üpjünçilik, möhletlilik ýörelgelerini berjaý etmeklik wajypdyr.

Bu karzlaşdyrmagy giňeltmegiň mümkinçilikleriniň serişdeleriň barlygyna bagly däldigine şaýatlyk edýär. Bu çemeleşmäniň karzy ulanmaklygyň çäklerini kesgitlemekde ýeterlik esas bolmaýanlygyny görkezýär.

Karzyň möçberlerini kesgitlemekde pul dolanyşygynyň kanunynyň talaplaryndan ugur almaklygy hödürleýänler hem bar. Bu teklipleriň birnäçe esaslary hem bar. Olar halk hojalygynda bar bolan töleg serişdeleriniň jemi-dolanyşyga goýberilen nagt pullary goşmak bilen, müşderileriň bank hasaplaryndaky galyndylar banklaryň karz goýumlarynyň jemine deňdir, töleg serişdeleri bolsa karz amallarynyň esasynda dolanyşyga girýärler.
Ýöne karzyň möçberlerini pul dolanyşygynyň kanuny esasynda kesgitlemek bu işiň ilkibaşky sebäbini açyp görkezmeýär, ýagny dolanyşyga zerur bolan pul toplumynyň jemi pul dolanyşygynyň kanunynyň talaplary bilen şertlendirilýär. Bu jem öz gezeginde karz amallarynyň netijesinde emele gelýär. Bu ýerde ýa-ha karz goýumlarynyň möçberi dolanyşykdaky töleg serişdeleriniň jemini çäklendirýär,    ýa-da dolanyşyga zerur bolan töleg serişdeleriniň jemi karz goýumlarynyň möçberlerini çäklendirýär.

Seredilýän nukdaý nazaryň düýpli ýetmezçilikleri bar. Öňi bilen pulda jemlenen gatnaşyklaryň häsiýetiniň karzyň hereketindäki gatnaşyklaryň häsiýeti bilen deň däldigini nazarda tutmaly. Pul dolanyşygynyň kanuny esasynda emele gelýän pul toplumyndan tapawutlylykda, karz goýumlarynyň möçberi karz gatnaşyklarynyň şertleri esasynda emele gelýär we düzgünleşdirilýär. Şonuň üçin karz goýumlarynyň möçberini pul dolanyşygynyň kanunynyň talaplaryna baglylykda kadalaşdyrmak usulyýet taýdan esaslandyrylan çäkdir.

Karz amallaryny pul dolanyşygynyň kanuny kadalaşdyrmaýar, onuň tersine karzyň kömegi bilen pul toplumy sazlaşdyrylýar. Ýokarda seredilen ýagdaýlardan aşakdakylar gelip çykýar: karzyň möçberlerini önümçiligiň ösüş depginlerinde jemlenen serişdeleriň barlygyndan dolanyşyga zerur bolan pul serişdeleriniň möçberlerinden ugur alyp kesgitlemek bolmaýar. Şeýle-de bolsa önümçiligiň möçberleriniň artmagy, onuň düzüminiň üytgemegi we dolanyşykda pul serişdeleriniň ululygyny amatlaşdyrmak meseleleri ýaly aýratynlyklar karz goýumlarynyň möçberi makroderejede geljek döwür üçin kesgitlenende hasaba alnyp bilner. 
Karzyň mikroderejede ulanylmagy köp ýagdaýlara baglydyr. Öňi bilen karz gatnaşyklaryna girýän taraplaryň bähbitleri we müminçilikleri göz öňünde tutulýar.  
Karz alyjylaryň karz alýan serişdeleriniň ululygy öňi bilen olaryň iş aýratynlyklaryna baglydyr. Bu aýratynlyklaryň esasynda haryt-maddy gymmatlyklaryň gorlaryny döretmek hem-de maýa goýumlaryny amala aşyrmak üçin karza bolan isleg emele gelýär. Şunuň bilen birlikde karz alyjy alan serişdelerini yzyna gaýtarmalydygyny we oňa töleg tölemedigini hasaba alýar. Bu ýagdaý karza bolan islegi çäklendirýär.

Karzyň möçberleri karz berijiniň isleglerine hem-de mümkinçiliklerine baglydyr. 

Karzyň dürli görnüşlerinde karz berijiniň mümkinçilikleri birmeňzeş däldir. Mysal üçin, täjirçilik karzynda karz berijiniň mümkinçilikleri onuň ygtyýaryndaky gijikdirilip tölenilýän maddy gymmatlyklaryň barlygyna baglydyr. Bu ýerde karz alyjynyň karzyna alan serişdesiniň hakyky yzyna gaýtarylmak mümkinçilikleri hasaba alynýar.

Bank karzy ulanylanda, bankyň karzlaşdyrmagy giňeltmekdäki gyzyklanma-syna garamazdan, girdeýji almakda çäklendirmeleri bolýar. Olar bank işini kadalaş-dyrýan kadalaryň berjaý edilmeginden, karz serişdeleriniň öz wagtynda yzyna gaýta-rylmagyny üpjün edýän karz ukuplylygyndan gelip çykýar.

Serişdeler karz berlende olaryň yzyna gaýtarylmagynyň ygtybarlygy bilen gyzyklanmasynyň amatly utgaşdyrylmagy, karz berijiniň bähbitlerinden we mümkinçiklerinden gelip çykýan karzlaşdyrmagyň möçberleri şertlendirilýär.

Gysga we uzak möhletli karzlary ulanmakda aýratyn çäkleriň barlygyny hem bellemek zerur. Karz serişdeleri dolanyşyk we esasy kapitaly çekmek hökmünde ulanylanda az bolmadyk tapawutlyklar bardyr.

Eger karz serişdeleri dolanyşyk kapitaly hökmünde ulanylmaga berlen bolsa, onda olaryň üzülmesi dolanyşyk aktiwlerinde boşan serişdeleriň hasabyna amala aşyrylýar. Dolanyşyk aktiwlerine berlen karzlaryň yzyna gaýtarylmak möhleti olaryň dolanyşykdan boşaýan wagtyna gabat getirilýär. Bu dolanyşyk kapitalyny ulanmak bilen şertlendirilen islegleri möhletleýin karzlaşdyrmakdyr.

Karz serişdeleri maýa goýum üçin ulanylanda ýagdaý başgaça bolup geçýär. Karz alyjylar karzyna alnan serişdeleri amartizasiýa tutumlarynyň boşan jeminiň hasabyna däl-de, eýsem dolanyşyga girizilen esasy serişdelerden gazanylan peýdanyň hasabyna gaýtarýarlar.

Bu öňi bilen, amortizasiýa tutumlarynyň emele gelen jeminiň karz bergidarlygyny üzmekligiň çeşmesi hökmünde ulanylmagy, onuň hereket etmeginiň dowamlylygy, esasy gaznalaryň doly hatardan çykmaklygynyň möhleti bilen şertlenendir. Şeýle hem, amortizasiýa tutumlary maýa goýumlary boýunça karzlary üzmekde ulanylýar. Ol karz goýumlarynyň netijeliligini häsiýetlendirmeýär, sebäbi amortizasiýa tutumlary düzgün bolşy ýaly täze döredilen esasy serişdeleri ulanmaklygyň bütin dowamynda deň ululykda geçirilýär. Bu ýerde esasy serişdeleriň ulanylyşynyň netijeliligi göz öňünde tutulmaýar.

Tersine, maýa goýumlara gönükdirilen karzlar peýdanyň hasabyna üzülse, onda diňe bir goýumlaryň netijeliligini bahalandyrmaga däl-de, eýsem karz bergidarlygy üzmekligi tizleşdirmäge hem mümkinçilik berýär. Şonuň üçin uzak möhletli karzlary ulanmaklygyň özboluşly çäkleri emele gelýär. Şeýle karzlaryň berilmegi we olaryň möçberleri peýdanyň hasabyna karzlaşdyrylan harajatlarynyň öz-özüni ödemekligi bilen baglydyr.

Şeýlelikde, mikroderejede karzyň çäkleri aşakdakylar bilen kadalaşdyrylýar:

· karz alyjylaryň karz serişdelere bolan islegini we karzy ulanmakdaky emele gelen çykdajylary kemeltmekligi höweslendirmek;

· karz berijileriň öňi bilen banklaryň karz goýumlaryny giňeltmäge höwesini artdyrmak;

· alnan karzlaryň öz wagtynda üzülmeginiň şerti hökmünde karz alyjynyň karz ukyplygyny hasaba almak zerurlygy;

· serişdeleriň barlygy bilen şertlendirilen, aýratyn hem täjirçilik karzlaşdyrmasynda karz bermekligiň mümkinçiliginiň çäklendirilmegi we banklaryň işini kadalaşdyrýan kadalaryň berjaý edilmeginiň zerurlygy.  

  Mikroderejede karzy ulanmaklygyň çäklerine täsir edýän şertleriň we görkezijileriň toplumynda kärhanalaryň karz serişdelerine bolan islegi, olaryň tygşytly çekilmesiniň höweslenmegi we karz berijileriň karz alyjylary karzlaşdyranlarynda hususy bähbitleriň göz öňünde tutulmagy, şeýle hem bank işini düzgünleşdirýän kadalaryň berjaý edilmegi aýratyn ähmiýete eýedir.

11.3.Karzyň, puluň we maliýanyň aýratynlyklary we özara arabaglanyşyklary

 Köp ýagdaýlarda karz, pul hökmünde kabul edilýär. Ilki göräýmäge şeýle diýmeklige esas hem bar ýaly. Häzirki zaman hojalygynda karzyň esasy bölegi pul görnüşinde berilýär. Muňa garamazdan pul we karz diňe bir aýratyn düşünje bolman, eýsem olar dürli görnüşli gatnaşyklardyr. 

Olar deňeşdirilende natural zat görnüşleri göz öňünde tutulmaýar, gürrüň ykdysady gatnaşyklar hakynda barýar. Mundan başga-da bir tarapyň beýleki tarapdan nähili kupýurada, näçe pul belgisini alanlygynyň ähmiýeti ýokdur. Pul we karz ykdysady adalgalardyr, şonuň üçin olaryň manylary deňeşdirilende puluň jemi alynman, eýsem olaryň ykdysady gatnaşyklar hökmündäki häsiýetnamasy alynýar.

Şunuň bilen baglylykda, karz gatnaşyklarynyň pul gatnaşyklaryndan birinji aýratynlygy taraplaryň düzüminiň tapawutlylygydyr. Pul ählumumy ekwiwalent hökmünde satyjy bilen alyjynyň, puly alýanyň we töleýäniň arasyndaky gatnaşyklaryň netijesinde ýüze çykýar. Şeýlelikde gymmat garşylyklaýyn hereket edýär: haryt satyjydan alyja, pul bolsa satyn alyjydan satyja geçýär. Karz geleşigine  başga subýektler gatnaşýarlar: karz beriji we karz alyjy. Hut şonuň üçin täze aýratyn gatnaşyklar ýüze çykýar. Olar gymmatyň yzyna gaýtarylmak hereketiniň gatnaşyklarydyr. Gymmat gatnaşyklary hereket etmeýär, ol karz berijiden karz alyja geçýär we belli bir wagtdan soň öz eýesine gaýdyp barýar. Karz üçin tölegiň gijikdirilmegi häsiýetlidir: gymmat wagtlaýyn ulanylmaga geçýär, diňe belli bir möhletden soň karz berijä gaýtarylýar.

Şeýle-de bolsa pul we karz biri-biri bilen ýanaşyk hereket edýärler, has beteri--de olar bir bitewi bolup görünýärler. Emma bu bütewülik gymmatyň hereketiniň umumy çäklerinde dürli manyly, dürli wezipeli gatnaşyklardyr. Bir ýagdaýdan başga bir ýagdaýa geçmeklik (bada-bat tölegli satyn almaklyk we satmaklyk, karz esasynda satmaklyk), gatnaşyklaryň täze görnüşe geçmekligini, ykdysady geleşigiň häsiýetiniň üytgeýändigini, bir ykdysady adalgadan beýleki adalga geçilýändigini aňladýar.

Karzyň puldan ikinji aýratynlygy ol ýa-da beýleki haryt üçin tölegleriň gijikdirilmeginde ýüze çykýar.   Bu ýagdaýda pul hem, karz hem töleg serişdesi hökmünde çykyş edýärler. Şeýle-de bolsa pul özüniň ulanylyşyny gijikdirilen töleg görnüşinde tölegiň geçirilýän pursatynda aňladýar (hut şonuň üçin hem puluň bu wezipesi töleg serişdesi wezipesi bolýar). Karz geleşiginde bolsa töleg gymmatyň hereketiniň yzyna gaýtarylmagynyň bir bölegi bolup durýar. Karz ykdysady adalga hökmünde öz manysyny gijikdirilen tölegde ýüze çykarman, tölegiň gijikdirilen ýagdaýynda aňladýar.

Pul karzyň hereketi bilen baglanyşykly bolup, gijikdirilen tölegden başga-da býujete salgytlar tölenilende, talyp haklary, hemaýat pullary berlende hem töleg serişdesi hökmünde bolýanlygyny ýatdan çykarmak bolmaz.

Karzyň puldan üçünji aýratynlygy isleg-ödeýiş gymmatlarynyň dürlüliginden gelip çykýar. Eger pul ählumumy ekwiwalent  hökmünde özüniň isleg ödeýiş gummaty bilen zatlaşdyrylan zähmetiň islendik görnüşini önüme öwürmäge ukyply bolsa, onda karz geleşigine gatnaşýanlar, karz geleşigi üçin bu ýagdaý aýgytlaýjy däldir. Karz beriji we karz alyjy gymmatyň kesgitlenen möhlete berilmegine we alynmagyna gyzyklanma bildirýärler. Karz, geleşige gatnaşyjylaryň wagtlaýyn islegini kanagatlandyrýar.

Karzyň puldan dördünji aýratynlygy olaryň hereketinde ýüze çykýar. Karz pul hem haryt görnüşinde berilip bilinýär. Haryt bolsa diňe haryt dünýäsinden saýlananda we ählumumy ekwiwalent bolanda pula öwrülýär. Karz geleşiginde, ählumumy ekwiwalente öwrülen harydy karzyna bermek hökman däldir. Wagtlaýyn ulanmaklyk üçin gymmaty we isleg ödeýiş gymmaty bolan adaty haryt berlip bilinýär.

Karzyň esasy häsiýetleriniň biri ynamdyr. Karz gatnaşyklary “öňi bilen ynamdyr” diýen nukdaý nazar bar.

Ynam öňi bilen karzyň aýrylmaz häsiýetleriniň biridir. Ýöne şeýle bolmak bilen, ol diňe bir karz gatnaşyklaryna degişli däldir. Ol şu manyda karzyň özboluşly häsiýeti däldir, ynam beýleki ykdysady gatnaşyklara hem häsiýetlidir. (Mysal üçin, söwdada satyn alyjy alan harydyny yzyna gaýtarmajagyna ynanýar; adamlaryň özara gatnaşyklary hem ynam esasynda guralýar). Şu manyda ynam karzy häsiýetlendirmek bilen, oňa mahsus bolan aýratynlyklaryny aňlatmaýar we netijede ol ykdysady gatnaşyklar hökmünde karzyň manysyny doly derejede açyp görkezýän häsiýetine öwrülmeýär.
Karz bilen maliýe deňeşdirilende hem ýönekeý bolmadyk ýagdaýlar ýüze çykýar.  Býujetden alnan maliýe serişdeleri, dolanyşykda aýlaw edýärler we belli bir derejede yzyna gaýdýarlar (dolulygyna, bölekleýin hat-da ösdürilen görnüşde). Maliýe gatnaşyklarynda karza mahsus bolan yzyna gaýtarylmak ýaly kesgitli häsiýet ýokdur. Karz gatnaşyklarynda karz berijiden alnan gymmat, karz alyjynyň hojalygynda diňe bir aýlaw etmän, eýsem ondan karz berijä geçirilýär.

“Özüňki” we “kesekiniň” pullary hereketiň dürli tapgyrlaryna eýedirler, olary diňe bir ulanmaly däl-de, eýsem karz berijä gaýtarmaly, ýöne gaýtarmaly däl-de, karz göterimi görnüşinde ösdürip gaýtarmaly. Býujet maliýelesdirmesini, öz kapitalyňy (“kärhananyň maliýesini”) ulanmakda şertnama düzmeklik talap edilmeýär, maliýe gatnaşyklary üçin bu manysyzlyk bolardy. Şol bir wagtyň özünde karz geleşiginde şertnama onuň hökmany şertine öwrülýär. Bu gatnaşyklarda subýektleriň her biri aýratyn özüne mahsus orunlary eýeleýärler, olaryň kesgitli borçnamalary bolýar.

Maliýe, karzdan tapawutlylykda gaýtadan paýlamaklygy aňlatman, paýlamaklygyň netijesinde ýüze çykýar. Geçirilýän gymmatyň eýesi üýtgeýär, kesgitlenen görnüşde subýektleriň arasyndaky gatnaşyklary şertlendirilýär.
Ykdysady edebiýatlarda karzyň manysyny, hakyna tutma işçi güýji, ätiýaçlandyrma, nesýe ýaly ykdysady adalgalaryň manylary bilen hem deňeşdirmeler gabat gelýärler. Ýöne, bularyň hemmesi belli bir derejede karzyň manysyny ýada salýan hem bolsa, geçirilen seljermeler olaryň karza ýakyn geleşiklerdigini, olarda karza degişli häsiýetleriň toplumynyň ýokdugyny subut etdi.
12. Karz göterimi

12.1. Karz göteriminiň tebigaty

           Karz göterimi obýektiw ykdysady adalga bolmak bilen, wagtlaýyn karzyna berilen gymmatyň özboluşly bahasydyr. Onuň emele gelmegi eýeçilik gatnaşyklary bilen kesgitlenen haryt-pul gatnaşyklarynyň netijesidir. Haçan-da aýratyn emläk eýesi başga birine kesgitlenen gymmaty öndürjilikli ulanmak üçin wagtlaýyn beren ýagdaýynda karz göterimi ýüze çykýar. Bu gymmat haryt häsiýetlerine eýedir. Onuň isleg ödeýiş gymmaty (peýdalylygy) peýda öndürmekden ybaratdyr, ol bir tarapdan öndürijiniň girdeýjisini, beýleki tarapdan bolsa karz berijiniň (göterim görnüşinde) girdejisini emele getirýär.


Karz berlen gymmatyň hereketi şeýle sypatlandyrylýar:



P-P1,  ýagny P1-P=ΔP 
      bu ýerde,
P- karzyna berilýän gymmat;

P1- berginiň ösdürilen jemi;

ΔP- karzyň köpelmegi, karzyň tölegi görnüşinde çykyş edýär. 

Karz beriji üçin geleşigiň maksady karzyna berilýän gymmatdan kesgitlenen girdejini almaklykdyr: telekeçi hem özüniň peýdasyny köpeltmek üçin karz serişdeleri çekýär. Onuň möçberi, önümiň bahasyna we önümçilik çykdaýjylaryna, ýagny özüne düşýän gymmatyna baglydyr. Telekeçi serişdeleri karzyna alanda, öz peýdasyndan göterim tölemelidir. Eger goýulan serişdelerden deň girdeji alnanda, onda bir manatlyk karz serişdelerinden alynýan peýda hususy serişdeleriň girdejililigine deň bolmalydyr. Serişdeleri dolanyşyga girizýän emläk (pul) eýesiniň we telekeçiniň bähbitleriniň çapraz gelmegi karz alyjy bilen ony berijiniň arasyndaky peýdanyň bölünmegine getirýär. Karz berijiniň paýy karz göterimi görnüşinde çykyş edýär.

Sowet döwrüniň (esasan, XX asyryň 20-30-njy ýyllarynda) ykdysady edebiýatynda karz göterimi, köplenç, önümiň özüne düşýän gymmatyny peseldýän serişde hökmünde kabul edilýärdi. Dogrudanam, karz göterimi önümiň özüne düşýän gymmatyna goşulýar. Şonuň üçin oňa önümiň özüne düşýän gymmatynyň düzüm bölegi hökmünde seredilmegi, onuň tebigatyna ters gelmeýän ýaly bolup görünýärdi. Muňa garamazdan karz göteriminiň şeýle häsiýetlendirilmegi onuň özboluşlylygyny ýitirýär. Önümiň özüne düşýän gymmatyny diňe bir karz göterimi emele getirmän, oňa beýleki düzüm bölekler hem girýärler. Onuň üstesine-de önümiň özüne düşýän gymmatyna girýän beýleki düzüm  bölekleriniň paýy has-da ýokarydyr, şonuň üçin hut şu çykdajylaryň tygşytlanmagy harydyň özüne düşýän gymmatynyň peselmeginiň has täsirli serişdesi bolardy. 

Göterimiň manysyna bankyň çykdajyklarynyň öwezini dolmak serişdesi hökmünde seretmek hem ynandyryjy däldir. Sebäbi ol karz göteriminiň düýp manysyny häsiýetlendirmeýär. Ol diňe karz geleşigine gatnaşyjylaryň biriniň netijelerini kesgitlemäge syrykdyrylýar.

XX asyryň 80-nji ýyllarynda sowet ykdysady edebiýatda karz göteriminiň nazaryýetini kesgitlemekde esasy orun karzyň irrasional (ölçäp bolmaýan) bahasy hökmünde düşündirilýär. 

Türkmenistanyň ykdysadyýetinde bazar gatnaşyklarynyň ösmegi karz göteriminiň wezipeleriniň täze häsiýete eýe bolmagyna şert döredýär. Täze şertlerde karz göterimi kadalaşdyryjy, höweslendiriji we paýlaýjy wezipeleri ýerine ýetirýär. 

Şonuň bilen birlikde, entek karz göterimi üçin onuň kadalaşdyryjy wezipesini doly ýetine ýetirmeklige ähli şertleriň döredilmänligini bellemek gerek. Eger karz göteriminiň derejesi oňa bolan islegiň we teklibiň esasynda emele gelýän bolsa, onda göterim bazar şertleriniň üýtgemegini anyk şöhlelendirmelidir. Garaşylýan düşewüntlilik göterimiň derejesinden ýokary ýa-da oňa deň bolan ýagdaýynda karzlaşdyrmagyň üsti bilen maýa goýmaklyga islegiň yüze çykmagyny höweslendirýär. Muňa garamazdan bu aýdylanlar ykdysady şertleriň häzirki ýagdaýyna laýyk gelmeýär. Karz göteriminiň derejesiniň bazar emele gelmesine garamazdan, birnäçe ýagdaýlar (hümmetsizlenme, walýuta düzgünleşdirmesiniň aýratynlyklary, pul bazarynyň ösmänligi, aýratyn önümçilik pudaklarynda döwlet eýeçiliginiň bolmagy) oňa netijeli önümçilik kadalaşdyryjysy hökmünde çykyş etmäge päsgel berýär.

Şeýle-de bolsa karz göteriminiň häzirki zaman hereketine ykdysady kadalaşdyryjynyň aýry-aýry ugurlary mahsusdyr. Göterim kadasynyň (möçberiniň) kömegi bilen karza bolan islegiň we teklibiň mynasybeti deňagramlaşdyrylýar. Ol hususy we karz serişdeleriniň rejeli utgaşmagyna ýardam berýär. Karz göteriminiň derejesiniň bazar şertlerine baglylykda emele gelýän ýagdaýynda dolanyşyga karz serişdeleriniň çekilmegi diňe wagtlaýyn we zerur goşmaça islegleriň öwezini dolmakda amatlydyr. Gereginden artykmaç ulanylan her bir karz goýumlaryň düşewüntliliginiň umumy derejesini peseldýär. Göterimiň kömegi bilen bankyň çekýän depozitleriniň (goýumlarynyň) möçberi kadalaşdyrylýar. Karzlaşdyrmagyň çeşmeleri hökmünde bank depozitleri hojalyklaryň karza bolan isleginiň ösüşini doly kanagatlandyrmalydyr. Bu öz gezeginde depozit göteriminiň derejesiniň  depozitlere bolan islegiň we teklibiň deňagramlaşýança ösmegine getirýär. Tersine, hojalyklaryň karza bolan isleginiň peselen ýagdaýynda banklaryň karzlaşdyrmakdan alýan girdejileri azalýar. Banklar passiw amallaryny kemeltmek bilen peýdasyny artdyryp bilýär. Şeýlelik bilen, karz ulgamyna serişdeleriň akymynyň azalmagy netijesinde hojalyklaryň karza bolan islegi peselýär. 

Täjirçilik bankynyň göterim syýasaty onuň balansynyň likwidliliginiň dolandyrylmagyna gönükdirilýär.

Goýumyň likwidliligine baglylykda aktiw amallar boýunça karz göteriminiň derejesiniň differensirlenmegi (tapawutlandyrylmagy) karz alyjylar tarapyndan töwekgelçilikli karzyň islegi banklaryň balansynyň likwidliliginiň talaplaryna laýyk getirilýär. Şuňa meňzeş ýagdaýy goterim boýunça depozit amallarynyň has durnukly serişdeleri karz guramasynyň dolanyşygyna çekmeklikde hem höweslendiriji ornuny görmek bolýar. 

Merkezi bank tarapyndan serişdelere goýulýan tölegiň möçberiniň kesgitlenilmegi, hökmany ätiýaçlyklaryň kadasynyň bellenilmegi we dolanyşyga döwletiň gymmatly kagyzlarynyň goýberilişiniň şertleri kem-kemden täjirçilik banklaryny dolandyrmagyň netijeli serişdesine owürýär. Merkezi bank täjirçilik banklarynyň göterim syýasastyny gönüden-göni kadalaşdyrmaklyga gatnaşman, döwlet derejesinde bütewiligini kesgitleýär, göterim möçberleriniň ýokarlanmagyny ýa-da peselmegini höweslendirýär.

Umuman, bank göteriminiň ornunyň ykdysadyýetde ýokarlanmagy we onuň ykdysadyýeti kadalaşdyrmagyň täsirli serişdesine öwrülmegi gönüden-göni ýurtdaky ykdysady ýagdaý bilen we özgerişlikleriň barşyna baglydyr. Häzirki zaman ykdysady gatnaşyklar üçin bank göteriminiň ornunyň, onuň kadalaşdyryjy wezipesiniň ýüze çykmasy häsiýetlidir. 

Karz göteriminiň dürli görnüşleri hereket edýär, olaryň toparlanyşy birnäçe alamatlar bilen kesgitlenýär:

· karzyň formalary;

· karz guramalarynyň görnüşleri;

· karz çekmeklik bilen maýalaşdyrmagyň görnüşleri;

· karzlaşdyrmagyň möhletletleri;

· karz guramasynyň amallarynyň görnüşleri bilen. 12.1-nji tablisa 
Karz göteriminiň ähli görnüşlerinde ony ulanmaklygyň aşakdaky guraly häsiýetlidir.

Karz göteriminiň derejesi makroykdysady şertlere, ýagny serişdelere bolan islegiň we teklibiň gatnaşygyna, maliýe bazarynyň beýleki böleklerindäki girdejililigiň derejesine; Türkmenistanyň Merkezi bankynyň göterim syýasastyny sazlaşdyryjy ugruna, şeýle hem serişdeleri çekmekligiň we ýerleşdirmekligiň geleşikleriniň anyk şertlerine baglydyr.


Türkmenistanyň Merkezi banky karz göterimini dolandyrmaklygyň administratiw usulyndan karza töleg tölemekligiň derejesini sazlaşdyrmagyň ykdysady usulyna, ýagny karz guramalaryny gaýtadan maliýeleşdirmeklikde karzyň tölegini üýtgetmeklige, Türkmenistanyň Merkezi bankynda deponirlenýän hökmany ätiýaçlyklaryň kadasyny çekilen serişdeleriň jemine gabat getirmeklik we döwletiň gymmatly kagyzlarynyň amallarynyň girdejililigini üýtgetmeklige geçýär.


Göterimleri hasaplamak we olary almaklyk düzgüni taraplaryň şertnamasy bilen kesgitlenilýär. Düzgün bolşy ýaly göterimleri hasaplamaklyk aýlyk ýa-da çärýeklik tertipde bellenilýär.


Göterim tölegleriniň çeşmesi amalyň häsiýetine baglylykda üýtgeýär: gysga möhletli karzlar boýunça tölegler önümiň özüne düşýän gymmatyna goşulýar, uzak möhletli we gijikdirilen karzlaryň çykdajylary kärhananyň peýdasyndan (salgyt tölenilenden soň) tölenilýär.

12.1-nji tablisa
Karz göteriminiň görnüşleriniň toparlanyşy

	Toparlamaklygyň alamaty
	Karz göteriminiň görnüşleri

	Karzyň görnüşleri boýunça 
	Täjirçilik göterimi 

Bank göterimi

Sarp ediş göterim

Lizing amallary boýunça göterim

Döwlet karzy boýunça göterim.

	Karz guramalarynyň görnüşleri boýunça  
	Türkmenistanyň Merkezi bankynyň hasap göterimi

Bank göterimi

Lambard amallary boýunça göterim

	Karzy çekmeklik bilen maýalaşdyrmagyň görnüşleri boýunça 
	Dolanyşyk serişdelerini karzlaşdyrmak boýunça göterim

Esasy serişdeleri maýalaşdyrmak boýunça göterim

Gymmatly kagyzlary maýalaşdyrmak boýunça göterim

	Karzlaşdyrmagyň möhletleri boýunça 
	Gysga möhletli karz göterimi

Orta möhletli karz göterimi

Uzak möhletli karz göterimi

	Bank amallarynyň görnüşleri boýunça 
	Depozit göterimi

Weksel göterimi

Bankyň hasap göterimi

Karzlar boýunça göterim

Bankara karzlar boýunça göterim


12.2. Karz göteriminiň derejesi we ony  emele 

getirmekligiň ykdysady esaslary

Karz göteriminiň nazaryýeti bütewi ulgamyň bir bölegi hökmünde serişdelere bolan islegiň we teklibiň, süýşürintgileriň we maýa goýumlaryň möçberiniň, göterimiň we girdejiniň arasyndaky üznüksiz arabaglanyşygyň barlygyndan ugur alýar. Bu nazaryýetiň makroykdysady seljermesi onuň düzüm bölekleriniň ählisiniň şol bir wagtyň özünde hasaba alynmagy bilen ýerine ýetirilýär.

Bu çemeleşme wezipeleriň ulgamy bilen aňladylýar.

T=I (d, g).

(1)

S(d,g)=M(d, g).
(2)

     Bu ýerde, 
T- pul serişdeleriniň teklibi;

I- pul serişdeleriniň isleginiň wezipesi;

S- süýşürintgileriň wezipesi;

M- maýa goýumlarynyň möçberiniň wezipesi;

d- göterim kadasy (möçberi);

g- girdejiniň derejesi.
 (1) deňleme pul serişdelerine bolan islegiň we teklibiň özara baglanyşygyny aňladýar, (2) deňleme bolsa süýşürintgileriň we maýa goýumlaryň möçberiniň arasyndaky baglanşygy görkezýär. Pul serişdeleriniň bar bolan mukdaryny hasaba almak bilen görkezilen deňlemeleriň şol bir wagtda çözülmegi, karz göteriminiň kadasyny we maýa goýumlaryň girdejililigini kesgitlemäge mümkinçilik berýär.

Başgaça aýdylanda, maýa goýumlaryň girdeji derejesi pul bazaryndaky göterim kadasyny isleg we teklip esasynda kesgitleýär. Şol bir wagtda göterim kadasy maýa goýum girdejisini süýşürintgileriň we maýa goýumlarynyň möçberleri bilen kesgitlenýär. Pul serişdeleri we önümçilik bölümi (sektory) berk arabaglanyşyklydyr. Pul serişdelerine islegiň we teklibiň gatnaşygyndaky üýtgeşmeler göterimiň üýtgemegine getirýär. Bu öz gezeginde maýa goýumlara bolan islegiň emele gelmegine, ahyrky netijede bolsa girdejiniň derejesine täsir edýär. Goýulýan goýumlaryň girdejililiginiň artmagy ýa-da peselmegi, tersine pula bolan islegiň möçberini we karz göteriminiň derejesini kesgitleýär.

Karz göteriminiň derejesiniň emele gelmek guraly işlenilip düzülen birnäçe ugurlara esaslanýar. Bu ugurlar seredilýän meseläniň nazaryýetiniň ösmegine önjeýli goşant goşdular. Olaryň esasylary aşakdakylardyr:

· karz göteriminiň hakyky ýa-da nusgawy nazaryýeti;

· karz gaznalarynyň nazaryýeti;

· likwidlilik artykmaçlygynyň Keýnis nazaryýeti.

Nusgawy ”hakyky” nazaryýet göterimiň kadasyna ýeke-täk täsir edýän üýtgeýän ululyklar hökmünde maýa goýumlaryny we süýşürintgileri öňe sürýär.

12.1-nji çyzgy

i             Bd=S(g)
              Bs=M(g)

im

0



12.1-nji çyzgy              
         B
      Bu ýerde, 
Bs - obligasiýanyň teklibiniň wezipesi; 

Bd - obligasiýanyň isleginiň wezipesi; 

S(g) - süýşürintgileriň wezipesi;
M(g) - maýa goýumlaryň wezipesi.
Obligasiýa bazarynyň ýönekeý hakyky nusgasy obligasiyalaryň isleginiň we teklibiniň wezipesini hem-de deňlik nokadynda ýüze çykýan deňagramly göterim kadasyny öz içine alýar (Bd–Bs, im–deňagramly göterim kadasy). Bu ýerde obligasiýalaryň islegi we teklibi süýşürintgilere hem-de maýa goýumlara deň diýip çaklanylýar. Netijede, deňagramlylyk şertini aşakdaky görnüşde aňlatmak bolýar:

S(i)=M(g), ýagny göterimiň kadasy meýilleşdirilýän süýşürintgileriň we maýa goýumlaryň deňagramlylygy bilen kesgitlenilýär.

Seredilen nusgawy nazaryýet täsir edýän birnäçe şertlerden üzňe durýar. Öňi bilen bu nazaryýet obligasiýalaryň islegine we teklibine beýleki bazarlaryň täsirini hasaba almaýar. Obligasiýalar sarp edijiniň isleg bildirýän ýeke-täk aktiwi hasaplanylýar, beýleki birnäçe ýagdaýlar göz öňünde tutulmaýar. 

Karz gaznalarynyň nazaryýeti Stokgolm we Kembrij mekdepleriniň ykdysadçylary tarapyndan işlenilip düzüldi. Kapitalyň islegi we teklibi düşünjelerini giňeldýär we oňa kassadaky nagt pullaryň islegini hem-de pul toplumynyň artmagyny goşýar. Bu ýagdaýda obligasiýalaryň isleginiň akymy meýilleşdirilýän süýşürintgileriň jemine we pul toplumynýň belli bir döwür üçin birnäçe artmagyna deňleşdirilýär: 

Bd=S(g)+Ms
    Bu ýerde, 
Ms – belli bir wagt aralygynda pul toplumynyň artmagy.

Karz gaznalaryna bolan islegiň öňi bilen önümçilik maýa goýumlaryny maliýeleşdirmek islegi, şeýle hem kassadaky nagt pullaryny köpeltmek isleýänleriň karza  bolan talaby bilen ýüze çykýandygy ykrar edilýär. Ony aşakdaky ýaly aňlatmak bolar:

Bs=M(g)+Pd(g)
     Bu ýerde,
Pd(g)-kassadaky nagt pullary köpeltmek maksady bilen pula bolan isleg.

Bazaryň deňagramlylyk şerti şeýle aňladylyp bilner:

S(g)+Pd=M(g)+Ms (g)

Bu nazaryýet düşündirilende göterimiň kadasy, esasan, pul hadysasy hökmünde çykyş edýär. Ol hakyky şertler (süýşürintgiler, maýa goýumlar), şeýle hem pul hadysalary (pula bolan isleg we onuň teklibi) esasynda kesgitlenilýär, üstesine-de göterim derejesi soňky şertleriň esasynda gönüden-göni üýtgäp bilýär.

J.M.Keýnsiň işläp düzen nazaryýetinde göterimiň kadasy likwidlilik bilen “Aýrylyşmagyň” höweslendirmesi bolup çykyş edýär. Keýnsiň bellemegine görä, “Göterim - bu baýlygy nagt pullaryň bar bolan mukdarynda nagt görnüşde sakla-maklyk islegini deňagramlaşdyrýan baha” bolup çykyş edýär, ýagny dolanyşykdaky puluň mukdary - likwidlilige artykmaçlyk bermeklik bilen birlikde göterimiň hakyky kadasyny kesgitleýär. 

Şeýlelik-de, bar bolan girdejini hasaba almak bilen göterim derejesi likwidli-ligiň artykmaçlygyna tarap göni, aýlanyşykdaky puluň mukdaryna bolsa ters bagly-lykda üýtgeýär: 

M1=L1 (y,i)
    Bu ýerde, 
M1 – puluň mukdary;
L – likwidlilik wezipesine artykmaçlyk bermek.

Likwidlilige artykmaçlyk bermeklik J.M.Keýns tarapyndan aýlanyşyga düşunmek, seresaplylyk we alyp satmaklyga düşünmek ýaly sebäpler bilen düşündirilýär. 
J.Keýnsiň kesgitlemegine görä göterimiň kadasy bilen puluň mukdarynyň arabaglanyşygyny aňladýan likwidliligiň artykmaçlyk grafigi (L=L(yo,i)) pul toplumynyň möçberiniň artmagy bilen üýtgeýän egri çyzyga meňzeýär. Wezipäniň pul serişdeleriniň teklibi bilen kesişýän nokadynda (M) häzirki wagt üçin göterim kadasynyň (io) deňagramlylygy alynýar.

Şeýleleik bilen, J.M,Keýnsiň nazaryýetiniň aýratynlygy, göterim kadasynyň pul serişdeleriniň isleginiň we teklibiniň özara täsiriniň netijesinde emele gelýändigini öňe sürýänligidir. Üstesine-de bu nazaryýetde göterime “Psihologiki hadysanyň iň ýokary derejesi” hökmünde seredilýär.

Muňa garamazdan, erkin bazar gatnaşyklary şertlerinde karz göteriminiň derejesi diňe bir pul serişdeleriniň islegi we teklibi esasynda ýüze çykman, eýsem maliýe we önümçilik serişdeleriniň birnäçe ýagdaýlarynyň çylşyrymly täsiriniň netijesidir. Olaryň hataryna önümçiligiň döwürleýinligi, ýurtda gazanylan pul maýasynyň (kapitalynyň) we süýşürintgileriniň derejesi, pul bazarynyň we gymmatly kagyzlar bazarynyň umumy ösüş derejesi, kapitalyň daşary ýurda çykarylmagy, milli walýutanyň ýagdaýy degişlidir.

Göterim haklaryň emele gelmeginde bazar we döwlet kadalaşdyrmasynyň bolmagy karz geleşigine gatnaşýanlar üçin uly ähmiýete eýedir, ol aşakdaky maksatlar üçin amala aşyrylýar:

· ykdysadyýetiň aýratyn pudaklarynyň ösüşine ýardam bermek;

· milli karz ulgamynyň bölekleriniň hereket etmegi üçin birmeňzeş şertleri döretmek;

· hümmetsizlenmä garşy syýasaty geçirmek.

Soňky ýyllarda köp ýurtlarda “kadalaşdyrmaklyk” kem-kemden göterim haklarynyň gurşawyndan hem aýrylyp başlandy. Öňki döwlet kadalaşdyrmasy özüniň ähmiýetini ýitirdi. Karz töleginiň emele gelmeginde bazar güýçleri barha uly  orun eýeläp başladylar, ýöne bu ýagdaý hemişe birmeňzeş däldir. 

Günbatar ykdysatçylary makroderejede göterimiň bazar kadasynyň hümmetsizlenmegiň gönüden-göni täsirine duçar bolýandygyny ykrar edýärler. Üstesine-de bu çemeleşme karz göteriminiň dürli nazaryýetiniň tarapdarlary tarapyndan gollanylýar. Bu ýagdaý ilkinji gezek I.Fişer tarapyndan öňe sürüldi. Ol göterimiň nominal hakyny göterimiň hakyky kadasy we hümmetsizlenmegiň garaşylýan depgini hökmünde kesgitleýär: 

i=r+e
  Bu ýerde, 
i- göterimiň nominal ýa-da bazar haky;
r- göterimiň hakyky kadasy; 

e- hümmetsizlenmegiň depgini.

Diňe aýratyn ýagdaýlarda, ýagny pul bazarynda bahalar ösmese (e=0) hakyky we nominal göterim haklary deňleşýärler.

Bu ýagdaý nominal göterim hakynyň ýakynlaşdyrylan kesgitlemesi üçin ulanylýar we diňe r we e biri-birinden gaty uly bolmadyk ýagdaýynda kabul ederlik netijeleri berýär. Tersine bolan ýagdaýynda başgaça çemeleşme ulanylýar. Karzyň töleginiň jemini goşup ýazmak we onuň öwezini dolmak zerurlygy hasaba alynýar. Nominal göterim haky aşakdaky formula esasynda kesgitlenilýär:

i=(1+r)(1+e)-1=r+e+r∙e

we oňa degişlilikde hakyky göterimiň derejesini aňlatmak üçin:

	r=
	1+i
	-1

	
	1+e
	


formula ulanylýar.

Türkmenistanyň ykdysadyýetinde bazar başlangyçlarynyň ösýän şertlerinde karz gatnaşyklarynyň sredasynda karz göteriminiň derejesi hojalygyň peýdasynyň ortaça kadasyna ymtylýar. Kapitalyň erkin akymynyň şertlerinde soňky diňe haýsy pudakdan, nirä serişdeler goýulanda ýokary peýda almaklygy üpjün edip boljak bolsa şoňa gönükdiriler. Eger ykdysadyýetiň önümçilik bölüminde girdejiniň derejesi karz göteriminden ýokary bolsa, onda serişdeleriň pul sredasyndan önümçilige we onuň tersine ýerini üýtgetmegi bolup geçer. 

Karz göteriminiň bazar derejesiniň emele gelmeginde onuň ululygynyň peýdanyň ortaça kadasyndan üýtgemegine makroderejede hereket edýän umumy sebäpler bilen bir hatarda, aýratyn ýagdaýlaryň, aýratyn karz alyjylaryň göterim syýasatyny geçirmekligiň esasy ýatyr.

Umumy sebäpleriň hataryna aşakdakylar degişlidir:

· karz serişdelere teklibiň we islegiň gatnaşygy;

· Türkmenistanyň Merkezi bankynyň kadalaşdyrmaklyga gönükdirilen syýasaty;

· puluň hümmetsizlenmeginiň derejesi.
Ýokarda agzalan sebäpleriň soňkusy karz göteriminiň derejesine aýratyn täsir edýär. Bu barada ähli ýurtlaryň, şol sanda Türkmenistanyň meýilleşdirilýän ykdysadyýetden bazar gatnaşyklaryna geçmekligiň tejribesi aýdyň subut edýär. Aýratyn sebäpler karz alyjylaryň işiniň anyk şertleri bilen kesgitlenilýär. Olara karz serişdeleriniň bazaryndaky ýagdaý, amallaryň häsiýeti we töwekgelçiligiň derejesi degişlidir. Ondan başga-da, karz göteriminiň käbir görnüşleriniň emele gelmek aýratynlyklary bardyr. 
12.3.Türkmenistanyň banklarynyň göterim syýasaty

Bank göterimi Türkmenistanyň karz göteriminiň iň bir ösen görnüşidir. Ol karz gatnaşyklarynyň subýektleriniň biri bolup, bank çykyş edende emele gelýär.

Bank, islendik beýleki karz guramasy ýaly, öňi bilen karzyna özüniň hususy serişdelerini ýerleşdirmän, daşyndan çekilen serişdeleri ýerleşdirýär. Bankyň alýan girdejisi, ”töwekgelçilik birleşigi” we karz bahalandyrmasynyň aralykçysynyň öwezini dolmaklyk bolup durýar. Banklaryň aktiwleri boýunça töwekgelçilik borçnamalarynyň ýerine ýetirilmeýänligi goýumçylaryň passiw amallary boýunça töwekgelçilik borçnamalarynyň yerine ýetirilmeýanliginden ýokarydyr. Şeýlelik bilen, bank karzlar boýunça tölenilmeýän tölegleriň töwekgelçiligini öz üstüne alýar. Mundan başga-da, goýumçylar serişdelerini banka geçirenlerinde göterim derejesiniň has pes derejesine ýol berýärler. Bu ýagdaý goýumçylary, müşderileri gözlemekden we olaryň karz ukyplylygyna baha bermekden boşadýar.

Passiw amallary boýunça bank karzynyň derejesi umumy sebäplerden başga-da, 

· çekilýän serişdeleriň möhletine we möçberine;

· täjirçilik bankynyň ygtybarlylygyna;

· müşderi bilen özara gatnaşygyň berkligine baglydyr.
Bankara pul bazarynda göterimiň derejesi düzgün bolşy ýaly depozit göteriminiň kadasyndan (möçberindan) ýokary bolýar. Sebäbi karz berijiniň çykdajylary we bähbitleri göz öňünde tutulýar.

Bankyň aktiw amallary boýunça göterim derejesini kesgitlemegiň esasy faktorlaryna:

· ssuda kapitalynyň özüne düşýän gymmaty;

· karz alyjynyň karz ukyplylygy;

· karzyň maksady;

· üpjünçiligiň häsiýeti;

· berilýan karzyň möhleti we möçberi degişlidir.

Karz göteriminiň iň ýokary çägi bazar şertleri bilen kesgitlenilýär. Göterimiň iň pes derejesi bolsa bankyň serişdeleri çekmeklikde we karz guramasynyň işini üpjün etmeklikde emele gelýän harajatlar bilen kesgitlenilýär.

Her bir anyk geleşikde göterimiň kadasy hasaplanylanda täjirçilik banky,
· göterim hakynyň binýat derejesini;

· karz geleşiginiň şertlerini hasaba almak bilen töwekgelçilik goşulmasyny göz öňünde tutýar.
Göterim hakynyň binýady (Gbin) karz goýumlarynyň özüne düşýän gymmatyndan we karz amallarynyň peýdalylyk derejesinden ugur almak bilen kesgitlenilýär:

Gbin=O1+ Mh +Pd                  (1)
      Bu ýerde, 
O1- meýilleşdirilýän döwürde ähli karz serişdelerinin hakyky ortaça bahasy;
Mh– bank işini üpjün etmek we meýilleşdirilýän harajatlaryň netijeli    

        ýerleşdirilen serişdeleriň garaşylýan moçberine bolan gatnaşygy;
Pd-  pes derejeli töwekgelçilikli karz amallarynyň meýilleşdirilýän 

       peýdalylyk derejesi. 
Karz serişdeleriniň hakyky orta bahasy (O1) orta arifmetik ululygy kesgitlemegiň formulasy boýunça hasaplanylýar we serişdeleriň aýratyn görnüşiniň bahasyndan hem-de onuň bank tarapyndan jemlenen serişdeleriň umumy bahasynda tutýan böleginden (udel agramyndan) ugur alynýar.

Serişdeleriň aýratyn görnüşleriniň hakyky orta bahasy olaryň nominal bazar bahasy we Türkmenistanyň Merkezi bankynda deponirlenýän hökmany ätiýaçlyklaryň kadasynyň düzgünleşdirmesi esasynda kesgitlenilýär:
	Ob= 
	Gd
	∙100%           (2)

	
	1-hökmany ätiýaçlyk kadasy
	


     Bu ýerde, 
Ob - bankyň çekýän möhletli depozitleriniň orta hakyky bahasy; 

Gd - depozit göteriminiň orta bazar derejesi.

Hökmany ätiýaçlyk gaznasyna geçirilýän serişdeleriň çeşmeleriniň hem hakyky orta bahasy hem ýokarda bellenilişi ýaly kesgitlenilýär.

Töwekgelçilik üçin  goşulmalar aşakdaky ölçegler esasynda tapawutlandy-rylýar:

· karz alyjynyň karz ukyplylygy;

· karz üpjünçiliginiň barlygy;

· karzyň möhleti;

· müşderiniň bank bilen özara gatnaşygynyň berkligi.
Bankyň aktiw amallary boýunça göterimiň girdejileri emele getirmekde çekilen serişdelere bolan tölegleriň bank çykdaýjylarynda tutýan ornyny hasaba almaklyk göterim maržasyny (M/hakyky) kesgitlemegiň möhümdigini ýüze çykarýar. Göterim maržasy bankyň aktiw we passiw amallary boýunça ortaça haklarynyň arasyndaky tapawudydyr: 

Mh=Aa-Pa                      (3)
     Bu ýerde, 
Aa-bankyň aktiw amallary;
Pa-bankyň passiw amallary.
Göterim maržasynyň möçberine, esasan, karz goýumlarynyň we olaryň çeşmeleriniň ululygy, düzümi, tölegleriň möhletleri, ulanylýan göterim haklarynyň häsiýeti, olaryň hereketi täsir edýär.

Ýurdumyzda karzlaşdyrmagyň hereket edýän Düzgünnamasyna laýyklykda göterim haklarynyň berk bellenilen görnüşi ulanylýar. Ol karz geleşiginiň ahyryna çenli gaýtadan seredilmeýär. Ýöne, bazar mehanizmini döretmek ýolunda Günbatar döwletleriniň tejribesini göz öňünde tutmazlyk mümkin däl. Ol ýurtlarda şol bir wagtda göterim haklarynyň toplumy hereket edýär, olar köplenç ýagdaýlarda bazar konýunkturasyna baglylykda gaýtadan seredilýär we oňa laýyk getirilýär. 

Bu şertlerde göterim töleglerini düzgünleşdirmegiň tizligine we haklarynyň täze derejesine geçmeklik bilen baglylykda ähli aktiwleri we passiwleri 4 topara bölmeklik kabul edilendir:

1. Bazar şertleriniň üýtgemegi bilen göterim haklarynyň haýal etmän gaýtadan seredilýän aktiwleri we passiwleri.
2. Üç aýyň dowamynda doly düzgünleşdirmek.;

3. Üç aýdan ýokary bolan ýagdaýda aktiwler we passiwler boýunça göterim haklaryna gaýtadan seretmek.
4. Doly meýilleşdirilýän göterim hakly aktiwler we passiwler.

Ýokarda görkezilen ýagdaýlaryň özara täsiri, 1-nji we 2-nji topardaky aktiwleri, (1+2) bazaryndaky ýagdaýy göz öňünde tutup, şolar yaly passiwler bilen deňeşdirmeli.
Göterim haklarynyň ýokarlanýan döwründe bank üçin aşakdaky gatnaşyk has amatlydyr:

	A(1+2)
	>1                         (4)

	P(1+2)
	


ýagny üýtgeýän göterim hakly aktiwleriň sany şonuň ýaly passiwleriň sanyndan uludyr. Şonuň bilen baglylykda aktiw we passiw amallaryň haklarynyň aratapawudy artýar-göterim maržasy ösýär. 

Onuň tersine, göterimiň bazar derejesiniň pese gaçan ýagdaýynda mümkin boldugyça aşakdaky gatnaşygy ulanmaly:
	A(1+2)
	<1                           (5)

	P(1+2)
	


we aktiwleri passiwleriň hasabyna berk bellenilen göterim haklary bilen berkitmeli. 

Karz amallaryndan gelýän girdejileri netijeli dolandyrmak üçin göterim maržasynyň iň pes derejesi kesgitlenilýär we seljerilýar. Ol alnan ýygymlar we beýleki girdejiler bilen üsti örtülmedik harajatlaryň emele gelen ululygyny häsiýetlendirýär we aşakdaky formula bilen kesgitlenilýär:

	Mmin=
	Bh-Gg
	∙100%       (6)

	
	Abb
	


      Bu ýerde, 
Mmin-minimal göterim maržasy; 

Bh-bank işini üpjün etmekligiň harajatlary (hasaplanylan göterimiň 

      jeminden başga ähli harajatlar);
Gg-karz edarasynyň gaýry girdejileri (bankyň aktiw amallaryndan 

      gelýän gelimlerinden başga girdejileri); 

Abb-goýulan serişdeleriň girdeji getirýän bankyň balansynyň aktiwi.
Ýokarda görkezilen çemeleşmeler täjirçilik bankalarynyň aktiw we passiw amallary boýunça göterim syýasaty geçirilende ulanylýar.
13. Halkara walýuta, karz we maliýe gatnaşyklarynyň esaslary

13.1.Walýuta gatnaşyklary we walýuta ulgamy

Dünýä hojalyk gatnaşyklarynyň çuňlaşmagy bilen walýuta we maliýe akymlarynyň hereketiniň globallaşmagy ýurduň ykdysadyýetine has düýpli täsir etdi. Dürli döwletleriň ýuridiki we fiziki taraplarynyň pul borçnamalarynyň tölegi bilen baglanyşykly halkara töleg aýlanyşygynyň internasionallaşmak şertlerinde hemişelik ösüşi milli hojalyklara we pul, maliýe kapitallarynyň ýurtlaryň arasyndaky hereketine hyzmat edýär.

Her bir ýurduň, şol sanda Türkmenistanyň hem, integrirlenmek derejesi onuň milli pulunyň daşary ýurt walýutasyna we daşary ýurt walýutasynyň milli walýuta çalyşmagynda ýüze çykýar. Şunlukda her bir ýurtda onuň kanuny töleg serişdesi hökmünde milli pullar ulanylýar. Halkara ykdysady gatnaşyklarda ulanylýan pullar bolsa walýutadyr.

Haçan-da ýurtlaryň arasynda işjeň gatnaşyklar ýola goýlanda halkara walýuta gatnaşyklary ýüze çykýar. Olar döwletleriň arasynda halkara walýuta hasaplaşyk we karz-maliýe amallarynyň jemgyýetçilik gatnaşyklarynyň jemini aňladýar.

Daşary ykdysady gatnaşyklaryň ösmegi bilen milli kanunçylyk we döwletara ylalaşyklar esasynda kadalaşdyrylýan walýuta gatnaşyklaryny guramaklygyň bir görnüşi hökmünde dünýä walýuta ulgamy emele gelýär.

          Dünýä walýuta ulgamynyň aýratynlyklary we ony guramagyň ýörelgeleri dünýä hojalygynyň düzümi hem-de öňdebaryjy ýurtlaryň bähbitleri bilen berk baglanyşyklydyr.

           Dünýä walýuta ulgamynyň ewolýusiýasynda onuň esasy düzüm bölekleri görnüşini üýtgedýärler:

          - dünýä pulunyň hereket etmek görnüşi (altyn, ätiýaçlyk walýutalar, halkara hasap birlikleri);

          - walýutalaryň özara öwrülmek şertleri;

          - walýuta karzlarynyň we walýuta deňliginiň tertibi;

            -walýuta kadalaşdyrmasynyň we walýuta çäklendirmeleriniň möçberiniň derejesi;

            -halkara karz serişdeleriniň aýlanyşygynyň (wekselleriň, çekleriň) we halkara hasaplaşyklarynyň görnüşleriniň düzgünleriniň bir nusga getirilmegi kämilleşýär.

            Walýuta ulgamy milli, dünýä we sebitara ulgamlaryna bölünýär.

             Milli walýuta ulgamlary ykdysady gatnaşyklaryň jemini, olaryň kömegi bilen amala aşyrylýan halkara töleg aýlanyşygyny, walýuta serişdeleriniň emele gelmegini we ulanylmagyny öz içine alýar.

              Dünýä walýuta ulgamy halkara karz-maliýe institutlaryny we walýuta guramalarynyň hereketini üpjün edýän halkara-şertnamalarynyň hem-de döwlet-       -hukuk maddalarynyň toplumyny öz içine alýar. 

              Sebitara walýuta ulgamy dünýä walýuta ulgamynyň çäklerinde senagat taýdan ösen ýurtlaryň derejesinde döredilýär. (Mysal üçin, Ýewropa walýuta ulgamy. Ol Ýewropa Bileleşigine girýän birnäçe ýurtlaryň walýuta sferasynda hereket edýän guramaçylyk – ykdysady ulgam görnüşinde döredildi). 

             Birinji dünýä walýuta ulgamy altyn moneta ülňünde 1867-nji ýylda öňde baryjy ýurtlaryň Pariž konferensiýasynda döwletara ylalaşygy esasynda hukuk taýdan resmileşdirildi. 

              Birinji Jahan urşy we ondan soňky döwürde walýuta krizisiniň çuňlaşmagy 2-nji walýuta ulgamynyň döremegine getirdi. Bu ulgam Genuýa Halkara ykdysady konferensiýasyna gatnaşan döwletleriň ylalaşygy esasynda (1922ý.) resmileşdirildi. Genuýa walýuta ulgamy 30 ýurduň pul ulgamy ýaly altyn-dewiz ülňüne esaslanýardy. Dewizler-islendik görnüşdäki daşary ýurt walýutasydyr. XX asyryň 20-nji ýyllaryndan başlap milli karz pullar halkara töleg-ätiýaçlyk serişdeleri hökmünde ulanylyp başlanyldy. Bretton-Wuds ulgamyna çenli uruşlaryň arasyndaky döwürde ätiýaçlyk walýutasynyň derejesi, konwertirlenýän walýutanyň aýratyn topary hökmünde resmi taýdan hiç-bir walýuta bilen berkidilmedi. Iňlis funt sterlingi we amerikan dollary bolsa ýiti bäsleşikde birinjiligi almak barasynda jedelleşýärdiler. 

           Üçünji dünýä walýuta ulgamy 1944-nji ýylyň 22-nji iýunynda ABŞ-da Bretton-Wuds şäherinde resmileşdirilýär, bu ulgam hem altyn-dewiz ülňüne esaslanýar. Ätiýaçlyk walýutasynyň derejesi ilkinji gezek dollara we funt sterlinge berkidilýär.


Bretton-Wuds ulgamynyň düzümleýin ýörelgeleri:

- dollaryň we funt sterlingiň ätiýaçlyk walýuta hökmünde derejesi;

- walýutalaryň berk bellenilen altyn pariteti we kurslary(olar ± 1% çäginde, günbatar Ýewropada bolsa ± 0,75 % üýtgäp bilýärler);

- daşary ýurt Merkezi banklarynyň dollar ätiýaçlyklarynyň resmi bahadan Amerikan gaznaçylygynyň üsti bilen altyna öwrülmegi;

- altynyň resmi taýdan peseldilen bahasy ( 1 troýa unsiýa = 35 dollara barabar ýa-da 31,1 gram arassa altyn = 35 dollar, 1934-1974-nji ýyllar aralygynda)


Amerikanyň Birleşen Ştatlary “dollar ülňüni” berkitmek bilen bu ýörelgeleri bütin dünýäde öz ornuny güýçlendirmek üçin ulanýardy. Bretton-Wuds walýuta ulgamynyň gapma-garşylygy, öňi bilen dollaryň we funt sterlingiň milli häsiýetiniň hem-de olaryň halkara töleg serişdesi hökmünde ulanylyşynyň arasyndaky garşylykdyr. Bu garşylyk kem-kemden üçünji walýuta ulgamynyň yraň atmagyna getirdi. Günbatar Ýewropa bilen Ýaponiýanyň orny berkedi. Geçen asyryň 60-njy ýyllarynyň ahyrynda üçünji walýuta ulgamynyň krizisi güýçlendi we 1971-1976-njy ýyllarda onuň kem-kemden dargamagyna getirdi.   


Dördünji ( häzirki wagtda hereket edýän) dünýä walýuta ulgamy Halkara Walýuta Gaznasyna agza döwletleriň ylalaşygy esasynda Kingstonda (Ýamaýka, 1976-njy ýylyň ýanwar aýy) resmileşdirildi we 1978-nji ýylyň aprel aýynda güýje girizildi. Halkara walýuta Gaznasynyň üytgedilen düzgünnamasy Ýamaýka walýuta ulgamynyň düzümleýin ýörelgelerini kesgitledi.


Birinjiden, altyn-dewiz ülüňi SDR ülüňine çalşyldy. SDR resmi ýagdaýda walýuta paritetleriniň we walýuta kurslarynyň esasy diýlip yglan edildi. Ýöne 30 ýyla golaý wagtyň dowamynda (SDR 1970-nji ýyldan soň dolanyşyga girizildi) olar gymmatyň ölçegi we esasy halkara töleg serişdesi bolup bilmediler. Olar dünýä pullaryndan örän daşdylar. SDR-de “berkidilen” walýutalaryň mukdary azalýar (1980-nji ýylda 15 walýutadan ybarat bolan bolsa, 1993-nji ýylda 4 walýuta deň bolupdyr). Halkara walýuta Gaznasynyň amallary esasynda SDR-iň ulanylýan gurşawy çäklendirilýär. Resmi taýdan dollar ätiýäçlyk walýutasynyň statusyny ýitiren hem bolsa iş ýüzünde dollar ülüňi saklanyp galýar. Walýuta sebediniň 40 göterimi dollaryň paýyna düşýär. Dollara 38 walýuta berkidildi, bu san barha peselýär. Ýöne dollar öňküsi ýaly halkara töleg we ätiýäçlyk serisdesinde öňdebaryjylygy eýeleýär. SDR ülüňi hakykatda köp walýutaly ülüňe geçýär. Bu ülüň amerikan dollaryna, nemes markasyna we ýapon iýenasyna esaslanýar.  


Ikinjiden, Ýamaýka walýuta ulgamynyň çäklerinde altynyň demoneti-zasiýasy, olaryň pul wezipesiniň aradan aýrylmagy kanunlaşdyrylýar. Halkara wal-ýuta Gaznasynyň üytgedilen düzgünnamasyna baglylykda altyn gymmat ölçegi hök-münde we walýuta kurslaryny hasaplamagyň başlangyç nokady hökmünde ulanyl-maýar. Şunuň bilen birlikde, altyn paritetleriň, altynyň resmi bahasynyň we dollaryň amerikan gaznaçylygy tarapyndan altyna öwrülmeginiň aradan aýrylmagy kanunlaş-dyrylýar. Ýöne walýuta metaly hökmünde altyn kanun esasynda Ýamaýka ulgamyn-dan çykarylan hem bolsa, düýpli üýtgeşmelere eýe bolmak bilen, altynyň pul wezipeleri doly ýitip gitmeýär. Altyn hakyky gymmata eýe bolanlygy sebäpli, adatdan daşary dünýä puly we has ygtybarly ätiýaçlyk aktiwi bolmagynda galýar.


Üçünjiden, Ýamaýka walýuta ulgamy ýurtlara islendik walýuta kursunyň tertibini saýlamaklyga hukuk berýär. Şonuň bilen birlikde walýuta kursunyň üýtgeýän tertibi kanunlaşdyrylýar. Bu tertibe ýurtlar 1973-nji ýylyň martynda geçdiler. Bu tertip bellenilen walýuta kurslaryndan has çeýedir, ýöne garaşylan ynamy ödemedi we kurs gatnaşyklarynyň durnuklylygyny üpjün etmedi. Tersine Merkezi 
banklaryň walýuta interwensiýasyny geçirmeklik üçin harajatlary artdy (Merkezi bank walýuta bazaryndaky amallara goşuldy).


Dördünjiden, Bretton-Wuds ulgamyndan saklanyp galan Halkara walýuta Gaznasy döwletara walýuta kadalaşdyrmasyny güýçlendirmäge, agza ýurtlaryň has ýakyn hyzmatdaşlygyny üpjün etmäge, walýuta çäklendirmelerini aradan aýyrmak ýoly bilen bütin dünýäde walýuta durnuklylygyny gazanmaklyga gönükdirildi.

Ýamaýka walýuta ulgamy Bretton-Wuds walýuta ulgamyna garanyňda töleg balanslarynyň we walýuta kurslarynyň durnuksyzlygyna has çeýe uýgunlaşdy. Şunuň bilen birlikde onuň hereket etmegi birnäçe çylşyrymly meseleleri, ýagny SDR-iň netijesiz ülňüni, altynyň hukuk taýdan aradan aýrylmagynyň, iş ýüzünde bolsa onuň adatdan daşary dünýä pullary hökmündäki derejesiniň arasyndaky garşylygy, üýtgeýän walýuta kursunyň tertibiniň kämil däldigini we ş.m. ýüze çykardy. Ondan başga-da ösüp barýan ýurtlar dünýä walýuta ulgamynda özleriniň garaşly ýagdaýlary bilen ylalaşmaýarlar hem-de olaryň bähbitlerini göz öňünde tutmak bilen bu ulgamyň reformirlenmegini talap edýärler.

Bu meseleleri çözmek üçin Ýamaýka walýuta ulgamyny kämilleşdirmek ýollarynyň gözlegi dowam edýär. Günbatar Ýewropanyň ykdysady integrasiýasynyň dowamynda 1979-njy ýylyň martynda sebitleýin walýuta ulagamynyň döredilendigi yglan edildi.

Ýewropa walýuta ulgamy (ÝWU) milli walýutanyň kursuny durnuklaşdyrmak maksady bilen olaryň dollara bolan gatnaşygyny utgaşdyrmaklygy göz oňünde tutýardy. Günbatar Ýewropa döwletleriniň integrirlemek aýratynlyklary ÝWU-nyň ýörelgelerini kesgitledi. Bu ýörelgeler Ýamaýka ulgamyndan tapawutlanýarlar we aşakdakylary öz içine alýarlar:

· SDR-iň ýerine EKÝU-nyň Ýewropa walýuta birliginiň ülüňi girizilýär. EKÝU-nyň walýuta sebedi 12 sany Günbatar Ýewropa döwletiniň walýutasyndan ybarat. Onuň esasy bölegini nemes markasy (30%) tutýardy. EKÝU-nyň ulanylýan gurşawy SDR-iň ulanylşyndan ep-esli giňdir we diňe bir döwlet bölüminde däl-de hususy bölümde, şol sanda goýum-karz amallarynda, hususy şereketleriň halkara hasaplaşyklarynda hem ulanylýar. EKÝU kem-kemden dünýä walýutasynyň häsiýetlerine eýe bolup başlaýar, ýöne entäk doly oňa öwrülmeýär.

· Ýamaýka ulgamynda altynyň resmi taýdan aradan aýrylmagynyň tersine ÝWU-da bu metal bilen amallary ýerine ýetirmek täzelenýär. Altyn we dollar EKÝU-nyň emissiýasynyň mehanizmine goşulýar, Ýewropa Bileleşigine agza ýurtlaryň altyn-dollar ätiýaçlyklarynyň 20%-i birleşdirilýär. Bu ýurtlaryň merkezi banklary 2,3 müň tonna altyny Ýewropa walýuta institutyna geçirdiler. Olaryň ýerine EKÝU dolanyşyga goýberildi we degişli Merkezi banklaryň hasabyna geçirildi. Altynyň tabşyrylmagy üç aýlyk täzelenip durýan “SWOP” geleşikleri bilen resmileşdirilýär. Bu geleşik altynyň EKÝU-nyň nagt satylmagy we üç aýdan soň garşylyklaýyn geleşigiň utgaşdyrylmagy bilen esaslandyrylýar. 

· Ýewropa walýuta ulgamynyň agza ýurtlarynyň walýutalarynyň bilelikdäki üýtgeýän kurslarynyň tertibi garşylyklaýyn üýtgeşmeleriň çäklerini göz öňünde tutýar (±2.25%, 1993-nji ýylyň awgustyndan başlap ±15%). Şuňa meňzeş walýuta kursunyň köpçülikleýin üýtgemek tertibi “Ýewropa walýuta ýylany” diýlip atlandyrylýar, çünki bu üýtgeşmeleriň şekiliniň görnüşi ýylanyň hereketine meňzeşdir. Eger-de walýutanyň kursy bellenilen çäklerden çyksa, onda Merkezi bank esasan nemes markalarynda walýuta interwensiýasyny geçirmäge borçludyr. Ýewropa Bileleşiginiň walýutalarynyň köpçülikleýin üýtgeýän kursy olaryň belli bir derejede durnuklylygyny üpjün etdi, emma wagtal-wagtal resmi dewolwasiýalar (kursuň peseldilmegi) we rewoliwasiýa (kursuň ýokarlandyrylmagy) geçirilýär. Bu 1979-1993-nji ýyllar aralygynda 16 gezek geçirildi. Bu ýagdaý Ýewropa walýuta ulgamyna gatnaşyjylaryň arasyndaky garşylygy ýitileşdirýär. Durnuksyz walýutalaryň kursy (Irlandiýa, Italiýa, Belgiýa, Daniýa we beýlekiler) adatça peselýär, “berk” walýutalaryň kursy (FRG, Niderlandlar we beýlekiler) ýokarlanýardy, bu bolsa öz gezeginde agzalan garşylygy döredýärdi. 

Ýewropa walýuta ulgamyna agza ýurtlar Halkara walýuta Gaznasyna garşy durýan döwletara walýuta kadalaşdyrmasynyň guramasyny-Walýuta hyzmatdaş-lygynyň Ýewropa gaznasyny döretdiler. Ol bolsa Ýewropa Bileleşigini döretmek baradaky ylalaşyga laýyklykda 1994-nji ýylda Ýewropa walýuta instituty diýlip atlandyryldy. 

Ýewropa walýuta ulgamy Ýamaýka ulgamyndan has durnuklydyr, sebäbi onda walýuta kurslarynyň üýtgemeginiň derejesi pesdir. Ol ykdysady we walýuta interwensiýasynyň güýjeýän ösüşi, özygtyýarly kanunlaryň bir böleginiň milli guramalara geçirilmegi, anyk maksatnamalardan ugur alynmagy, walýuta gatnaşyklaryny kadalaşdyrmaklygyň ugurlaryny we usullaryny saýlamaklygyň çeýeligi, çözgütleri kabul etmekligiň we ýerine ýetirmekligiň mehanizminiň işlenilip düzülmegi.

Ýöne Ýewropa walýuta ulgamy hem onuň agza ýurtlarynyň arasyndaky garşylyklar bilen baglanyşykly kynçylyklara duş gelýär. Ulgamyň kynçylyklary ykdysadyýetiň derejesiniň we ösüş depgininiň dürlüligi, hümmetsizlenmek, işsizlik, töleg balansynyň ýagdaýy hem-de agza ýurtlaryň altyn walýuta ätiýaçlyklarynyň deň däldigi bilen düşündirilýär. Birnäçe ýurtlar (Irlandiýa, Gresiýa, Portugaliýa we beýlekiler) özleriniň yzagalak etraplaryny tijendirmek üçin Ýewropa Bileleşiginiň (ÝB) umumy býujetinden dotasiýalary köpeltmegi talap edýärler. Daşary şertler (esasan hem dollaryň kursunyň üýtgäp durmagy) Ýewropa walýuta ulgamynyň hereket etmegini çylşyrymlaşdyrýardy. Onuň netijesinde Ýewropa ýurtlarynyň walýuta gatnaşyklarynyň täze tapgyryna geçilýär. Ol Ykdysady we walýuta Bileleşiginiň döredilmegi bilen häsiýetlendirilýär. Bu Bileleşik ýeke-täk pul syýasatyny, ýeke-täk Merkezi banky döretmekligi we ýeke-täk walýutanyň (Ýewronyň) girizilmegini göz öňünde tutýar. Bu çäreleri geçirmeklik üç tapgyra bölünýär:

·    Birinji tapgyr, 1990-njy ýylyň iýulynda ähli walýuta çäklendirmeleriniň aradan aýrylmagy bilen başlandy. Ol Ýewropa bileleşiginiň çäklerinde hümmetsizlenmegiň depginleriniň peselmegini we býujet ýetmezçiliginiň azaldylamagyny göz öňünde tutýar; 

·    Ikinji tapgyr, 1994-nji ýylyň ýanwarynda başlandy we ýewro adyna eýe bolan ýeke-täk Ýewropa walýutasyny döretmeklige girişildi; 

·    Üçünji tapgyr, 1997-nji ýylyň ýanwaryndan başlandy we Ýewropa Bileleşiginiň azyndan 7 döwletiniň ykdysadyýetiniň öňünden bellenilen çäklere ýetmegi we ýeke-täk walýutanyň girizilmegi meýilleşdirildi. 

Ýeke-täk walýuta tapgyrlaýyn geçilmek syýasaty Ýewropa walýuta ulgamyna gatnaşyjy ýurtlaryň ykdysadyýetiniň ýagdaýy bilen özara baglanyşdyrylýar. Bu ýurtlar özleriniň ykdyasady ösüşini aşakdaky sebitleýin ölçeglere tabyn etdiler:

· hümmetsizlenmegiň derejesi 1,5 %- inden ýokary bolmaly däl;

· döwlet býujetiniň ýetmezçiligi jemi içerki önümiň 3 %-den köp bolmaly däl;

· döwlet bergisi jemi içerki önümiň 60%-inden geçmeli däl;

· nyrhlaryň her ýyldaky ösüşi hümmetsizlenmegiň orta derejesinden      1,5 % -inden ýokary bolmaly däl;

· uzak möhletli göterim haklarynyň ortaça möçberi ýurtlar üçin bellenilen ortaça derejesinden - 2 %-inden ýokary bolmaly däl;

· özara walýuta kurslarynyň üýtgemek  çäkleri ±15-e deň bolmaly.

1999-njy ýylyň 1-nji ýanwaryndan Ýewropa walýuta ulgamynyň ösüşiniň täze eýýamy başlandy. Nagt däl hasaplaşyklar täze Ýewropa walýutasynda-ýewroda amala aşyrylyp ugrady. Ýewropa walýuta ulgamyna girmeýän ýurtlaryň walýutalarynyň ýewro bolan gatnaşygyny (bahasyny) Ýewropanyň Merkezi banky kesgitleýär. 2002-nji ýylyň 1-nji ýanwaryndan ýewro-walýuta hasaplaşygynyň nagt görnüşinde ulanylyp başlandy. Ýarym ýyldan soň ýewro banknotalar we ýewro monetalar Ýewropa Bileleşigine girýän döwletler üçin ýeke-täk kanuny töleg serişdesine öwrüldi. 

Ýurduň walýuta gatnaşyklarynyň milli kanunçylyga berkidilen guramaçylyk görnüşi milli walýuta ulgamyny  emele getirýär. 

Türkmenistanyň walýuta ulgamy bazar ykdysadyýetine geçiş şertlerinde Ýamaýka walýuta ulgamynyň ýörelgelerine eýermek bilen emele geldi. Türkmenistan 1992-nji ýylda 75 million dollar töläp Halkara walýuta Gaznasynyň agzasy boldy. Şondan bäri ýokarda agzalan ýörelgeleri ýerine ýetirip başlaýar.

Türkmenistanyň milli walýuta ulgamynyň esasy bolup 1993-nji ýylyň 1-nji noýabrynda ”Pul birligi hakynda” Türkmenistanyň Kanunynyň we Türkmenistanyň Prezidentiniň Permanynyň esasynda dolanyşyga girizilen manat çykyş edýär. Ol  ”Türkmenistanyň milli walýutasy” baradaky Kanunyň 1-nji maddasyna laýyklykda manat adyny aldy. Bu Kanunyň 3-nji maddasyna laýyklykda Türkmenistanyň çäklerinde töleg serişdesi hökmünde manat çykyş edýär. Bu Türkmenistanyň çäklerinde ähli hasaplaşyklar milli pulda amala aşyrylýar diýildigidir. Bu düzgün     ”Türkmenistanda walýuta kadalaşdyrylyşy hakyndaky” Kanunda berkidilendir. 

Türkmenistanyň walýuta ulgamy ýapyk, konwertirlenmeýän, bazar ykdysadyýetine geçirilen ulgama degişlidir.

Walýuta bazarynyň hereket etmek tertibi, oňa gatnaşyjylaryň düzümi (bankara walýuta biržasy, täjirçilik banklary, araçy-brokerler) we walýuta amallarynyň düzgüni Kanun taýdan berkidilendir. Walýuta kadalaşdyrmasyny amala aşyrýan guramalaryň statusy kesgitlenen. 

Walýuta gatnaşyklary töleg balansynda görkezilýän halkara ykdysady, syýasy we medeni gatnaşyklaryna hyzmat edýärler. 
13.2.Töleg balansy baradaky düşünjeler we onuň esasy maddalary

Her bir ýurtda onuň daşary ykdysady gatnaşyklarynyň ýagdaýyny görkezýän döwürleýin statistiki maglumat gerek. Şunuň ýaly maglumatlar töleg balansynda görkezilýär. Bu statistiki resminama, ýurduň belli bir döwürdäki daşary ykdysady amallarynyň balansyny şöhlelendirýär. Halkara walýuta Gaznasynyň kesgitlemesine görä töleg balansy, ýagny belli bir döwürdäki statistiki hasabat bolmak bilen şu aşakdalylary görkezýär:

a) haýsy hem bolsa bir döwletiň beýleki döwletler bilen harytlar, hyzmatlar we girdejiler babatynda ýerine ýetiren amallaryny;

b) bir döwletiň altyn monetalaryna (şaýlyklaryna), SDR-lerine, şeýle hem maliýe borçnamalaryna eýeçiliginiň üýtgemegini; 

ç) hasap manysynda biri-birini ýapmaýan amallaryň we üýtgeşmeleriň deňagramlylygyny gazanmak üçin birtaraplaýyn geçirimlerini we öwezini dolmak ýazgylaryny görkezýär.

Töleg balansyny düzmeklik 2 ýörelgä esaslanýar.

Töleg balansyny düzmekligiň birinji ýörelgesi-bu ýurduň kesgitli döwürde (aý, çärýek, ýyl) ähli daşary ykdysady amallaryny gurşap almaklykdyr. Daşary ykdysady gatnaşyklardan içerki ykdysady gatnaşyklary tapawutlandyrmak üçin Halkara walýuta Gaznasy birinji agzalan gatnaşyklara ýurduň rezidentleriniň we rezident dälleriň arasyndaky amallar diýip düşünmegi teklip edýär.

Ikinji ýörelge-amallaryň ikitaraplaýyn buhgalterçilik ýazgysy (kredit ahyrky netijede debete deň gelmeli). Onuň netijesinde bir madda boýunça emele gelýän deňsizlik beýleki madda bilen deňlenilýär. 

Töleg balansy diňe tölegleri öz içine alýar diýen düşünje ýalňyşdyr. Hakykatda bolsa bu resminama, özüniň adyna garamazdan dürli, şol sanda tölegler bilen bagly bolmadyk amallary öz içine alýar. Tölegler bilen bagly bolmadyk amallara birtaraplaýyn geçirimler (ýagny birtaraplaýyn esasda öwezini dolmazlyk); halkara walýuta gaznasyndan aýry-aýry döwletlere SDR-iň berilmegi; altynyň monetizasiýasy ýa-da demonetizasiýasy (ýurduň altynynyň bir bölegini onuň altyn ätiýaçlygyna geçirmeklik ýa-da tersine degişlidir). Altynyň dünýa nyrhynyň we walýuta kurslarynyň üýtgemekligi sebäpli altyn we walýuta ätiýaçlyklarynyň gaýtadan bahalandyrylmagy tölegleri däl-de, (şol sanda tölegler bilen baglanşykly) amallary öz içine alýar. 

Töleg balanslary belli bir döwür (aý, çärýek, ýyl) we kesgitlenen sene üçin düzülýär. Belli bir döwürdäki töleg balansy şol döwürdäki tölegleriň we gelimleriň gatnaşygyny görkezýär hem-de ýurduň halkara ykdysady gatnaşyklaryndaky üýtgeşmelerini, onuň ykdysadyýetiniň ýagdaýyny we ösüşini ýüze çykarmaga mümkinçilik berýär.

Eger walýuta gelimleri töleglerden ýokary bolsa, onda töleg balansy aktiwdir, tersine bolan ýagdaýynda töleg balansy passiwdir.

Töleg balansy hasaplaşýk balansyndan tapawutlydyr, ýagny: 

· hasaplaşyk balansy ýurduň daşary ýurda bolan talaplaryny we borçnamalaryny, şol sanda üzülmediklerini öz içine alýar. Töleg balansy bolsa diňe hakyky amala aşyrylan gelimleri we tölegleri görkezýär;
· hasaplaşyk balansynyň alnan we berlen karzlaryň ählisi, şol sanda üzülmedikleri hem goşulýar, töleg balansy soňkulary öz içine almaýar;

· töleg we hasaplaşýk balanslarynyň ahyrky galyndysy aktiw bolsa--da, passiw bolsa-da gabat gelmeýär we olar adatça biri-birine garşy gelýärler, sebäbi karz beriji ýurtlar (ABŞ, GFR, Ýaponiýa we beýlekiler) adatça aktiwdirler, olaryň töleg balanslary bolsa, esasan hem gündelik amallary boýunça döwürleýin passiwdirler. Bergidar ýurtlaryň passiw hasaplaşyk balanslary kähalatlarda aktiw töleg balansy bilen utgaşýarlar. 

· töleg balansyna eksportyň we importyň diňe tölenilen bölegi goşulýar, hasaplaşyk balansynda bolsa haryt dolanyşygynyň tölenilmedik-karzyna satylan bölegi hem görkezilýär. 

Şeýlelik bilen, töleg we hasaplaşyk balanslarynyň aratapawudy, esasan, halkara karz gatnaşyklarynyň ösüşi bilen kesgitlenilýär. Amallaryň häsiýetine baglylykda çap edilýän töleg balanslary esasan iki bölümden ybaratdyr:

I bölüm. Gündelik amallar boýunça töleg bolan: a) daşary söwda amallary boýunça tölegler we gelimler ýa-da söwda balansy; b) hyzmatlaryň (halkara ýük daşamaklyk, gämide daşalýan ýük üçin berilýän kreý, ätiýaçlandyrma we beýlekiler) we täjirçilik däl amallaryň (patentler boýunça hasaplaşyklar, tehniki kömekler) balansy, maýa goýumlar boýunça girdejiler we tölegler.

 II bölüm. Kapitalyň hereketiniň (gysga we uzak möhletli amallar) we karzlaryň balansy. Kapitalyň hereketiniň we karzlaryň balansyna ”ýalňyşlyklar we goýbermeler” maddasy goşulýar. Ol madda gysga möhletli kapitalyň hasaba alynmadyk hereketini görkezýär. Walýuta ätiýaçlyklarynyň üýtgemegi töleg balansyny deňeşdirmek we milli walýuta ýardam bermek bilen baglanşykly Merkezi banklaryň halkara walýuta amallaryny aňladýar. 

Töleg balansynyň galyndysy (saldo) kesgitlenende onuň maddalary esasylara we sazlaşdyryjylara bölünýär. Esasy maddalara töleg balansynyň galyndysyna täsir edýän we degişli özbaşdaklygy bar bolan maddalar ýagny, gündelik amallar we kapitalyň uzak möhletli hereketi goşulýar. Sazlaşdyryjy maddalara özbaşdak bolmadyk ýa-da özbaşdaklygy çäklendirilen amallar degişlidir. Bu maddalar töleg balansynyň galyndysyny üzmekligiň usullaryny we çeşmelerini häsiýetlendirmek bilen walýuta ätiýaçlyklarynyň hereketini, gysga möhletli aktiwleriň üýtgemegini, daşary ýurt kömeginiň aýratyn görnüşlerini, daşary döwlet bergilerini, halkara walýuta karz guramalarynyň karzlaryny we ş.m. öz içine alýarlar. Esasy we sazlaşdyryjy maddalaryň jemleýji görkezijileri özara biri-birini ýapýarlar, ýagny töleg balansy resmi taýdan deňleşýär. Eger tölegler esasy maddalar boýunça gelýän gelimlerden ýokary bolsa, onda sazlaşdyryjy maddalaryň hasabyna ýetmezçiligi üzmeklik meselesi ýüze çykýar. Däp bolşy ýaly bu ýerde karzlar we telekeçilik kapitaly ulanylýar. Bu usul töleg balansyny karzlaşdyrmagyň wagtlaýyn usulydyr, sebäbi bergidar ýurtlar karzy gaýtarmaga, şeýle hem göterimleri we diwidentleri tölemäge borçly bolýarlar. 

Balansyň passiw galyndysyny ýapmaklygyň täze usuly Merkezi banklaryň milli walýutada, SWOP geleşigi boýunça özara berilýän gysga möhletli karzlarydyr. 

Töleg balansynyň wagtlaýyn ýetmezçiliginiň üstüni ýapmak üçin Halkara  walýuta Gaznasy özüniň agza ýurtlaryna ätiýaçlyk (şertsiz) karzlary (kwotanyň 25%-i çäginde) berýär.

Senagat taýdan ösen ýurtlar töleg balansynyň ýetmezçiligini ýapmak üçin karz kapitalynyň dünýä bazarynyň serişdelerini ýygnaýarlar( bank konsorsiumlarynyň karzlary, obligasiýa karzlary). 

Töleg balansynyň wagtlaýyn ýetmezçiliginiň üstüni ýapmak üçin daşary ýurt ”kömegi” görnüşinde ýeňillikli karzlar hem ulanylýar. 

Töleg balansyny sazlaşdyrmagyň gutarnykly usuly hökmünde ýurduň altyn walýuta ätiýaçlyklarynyň ulanylmagy çykyş edýär. Töleg balansyny gutarnykly sazlaşdyrmagyň esasy serişdesi bolup, konwertirlenýän daşary ýurt walýutasynyň ätiýaçlyklary hyzmat edýär. 

Töleg balansyny sazlaşdyrmagyň kömekçi serişdesi bolup, daşary ýurt we milli gymmatly kagyzlaryň daşary ýurt walýutasyna çalşylmagy çykyş edýär.

Halkara walýuta Gaznasynyň usulyýeti boýunça töleg balansynyň maddalarynyň toparlanylyşy. 

A. Gündelik amallar


1. Harytlar.

2. Hyzmatlar.

3. Maýa goýumlardan gelýän girdejiler.

4. Gaýry hyzmatlar we girdejiler. 


5. Birtaraplaýyn hususy geçirimler.


6. Birtaraplaýyn döwlet geçirimler.

Jemi: A. Gündelik amallaryň balansy.

B. Göni maýa goýumlar we uzak möhletli kapital


1. Göni maýa goýumlar.


2. Bukjalaýyn maýa goýumlar.

3. Gaýry uzak möhletli kapital.
Jemi: A+B. (ABŞ-nyň binýatlaýyn balansynyň taglymatyna laýyk gelýär)

1976-njy ýyldan başlap resmi taýdan töleg balansyny diňe gündelik amallar boýunça çap etmeklik kabul edildi. 
Ç. Gaýry uzak möhletli kapital.

D. Ýalňyşlyklar we goýbermeler.
Jemi: A+B+Ç+D (ABŞ-daky likwidlilik taglymatyna laýyk gelýär)

E. Sazlaşdyryjy maddalar.

Altyn walýuta ätiýaçlyklaryny gaýtadan bahalandyrmak, SDR-i paýlamak we ulanmak. 

Altyn walýuta ätiýaçlygynyň hereketi.

Ä. Galyndyny ýapmaklygyň adatdan daşary çeşmeleri.

F. Daşary ýurt resmi guramalarynyň walýuta ätiýaçlyklaryny emele getirýän borçnamalary.

Jemi: A+B+Ç+D+E+Ä+F(ABŞ-daky resmi hasaplaşyklaryň taglymatyna laýyk gelýär)

H. Ätiýaçlyklaryň jemleýji üýtgemeleri:

1. Altyn.

2. SDR.

3. Halkara walýuta Gaznasynyň ätiýaçlyk nukdaý nazary. 


4. Daşary ýurt walýutasy. 


5. Gaýry talaplar.


6. HWG-niň karzlary.
Milli we döwletara töleg balansynyň kadalaşdyrylyşy. Töleg balansyny döwlet kadalaşdyrmasynyň esasy obýekt bolup çykyş edýär. Töleg balanslary öz häsiýeti boýunça hemişe aktiw ýa-da passiw bolup bilmeýärler. Olaryň bu ýagdaýy walýuta kurslarynyň we kapitalyň hereketiniň durnuksyzlygyny güýçlendirýär, pul dolanyşygyna oňaýsyz täsir edýär we ahyrky netijede ykdysadyýete zyýan ýetirýär. Şunlukda töleg balansyny deňleşdirmegiň özakymlaýyn mehanizmi (baha sazlaşdyrmasyny ulanmak bilen) örän gowşak hereket edýär. Şonuň üçin halkara hasaplaşyklarynýň deňagramlylygyny dikeltmeklik maksadalaýyk döwlet çärelerini talap edýär. Ykdysady ösüş depginlerini üpjün etmeklik, hümmetsizlenmä we işsizlige garşy göreş çäreleri bilen bir hatarda halkara hasaplaşyklarynyň balansyny deňagramlaşdyrmak meselesi döwletiň ykdysady syýasatynyň esaslarynyň biridir. 

Töleg balansynyň döwlet kadalaşdyrmasy töleg balansynyň esasy maddalary-ny emele getirmeklige gönükdirilen ykdysady, şol sanda walýuta, maliýe, pul-karz çäreleriniň jemidir. Ýurduň walýuta-ykdysady we halkara hasaplaşyklarynyň ýagdaýyna baglylykda, daşary-ykdysady amallary höweslendirmeklige ýa-da çäklendirmeklige gönükdirilen töleg balansyny kadalaşdyrmaklygyň usulynyň köpdürli görnüşleri bar.

Töleg balansynyň ýetmezçiligi bar bolan ýurtlarda eksporty höweslendirmek, harytlaryň importyny saklamak, daşary ýurt kapitallaryny çekmek, kapitalyň daşary ýurtlara çykarylmagyny çäklendirmek üçin, aşakdaky çäreler geçirilýär:
· hümmetsizlenmeklige garşy syýasat;

· dewolwasiýa;

· walýuta çäklendirmeleri;

· maliýe we pul-karz syýasaty;

· töleg balansynyň maddalarynyň emele gelýän döwründe ýörite täsir ediş çäreleri ulanylýar.
Aktiw töleg balansynda ony kadalaşdyrmaklyk has artykmaç aktiw galyndyny aradan aýyrmaklyga gönükdirilýär. Şu maksat bilen ýokarda görkezilen maliýe, karz, walýuta, şeýle hem walýutanyň rewolwasiýasynyň usullary- importy giňeltmek we harytlaryň eksportyny saklamak, kapitalyň eksportyny artdyrmak (şol sanda karzlary we kömekleri we olaryň importyny çäklendirmeklik üçin) ulanylýar. Töleg balansynyň aktiw galyndysy ýurduň daşary ýurt bergilerini üzmeklik, daşary döwletlere karz bermeklik hem-de altyn-walýuta ätiýaçlyklaryny artdyrmaklyk üçin ulanylýar.

Töleg balansyny kadalaşdyrmagyň döwletara serişdelerine:

· eksport karzlarynyň şertlerini ylalaşmak;

· SWOP ylalaşygy boýunça milli walýutada Merkezi banklaryň özara gysga möhletli karzlaşdyrmalary we ikitaraplaýyn hökümet karzlary;

· halkara karz, öňi bilen Halkara walýuta Gaznasynyň walýuta-karz we maliýe guramalarynyň karzlary degişlidir. 
 Şeýlelik bilen töleg balansyny kadalaşdyrmaklyk örän çylşyrymlaşdy, onuň gurallary bolsa giňeldi. Ol ykdysady syýasatyň beýleki ugurlary bilen utgaşýar we yzygiderli häsiýete eýe bolmaýar. 

Türkmenistanyň töleg balansy.   

SSSR döwründe töleg balansynyň ýagdaýy hakyndaky maglumat ýönekeý hasaplanylýardy. Türkmenistanyň Döwlet banky her ýyl ýurduň walýuta meýilna-masynyň ýerine ýetirilişi barada hasabat taýýarlaýardy, ýöne ony töleg balansy diýip dolandyrmak kyndy. 

Türkmenistanyň Halkara walýuta Gaznasynyň agzasy (1992-nji ýyl) bolanlygy üçin töleg balansy baradaky statistiki maglumatlary bermeklige borçly bolýar. Bu maglumatlar esasynda söwda däl amallarynyň bergiler barasyndaky tölegleriň we walýuta ätiýaçlyklaryň ösüşiniň balansyny düzmäge mümkinçilik gazanyldy.

Türkmenistanyň Garaşsyzlyga eýe bolmagy we GDA döwletleriniň emele gelmegi ýurduň töleg balansyny hasaplamakda mesele ýüze çykardy. Sebäbi Türkmenistan GDA-nyň agza ýurtlary we beýleki ozalky soýuz respublikalary bilen ykdysady gatnaşykalaryny hasaba almalydy. Ol maglumatlary hasaba almazdan Türkmenistanyň töleg balansyny doly hasaplap bolmaýar. Ýöne Türkmenistanyň töleg balansyna GDA döwletleri we gaýry daşary ýurtlar bilen ykdysady gatnaşyklaryny goşmak üçin köp sanly usulyýet, nazaryýet we guramaçylyk meseleleriniň çözgüdi talap edilýär.





Beýan 13.2

TÜRKMENISTANYŇ TÖLEG BALANSYNYŇ MADDALARY

Analitik garaýyş

 (ABŞ-nyň mln. dollary)
	

	A.Gündelik amallaryň hasaby

	Harytlar

	1.1  Eksport  f.o.b.

	Tebigy gaz

	Nebit we nebit önümleri

	Pagta süými

	Dokma önümler

	Elektrik energiýasy

	Beýleki harytlar

	1.2  Import  f.o.b.

	Hyzmatlar

	Kredit

	Ulaglar

	Beýlekiler

	Debet

	Ulaglar

	Gatnawlar

	Beýlekiler

	Girdeji

	Karz

	Alynmaga degişli we alnan göterimler

	Alynmaga degişli we alynmadyk göterimler

	Beýlekiler

	Debet

	Tölenmäge degişli we tölenilen göterimler

	Göterimler boýunça berilen göterimler

	Beýlekiler

	Gündelik transfertler

	

	B.Maýa goýum amallarynyň hasaby

	Maýa goýum transfertleri

	Beýlekiler

	

	Ç. Maliýe amallarynyň hasaby

	Daşary ýurtlara göni maýa goýumlary

	Türkmenistana göni maýa goýumlary

	Gurluşyk

	Beýlekiler

	Portfel maýa goýumlary - aktiwler

	Portfel maýa goýumlary - borçlar

	Beýleki maýa goýumlary

	Aktiwler

	Söwda karzlary

	Mejbury söwda karzlary

	Mejbury söwda karzlary üzmeklik

	Beýleki söwda karzlary

	Karzlar

	Üzmeklik

	Tölenmeli, emma tölenmedik karzlar

	Tölenilmänligi üçin ýüze çykýan şikaýatlar

	Karzlara täzeden seretmeklik

	Beýleki aktiwler

	Passiwler

	Peýdalanylan söwda karzlary

	Tölenilen söwda karzlary

	Peýdalanylan karzlar

	Tölenilen karzlar

	Beýleki borçlar

	Jemi A-dan Ç çenli

	D. ÝALŇYŞLYKLAR WE HATALAR

	

	Jemi A-dan D çenli

	Jemi E + F

	

	E.Aýratyn maýa goýumlary

	Göterimler

	Bergiler (arassa)

	Düzümini üýtgetmeklik

	Söwda kreditleri we karzlar

	Bergiler

	Düzümini üýtgetmeklik

	Möhleti geçen bergileriň tölegi

	Töleg balansyny sazlamak maksady bilen alnan karzlar

	

	F. Ätiýäçlyk aktiwleri

	Altyn

	Kabul edip almaklygyň ýörite hukuklary

	HDÝPG-däki ätiýäçlyk orny

	Merkezi bankyň daşary ýurt puly

	Beýleki talaplar


Häzirki wagtda Türkmenistanyň töleg balansy aktiwdir, ýagny ýurdumyzyň eksporty importdan ýokarydyr. Diňe 2008-nji ýylda eksport 11.9 mlrd. amerikan dollaryna deň boldy, önümleriň import edilişi bolsa 5.7 mlrd. amerikan dollaryna barabardyr. Şeýlelikde onuň oňyn tapawudy 6.2 mlrd. dollara deňdir. Bu öz gezeginde Türkmen döwletiniň halkara ykdysady-söwda gatnaşyklarynyň amatly guralandygyny, töleg balansynyň bolsa aktiwdigini görkezýär.  
13.3.Walýuta kursy – ykdysady adalgadyr.
Halkara ykdysady gatnaşyklaryna girýän döwletler öňi bilen iki sany düýpli meseläni çözmelidirler:

a) milli walýutanyň daşary ýurt walýutasyna bolan gatnaşygyny nähili bellemeli we kadalaşdyrmaly?;
b) milli ykdysadyýetiň daşary döwletler bilen hasaplaşyklarynyň deňsizlik meselesini nähili çözmeli?. 

Walýuta gatnaşyklarynyň ähli meseleleri ýokarda aýdylanlardan gelip çykýar.

Halkara walýuta gatnaşyklarynyň esasy bölekleriniň biri-walýutalaryň gymmat mazmunynyň ölçeýjisi hökmünde çykyş edýän walýuta kursudyr. 

Iki pul birliginiň çalyşmasynyň gatnaşygyna ýa-da bir pul birliginiň bahasynyň başga döwletiň pul birliginde aňladylmagyna walýuta kursy diýilýär.

Milli pul birliginiň kursunyň daşary ýurt pul birliginde bellenilmegi walýuta kotirowkasydyr. Walýuta kotirowkasy göni we tersleýin görnüşde kesgitlenilýär.

Göni kotirowka has giň ýaýrady, onda gaýry walýutanyň kursy milli walýutada aňladylýar. Tersleýin kotirowkada milli walýuta birlik hökmünde kabul edilmeýär, onuň kursy gaýry pul birlikleriniň kesgitlenen mukdarynda aňladylýar. Kotirowkalaryň dürli usulynyň ykdysady aýratynlygy ýokdyr, sebäbi walýuta kursunyň manysy birdir. Walýutalaryň öwrülip bilijilik ukyby şertlerinde olaryň kotirowkalary banklar tarapyndan amala aşyrylýar. Walýuta çäklendirmeleri şertlerinde olaryň kursy hökümet guramasy tarapyndan bellenilýär.  

Walýuta bazaryna gatnaşýan hünärmenler üçin ýöne bir ”walýuta kursy” ýokdur. Bu düşünje alyjynyň we satyjynyň kurslary diýen iki kursa bölünýär.

Alyjynyň kursy rezident bankyň milli walýuta daşary ýurt walýutasyny satyn alýan kursudyr. 2009-njy ýylyň 1-nji ýanwarynda geçirilen türkmen manadynyň denominasiýasy netijesinde walýutanyň alyş-çalyş nokatlarynda amallary denominirlenen görnüşinde amala aşyrylýar.
Satyjynyň kursy banklaryň daşary ýurt walýutasyny milli walýuta çalyşýan kursudyr. 
Göni kotirowkada satyjynyň kursy, alyjynyň kursyndan has ýokary bolýar.  
Iki kursyň arasyndaky tapawut marža diýlip atlandyrylýar. Ol bankyň walýuta amallary boýunça çykdaýjylaryň üstüni ýapýar we peýdany emele getirýär. 

Walýuta kursy iň pes (nominal) we hakyky diýen iki görnüşde kesgitlenilýär.

Walýutanyň nominal kursy milli walýutanyň daşary ýurt walýutasyna çalşylanda ýa-da daşary ýurt walýutasynyň milli walýuta çalşylanda emele gelýän kesgitli ”bahasydyr”. Metbugatda çap edilýän walýutalaryň kurslary (eger aýratyn bellik edilmedik bolsa) nominal kurslardyr. 
Hakyky walýuta kursy nominal kursuň iki ýurtdaky bahalaryň derejesiniň gatnaşygyna köpeltmek bilen hasaplanylýar. Hakyky walýuta kursuny söwda hyzmatdaşlygyna girýän ýurtlarda hereket edýän orta bahalaryň esasynda kesgitläp bolýar. Bu ýagdaýda hakyky walýuta kursy belli bir derejede milli harytlaryň import harytlaryna bolan bäsleşik ukybynyň görkezijisi hökmünde çykyş edýär. 

Beýan 13.3 
Türkmen manadynyň ABŞ – nyň dollaryna alyş-çalyş hümmeti1
	
	Türkmen manadynyň 

	
	denominirlenen 
görnüşine, manat
	2015-nji ýylyň

 1-nji ýanwary
	2015-nji ýylyň dewelwasiýasy

	1 amerikan dollarynyň resmi hümmeti
	2.85
	3.50
	

	1 amerikan dollarynyň satyn alyş hümmeti
	2.8430
	3.4913
	0.25%

	1 amerikan dollarynyň satylyş hümmeti
	2.8642
	3.5175
	0.5%

	
	
	
	Girdeji (marža) 0.75%


Walýuta kursy halkara ykdysady gatnaşykalaryna uly täsir edýär. Birinjiden, walýuta kursy haryt öndürijileriň önümçilik çykdajylaryny dünýä bazaryndaky harytlaryň bahalary bilen deňeşdirmäge mümkinçilik berýär. Şonuň bilen birlikde ýurduň daşary ykdysady gatnaşyklarynyň maliýe netijelerini çaklamga şert döredýär. Ikinjiden, walýuta kursunyň derejesi ýurduň ykdysady ýagdaýyna gönüden-göni täsir edýär we onuň töleg balansynyň ýagdaýynda ýüze çykýar. Üçunjiden, walýuta kursy dünýäniň jemi önüminiň ýurtlaryň arasynda gaýtadan paýlanylmagyna täsir edýär. 

Şonuň üçin-de bu gurşawda dürli ýurtlaryň bähbitleri çaknyşýarlar we wagtal--wagtal dawalar ýüze çykýar. Bu ýagdaý döwlet we döwletara derejesinde gapma-    -garşylyklaryň we dawalaryň ýitiligini aradan aýyrmaklyga gönükdirilen degişli çözgütleri kabul etmekligi talap edýär. 

Walýutanyň spot we forward kurslary walýuta geleşiginiň görnüşine baglylykda tapawutlandyrylýar. Spot  kurslar nagt (kassa) geleşiklerinde ulanylýar we walýuta haýal edilmän (iki iş gününiň dowamynda) tabşyrylýar. Forward kurslar möhletli geleşiklerde ulanylýar we aýdyň kesgitlenen döwürden soň walýutanyň hakyky tabşyrylmagy amala aşyrylýar. 

Spot we forward kurslarynyň aýratynlyklaryny seljermeklik, walýuta kurslarynyň ösüşini kesgitleýän esasy şertlere çalt düşünmeklige mümkinçilik berýär. 

Spot kursy walýuta bazarynyň binýatlaýyn kursudyr. Bu kurs boýunça gündelik söwda we söwda däl amallary maddalaşdyrylýar. 

Forward kursy walýuta geleşigine gatnaşyjy tarapyndan bellenilýär. Ol kesgitli wagt geçenden soň bellenilen senede amala aşyrylýar. 
Forward kurslary ahyrky netijede walýuta ýa-da göterim orbitražynyň amallary bilen baglydyr. Bu amallar şol bir walýutanyň dürli walýuta bazarlarynda emele gelýän kurslarynyň aratapawutlaryndan peýda gazanmak maksady bilen amala aşyrylýar.Walýuta bazaryna gatnaşyjylar bu amallary peýda gazanmak ýa-da walýuta töwekgelçiligini ätiýaçlandyrmak üçin amala aşyrýarlar. Özi hem töwekgelçiligi ätiýaçlandyryjylaryň we alyp-satarlaryň maksatlary biri-birine garşylyklydyr. 

Walýuta töwekgelçiliklerini ätiýaçlandyrmak, kurslaryň üýtgemegi bilen şertlendirilendir we sap aktiwleriň, şeýle hem sap passiwleriň aradan aýrylmagyna gönükdirilendir. Maliýe düşünjelerinde bu hereket daşary ýurt walýutasyndaky açyk pozisiýalaryň aradan aýrylmagyny aňladýar. 

Açyk pozisiýalar”uzyn” (daşary ýurt walýutasyndaky netto-aktiwler, ýagny talap borçnamalardan artyk gelýär) we ”gysga” (netto-passiwler, ýagny borçnamalaryň talaplaryndan artyk gelmegi) diýen iki görnüşde bolýar. 

Gaýtadan ätiýaçlandyrmak kadaly amal hasaplanmaýar, sebäbi eksportýorlaryň we importýorlaryň walýuta ýitgileriniň töwekgelçiligine sezewar bolmagy aradan aýrylýar we olaryň geleşigiň hereket edýän döwründe haýsy hem bolsa, belli bir kursdan ugur almaklaryna mümkinçilik döreýär.

______________________________________________

1Türkmenistanyň ygtyýarly banklarynyň, Türkmenistanyň Merkezi bankynyň bellenen resmi hümmetiniň esasynda daşary ýurt puluny satyn alanda 0.25 göterim arzan alyp, satanda 0.5 göterimden gymmat bolmadyk hümmet bilen alyş-çalyş nokatlarda amallar geçirmäge ygtyýary bar. 

Walýuta bazarynda alyp-satarlyk (spekulýasiýa) sözüň doly manysynda daşary ýurt walýutasynda ”uzyn” ýa-da ”gysga” pozisiýalaryň açylmagyna gönükdirilen hereketi aňladýar. Bu ýagdaýda walýuta bazaryna gatnaşyjylaryň işi aň-düşünjeli hasaplara esaslanýar we goşmaça peýda gazanmak üçin walýuta kursunyň derejesindäki ösüşini bahalandyrmak göz öňünde tutulýar.

Daşary ýurt walýutasynda alyp-satarlyk amallarynyň düşewüntliligi, bir tarapdan milli walýutadaky depozitler(goýumlar) boýunça göterim haklarynyň arasyndaky tapawutdan milli walýutanyň kursunyň peselmegi, beýleki tarapdan bolsa, şu ýagdaýlaryň daşary ýurt walýutasynda ýüze çykmagy bilen baglydyr.

Walýutanyň kross-kurs düşünjesi hereket edýär, ol iki daşary ýurt walýutasynyň kotirowkasyny aňladýar, olaryň hiç haýsysy hem geleşige gatnaşyjynyň milli walýutasy däldir, mysal üçin, Germaniýanyň Merkezi bankynyň (Dentsche Bundesbank) bellän dollaryň iýena bolan kursy, iş ýüzünde iki walýutanýň kurslarynyň esasynda üçünji walýutanyň kursuny hasaplamak kross-kurslary emele getirýär. Dürli milli walýuta bazarlarynda kross-kurslaryň kotirowkalary biri-birinden tapawutlanyp biler, bu bolsa walýuta orbitražy üçin şert döredýär.

Häzirki wagtda walýuta kurslary halkara ykdysady gatnaşyklarynyň ähli ulgamynyň kesgitleýji ugurlarynyň birine öwrülýär. Ol ýa-da beýleki ýurduň ykdysady ösüşini üpjün edýän içerki we daşarky şertleriň (uzak möhletli ykdysady şertlerden başlap syýasy we psihologik şertlere çenli) tutuş toplumy bolsa walýuta kursunyň ösüşine täsir edýär. 

Walýuta çalşygynyň esasyny düzýän ýörelgeleriň we walýuta kurslarynyň ösüşini kesgitleýän şertleriň seljerilmesi walýuta gatnaşyklarynyň ulgamynyň üsti bilen dünýä hojalyk ulgamynda milli ykdysadyýetiň ösüşiniň deňagramlylygyny gazanylandygyny görkezýär.

Bu deňagramlylygy kadalaşdyrmagyň guraly hökmünde döwletiň walýuta syýasatynyň emele gelmegi köp babatda walýuta kurslarynyň bellenilen tertibine baglydyr. Ol ýa-da beýleki ýurtda berk bellenilen ýa-da üytgeýän walýuta kurslarynyň hereket etmegine baglylykda, bozulan deňagramlylygy dikeltmegiň dürli ykdysady gurallary ulanylýar.

Berk bellenilen walýuta kurslarynda daşarky deňsizligi aradan aýyrmak üçin içerki ykdysadyýetde üýtgeşmeleri amala aşyrmaly bolýar. Mysal üçin, töleg balansynyň ýetmezçiliginde walýuta ätiýaçlyklaryny satmaklyk bilen pul toplumyny kemeltmeli we milli walýuta bolan isleg tä öňki derejesine ýetýänçä pul-karz syýasatyny pugtalandyrmaly.

Üýtgeýän walýuta kursunda başga ýagdaýyň bolmagy-da mümkin. Gysga möhletli şertleriň täsiri esasynda walýuta kursy ykdysadyýetiň makroykdysady deňsizligini artykmaç bahalandyryp biler. Bu bolsa gerekmejek düzümleýin üýtgeşmelere getirer.

Ykdysady ösüşiň makroykdysady görkezijilerine täsir etmek maksady bilen walýuta bazarlarynda Merkezi banklaryň interwensiýa we dürli pul-karz gurallarynyň ulanylmagy häzirki wagtda walýuta kurslarynyň hiç birisiniň hem arassa görnüşinde hereket etmeýändigine şaýatlyk edýär. Emma halkara walýuta ulgamynyň tutuşlygyna öwrülişigi berk bellenilen walýuta kurslaryndan üýtgeýän kurslara tarap gönükdirilendir.

13.4. Halkara hasaplaşyklaryň görnüşleri

Walýutadaky pul talaplary we borçnamalary döwletleriň arasyndaky we dürli ýurtlaryň çäklerinde ýerleşýän ýuridiki we şahsy taraplaryň arasynda ykdysady, syýasy, medeni, ylmy-tehniki we syýahatçylyk gatnaşyklary esasynda ýüze çykýarlar. Halkara hasaplaşyklary ýokarda görkezilen pul talaplarynyň we borçnamalarynyň töleglerini guramaklygyň we kadalaşdyrmaklygyň bir görnüşi hökmünde ulanylýar.

Halkara hasaplaşyklary banklarýň gündelik işi hökmünde çykyş edýärler, olar halkara jemgyýetçiliginiň we dünýäniň köp ýurtlary tarapyndan kabul edilen kadalara we düzgünlere esaslanyp daşary döwletler bilen hasaplaşyk geçirýärler. Bank işiniň hasaplaşyk sferasy döwlet kadalaşdyrmasyna degişlidir. 

Şeýlelikde, halkara hasaplaşyklary-ýuridiki taraplaryň (döwletiň, guramalaryň) we dürli ýurtlaryň raýatlarynyň arasynda ykdysady, syýasy we medeni gatnaşyklary boýunça pul talaplarynyň, borçnamalarynyň tölegleriniň kadalaşdyrmasydyr.

Halkara hasaplaşyklar, esasan, nagt däl görnüşde, dürli ýurtlaryň karz guramalary bilen habarlaşyk (şertnamalaryň) gatnaşyklarynyň esasynda amala aşyrylýar. Şu maksat bilen banklar biri-biri bilen hasaplaşyklary açmak üçin (”nostro”– şu bankyň beýleki banklardaky hasaby we ”loro” - beýleki banklaryň şu bankdaky hasaby) habarlaşyk ylalaşyklaryny baglaşýarlar. Olarda hasaplaşyklaryň düzgüni, komission höweslendirmeleriň ululygy, şeýle hem serişdeleriň sarp edilişine baglylykda habarlaşyk hasaplaşyklarynyň üstüni dolmak usullary görkezilýär.

Banklar halkara hasaplaşyklaryny özleriniň daşary ýurt şahamçalarynyň we bölümleriniň üsti bilen hem geçirip bilýärler.

Daşary söwda geleşikleriniň şertlerine, milli we daşary  ýurt walýutasynyň konwertirlenme (öwrülme) derejesine baglylykda halkara hasaplaşyklarynyň dürli görnüşleri ulanylýar.   
Dünýä tejribesinde halkara hasaplaşyklarynyň inkasso, akkreditiw, bank geçirimleri, awans hasaplaşyklary, açyk hasaplar boýunça hasaplaşyklar, şeýle hem wekseller we çekler görnüşindäki hasaplaşyklar ýaly görnüşleri we usullary ulanylýar. Soňky ýyllarda karz kartoçkalary hem ulanylýar. Bizness kart, Master kart ýaly görnüşleri bar.
Halkara talaplarynyň we borçnamalarynyň garşylyklaýyn hasaby ýüze çykanda hökümetara ylalaşygy esasynda halkara hasaplaşyklarynda walýuta kliringi ulanylýar.

Halkara hasaplaşyklar EHM-leriň kömegi bilen amala aşyrylýar, distansion aragatnaşyklaryň ýaýlymlary boýunça berilýär we bank kompýuterleriniň ýadyna elektron ýazgylary görnüşinde geçirilýär. Bankara hasaplaşyklar boýunça maglumatalar SWIFT-iň üsti bilen geçirilýär.

Halkara hasaplaşyklarynyň görnüşini saýlamaklyk birnäçe ýagdaýlar bilen şertlenendir. Eksportýoryň we importýoryň bähbitleri gabat gelmeýär: eksportýor importýordan tölegleri gysga wagtyň içinde almaga ymtylýar, şol bir wagtyň özünde importýor harytlary ýerleşdirmegiň ahyrky möhletine çenli tölegleri gijikdirmäge çalyşýar. Şonuň üçin hasaplaşygyň saýlanyp alnan görnüşi oňşukly ylalaşygy aňladýar. Onda hyzmatdaşlaryň ykdysady nukdaýnazarlary biri-birine ynanmaklygyň derejesi, ykdysady şertler, we ş.m. hasaba alynýar. Mundan başga-da geleşigiň obýekti bolan harydyň görnüşi, şeýle hem haryda bolan islegiň we teklibiň derejesi wajyp ähmiýete eýedir. Halkara hasaplaşyklar karz gatnaşyklary bilen berk baglanyşykly bolanlygy sebäpli, karz ylalaşygynyň (döwletara derejesinde, hyzmatdaşlaryň derejesinde) barlygy ýa-da ýoklugy hem hasaplaşyklaryň görnüşini saýlamaklyga öz täsirini ýetirýär.

Oňşukly ylalaşygyň gazanylmagy eksportýoryň we importýoryň birmeňzeş artykmaçlyga eýe bolanlygyny aňlatmaýar. Hasaplaşyklaryň käbir görnüşleri eksportýora, käbirleri bolsa importýora has amatly bolýar. Eksportýoryň nukdaýnazaryndan tölegiň ýokary ygtybarly görnüşi awans tölegidir, pes ygtybarlysy bolsa- açyk hasap boýunça hasaplaşykdyr.

Halkara hasaplaşyklaryň esasy görnüşleri inkasso we akkreditiwdir.   
     Inkasso hasaplaşygy. Inkasso amallarynyň düýp manysy, harytlar ugradylandan we hyzmatlar ýerine ýetirilenden soň müşderileriň (eksportýoryň ýa-    -da karz berijiniň) tabşyrygy boýunça importýordan töleg alýanlygy bilen düşündirilýär. Alnan serişdeler müşderiniň bankdaky hasabyna geçirilýär. Tölegler importýordan aşakdakylara esaslanyp alynýar:

a) diňe maliýe resminamalary esasynda (ýönekeý ýa-da arassa inkasso) 

b) maliýe resminamalary täjirçilik resminamalary bilen ugradylýar ýa-da diňe täjirçilik resminamalary esasynda (dokumentar inkasso).
Inkasso boýunça hasaplaşyklaryň beýanyny ýönekeý görnüşde şeýle göz öňüne getirmek bolar: haýsy banklaryň üsti bilen hasaplaşyklaryň geçiriljekdigi görkezilen şertnama baglaşylandan soň eksportýor harytlary ugradýar. Ýük geçirijiden ulag resminamalaryny alanyndan soňra, eksportýor ähli zerur resminamalary banka geçirýär we oňa inkasso amallary geçirmekligi tabşyrýar (remitent bank).
Remitent bank resminamalary barlaýar we olary importýoryň ýurdundaky habarçy banka (inkassirleýän bank) iberýär. Inkassirleýän bank resminamalary barlaýar we olary töleýji-importýora geçirýär. Inkassirleýän bank bu işleri gönüden- -göni özi ýa-da başga bankyň (wekilçilik edýän bank) üsti bilen amala aşyryp bilýär. Resminamalar töleýjilere aşakdakylar ýaly berilýär:

a) tölege görä;

b) razyçylyga görä (we seýrek tölegler); 

                  ç) inkasso tabşyrygyna baglylykda tölenilmedik resminamalar esasynda.  

Importýordan tölegi kabul eden inkassirleýän bank, girdejini remitent banka ugradýar, ol ony eksportýoryň hasabyna geçirýär.

13.1-nji şekil
Hasaplaşygyň inkasso görnüşi

Bu ýerde, 
1. şertnama baglaşmak (adatça haýsy bankyň üsti bilen hasaplaşyklaryň geçirilýändigi görkezilýär);
2. şertnamalaryň şertlerine baglylykda ynam bildirýän eksportýor tarapyndan harytlaryň ugradylmagy;
3. ýük äkidijiniň eksportýordan ulag resminamalaryny almaklygy;
4. eksportýor tarapyndan resminamalaryň toplumynyň (ulag we beýlekiler, şeýle hem zerur bolan ýagdaýynda maliýe resminamalarynyň) taýýarlanylmagy we inkasso tabşyrygy boýunça, özüniň bankyna (remitent banka) berilmegi;
5. daşky alamatlary boýunça remitent bankyň resminamalary barlamagy we inkasso tabşyrygy bilen birlikde habarçy banka (importýoryň ýurdundaky inkassirleýän banka ibermegi);
6. inkassirleýän bank tarapyndan inkasso tabşyrygyny we resminamalary töleg ýa-da tratta razyçylygyny (geçirilýän wekselleri) almak maksady bilen barlamaklyk üçin gönüden-göni ýa-da başga bankyň üsti bilen (bu ýagdaýda wekilçilik edýän bank diýilýär) importýora (töleýjä) geçirmegi; 

7. inkassirleýän bankyň töleýjiden tölegleri almagy we resminamalary bermegi;
8. inkassirleýän bankyň remitent banka girdeýjileri (poçta, telegraf, teleks, faks bilen) geçirmegi;
9. remitent bankyň girdejileri eksportýoryň hasabyna geçirmegi.

Inkasso amallary tutuşlygyna alanyňda importýor üçin has amatlydyr. Sebäbi töleg harytlara hukuk berýän resminamalar garşylyklaýyn amala aşyrylýar. Diýmek, şol wagta çenli importýor öz serişdelerini dolanyşykda saklap bilýär. Şeýlelikde, ol entek ugradylmadyk harytlara töleg tölemek töwekgelçiligine sezewar bolmaýar. Onuň tersine, haryt ugradylandan soň eksportýoryň töleg aljagy kepillendirilen däldir: dürli sebäplere görä importýoryň harytlardan boýun gaçyrmak töwekgelçiligi bolýar. Ondan başga-da eksportýor harytlaryň ugradylan wagtynda bada-bat töleg almaýar, töleg birnäçe wagtdan soň tölenilýär. Şeýlelikde, hakykatda eksportýor satyn alyja karz berýär. Ondan başga-da resminamalaryň bankyň üstünden geçmegi üçin birnäçe hepde, kä ýagdaýlarda bolsa bir aýa we ondan hem köp wagtyň gerek bolýan ýagdaýlary ýüze çykýar. Bu döwürde walýuta çäklendirmelerini girizmek töwekgelçiliginiň döremegi mümkin.

Akkreditiw hasaplaşygy. Eksportýor üçin hasaplaşyklaryň akkreditiw görnüşi has amatlydyr. Akkreditiw bankyň (ýa-da başga karz guramasynyň) müşderiniň haýyşy boýunça üçünji tarapyň-eksportýoryň (benefisiaryň) peýdasyna töleg geçirmek baradaky tabşyrygydyr. Hasaplaşygyň bu görnüşinde üçünji tarapyň kesgitlenen belli bir şertleri ýerine ýetirmegi zerurdyr. Mundan başga-da, akkreditiw gysga möhletli karzy üpjün edip bilýär (eger bank resminamalary satyn almaga razylyk berse). Hasaplaşyklaryň akkreditiw görnüşi aşakdaky esasy ýagdaýlardan ybaratdyr.

Hasaplaşyklaryň akkreditiw görnüşde amala aşyryljakdygyny görkezmek bilen eksportýor we importýor harytlary we hyzmatlary ýerlemekligiň şertnamasyny baglaşýarlar. Importýor öz bankyna (emitent banka) eksportýoryň peýdasyna akkreditiw açmaklyk barada arza bilen ýüz tutýar. Emitent bank özüniň habarçy gatnaşyklaryny saklaýan eksportýoryň ýurdundaky banklaryň birine (iberilýän puluň, harydyň we ş.m. ýagdaýy boýunça ýüze çykýan üýtgeşmeler baradaky haty kabul edýän bank) akkreditiwi eksportýora geçirmekligi tabşyrýar.

Eksportýor akkreditiwi (onuň nusgalaryny) alandan soň harytlary ugradýar we akkreditiwiň şertlerine laýyklykda talap edilýän resminamalary banka tabşyrýar, ol bolsa öz gezeginde resminamalary emitent banka iberýär. Emitent bank resminamalarynyň düzülişiniň dogrulygyny barlaýar we olaryň tölegini amala aşyrýar. Akkreditiw hatyny kabul eden banka pul geçirilenden soň, emitent bank resminamalary importýora berýär. Akkreditiw hatyny kabul edýän bank emitent bankdan gelen serişdeleri eksportýoryň hasabyna geçirýär, importýor harytlary alýar.  

Şeýle hem bolsa, akkreditiwiň şertlerine laýyklykda eksportýordan  gelýän resminamalaryň tölegini diňe bir emitent bank däl-de, eýsem akkreditiwde görkezilen başga bank (ýerine ýetiriji bank) hem geçirip bilýär. Bu ýagdaýda ýerine ýetiriji bank eksportýordan gelen resminamalar tölenilenden soňra emitent bankdan amala aşyrylan tölegiň öwezini dolmaklygy talap edýär. 

Dokumentar akkreditiw görnüşindäki halkara hasaplaşyklaryny aşakdaky ýaly şekillendirip bolýar.

13.2-nji şekil
Hasaplaşygyň akkreditiw görnüşi

          Bu ýerde,
1 hasaplaşyklaryň akkreditiw görnüşiniň ulanylýandygy görkezilen şertnamanyň baglaşylmagy;

2 importýora harydyň ugradylmaga taýýardygy baradaky habaryň berilmegi;

3 şertlerini anyk görkezmek bilen importýoryň öz bankyna akkreditiw açmak baradaky arzasyny tabşyrmagy;

4 emitent bank (ýerine ýetiriji bank tarapyndan akkreditiwiň açylmagy we benifisiýara hyzmat edýän bankyň üsti bilen akkreditiwiň eksportýora iberilmegi hem-de benifisiara akkreditiwiň açylandygy barada habar berilmegi;

5 habar beriji bankyň akkreditiwiň hakykylygyny barlamagy we ony benifisiara geçirmegi;

6 benifisiaryň akkreditiwiň şertnamanyň şertlerine laýyk gelmegini barlamagy we olaryň deň gelen ýagdaýynda bellenilen möhletlerde harytlaryň ugradylmagy;

7 benifisiaryň ýük äkidijiden ulag (we akkreditiwiň şertleri boýunça talap edilýän beýleki) resminamalary almagy;

8 benifisiaryň resminamalary öz bankyna bermegi;

9 eksportýoryň benifisiardan alan resminamalaryny barlamagy we töleg geçirmek, tölege razylyk bermek ýa-da satyn almak üçin emitentiň bankyna geçirilmegi;

10 emitent bankyň gelen resminamalary barlamagy we (akkreditiwiň ähli şertleri ýerine ýetirilen ýagdaýynda) tölegiň jemini eksportýora geçirmegi;

11 emitent bankyň importýoryň hasabyny debetirlemegi;

12 habar beriji bankyň girdejileri benifisiaryň hasabyna geçirmegi;

13 importýoryň-buýruk berijiniň emitent bankdan resminamalary almagy we harytlara eýe bolmagy.

Akkreditiw görnüşdäki hasaplaşyklar geçirilende banklar has ýokary komis-sion ýygym alýarlar. Bu hasaplaşyklar örän çylşyrymly we köp harajat talap edýär-ler. 

Awans (öňünden tölemek) görnüşindäki hasaplaşyklar. Awans görnüşindäki hasaplaşyklar eksportýor üçin has-da amatlydyr. Sebäbi şertnamanyň bahasynyň bir bölegi harytlar ugradylmanka tölenilýär. Düzgün bolşy ýaly, awans görnüşindäki töleg şertnamanyň umumy jeminiň 3/1 bölegine barabar bolup biler. Ýöne hasaplaşygyň bu görnüşini importýoryň haryt almaklyga gyzyklanmasynyň ýokary derejede bolan halatlarynda ulanmak mümkindir (dünýä bazarynda satyjyla-ryň we harytlaryň sanynyň çäklendirilen ýagdaýynda).

Satyn alyjy satyjydan iberilen harytlar barada telegrafyň ýa-da telefonyň üsti bilen habar alýar we haryt ugradylandan soňra töleg geçirilýär (eger-de satyjy we alyjy hasaplaşygyň şu görnüşini ulanmak barada şertleşen bolsalar). Eger-de satyn alyjydan töleg gelmese, onda eksportýor käbir kepilliklere eýe bolýar. Sebäbi harydy almak üçin zerur bolan resminamalaryň ählisi onuň elinde saklanylýar. Ýöne bu ýagdaýda ýüklenilen harytlary ýerleşdirmek meselesi ýüze çykýar. Bu görnüşdäki hasaplaşykda emele gelýän töwekgelçiligi hasaba almak bilen, şeýle tölegler diňe berk aragatnaşygy ýola goýlan şereketleriň arasynda ulanmak maksadalaýykdyr.

Açyk hasap boýunça hasaplaşyklar amala aşyrylanda importýor harytlary alandan soň eksportýora tölegleri tapgyrlaýyn geçirýär. Hasaplaşyklar tamamlanan-dan soňra gutarnykly barlag we berginiň galan bölegini üzmeklik amala aşyrylýar. Hasaplaşyklaryň bu usuly importýor üçin örän amatlydyr, eksportýor bolsa ugradylan harytlar üçin töleg aljakdygyna kepillige eýe bolmaýar. Şonuň üçin tölegiň bu görnüşi işjeň hyzmatdaşlaryň arasynda we biri-birine ýokary derejeli ynamyň bolan ýagdaýynda ulanylýar. 

Hasaplaşyklaryň bu görnüşiniň aýratynlygy harytlaryň hereketiniň puluň hereketinden öňe geçýänligi bilen düşündirilýär.  Hakykatda açyk hasap boýunça hasaplaşyklar importýory karzlaşdyrmak üçin ulanylýar. 

Bank geçirimleri bir bankyň beýleki banka kesgitlenen jemi benifisiara tölemeklik baradaky tabşyrygydyr. Bu hasaplaşyga aşakdakylar gatnaşýarlar:

· geçirim beriji-bergidar;

· tabşyrygy kabul eden bank;

· tabşyrygy ýerine ýetiriji bank;

· geçirim esasynda tölegi alyjy.

Bank geçirimi görnüşinde importýoryň awans tölegleri ýa-da harytlar alnandan soň geçirilýän tölegler amala aşyrylýar. Bu öz gezeginde eksportýor tarapyndan walýuta girdejisiniň inkassirlenmegini saklaýar. Mundan başga-da, geçirimleriň kömegi bilen gaýtadan hasaplamaklyk we gaýry amallar ýerine ýetirilýär. Adatça bank geçirimleri halkara hasaplaşyklarynyň beýleki görnüşleri bilen utgaşdyrylýar. 

Tabşyrykda töleýji banka onuň tölän jeminiň öwezini dolmaklygyň usuly görkezilýär. Geçirim alyjynyň banky töleg tabşyrygyndaky anyk görkezmelerden ugur alýar. 

13.3-nji şekil

   Töleg tabşyrygy


Importýor şertnamanyň tölegini tölemek üçin tabşyrygy öz bankyna getirýär. Tabşyrykda geçirim alyjynyň bankynyň rekwizitleri (hökmany maglumatlary, hasabyň belgisi, eksportýoryň bankynyň we özüniň ady), geçirimiň walýutasy we jemi, tölegiň maksady görkezilmeli.

Türkmenistanyň banklarynyň arasynda daşary ýurt habarçy banklarynyň töleg gözükdirijileri geçirmekligiň ”SWIFT”, faks görnüşleri giňden ýaýrandyr. 

Wekselleri we çekleri ulanmaklyk bilen geçirilýän hasaplaşyklar.  Halkara tejribesinde eksportýoryň importýora berýän geçirilýän wekselleri (trattalar) ulanylýar.

Wekseli ulanmak bilen amala aşyrylýan hasaplaşyklarda eksportýor trattany we haryt resminamalaryny inkassirlemek üçin öz bankyna geçirýär, bank importýordan walýutany alýar. Importýor diňe tölege ýa-da tratta-razyçylygyna görä bu resminamalaryň eýesi bolup bilýär.

Eger töleg çekiň kömegi bilen amala aşyrylýan bolsa, onda bergidar çeki (satyn alyjy) özbaşdak berýär (müşderiniň çeki) ýa-da ony ýazmaklygy banka tabşyrýar (bank çeki).

Ýol (syýahatçylyk) çeki töleg resminamasy, pul borçnamasy bolmak bilen çekiň eýesine çekde görkezilen jemi tölemekligi aňladýar. Ol iri banklar tarapyndan milli we daşary ýurt walýutasynda ýazylýar. 

Ýewroçek ýewrowalýutadaky çekdir. Ol bank tarapyndan ýazylýar, müşderiniň nagt pullary öňünden tölemekligi göz öňünde tutulmaýar. Ýewroçek bir aýlyk möhlet bilen has uly jemlerde bank karzynyň hasabyna hem ýazylyp bilinýär. Ol ylalaşyga gatnaşýan ýurtlaryň islendik walýutasynda tölenilýär. Ýewroçek   1968-nji ýyldan bäri hereket edýär. 

Halkara hasaplaşyklarynda bank kartlary, esasan hem amerikan kartlary (”Wiza”,”Masterkard”, ”Amerikan ekspress”) işjeň ulanylyp başlandy.

Türkmenistanyň bank ulgamynda 1994-nji ýyldan başlap bank kartlary ulanylyp başlandy. Ilkinjileriň hatarynda bolup bu amaly Türkmenistanyň Daşary ykdasady döwlet banky ýola goýdy. Ol 1994-nji ýylda ”WIZA INTERNATIONAL” ulgamynyň agzasy bolup, daşary ýurt kartlary çykarýan (emitent) banklaryň karz kartlary bilen işläp başlady. Kart işiniň ösdürilmegini dowam etdirip, Türkmenistanyň Daşary ykdysady döwlet banky 1996-njy ýylyň dekabrynda ”Millikart” plastik kartlaryny, 1998-nji ýylyň dekabrynda bank emitent hökmünde özüniň ”WISA” plastik kartlarynyň ”Bizness”, ”Klassik” we ”Elektron” görnüşlerini ulanyp başlady. 

”WISA” plastik kartlary boýunça halkara hasaplaşyklar guramasy dünýäde iň uly sarp edijilik bazarynyň ulgamydyr. ”WISA” kartlary satyn alynýan harytlaryň we hyzmatlaryň tölegleri nagt alynýan nokatlarda we bankomatlarda nagt pul serişdeleriniň alynmagyna we ”Internet” halkara maglumatlar ulgamynyň üsti bilen harytlaryň we hyzmatlaryň satyn alynmagy üçin tölegleri boýunça harajatlary amala aşyrmaga mümkinçilik döredýär. 

”WISA BIZNESS” plastik karty kärhanalaryň we guramalaryň adyndan amala aşyrylýan harajatlaryň tölegini geçirmek üçin niýetlenendir. Şeýle hem, bu görnüşli kartlar syýahatçylyk we dynç alyş ulgamy üçin niýetlenen we iş harajatlaryna gözegçilik etmäge hem ýardam berýär. 

”WISA KLASSIK” dünýäde iň giň ýaýran söwda nokatlarynyň, banklaryň bölümleriniň we bankomatlaryň ulgamynyň hyzmatlary bilen peýdalanmaga hem-de ”Internet” halkara maglumatlar ulgamynyň üsti bilen harytlaryň we hyzmatlaryň satyn alynmagy üçin tölegleri geçirmäge mümkinçilik berýär. 

”WISA ELEKTRON” kartlaryň iň elýeterlisidir. Ol dolandyrmak babatda aňsatlygy bilen tapawutlanýar we elektron terminallary bilen üpjün edilen nokatlarda harytlar we hyzmatlar üçin tölegleri geçirmäge niýetlenen hem-de bankomatlar arkaly we banklarda elektron terminallary arkaly nagt pullaryň alynmagyny üpjün edýär. 

Umuman, halkara hasaplaşygynda ulanylýan plastik kartlaryň geljegi we mümkinçiligi biziň ýurdumyzyň bank ulgamynyň tejribesinde örän ýokarydyr. Halkara hasaplaşyklarynyň ýene-de bir görnüşi walýuta kliringleridir. Walýuta kliringleri halkara talaplarynyň we borçnamalarynyň özara garşylyklaýyn hökmany zaçýot hasaplaşygydyr. Bu hasaplaşyklar hökümetara ylalaşyklaryna esaslanýar. Içerki banklara kliringden tapawutlylykda, walýuta kliringleri boýunça hasaplaşyklar meýletin däl-de, eýsem hökmany tertipde amala aşyrylýar. 

Kliring arkaly eksportýorlaryň we importýorlaryň halkara hasaplaşyklary milli walýutada kliring banklaryň üsti bilen amala aşyrylýar. Olar özara talaplaryň we borçnamalaryň gutarnykly hasaplaşygyny ýerine ýetirýärler. Eksportýorlar daşary ýurt walýutasyny däl-de, milli walýutany alýarlar. Importýorlar kliring bankyna milli walýutany geçirýärler. 

13.5. Halkara karzynyň manysy we esasy görnüşleri

Halkara karzy haryt we walýuta serişdelerini bermeklik bilen baglanyşykly karz kapitalynyň halkara ykdysady gatnaşyklarynyň giňişligindäki hereketidir.

Halkara karzy XIV-XV asyrlarda halkara söwdasynda ýüze çykdy. Deňiz ýollarynyň Ýewropadan Ýakyn we   Orta Gündogara tarap açylmagy bilen özüniň aýratyn ösüşine eýe boldy. Halkara karzynyň soňraky ösüşi önümçiligiň milli çäklerden çykmagy we onuň ýöriteleşmegi bilen baglydyr.

Halkara karzynyň çäkleriniň giňelmegi dünýä hojalyk gatnaşyklarynyň internasionallaşmagy, halkara zähmet bölünişigi we ylmy-tehniki ösüşiň gazananlary bilen baglydyr. 

Halkara karzy karz adalgasynyň dürli görnüşi hökmünde, pul, baha, peýda, töleg balansy, walýuta kursy ýaly ykdysady adalgalar bilen baglanşyklydyr. Ol gymmat kanunynyň we beýleki ykdysady kanunlaryň talaplaryny ýerine ýetirmekde wajyp ähmiýete eýedir. 

Halkara karzy içerki we daşarky çeşmeleri ulanmak bilen, yzyna gaýtarylmak, möhletlilik, töleglilik, üpjünçilik, maksatlaýyn ýörelgelere esaslanyp hereket edýär. Halkara ykdysady gatnaşyklarynda halkara karzy aşakdaky wezipeleri ýerine ýetirýär.

13.4-nji şekil
Halkara karzynyň ýerine ýetirýän wezipeleri



Halkara karzy  görkezilen wezipeleri ýerine ýetirmek bilen birlikde ýurduň ykdysadyýetinde ikitaraplaýyn orny eýeleýär. Bir tarapdan öndüriji güýçleriň ösüşini çaltlandyrmak, giňeldilen üznüksiz önümçiligiň yzygiderliligine ýardam bermek, daşary ykdysady gatnaşyklary höweslendirmek, daşary ýurt maýa goýumlary üçin oňaýly şertleri döretmek, şeýle hem halkara hasaplaşykalarynyň we walýuta gatnaşykalarynyň üznüksizligini üpjün etmek bilen oňaýly orun tutýar. Ikinji tarapdan bazar ykdysadyýetiniň garşylyklaryny ýitileşdirýär, harytlaryň artykmaç öndürilmegine getirýär, karz kapitalynyň gaýtadan paýlanylmagyny has çaltlaşdyrýar, jemgyýetçilik önümçiliginiň we bäsleşigiň deňsizligini güýçlendirýär we oňaýsyz orna eýe bolýar (13.5-nji şekil).
Karzyň möhleti uzaldylanda olar uzak möhletli karza öwrülýärler we köplenç döwlet kepilliginde  bolýarlar.

Gysga möhletli karzlaşdyrmagyň bir görnüşi hökmünde daşary söwdany karzlaşdyrmak çykyş edýär. Ol eksportyň we importyň karzlaşdyrmalaryny öz içine alýar. 

13.5-nji şekil
Halkara karzynyň görnüşleriniň şekili


Eksportyň karzlaşdyrmasy aşakdaky görnüşlerde amala aşyrylýar:

1. Ol ýa-da beýleki ýurduň importýorlarynyň daşary ýurt öndürijilerine ýa-da eksportýorlaryna berýän satyn alyjylyk awanslary (öňünden tölemekleri). Satyn alyjylyk awanslarynyň ähmiýeti, birinjiden, olar daşary ýurt buýrujylarynyň borçnamalarynyň üpjünçiligi bolup hyzmat edýärler, ikinjiden, eksportýoryň kapitalyny artdyrmaklygynyň bir serişdesidir. 

2. Bank  

· eksportýoryň ýurdundaky harytlaryň üpjünçiligi esasynda karz berýär. Bu karz eksportýorlara ozalky harytlary ýerleşdirmänka täze harytlary taýýarlamaga we toplamaga mümkinçilik berýär.
· ýoldaky harytlaryň ulag resminamalaryny (konosament, deňizýol harytlaryň resminamasy we beýlekiler) üpjünçiligi boýunça karz berýär.
· importýoryň ýurdundaky harytlaryň ýa-da haryt resminamalarynyň üpjünçiligi boýunça karz berýär.
· iri eksportýor-şereketleriň uzak möhletli işjeň gatnaşyklarynyň esasynda haryt üpjünçiligi bolmadyk bank karzlaryny berýär.
Importy karzlaşdyrmak hem täjirçilik we bank karzy görnüşlerinde amala aşyrylýar. 

Täjirçilik karzlary iki görnüşe bölünýär:

1. Açyk hasap boýunça karzlaşdyrmak. Bu karz eksportýor bilen importýoryň arasyndaky ylalaşyk esasynda berilýär. Eksportýor importýoryň hasabyna onuň bergisi hökmünde ýüklenilen we satylan harytlaryň bahasyny geçirýär, importýor bolsa karzy bellenilen möhletde üzmäge borçlanýar. Karzyň bu görnüşi harytlaryň iberilýän we berginiň tapgyrlaýyn, aýyň ortasynda ýa-da ahyrynda üzülýän ýagdaýynda ulanylýar. Bu ýagdaýda banklar söwda hyzmatdaşlarynyň hasaplaşyklarynda aralykçy wezipäni ýerine ýetirýärler.

Daşary ýurt satyn alyjylarynyň mümkin bolaýjak tölege ukypsyzlyk töwekgelçiliklerini peseltmek maksady bilen daşary ýurt söwdasyny ätiýaçlandyrmak ulgamy döredildi. Ol aşakdaky görnüşlerde görkezilýär:

b) birinjiden, hususy ätiýaçlandyrma, munda ýöriteleşen ätiýaçlandyryş kompaniýalary daşary ýurt importýorlarynyň tölege ukypsyzlyk ýagdaýlary ýüze çykanda eksport karzlary boýunça töwekgelçiligi öz üstlerine alýarlar we olaryň bergidarlyk borçnamalaryny öz ýurdunyň eksportýorlaryna töleýärler.

i)  ikinjiden, döwlet kepillikleri görnüşinde töwekgelçilikleri öz üstüne alýar. 

2. Weksel karzlaşdyrmasy. Munda eksportýor harytlary karzyna satmaklygyň geleşigini baglaşmak bilen, importýora trattany (geçirilýän weksel) berýär. Importýor, haryt resminamalaryny almak bilen, tratta razyçylyk berýär, ýagny wekseli görkezilen möhletde tölemek borçnamalaryny öz üstüne alýar.

Birnäçe döwletlerde firma karzyny maliýeleşdirmek hasaplaşyklaryň akkreditiw görnüşiniň kömegi bilen amala aşyrylýar. Bu ýagdaýda importýoryň we eksportýoryň banklary ylalaşyk baglaşýarlar. Onuň esasynda ugradylan harytlaryň resminamalaryna görä eksportýora akkreditiw açýarlar.

Import boýunça bank karzlary aşakdakylara bölünýärler: 

1. Aksept karzy-razylaşylan ýa-da importýoryň bankynyň eksportýoryň trattasyny tölemeklige razylyk beren ýagdaýynda ulanylýan karzdyr. Bu ýagdaýda tölegiň möhleti dolmazdan öň importýor berginiň jemini banka töleýär, bank bolsa öz möhletinden importýoryň eksportýoryň öňündäki borçnamalaryny üzýär. 

Razylaşylan  karzlar uly banklar tarapyndan diňe bir özleriniň eksportlaryna däl-de, eýsem daşary ýurt eksportlaryna hem berilýär.

2. Aksept–ramburs karzy importýora hyzmat edýän daşary ýurt banky tarapyndan kepillik berilýän şertlerinde wekseliň razylaşylmagydyr. Bu ýagdaýda importýor trattanyň wagty dolmanka serişdeleri öz bankyna geçirmeli. Olary bank tratta razylyk beren daşary ýurt  bankyna geçirýär (rambursirleýär), ol bolsa bellenilen möhletde eksportýora töleg töleýär.

Mundan başga-da 1970-nji ýylda eksporty karz-maliýe höweslendirmegiň täze rollower, karz ugry, faktoring, forfeýtirleme we lizing amallary görnüşleri ýüze çykdy.

Rollower ýa-da gaýtadan täzelenmek karz ugry karz ugrunyň bir görnüşi bolmak bilen, adatça ýewrowalýuta bazaryndaky karz amallarynda ulanylýar. 

Faktoring faktoring kompaniýalarynyň ýa-da bankynyň faktoring bölüminiň eksportýora tölegi gijikdirip tölemeklik şertlerinde edýän hyzmatlary bilen bagly amallardyr. Bu ýagdaýda-da eksportýor harytlary ugradýar, faktoring kompaniýasynyň hasap-fakturalaryny we töleg talaplaryny berýär. Öz müşderisiniň bergidarlaryna bolan talaplaryny üstüne almaga ýa-da oňa geleşik baglaşylan ýagdaýynda, nagt pullar bilen töleg geçirmäge ýa-da importýordan bergileriň üzülişine baglylykda müşderä tölemeklige borçlanýar.

Faktoring kompaniýasy, satyn alyjydan bergileri almak bilen, karz töwekgelçiligini öz üstüne alýar we iki wezipäni: senagat firmasynyň eksport bölüminiň işini we ätiýaçlandyryş kompaniýasynyň wezipesini ýerine ýetirýär. Faktoringiň gymmaty adaty bank karzyndan ýokarydyr. Hakyky berlen karz serişdeleriniň möçberinde göterim gatnaşygynda alnanda ol 20 %-e çenli ýetip bilýär. Faktoringiň gymmatyna diňe bir alnan karzyň tölegi däl-de, eýsem beýleki hyzmatlaryň hem bahasynyň goşulýandygyny göz öňünde tutulmalydyr. Şeýlelik bilen, faktoring ulgamy eksportýorlaryň gysga möhletli karzlary bermek  mümkinçiligini giňeldýär. 

Forfeýting. XX asyryň 50-nji ýyllarynyň ahyrynda Günbatar Ýewropada ýüze çykan, aýlawsyz maliýeleşdirmegiň esasynda forfeýting amallary ösdi. ABŞ-da bu usul gowşak ösen we ol ”wekseli gaýtadan maliýeleşdirmek” ady bilen bellidir. Amalyň düýp manysy eksportýoryň importýora bildirýän talaplarynyň hukugyny forfeýtor-banka berýänligini, onuň bolsa bu talaplary özünde saklamaga ýa-da halkara bazarynda satmaga hukugynyň bardygyny aňladýar. 

Bank alan kagyzlarynyň deregine nagt görnüşde olaryň ekwiwalent gymmatyny eksportýora töleýär. Tölegden bankyň baýragy (forfaýyt) alnyp galynýar, bu baýrak bankyň öz üstüne alýan töwekgelçiliginiň öwezini dolýar. 

Forfeýting amallarynda ulanylýan usullar we maliýe gurallar birmeňzeşdirler. Olar täjirçilik banklar wekselleri adaty hasaba alanlarynda ulanylýar. Olaryň aýratynlygy, forfeýtingde weksel beriji, ýagny eksportýor hiç-hili töwekgelçiligi öz üstüne almaýar. Emma weksel adaty hasaba alnanda bu töwekgelçilik islendik wagtda oňa degişli bolýar.

Forfeýting geleşikleri eksportýor tarapyndan weksel karzynyň şertlerinde satyn alyjyny karzlaşdyrmagyň möhletlerini ep-esli uzaltmaga mümkinçilik berdi. Käbir ýagdaýlarda 8 we ondan köp ýyla çenli uzaldylmak mümkinçiligi gazanyldy. Sebäbi abraýly forfeýtor banky töwekgelçiligi öz üstüne almagy maýa goýujylaryň gyzyklandyrmasyny ýokarlandyrýar. Forfeýting amallaryna gatnaşýan banklaryň serişdeleriniň çeşmesi bolup ýewrowalýuta bazary hyzmat edýär. Şonuň üçin forfeýting boýunça hasap haklary şu bazardaky orta möhletli karzlaryň göterim derejesi bilen berk baglydyr. Geleşikleriň esasy walýutasy ýewrowalyuta we     ABŞ-nyň dollarydyr.

Lizing amallary ulag serişdeleriniň  we enjamlaryň halkara söwdasynyň has wajyp görnüşine öwrüldi. Lizing kärende amallarynyň bir görnüşidir. Kärende amallarynda harydy sarp edijä hukuk eýeçiligi geçmeýär. Serişdeleri tapgyrlaýyn kärendä berijä geçirmek bilen, sarp ediji harydy ulanmaklyga bolan wagtlaýyn hukugynyň bahasyny töleýär.

Lizing enjamlary lizing kompaniýasy tarapyndan öňünden satyn almaklygy, soňra bolsa sarp ediji bilen gönüden-göni gatnaşyga girmekligi aňladýar. Düzgün bolşy ýaly, lizing amallarynyň obýekti bolup dürli enjamlar, ulag serişdeleri, oba hojalyk tehnikalary, EHM we beýlekiler çykyş edýärler. Lizing amallaryny ätiýaçlandyrmagyň çykdajylary lizing alyja degişli bolýar.

Kärende karz almaklygyň özboluşly görnüşi bolup çykyş edýär we köp ýagdaýda eksportýorlaryň önümlerini daşarky bazarlara çykarmaklygy ep-esli ýeňilleşdirýär. Kärende amallaryny ýerine ýetirmekligiň şertleri lizingi adaty haryt karzy bilen ýakynlaşdyrýar. Kärendeçi pul serişdelerini toplamak zerurlygyndan boşaýar. Ýöne kärende bölekleýin enjamlary ulanmaklygyň tutuş döwründe amala aşyrylýar.  Lizingiň maksady haryda hukuk gazanmaklyk däl-de, onuň ödeýiş häsiýetlerini ulanmaklyga hukuk gazanmaklykdyr.

Kärende amallarynyň möçberiniň artmagy halkara söwdasynda köp maliýe serişdeleriniň ulanylmagyny talap edýär.  Şonuň üçin köp ýurtlaryň iri täjirçilik banklarynyň liziňg kompaniýalaryny maliýeleşdirmeklige işjeň gatnaşýandyklary ýöne ýerden däldir. Bu kompaniýalar, köplenç, banklaryň eýeçiligine geçýär.

Soňky ýyllarda banklar tarapyndan ýerini dolma (kompensasiýa) geleşikleriň esasynda uzak möhletli karzlaryň berilmegi häsiýetlidir. Bu karzlaşdyrma deň gymmatly harytlaryň özara üpjün edilmeginden ugur alýar. Bu ýagdaýda karz alyjy ýurt kärhanalary gurmak we abatlaşdyrmak, tebigy baýlyklary özleşdirmek üçin maşynlary, enjamlary 15-20 ýyllyk karzyna almak bilen, bu karzy üzmek üçin gurlan we abatlaşdyrylan kärhanalaryň önümlerini garşylyklaýyn ýerleşdirmekligi amala  aşyrýar.                     

Ýerini dolma geleşikleriň aýratyn häsiýetleri uly möçberli, uzak möhletli, şeýle hem eksport we import geleşikleri bilen şertlenendir.

Birnäçe milli (multinasional) geleşikler esasynda iri möçberde karzlaşdyrmaklyk giň gerim aldy. Bu geleşikleri ýerine ýetirmeklige özbaşdak potratçylar hökmünde dürli ýurtlaryň firmalary gatnaşýarlar. Bu şertnamalar eksport karzlaşdyrmasyna gatnaşýan ýurtlaryň banklary we milli ätiýaçlandyrma kompaniýalary tarapyndan bilelikde maliýeleşdirilýär we ätiýaçlandyrylýar.

 Şunuň bilen baglylykda belli bir şertnamalary maliýeleşdirmek üçin wagtlaýyn halkara bank üçin konsorsiumlarynyň döredilmelidigini bellemek gerek. Maliýeleşdirmek meseleleri konsorsiumyň içinde çözülýär. Ol karz alyjylaryň öňünde ýeke-täk institut hökmünde çykyş edýär. Maliýeleşdirmegiň bu görnüşiniň arassa häsiýete eýe bolman, eýsem onuň maksatlaýyn häsiýeti hem-de bu amallaryň kepillendirilmegine gatnaşýan ýurtlaryň hökümet institutlarynyň gyzyklanmagy ony eksport karzy adalgasy bilen ýakynlaşdyrýar.
 Uzak möhletli halkara karzy. Kapitalyň daşary ýurda çykarylmagy telekeçilik we karz kapitaly, ol bolsa daşary ýurt zaýomlar görnüşinde amala aşyrylýar. Halkara zaýomlary öňi bilen karz gatnaşyklarynyň taraplary boýunça tapawutlanýarlar. Daşary ýurt zaýomlary boýunça bergidarlar hökmünde senagat we beýleki hususy kärhanalar, hökümetler we gaýry jemagat-hukuk guramalary çykyş edýärler. Hususy telekeçiler we banklar; beýleki ýurtlara karz berýän döwletler, halkara walýuta-karz we maliýe guramalary daşary ýurt zaýomlary boýunça karz berijiler bolup bilerler.

Şonuň bilen baglylykda uzak möhletli halkara karzy hususy, döwlet we hususy-döwlet görnüşlerine bölünýär.

Halkara hususy karzy  halkara karz gatnaşyklarynyň aýrylmaz bölekleriniň birine öwrülip başlady. Bu esasan hem, geçen asyryň 50-nji ýyllarynyň ahyrynda, ähli ösen döwletlerde walýutanyň doly öwrülmegi girizilende aýdyň ýüze çykyp başlady.

Halkara hususy karzynyň esasy çeşmeleri bolup, ýewrodollaryndaky depozit sertifikatlaryndaky bankara depozitleri we goýumlary çykyş edýärler. Depozitleriň we goýumlaryň esasy bölegi gysga möhletli häsiýete eýedir. Şonuň üçin olaryň möhletiniň uzaldylmagy (prolangirlenmegi) banklar üçin esasy meseleleriň birine öwrülýär.

Uzak möhletli karzlar, adatça, obligasiýa görnüşinde hereket edýärler we daşary ýurt obligasiýalaryna hem-de halkara obligasiýa zaýomlaryna bölünýärler. Halkara obligasiýa zaýomlary XX asyryň 60-njy ýyllarynda uly ösüşe eýe boldy we kapitalyň uzak möhletli maýa goýum görnüşinde goýulmagynda öňde baryjy orny eýeledi. Olar ýewrowalýuta bazarlarynyň esasynda amala aşyrylýan we köplenç ýagdaýlarda ýewroobligasiýa zaýomlary diýilip atlandyrylýar.

Hökümetara karzlary hökümetara ylalaşyklary esasynda berilýär. Halkara maliýe institutlary uly bolmadyk karzlar bilen çäklenýärler. Olar karz alyjylara daşary ýurt hususy banklaryndan karz almaga mümkinçilik berýärler.

Geçen asyryň 80-nji ýyllaryndan başlap birnäçe karz guramalary bilen bilelikde (kä ýagdaýlarda 200 çenli) döwlet býujetiniň serişdelerini çekmezden taslamalaýyn maliýeleşdirme (karzlaşdyrma) işjeň ösüp başlady.

13.6. Halkara maliýe akymlary we dünýä bazarlary
Bütindünýä hojalygynda mydama pul kapitaly öz ýerini üýtgedip durýar. Ol aýry-aýry döwletleriň üznüksiz önümçilik işinde emele gelýär, soňra başga ýurtlara aralaşýar. Dünýä maliye akymlary harytlaryň, hyzmatlaryň, kapitalyň hereketine hyzmat edýärler. Bu akymlar özleriniň görnüşiniň (adatça pul we maliýe karz gurallary görnüşinde) we amala aşyrylýan ýeriniň (bazar) bitewiligi bilen tapawutlanýarlar. Bazar gatnaşyklarynyň özboluşly sferasy hökmünde dünýä walýuta, karz, maliýe, altyn bazarlary çykyş edýärler. Giňeldilen üznüksiz önümçiligiň netijeliligini we üznüksizligini üpjün etmek maksady bilen bazar gatnaşyklarynyň bu ulgamy dünýä maliýe akymlarynyň jemlenmegini we gaýtadan paýlanylmagyny amala aşyrýar. Dünýä maliýe akymlarynyň hereketi banklaryň, ýöriteleşdirlen maliýe-karz institutlarynyň we fond biržalarynyň üsti bilen ýerine ýetirilýär.

Dünýä walýuta, karz, gymmatly kagyzlaryň, altynyň bazarlary aşakdaky aýratynlyklara eýedirler: 

. göwrümi örän uly;

. geografik serhetleri ýok;

. amallar gije-gündiz ýerine ýetirilýär;

. öňdebaryjy walýutalar, şeýle hem EKÝU we SDR ulanylýar;

. geleşige gatnaşyjylaryň ýokary klasly banklary we ýokary reýtingli maliýe-karz institutlary bar.
. bu bazarlar ýokary klasly ýa-da ýokary kepillikli karz alyjylara elýeterli;

. özboluşly halkara göterim haklary bar (LIBOR-halkara depozitleri boýunça Londanyň teklip edýän haky(stawkasy));

. elektron hasaplaýyş maşynlary ulanmaklygyň esasynda standartlaşdyrmak we kagyzsyz amallarynyň maglumat tilsimatynyň ýokary derejesi bar;

. bazaryň aýratyn alamatlary we geleşikleriň gurallarynyň diwersifikasiýasy bar.

Bäsleşigiň netijesinde öňdebaryjy milli bazarlaryň esasynda dünýäde          13 sany dünýä maliýe merkezleri Nýu-Ýork, London, Tokiýo, Pariž, Sýurih, Lýuksemburg, Frank-Furt-na-Maýne, Singapur, Bahreýn we ş.m. emele geldi. Ol merkezler halkara walýuta, karz-maliýe fond amallaryny, altyn geleşiklerini amala aşyrýan bank we maliýe institutlarynyň toplumydyr. 

Dünýä maliýe akymlarynyň hereketi, esasan, aşakdaky bazarlaryň üsti bilen amala aşyrylýar. 

Walýuta bazarlary resmi merkezler bolup, bu ýerde islegiň we teklibiň esasynda emele gelýän kurs boýunça daşary ýurt walýutasynyň milli walýuta alyş-   -çalşygy amala aşyrylýar. Walýuta bazarynyň düzümleýin gurluşyna banklar, brokerler (araçyllar) we kärhanalar degişlidir. Günbatar walýuta geleşikleriniň      85-95%-i bankara bazarynda amala aşyrylýar. Walýuta biržalary Günbataryň diňe käbir ýurtlarynda saklanyp galdy we olar ujypsyz orun eýeleýärler. Türkmenistanda walýuta geleşikleriniň aýratynlygy, olaryň bankara walýuta biržasynda amala aşyrylýanlygydyr. Walýuta çäklendirmeleriniň ulanylmagy (mysal üçin, Türkmenistanda) walýuta amallaryny geçirmeklik üçin ygtyýarnamany talap edýär. 

Walýuta bazarlarynda geleşigiň gurallary hökmünde bank wekilleri trattalar, çekler, bank geçirmeleri, esasan hem telegraf geçirmeleri (walýutalaryň alyş-             -çalşygynda banknotalar) çykyş edýärler. Walýuta amallary halkara hasaplaşyklaryny, walýuta we karz töwekgelçiliklerini ätiýaçlandyrmagy, walýuta syýasatyny geçirmekligi, peýda almaklygy üpjün edýär, şeýle hem walýutany alyp satmaklyk üçin ulanylýar. Şunuň bilen baglylykda, dünýä tejribesiniň görkezişi ýaly, walýuta amallary öňden bäri döwletiň we bankyň gözegçilik obýektine öwrüldiler. Birnäçe banklar dürli kynçylyklara ýa-da batyp galmaklyga uçraýarlar, sebäbi walýuta amallaryndaky ýitgiler has uly möçberlerde bolýarlar. 
Dünýä karz bazary karz kapitalynyň ýurtlaryň arasyndaky halkara hereketiniň özboluşly gurşawydyr. Bu hereket yzagaýtarylma we göterim tölemek işlerine esaslanýar. Bazarda karz kapitalynyň islegi we teklibi emele gelýär. Däp bolşy ýaly dünýä karz bazary karz kapitalynyň gysga (pul bazaryna), orta we uzak möhletli bazaryna (kapital bazary) we dünýä maliýe bazaryna bölünýär. 
 Dünýä maliýe bazary karz kapitalynyň bazarynyň düzüm bölegi bolmak bilen, esasan bazarda gymmatly kagyzlaryň emmissiýasy we satylyşy hem satyn alnyşy amala aşyrylýar.  Tejribede, köplenç, kapitalyň  özara akymy bolup geçýär, adaty bank karzy bolsa gymmatly kagyzlaryň emmissiýasy bilen çalşyrylýar.

Karz kapitalynyň dünýä bazarynyň düzüm bölegi hökmünde XX asyryň   50-nji ýyllarynyň ahyrynda ýewrowalýuta bazary emele geldi. Bazarda ýewrobanklar, esasan, daşary ýurt walýutalarynda goýum-karz amallaryny ýerine ýetirýärler.
Altyn bazarlary altyn söwdasynyň ýöriteleşen merkezleridir. Bu ýerde bazar bahasy boýunça altynyň satyn alynyşy we satylyşy kadaly amala aşyrylýar.

Şeýlelik bilen, dünýä maliýe akymlaryny dolandyrýan, gije-gündiz hereket edýän internasional bazar mehanizmi ýola goýuldy.

13.7. Halkara maliýe institutlary

 Halkara we sebitleýin walýuta-karz we maliýe guramalary-Halkara ykdysady, walýuta-karz we maliýe gatnaşyklaryny kadalaşdyrmak maksady bilen döwletara ylalaşyklary esasynda döredilen institutlardyr. Bu institutlara Halkara hasaplasyklar banky (HHB), Halkara walýuta gaznasy (HWG), Bütindünýä banky (BB) we beýleki sebitleýin guramalar girýärler.

HHB ilkinji halkara bankdyr. Ol 1930-njy ýylda Angliýanyň, Belgiýanyň, Germaniýanyň, Italiýanyň, Fransiýanyň we Ýewropanyň hökümetara ylalaşygy esasynda döredildi. Bu döwletler Şweýsariýa bilen hem konwensiýa gol çekişdiler, oňa baglylykda HHB Bazelde ýerleşdirildi. Banky döredijileriň ilkinjileriniň arasynda, ady agzalan ýurtlaryň Merkezi banklaryndan başga-da Morganyň baştutanlygyndaky Bankirler öýüne degişli ABŞ-nyň aýratyn täjirçilik banklary hem bardy. HHB-ni döretmekligiň esasy maksady oňa girýän ýurtlaryň Merkezi banklarynyň hyzmatdaşlygyna ýardam bermeklik we olaryň arasyndaky halkara hasaplaşyklary üpjün etmeklikden ybaratdyr. 1932-nji ýyla çenli ýene-de Ýewropanyň 19 döwleti şu bankyň agzalary boldular. 

Bu ýurtlaryň MB-lary HHB-nyň döredijileri bolmak bilen, şol bir wagtyň özünde onuň müşderileri hem bolýarlar. Şonuň üçin, köplenç, bu banka MB-laryň halkara banky hem diýilýär.

Häzirki wagtda 30 döwletden köpräk ýurt HHB-nyň agzalarydyr. Şol sanda Ýewropanyň ozalky sosialistik ýurtlary bolan Albaniýa, Bolgariýa, Wengriýa, Polşa we beýlekiler, ikinji jahan urşundan öň bankyň agzalygyna girdiler. Banka gatnaşyjylaryň düzümi we häzirki wagtda ýerine ýetirýän amallarynyň geografiýasy onuň halkara walýuta-karz guramasydygyna şaýatlyk edýär.

HHB-nyň işini dolandyrmaklyk umumy ýygnak we direktorlar geňeşi tarapyndan amala aşyrylýar. Bankyň özi bolsa paýdarlar hasaplaşyk palatasy bolup durýar. Bankyň düzgünnamasyna laýyklykda onuň esasy wezipelerine bankara maliýe amallary üçin oňaýly şertleri üpjün etmeklik we döwletara hasaplaşyklarynda ynam bildirlen tarapyň ornuny tutmaklyk degişlidir. Bank goýum-karz, gazna we gaýry amallary, şol sanda altyn bilen geçirilýän amallary ýerine ýetirýär, şeýle hem döwletara walýuta-karz gatnaşykalaryny kadalaşdyrýar. Amallar boýunça hasaplaşyklaryň walýutasy hökmünde Şweýsariýanyň altyn franky kabul edildi. ABŞ-nyň dollary bolsa paýdarlar dwident tölenilende ulanylýar. 

HHB dünýäniň öňdebaryjy walýutalarynyň kurslaryna ýardam bermeklik maksady bilen geçen asyryň 60-njy ýyllardan başlap ýörite amallary-MB-nyň bilelikdäki walýuta interwensiýalaryny (”bazel-karzlary”) geçirip başlady. Daşary ýurt walýutasyna bolan islegiň duýdansyz ösüşiniň üstüni ýapmak üçin ol MB-ler bilen ”SWOP” amallaryny geçirýär. Ondan başga-da HHB bütin dünýäde iri ykdysady maglumatlaýyn-gözleg merkezine öwrüldi. Ol beýleki halkara karz-maliýe guramalary bilen işjeň hyzmatdaşlyk syýasatyny alyp barýar.

Halkara walýuta gaznasy (HWG). Ikinji jahan urşunyň Ýewropa döwletleriniň ykdysadyýetine ýetiren zyýanyny aradan aýyrmak we durnukly ösüşi üpjün etmek maksady bilen 1944-nji ýylda Bretton-Wudsda (ABŞ) halkara walýuta--maliýe konferensiýasy geçirildi. Konferensiýanyň netijesinde 2 sany iri halkara guramasyny-HWG-y we Halkara dikeldiş we ösüş bankyny döretmeklik karar edildi. Gazna dünýä walýuta ulgamlarynyň durnuklylygyna ýardan bermelidi, bank bolsa-  -agza ýurtlaryň uzak möhletli ykdysady ösüşini höweslendirmelidi. Guramalaryň ikisiniň hem umumy maksady açyk bazar ykdysadyýetiniň tutuş dünýäde emele gelmegine goldaw bermeklik diýlip yglan edildi.

HWG Birleşen Milletler Guramasynyň ýöriteleşdirilen bölümi hökmünde öz işine 1947-nji ýylyň martynda başlady. Onuň ştab-kwartirasy Nýu-Ýorkda ýerleşýär. Dolandyryş müdirýeti-HWG-nyň ýolbaşçy guramasydyr. Ol agza ýurtlaryň maliýe ministrligini, MB-larynyň müdiriýetiniň başlyklaryny öz içine alýar hem-de ýylda bir gezek ýygnak geçirýär. Müdiriýet ýerine ýetiriji gurama bolup, kapitalyň agramly bölegini goşant eden ýurtlaryň alty wekilini we geografik alamaty boýunça saýlanan  beýleki döwletleriň 16 wekilini öz içine alýar. 

HWG-nyň kapitaly oňa gatnaşyjylaryň goşantlaryndan emele gelýär, olaryň möçberi ýurduň ykdysady kuwwatlylygyna we halkara söwdasyndaky işjeňligine baglydyr. Ilkibaşda goşantlaryň bir bölegi altyn bilen (kwotanyň 1/4-i), beýleki bölegi bolsa milli walýutada tölenilýärdi. 1978-nji ýylyň aprelinden başlap kwotanyň 1/4-i SDR-lerde ýa-da Gazna1 gatnaşyjy döwletleriň walýutasynda tölenilip başlandy.

Gaznanyň işiniň başlangyç döwründe ol 49 döwleti özüne birleşdirýärdi hem-de 8 milliard dollara2 ýakyn kapitaly bardy. Häzirki wagtda oňa gatnaşyjylaryň sany 4 esse, kapitaly bolsa takmynan 16 esse köpeldi. Kapitalyň 2/3 bölegi ösen döwletlere, galan bölegi bolsa köp sanly ösüp barýan döwletlere degişlidir. Kapitaldaky paýyna baglylykda gaznanyň ýolbaşçy guramalarynda her bir ýurduň sesi kesgitlenilýär. 

Iň köp sesi ABŞ eýeleýär (19%-den köpräk). Ýewropa Bileleşiginiň ýurtlary 30 %-e ýakyn sesiň eýesidirler. Soňky ýyllarda nebitiň eksportýorlary bolan ösüp barýan ýurtlaryň kwotadaky paýy ýokarlandy. Onuň netijesinde bolsa, ses paýlary hem artdy. Has wajyp kararlary kabul etmek üçin Gazna gatnaşyjylaryň sesleriniň 85 %-i zerurdyr, beýleki ýagdaýlarda 70 % ýeterlikdir.

HWG-nyň esasy wezipelerine: 

· halkara söwdasyna we walýuta hyzmatdaşlygyna hemaýat etmek;

· walýuta paritetleriniň durnuklylygyna goldaw bermek we walýuta çäklendirmelerini aradan aýyrmak;

· gazna gatnaşyjy islendik ýurtlara töleg balanslaryny deňleşdirmek üçin karz serişdelerini bermek degişlidir.  
Gaznanyň agza ýurtlary özleriniň altyn-walýuta ätiýaçlyklary, ykdysady-ýetiň we töleg balansynyň ýagdaýy baradaky maglumatlary yzygiderli habar bermä-ge borçludyrlar. 

Ýurduň halkara dikeldiş we ösüş bankyna ýa-da beýleki walýuta-karz guramalaryna girmek üçin HWG-nyň agzasy bolmaklygy hökmanydyr. Sowet soýuzy 1944-nji ýylda Bretton-Wuds konferensiýasyna gatnaşdy we HWG-ny    hem-de halkara dikeldiş we ösüş bankyny (HD we ÖB) döretmeklik baradaky resminamalara gol çekişdi. Ýöne olary güýje girizmedi we bellenilen kapitaly Gazna  geçirmedi. Diňe 1991-nji ýylda SSSR-iň Prezidenti ýurdy bu guramalaryň agzalygyna kabul etmeklik barada  resmi arzasyny berdi we 1993-nji ýylyň ortalarynda ozalky Sowet Soýuzynyň ähli respublikalary olaryň doly hukukly agzalary boldular. 

           HD we ÖB 1946-njy ýlyň iýulyndan başlap karar kabul etmeklikde BMG garaşly bolmadyk ýöriteleşdirilen gurama hökmünde öz işine başlady. Bankyň öz işini giňeltmegi bilen onuň HMK (halkara maliýe korporasiýasy-1956ý.), HÖA (halkara ösüş asossasiýasy-1960ý.), IJDHM (inwestision jedelleri düzgünleşdirme-giň halkara merkezi-1966ý.) we IKKA (inwestisiýany kepillendirmek   boýunça  köptaraplaýyn agentligi-1988ý.) diýen 4 sany özüne ýakyn bölümçeleri döredildi. Häzirki wagtda bu guramalar bilelikde Bütindünýä bankynyň toparyny emele getirýärler. Olaryň ştab kwartirasy Waşingtonda ýerleşýär, HD we ÖB bolsa Bütindünýä banky diýlip atlandyrylýar (BB), ol toparyň Merkezi bölümini emele getirýär. Topar bazarlary döretmekde hyzmatdaş bolup çykyş edýär, ykdysady kuwwatlylygy berkitmeklige ýardam berýär, raýatlaryň ýaşaýyş derejesini (esasan ________________________________________________________________

1- HWG-nyň bellemegi esasynda.

2- Şu ýerde we mundan soň ABŞ-nyň dollary.   
hem, yzagalak ösüp barýan ýurtlarda) ýokarlandyrmakda hemaýatçy bolýar.   

BB toparyň iň güýçli bölümidir, onuň paýdarlar kapitaly 200 milliard dollara, häzirki wagtda ony döredijileriň sany 180 ýurda ýetdi. Olaryň her birisi HWG-däki kwota baglylykda, ýolbaşçy guramalarda özleriniň paýnamalaryna görä seslere hem eýedirler. Iri paýdarlaryň biri ABŞ-dyr, ol, takmynan, sesleriň 17 %-ine eýedir. 

Dolandyryjy geňeş-bankyň ýokary ýolbaşçy guramasydyr. Ol agza ýurtlaryň maliýe ministrlerini ýa-da MB-laryň müdirýetiniň başlyklaryny özüne birikdirýär. Prezident tarapyndan ýolbaşçylyk edilýär we täze ýurtlary kabul etmeklik meselelerini, paýdarlar kapitalynyň möçberiniň üýtgemekligine degişli soraglary hem-de agzalygy wagtlaýyn togtatmaklyk meselelerine degişli işleri çözýär. Bank we Gazna her ýyl bilelikdäki mejlisi geçirýär. 

Ýerine ýetiriji direktorlaryň Geňeşi gündelik işe ýolbaşçylyk edýär, mydama ştab kwartirada bolýar we her hepdede mejlis geçirýär. Bankyň Prezidenti bankyň başlygydyr. Geňeş 24 adamdan ybarat. Her biri iri paýdarlardan bir wekil, jemi 19 sebitden gatnaşýar. Sebit wekilleri bir ýa-da birnäçe ýurtdan saýlanylýar. Başlyk gün tertibine zaýomlary bermek baradaky teklipleri, maliýe smetalary tassyklamaklygy, işgärleri işe kabul etmekligi we işden boşatmaklygy (olaryň sany 7 müň adamdan hem köpdür) we gaýry meseleleri hödürleýär.   
Bütindünýä Bankynyň esasy wezipelerine:
· ösüp barýan ýurtlarda köp ugurly maýa goýum işleri-saglygy goraýyş, bilim we daşky gurşawy goramak infrastruktura we ykdysady syýasatyň reformalary; 

· ykdysady soraglar boýunça selejeriş we maslahat beriş işleri;

· hyzmatlaryň düzüminiň we mazmunyň hemişe döwrüň talabyna laýyklykda üýtgedilip durulmagy;

· baý we garyp ýurtlaryň arasynda serişdeleriň gaýtadan paýlanylmagyna araçyllyk etmeklik degişlidir.

Bank her ýyl 1 milliard dollardan hem gowrak peýda alýar, ýöne peýdany ýokarlandyrmak onuň esasy wezipesi däldir. Peýda bankyň öz ösüşi üçin ulanylýar, paýdarlara dwidentler tölenilmeýär. 

Bütindünýa banky öz işinde aşakdaky ýörelgelerden ugur alýar:

· ösüp barýan ýurtlaryň ykdysady ösüşine gürrüňsiz täsir edýän diňe netijeli maýa goýumlar üçin serişdeleri bölüp bermeklik;

· diňe ykdysady nukdaýnazardan serişdeleriň yzyna gaýtarylmak ähtimallygynyň derejesini hasaba almak bilen maýa goýum karzlaryny kabul etmek; 

· karzlary diňe karz alyjy ýurtlaryň hökümetleriniň kepilligi boýunça bermek (paýdarlar kapitalyna serişdeler maýalaşdyrylmaýar);

· berlen karzlary bir agza ýurduň çäklerinde ulanmak derejesini aradan aýyrmak;

· Prezidentiň we işgärleriň işini diňe bankyň bähbitlerini ugrukdyrmak (gaýry subýektleriň, şol sanda ýurtlaryň hökümetleriniň bähbitleri göz öňünde tutulmaýar).
Bank ösüp barýan döwletlere 15-17 ýyl möhlet bilen örän pes göterimden karz berýär. Her ýarym ýylda göterim haklaryna täzeden seredilýär. Soňky wagtlarda olaryň möçberi 7-7,5 göterimiň çäginde üýtgäp durýar. Esasy bergini üzüp başlamak möhletini gijikdirmek tejribesi hem ulanylýar (takmynan 5 ýyla çenli).

Bank döredilenden bäri dünýäniň 140 ýurdunda amala aşyrylan 6 müňden hem köpräk maksatnamalar üçin 300 milliard dollardan artygrak karz serişdelerini berdi. Bu HWG bilen deňeşdireniňde 2 esse köp diýmekdir. Dünýäniň ähli ýurtlary diýen ýaly bankyň agzalarydyr. Bu bolsa oňa örän uly möçberlerde hereket etmäge mümkinçilik berýär. Bütindünýä banky we HWG dürli wezipeleri ýerine ýetirmekde hyzmatdaşdyrlar we özara biri-biriniň üsüni dolýarlar. Bütindünýä bank toparynyň beýleki bölümçeleri öz meselelerini çözýärler we iş aýratynlyklaryna eýedirler. 

Halkara maliýe korparasiýasy (HMK) hökümet kepilligini almazdan ösüp barýan ýurtlaryň ykdysadyýetiniň hususy böleginiň işini höweslendirmek üçin döredilendir. Ol dünýä bazarynda has ýokary reýtinge eýe bolan hususy oblegasiýalary dolanyşyga goýberýär we takmynan, serişdelere bolan islegiň 1/5 bölegini Bütindünýä bankynyň karz serişdeleriniň hasabyna kanagatlandyrýar.

Korparasiýa karz hemaýatyny berýän kärhanalaryň paýdarlar kapitalyna serişdeleri paýlaşdyryp bilýär. Ol zawodlardan başlap tä banklara çenli täze binalaryň gurluşygyny we hereket edýän kärhanalaryň dikeldilmegini maliýeleşdirýär. Korparasiýa, esasan hem, kiçi telekeçiligi ösdürmäge we daşky gurşawy goramaklyga üns berýär. Mundan başga-da maslahat beriş hyzmatlary, ýerli hökümet guramalaryna, kärhanalara tehniki kömek bermeklik giňden ulanylýar. 

HMK-nyň baş ýörelgeleri taslamalar boýunça umumy çykdajylaryň        25%-den köp bolmadyk bölegini maliýeleşdirmekden, kärhanalaryň paýnamalarynyň 35 %-den köp bolmadyk bölegini satyn almakdan we olaryň dolandyrylyşyna gatnaşmazlykdan (gözegçilik bukjasyna eýe bolmazlykdan) ybaratdyr. Göterim haklarynyň möçberleri ýurduň ykdysady kuwwatlylygyna we maliýeleşdirilýän taslamanyň häsiýetine bagly bolýar. Karzlary üzmeklik 3-den 15 ýyl aralygynda amala aşyrylýar, tölegleriň gijikdirilmesi 12 ýyla çenli bolup bilýär. Häzirki wagtda korparasiýa 170-den gowrak döwlet gatnaşýar. Her ýyl umumy bahasy 3 milliard dollardan artýan 200 sany taslamalar boýunça karz bermeklik makullanylýar. 

Halkara Ösüş Asosassiýasy (HÖA) Bütindünýä bankyndan karz almaga ýagdaýy bolmadyk has garyp ösüp barýan ýurtlara kömek bermek üçin döredildi. Asosassiýa olara, düzgün bolşy ýaly göterimsiz karzlary 30-40 ýyl möhlet bilen berýär. Ýurtlaryň karz ukyplylygy göz öňünde tutulyp tölegler 10 ýyla çenli uzaldylýar. Häzirki wagtda şeýle karzlary almak hukugyna jan başyna ýyllyk girdejisi 835 dollardan köp bolmadyk ýurtlar eýedirler. 

HÖA-nyň serişdeleri has baý agzalaryň goşantlarynyň hasabyna, şeýle hem peýdanyň we berlen karzlar boýunça tölegleriň hasabyna emele gelýär. 

HÖA özüniň ýuridiki özbaşdaklygyna garamazdan, köp ýagdaýlarda Bütindünýä banky bilen işi bilelikde alyp barýar we olaryň işgärleri, jaýy we beýleki tehniki üpjünçiligi umumydyr. Häzirki wagtda HÖA 125-den gowrak tasalamalar boýunça her ýylda karz berýär. Karzlaryň umumy jemi 6 milliard dollara barabar we 159 döwlet onuň agzasydyr.

Inwestision jedelleri düzgünleşdirmegiň halkara Merkezi (IJDHM) maýa goýumlary giňeltmegi höweslendirmek, orbitraž we ylalaşdyryjy şertnamalary geçirmekligi üpjün etmek (hökümetara we daşary ýurt maýadarlarynyň arasynda) maksady bilen döredildi. Şeýle hem Merkez daşary ýurt maýalaryny hukuk taýdan goramak barada maslahat we çap ediş işlerini alyp barýar. Häzirki wagtda 126 ýurt Merkeziň agzasydyr. Umumy seredilen jedelli ýagdaýlar 30-dan hem geçýär.

Inwestisiýalary kepillendirmek boýunça köptaraplaýyn Agentlik (IKKA) ösüp barýan ýurtlara hususy daşary ýurt maýalaryny çekmekde kömek bermek üçin döredildi. Daşary ýurt maýadarlaryna, hususan-da, harby hereketleriň we rayatlyk tertip-düzgün bozulmalarynyň zor bilen basylyp ýatyrylmagy we geleşikleriň şertleriniň bozulmagynyň oňüni almaklyk we ş.m. ýagdaýlarda syýasy töwekgelçilikden goramak kepilligi berilýär. Agentlik maýa goýumlary çekmekligiň mümkinçiligi we şertleri boýunça hökümetlere maslahat beriş hyzmatlary hem ýerine ýetirýär.

Maýa goýumlary ätiýaçlandyrmak baradaky arzalaryň içinde  maliýe, ykdysady we ekologik nukdaý nazardan esaslandyrylyp, ýurduň ösüşine hemaýat bermäge ukyplylaryna artykmaçlyk berilýär. IKKA-nyň ätiýaçlyk polýuslary hususy maýa goýumlary 15-20 ýylyň dowamynda kepillendirýär. Şunlukda her bir taslamanyň ätiýaçlyk örtülmesi 50 million dollardan ýokary däldir.

Häzirki wagtda Agentlik tarapyndan berilýän şertnamalar esasynda her ýylda göni maýa goýumlary 2,5 milliard dollara ýetýär. Bu bolsa ösüp barýan ýurtlarda 10 müň goşmaça iş orunlaryny döretmäge mümkinçilik berýär.  Şu güne çenli Agentlgiň şertnamalarynyň umumy sany 200-e golaýdyr, ol 2 milliard dollarlyk üstüni örtmekligi üpjün etdi. IKKA 132 sany döwlet agzadyr.

Häzir Türkmenistanyň durnukly bank ulgamy bar we ol halkara ykdysady gatnaşyklarda öz mynasyp ornuny eýeleýär. Türkmenistanyň bank ulgamy halkara maliýe guramalarynyň 26-sy we 60 döwlet bilen özara bähbitli hyzmatdaşlyk edýär.

Sebitleýin karz-maliýe institutlarynyň emele gelmegi ösüp barýan ýurtlaryň sebitleýin hyzmatdaşlygynyň we ykdysady integrasiýasynyň giňelmegi bilen  baglydyr. Sebitleýin banklara Amerikanara ösüş banky (AÖB-1958ý.), Afrika ösüş banky (Af.ÖB-1964ý.) we Aziýa ösüş banky (Az.ÖB-1966ý.) degişlidir. Ösüp barýan ýurtlardan başga-da banklaryň döredijileri hökmünde ABŞ, Ýaponiýa we Günbatar Ýewropanyň aýry-aýry ýurtlary çykyş edýärler. Bu ýagdaý olaryň işiniň maliýe mümkinçiliklerini giňeltmäge degişli şertleri döretdi.

Banklar birmeňzeş maksatlara eýerýärler, öz aralarynda we beýleki halkara guramalary bilen hyzmatdaşlyk edýärler, bir nusgaly amallary ýerine ýetirýärler. Ösüp barýan ýurtlar infrastruktura taslamalaryny durmuşa geçirmek, şeýle hem gazyp alýan we gaýtadan işleýän senagatlaryň ösüşi üçin banklaryň maliýe kömegini alýarlar. 

Sebitleýin walýuta karz we maliýe guramalary Günbatar Ýewropa integrasiýanyň institusional düzüminiň bir bölegini emele getirýärler. Olaryň maksady integrasiýany berkitmek we ykdysady we walýuta birleşigini döretmekdir.

Ýewropa Bileleşiginiň esasy sebitleýin guramalaryna aşakdakylar degişlidir:

Ýewropa inwestision banky (ÝIB, Lýuksemburg) 7 ýyldan 20 ýyla çenli, ösüp barýan ýurtlara bolsa 40 ýyl möhlet bilen karz berilýär. ÝIB-niň esasy maksady Ýewropa Bileleşigine girýän ýurtlaryň yzagalak sebitlerini ösdürmek, kärhanalary dikeltmek, bilelikdäki hojalyk obýektlerini gurmak we ileri tutulýan pudaklary ösdürmekdir.
Ýewropa ösüş gaznasy (ÝÖG, 1958ý.) Ýewropa Bileleşiginiň ösüp barýan ýurtlara degişli bolan köpçülikleýin syýasatyny alyp barýar. Bu ýurtlaryň ösüşiniň resmi kömeginiň ikitaraplaýyn maksatnamasyny utgaşdyrýar.
Oba hojalygyny kepillendirmekligiň we gözükdirmekligiň Ýewropa Gaznasy (1969ý.)  umumy agrar bazarynyň döredilmegine hemaýat edýär.
Sebitleýin ösüşiň Ýewropa gaznasy (SÖÝG, 1975ý.) Ýewropa Bileleşiginiň bilelikdäki býujetiniň serişdeleriniň hasabyna karz berýär. Onuň esasy maksady, agza ýurtlarda sebitleýin çaprazlygy deňleşdirmekdir. Sebäbi ol ýerde 25 sany has garyplaşan etraplar bar. Olaryň ýaşaýyş derejesi bolsa has gülläp ösýän 25 etrap bilen deňeşdirilende 2,5 esse pesdir.
Ýewropa walýuta instituty (ÝWI, Maýndaky Frankfurt, 1994ý.) Ýewropa walýuta hyzmatdaşlygy gaznasynyň deregine döredildi, dolandyryjylaryň düzüminde 12 sany Merkezi banklar bolup, şol banklaryň pul-karz syýasatyny sazlaşdyrýar, Ýewropa Merkezi banklarynyň ulgamyny döretmeklige we ýeke-täk walýuta geçmeklige hemaýat berýär. EKÝU-nyň emissiýasy we agza ýurtlaryň balansynyň ýetmezçiliginiň üstüni dolmaklyk üçin karz bermeklik wezipesi Ýewropa walýuta institutynyň üstüne ýüklendi. 

Hojalyk gatnaşyklarynyň internasionallaşmak şertlerinde halkara maliýe institutlarynyň orny ýokarlanýar. Olaryň içinde bütindünýä hojalygyna mahsus bolan hyzmatdaşlyk we gapma-garşylyklar utgaşýarlar. 
14. Bank ulgamy we onuň düzum bölekleri

14.1.Bank ulgamy

Ýurtda banklaryň sanynyň ýeterlik, şeýle hem käbir bank amallaryny ýerine ýetirýän ykdysady guramalaryň bolmagy, bank ulgamynyň kemala gelendigine şaýatlyk edýär. Bulardan başga-da bank ulgamyna bank amallaryny ýerine ýetirmeýän, ýöne banklaryň we karz guramalarynyň hereket etmegini üpjün edýän ýöriteleşdirilen guramalar, ýagny hasaplaşyk–kassa we klirinig merkezleri, bank auditiniň firmalary, bankyň gymmatly kagyzlary bilen işleşýän dellalçylyk firmalary, bank reýtingini kesgitleýän ýörite enjamlar, maglumatlar we hünärmenler bilen üpjün edýän guramalar we ş.m. girýärler.
Bank ulgamy ýurduň ykdysady ulgamyna onuň düzüm bölegi hökmünde girýär. Bu öz gezeginde bank işiniň we onuň ösüşiniň önümçilik, dolanyşyk we sarp edişi bilen berk baglanyşyklydygyny aňladýar. Banklar öz iş tejribesinde hojalyk işini kadalaşdyrmagyň umumy mehanizimine girmek bilen, býujet, salgyt, nyrh emele gelmek ulgamlary, şeýle hem nyrh we girdejiler syýasaty, daşary ykdysady gatnaşyklaryň şertleri bilen özara baglanyşykly hereket edýärler. Şonuň üçin ýurduň durmuş ykdysady özgertmelerindäki öňe gidişikler köp babatda bank ulgamynyň işine, onuň jemgyýetçilik–hojalyk mehanizminiň beýleki böleklerine aralaşmak ukybyna baglydyr. 

 Ýurtda hereket edýän banklar bir derejeli we iki derejeli guramaçylyk görnüşinde bolup biler. 

Banklaryň bir derejeli guramaçylyk görnüşi ýurtda entek Merkezi bank emele gelmedik ýa-da diňe Merkezi banklar bar bolan ýagdaýynda hereket edip biler. Bu ýagdaýda bank ulgamy hakyndaky düşünje doly bolmaýar. Bank ulgamy bazar ykdysadyýetiniň ösen bölegi hökmünde diňe iki derejeli bolup biler. Birinji, ýokarky dereje Merkezi bankdyr. Ikinji, aşaky dereje täjirçilik banklary we karz guramalarydyr. 

    Bank ulgamy aşakdaky häsiýetleri we alamatlary bilen tapawutlanýar:  

1. Bank ulgamy köpdürliligiň, bölekleriň jeminiň tötänligi däldir. Bank ulgamyna bazarda hereket edýän, ýöne başga maksatlara tabyn edilen subýektleri goşmak bolmaýar. 

2. Bank ulgamy özboluşlydyr. Halk hojalygynda hereket edýän beýleki ulgamlardan tapawutlylykda, bank ulgamy diňe özüne häsiýetli bolan alamatlary aňladýar. Bank ulgamynyň özboluşlylygy onuň düzüm bölekleri we olaryň arasyndaky gatnaşyklar bilen kesgitlenilýär. 

Bank ulgamynyň düýp manysy diňe onuň düzüm bölekleri däl-de, eýsem olaryň özara täsiri bilen hem aňladýar. 

Tejribede bank ulgamynyň birnäçe görnüşleri bar: 

· merkezleşdirilip paýlanylýan bank ulgamy;

· bazar bank ulgamy;

· geçiş döwrüniň bank ulgamy. 

      Merkezleşdirilen bank ulgamynyň tersine bazar bank ulgamy döwlet tarapyndan banklara bolan ýekemenligiň aradan aýrylandygy bilen häsiýetlendirilýär. Iki ulgamyň biri–birinden aýratynlygy aşakdaky ýalydyr

:

14.1-nji tablisa
	Merkezileşdirilen (paýlanylýan) bank ulgamy
	Bazar bank ulgamy

	I. Eýeçiligiň görnüşi boýunça

	Döwlet banklaryň ýeke-täk eýesi
	Banklaryň  köp görnüşli eýeçilikleri

	II.Ýekemenligiň derejesi boýunça 

	Banklaryň emele gelmeginde döwlet ýekemenligi
	Banklara döwlet ýekemenligi ýok, islendik ýuridiki we fiziki   taraplar öz banklaryny döredip bilýärler.

	III. Ulgamyň derejesiniň sany boýunça

	Bir derejeli bank ulgamy
	Iki derejeli bank ulgamy

	IV. Ulgamy dolandyrmaklygyň häsiýeti boýunça

	Merkezleşdirilen (dikleýin) dolandyrmaklygyň nusgasy
	Merkezleşdirilmedik (keseleýin) dolandyrmaklygyň nusgasy

	V. Bank syýasatynyň häsiýeti boýunça

	Ýeke-täk bankyň syýasaty
	Dürli banklaryň syýasatlary

	VI. Banklaryň döwlet bilen özara gatnaşyklarynyň häsiýeti boýunça

	Banklaryň borçlaryna döwlet jogap berýär.
	Banklaryň borçlaryna döwlet jogap bermeýär, şonuň ýaly hem döwlet borçnamalary boýunça banklar jogap bermeýär.

	VII. Tabynlyk häsiýeti boýunça

	Banklar hökümete tabyndyrlar, onuň işjeňligine garaşlydyrlar.
	Türkmenistanyň MB Prezidente we Mejlise hasabat berýär, täjirçilik banklary hökümete däl-de, öz paýdarlaryna hasabat berýärler.

	VIII. Emissiýa we karz ammallarynyň ýerine ýetirilişi boýunça

	Karz we emissiýa amallary bir bankda jemlenendir.
	Emissiýa amallary diňe TMB-da, kärhanalary we fiziki taraplary karzlaşdyrmak boýunça geçirilýän amallar diňe täjirçilik  banklarynda jemlenendir.

	IХ. Bank ýolbaşçylaryny bellemekligiň usuly boýunça

	Bankyň ýolbaşçysy Merkezi ýa-da we ýokarda durýan dolandyryş guramalary tarapyndan bellenilýär.
	TMB – niň ýolbaşçysy Prezident tarapyndan bellenilýär, täjirçilik banklarynyň başlyklary onuň Mejlisi tarapyndan  bellenilýär. 


Türkmenistanyň häzirki zaman bank ulgamy geçiş döwrüniň bank ulgamydyr. Ol bazar nusgasynda çykyş edip, iki derejä bölünen. Birinji dereje Türkmenistanyň Merkezi bankyny öz içine alýar. Türkmenistanyň Merkezi banky puly dolanyşyga goýberýär (emisiiýa edýär). Onuň esasy wezipesi manadyň durnuklylygyny üpjün etmek, täjirçilik banklarynyň işine gözegçilik etmekden ybaratdyr. Ikinji derejä Türkmenistanyň täjirçilik bank ulgamy degişlidir. Täjirçilik banklarynyň esasy wezipesi müşderilere hyzmat etmek (kärhanalara,  guramalara, ilata), olary karzlaşdyrmak hem-de hasapçylyk, maýa goýum, walýuta amallaryny ýerine ýetirmekdir.

Bank ulgamy geçiş döwrüniň ulgamyna degişlidir. Ol bazar bank ulgamynyň düzüm böleklerini özünde jemleýär, ýöne olaryň özara täsiri ýeterlik derejede ösen däldir. Ol ýa-da beýleki ulgamyň nähili hem bolsa özünden ozalky ulgamdan gelip çykandygy mälimdir. Şonuň üçin ol geçmişiň kemçiliklerini özünde saklaýar. Bank ulgamy merkezleşdirilen ulgamdan gelip çykýar, geçiş döwrüniň şertlerine öwrenişýär, Türkmenistanyň şertlerinde bazar nazaryýeti bilen ”üsti doldurulýar”. Bank ulgamynyň düzüm böleklerinde olaryň özara täsiri bazar ykdysadyýetiniň aýratynlyklaryna we şertlerine laýyk gelmelidir.

3. Bank ulgamyny bütünleýin bir bütewilige tabyn edilen bölekleriň köpdürlüligi hökmünde göz öňüne getirmek mümkin. Bank ulgamynyň aýry-    -aýry bölekleri (ayratyn banklar) biri-biri bilen baglanyşykly bolup, eger zerurlyk ýüze çykan ýagdaýda biri beýlekisiniň ornuny tutup bilýär. Bir bankyň ýapylan ýagdaýynda, tutuş bank ulgamy iş ukyplylygyny ýitirmeýär. Bank amallaryny we hyzmatlaryny ýerine ýetirýän başga bir bank peýda bolýar.

4. Bank ulgamy hereketsiz ýagdaýda bolmaýar, onuň tersine mydama ösüşde bolýar.  Bu ýerde iki ýagdaý ýüze çykýar.

Birinjiden, bank ulgamy bütewilik hökmünde hemişe hereketde bolýar, ol täze düzümler bilen doldurylýar we kämilleşdirilýär.

Ikinjiden, bank ulgamynyň içinde hemişe täze aragatnaşyklar ýüze çykýar. Özara baglanyşyk Merkezi bank bilen täjirçilik banklarynyň arasynda, şeýle hem täjirçilik banklarynyň öz aralarynda ýüze çykýar.

5. Bank ulgamy ”ýapyk” görnüşli ulgamdyr. Doly manyda oňa ýapyk diýip bolmaýar, sebäbi ol daşky gurşaw bilen özara baglanşykda bolýar. Ondan başga-da, ulgam täze düzüm bölekleri bilen doldurylýar. Şeýle-de bolsa ol ”ýapyk” ulgamdyr, çünki banklaryň arasyndaky maglumat alyş-çalşygyna we Merkezi banklar tarapyndan ýörite statistiki ýygyndylaryň çap edilmegine garamazdan bankyň ”gizlin syry” bardyr. Kanun boýunça banklaryň hasaplardaky pul galyndylary we olaryň hereketi baradaky maglumatlary bermäge hukuklary ýokdur.

6. Bank ulgamy ”öz-özüni guraýjydyr”, sebäbi ykdysady, syýasy ýagdaýlaryň üýtgemegi bank syýasatynyň öz-özünden üýtgemegine getirýär.

7. Bank ulgamy dolandyrýan ulgam hökmünde çykyş edýär. Merkezi bank, garaşsyz pul-karz syýasatyny geçirmek bilen, dürli görnüşlerde diňe Prezidentiň öňünde hasabat berýär. Täjirçilik banklar ýuridiki tarap bolmak bilen, bank kanunçylygy esasynda hereket edýärler, bank işi Merkezi bank tarapyndan bellenilýän ykdysady kadalaşdyryjylar esasynda düzgünleşdirilýär, Merkezi bank karz institutlaryna gözegçilik edýär. 

Bu alamatlaryň hemmesi Türkmenistanyň bank ulgamyna hem mahsusdyr, ol häzirki wagtda geçiş döwrüniň ulgamy bolmak bilen ösýän ulgamdyr. 

Bank ulgamynyň düzümleriniň arasyndaky özara gatnaşyk barha köptaraplaýyn häsiýete eýe bolýar. Onuň kadalaşdyryjy binýady kämilleşýär.

Bank ulgamynyň alamatlary:

· kesgitlenen bütewilige tabyn edilen, ýeke-täk maksatlara eýerýän düzüm bölekleri öz içine alýar;

· özüne mahsus häsiýetleri bar;

· düzüm bölekleri özara birek-biregi çalyşmaga ukyply;

· ösýän ulgam;

· ýapyk ”ulgam” görnüşinde çykyş edýär;

· öz-özüni kadalaşdyrýan ulgamyň häsiýetine eýe;

· dolandyrylýan ulgam.

Bank ulgamy ykdysady ulgamyň düzüm bölegi bolmak bilen, umumy we aýratyn bank kanunlarynyň çäginde hereket edýär, jemgyýetiň umumy hukuk kadalaryna tabynlaşdyrylýar. 

14.2 Bank ulgamynyň düzüm bölekleri

Tejribede köpgörnüşli banklar hereket edýärler. Ol ýa-da beýleki ölçege baglylykda banklar aşakdaky ýaly toparlanýarlar.

Eýeçiligiň görnüşi boýunça banklar döwlet, paýdarlar, kooperatiw, hususy we garyşyk görnüşlere bölünýärler. Döwlet eýeçilige, köplenç, Merkezi bank degişlidir. Türkmenistanyň Merkezi bankynyň maýasy (kapitaly) döwlete degişlidir. Biziň ýurdumyzyň bank ulgamynyň düzüm bölekleriniň ýene-de bir aýratynlygy, ikinji derejeli döwlet täjirçilik banklarynyň maýalary döwlet serişdeleriniň hasabyna döredilýär. 

Bazar hojalygynda täjirçilik banklar, köplenç, hususydyrlar (halkara terminologiýasy boýunça ”hususy bank” düşünjesi aýratyn adamlara degişli bolan banklary aňlatman, eýsem paýdarlar we kooperatiw banklary aňladýar). 

Kanuna laýyklykda köp ýurtlaryň milli bank bazarlarynda daşary ýurt banklarynyň hereket etmegine ýol berilýär. Käbir ýurtlarda (Fransiýada we beýlekilerde) daşary ýurt banklarynyň hereket etmegi çäklendirilmeýär. Türkmenistanda, Orsýetde, Kanadada daşary ýurt banklary üçin bellenilen giňişlik girizilýär, onuň çäklerinde daşary ýurt banklary öz amallaryny ýerine ýetirip bilýärler. Türkmenistanda daşary ýurt banklarynyň jemi maýasy 15 göterimden ýokary bolmaly däl.   

Hukuk gurluşy boýunça banklar jogapkärçiligi çäklendirilen jemgyýetiň açyk we ýapyk görnüşlerine bölünýärler. Daşary ýurt banklarynyň işine hem rugsat berlen, şeýle hem türkmen-türk bilelikdäki bankyň işine ygtyýarnama berlen.

Ýerine ýetirýän wezipeleri boýunça banklary emission, depozit we täjirçilik banklaryna bölmek bolýar. 

Merkezi banklar emission banklardyr, olaryň wezipesi dolanşyga nagt pul goýbermekdir. Olar aýrybaşgalaşan müşderilere hyzmat etmeýärler. Depozit banklar ilatyň süýşürintgilerini toplamaklyga ýöriteleşýärler. Bu banklar üçin depozit amallary (goýumlary kabul etmeklik) esasy amallaryň biridir. Täjirçilik banklary bank kanunçylygy tarapyndan ygtyýar berlen amallaryň ählisini ýerine ýetirýärler. Täjirçilik banklar bazar hojalygynyň bank ulgamynyň ikinji derejesiniň esasy özenini emele getirýär. 

Amallaryň häsiýeti boýunça banklar köpugurly we ýöriteleşdirilen görnüşlere bölünýärler. Köpugurly banklar bank hyzmatlarynyň tutuşlaýyn  toparlaryny ýerine ýetirip bilýärler (mysal üçin, iş ugurlaryna garamazdan müşderlere hyzmat etmeklik). Ýöriteleşdirilen banklaryň hataryna Daşary ykdysady amallarynda, agrosenagat toplumyna hyzmat etmekde ýöriteleşýän, ipoteka we beýleki banklar girýär. Köpugurly banklardan tapawutlylykda ýöriteleşdirilen banklar amallaryň aýratyn görnüşleri boýunça ýöriteleşýärler. 

Türkmenistanda, köplenç, köpugurly banklaryň ösüşiniň zerurlygy resmi yglan edilýär. Işiň köp ugurlylygy töwekgelçiligi köp ugra paýlamaga we derejesini peseltmäge ýardam berýär, müşderler üçin has amatly. Sebäbi ol bank önüminiň köpdürli görnüşlerine bolan islegi kanagatlandyrmaga ukyply diýlip hasap edilýär. Ýewropa ýurtlarynyň aglabasynda köpugurly banklara köp üns berilýär. 

Dünýä tejribesiniň şaýatlyk etmegine görä, banklar köpugurlylyk görnüşinde, şeýle hem ýöriteleşen ugurlar boýunça ösüp bilýärler. Ýagdaýlaryň ikisinde hem banklar gowy peýda gazanýarlar we haýsy ugura artykmaçlyk berilmelidigi baradaky soraga diňe müşderiler jogap berip bilerler. 

Hyzmat edýän pudaklaryna baglylykda hem banklar görnüşleri boýunça toparlanýarlar. Bu banklar köp pudaklaýyn bolup, esasan, haýsam bolsa bir pudaga hyzmat edýärler (ulag we aragatnaşyk, senagat, oba-hojalygy we beýlekiler). Türkmenistanda köp pudaklaýyn banklar agdyklyk edýärler. Olar öz gezeginde bank töwekgelçiligini peseltmek nukdaýnazaryndan has amatlydyr. Şunuň bilen birlikde ýurdumyzda pudaklara degişli kärhanalaryň topary tarapyndan döredilen banklar hem hereket edýärler. Olar, esasan, özleriniň döredijilerine hyzmat edýärler. Bu banklaryň karzlary yzyna gaýtarmazlyk töwekgelçilikleri mese-mälim ýokarydyr. 

Şahamçalaryň sany boýunça banklar şahamçasyz we köp şahamçaly bolýarlar. Türkmenistanda has köp şahamçasy bolan banklar Türkmenistanyň ”Daýhanbank” döwlet täjirçilik banky we Türkmenistanyň ”Halkbank” döwlet täjirçilik banklarydyr. Tutuş Türkmenistan boýunça 2018-nji ýylda 11 sany täjirçilik banky we olaryň 148 şahamçasy bardy. Ortaça her bir täjirçilik bankyna (esasan, 5 banka) 20-24 şahamçadan düşýärdi. 

Hyzmat edýän gurşawy boýunça sebitleýin, sebitara, milli we halkara banklaryny tapawutlandyrýarlar. Sebitleýin banklar haýsy hem bolsa ýerli bir sebite (welaýata) hyzmat edýärler. 

Işiň möçberi boýunça kiçi, orta, iri bank konsorsiumlary, bankara birleşikler bolýarlar. 

Käbir ýurtlatrda ownuk karz guramalary hereket edýärler. Olara karz-        -süýşürintgiler banklary, gurluşyk süýşürintgi kassalary, karz kooperasiýalary we ş.m. degişlidir. 

Maýasynyň (kapitalynyň) ululygy boýunça banklary aşakdaky ýaly toparlamak bolýar.

Täjirçilik banklarynyň düzüminde uly bolmadyk esaslyk maýaly karz guramalarynyň bolmagy, tutuşlygyna bank ulgamynyň ornuny berkitmeýär. Uly bolmadyk esaslyk maýaly banklaryň likwidlilik we amallarynyň möçberini köpeltmek meseleleriniň has köp ýüze çykýandygyny tejribe görkezýär. 

Beýle diýildigi kiçi banklaryň bazarda hereket etmeli däldigini aňlatmaýar. Tersine dünýä tejribesiniň görkezişi ýaly, kiçi banklar kiçi önümçilik kärhanalary bilen üstünlikli işleşip bilýärler (iri banklar bu kärhanalardan gaça durýarlar, olar, köplenç, orta we uly müşderiler bilen işlemegi amatly hasaplaýarlar).

2019-njy  ýylyň 1-nji ýanwar ýagdaýyna banklaryň jemlenen jebislendirilen aktiwleriniň möçberi 11.4378914.5 müň manada deň boldy we geçen ýylyň degişli döwri bilen deňeşdirilende 1.2 esse ýokarlandy, ýylyň başy bilen deňeşdirilende bolsa 112.0 göterim artdy.

Banklaryň hususy serişdeleri geçen ýyl bilen deňeşdirilende 110.7 göterim, ýylyň başy bilen deňeşdirilende bolsa 55.4 göterim artdy we 7935908.5 müň manada deň boldy. Banklaryň hakyky esaslyk maýalarynyň möçberi 11.4378914.5 manada deň bolup, 112.0 göterim artdy.
Bank ulgamynyň düzüm böleklerine bank infrastrukturasyny hem goşýarlar. Oňa bank işini üpjün edýän dürli görnüşdäki kärhanalar, agentlikler we hyzmat ediş gulluklary degişlidir. Bank infrastrukturasy maglumat, usulyýet, ylmy işgärler bilen üpjünçiligi, şeýle hem aragatnaşyk serişdelerini, kommunikasiýany we ş.m. öz içine alýar.
Bank ulgamynyň aýratyn düzüm böleginiň biri-de - bank kanunçylygydyr. Ol bank işini kadalaşdyrmaga gönükdirilendir. Häzirki wagtda Türkmenistanda bank işine gönüden-göni degişli bolan iki kanun hereket edýär. Muňa ”Türkmenistanyň Merkezi banky hakyndaky”, ”Täjirçilik banklary we bank işi hakyndaky” (2011ý.) kanunlar degişlidir. Bank kanunçylygynyň ulgamyna bank işiniň aýry-aýry ugurlaryny kadalaşdyrýan kanunlar toplumy hem, ýagny ”Türkmenistanda walýuta kadalaşdyrylyşy hakynda”, ”Bergidarlaryň batyp galmagy hakynda”, ”Haryt-çig mal biržalary hakyndaky”, ”Türkmenistanda gymmatly kagyzlar we gazna biržalary hakyndaky”, ”Erkin telekeçiligiň ykdysady zolaklary hakyndaky”, ”Türkmenistanyň pul birligi hakyndaky” we beýlekiler girýärler.

Bank ulgamy bank bazary bolmasa hereket edip bilmeýär. Bank bazarynda bank serişdeleri jemlenýärler, şeýle hem bank önüminiň söwdasy amala aşyrylýar. Garaşsyzlygyň ilkinji ýyllarynda Türkmenistanda uly möçberlerde pul serişdelerini maýa goýum üçin toplamaklyk mümkin däldi, sebäbi köp kärhanalaryň maliýe ýagdaýlary ýaramazdy, olaryň hasaplaryndaky pul serişdeleriniň galyndysy ujypsyzdy. Bularyň ählisi bank ulgamynyň ösüşine päsgel berýärdi. Häzirki wagtda karz kartoçkalary, elektron tölegleri bilen baglanşykly hyzmatlaryň täze görnüşlerini ornaşdyrmak üçin Türkmenistanyň banklarynda işler giňden ýaýbaňlaşdyrylýar. 

14.3. Bank ulgamynyň ösüşi
  Bank ulgamynyň ösüşine birnäçe makroykdysady we syýasy şertler täsir edýärler. Olardan esasylary hökmünde aşakdakylary görkezmek bolar:

· haryt-pul gatnaşyklarynyň ösüş derejesi;

· jemgyýetçilik we ykdysady düzgün, onuň maksatlaýyn ugry we sosial gönükdirilmesi;

· kanunçylyk esaslar we aktlar;

·   ykdysadyýetde bankyň orny we düýp manysy baradaky umumy düşunje.
Banklar, esasan, pul häsiýetli amallary ýerine ýetirýärler. Olar pul goýumlaryny kabul edýärler, pul karzlaryny berýärler, nagt we nagt däl görnüşlerde pul hasaplaşyklaryny geçirýärler. Şonuň üçin haryt-pul gatnaşyklarynyň ösüş derejesi, söwdanyň, pul dolanyşygynyň ösüşi bank işiniň hem gerimini hem mazmunyny kesgitleýär.  Karz beriji öz-özünden bank bolup bilmeýär. Ol pul we söwda dolanyşyklarynyň ýeterlik derejede herekete girmegi bilen, haçan-da pul alyş-çalşygy, bank işi kärhananyň esasy işine öwrülende, bank işi söwdadan bölünip aýrylanda we işiň özbaşdak görnüşine geçende, karz beriji banka öwrülýär. Banklaryň ösüşine milli bazarlaryň halkara söwdasynyň ösüşi täsir edýär. Önümçiligiň ösmegi, haryt öndürijileriň arasyndaky alyş-çalşyň geriminin giňelmegi bilen bank hyzmatlaryna bolan isleg hem artýar.

Bank hojalygynyň umumy ýokary depginli ösüşi şol bir wagtyň özünde harby hereketler zerarly saklanmagy mümkin. Uzaga çekýän ykdysady ýetmezçilikler hem bank ulgamyna oňaýsyz täsir edýärler.

Jemgyýetçilik we ykdysady düzgün bank ulgamynyň häsiýetine gutulgysyz aralaşýar. Eger jemgyýetde süýşürintgiler höweslendirilmese, banklar boş pul serişdelerini özüne çekip bilmeýärler. Eger haryt alyş-                   -çalşygynyň deregine önümleriň hökmany alynmagy girizilse, umumylykda bank işi höweslendirilmese, harytlaryň alyş-çalşygyna däl-de, onuň paýlanylmagyna artykmaçlyk berilse, onda karz guramalarynda ösmeklik üçin isleg döremeýär. Banklaryň ösüşine ýerli häkimlikleriň gadagan etmeleri hem täsir edýär. Ýerli häkimlikler beýleki banklaryň şahamçalarynyň açylmagy baradaky kararlaryň kabul edilişine öz täsirini ýetirip bilýärler.    

Bank ulgamynyň ösüşine ol ýa-da beýleki ýurduň kanunçylyk binýady görnetin täsir edýär. Ozal bellenilişi ýaly, käbir ýurtlarda gymmatly kagyzlar bilen geçirilýän amallar, öz maýaňy kärhanyň maýasyna goýmaklyk gadagan edilýär. Ýurtlaryň käbirlerinde ätiýaçlandyryş işleri geçirmeklige ygtyýar berilmeýär. Birnäçe ýurtlaryň bank kanunçylygyna laýyklykda Merkezi banklar hojalyklara giňden hyzmat edip bilýärler, beýleki bir ýurtlarda olaryň esasy bir wezipesi-puly dolanyşyga goýbermekden we olaryň tölege ukyplylygyny berkitmekden ybaratdyr. 

Bank kanunçylygy bank ulgamynyň ösüşine diňe gadagan etmeler bilen däl-de, eýsem kanun esasynda ol ýa-da beýleki pudagyň ösüşine ýardam berýän banklaryň açylmagyna hem täsir edýändir.

Ykdysadyýetde bankyň orny we onuň düýp manysy hakyndaky umumy düşünjeler bank ulgamynyň ösüşine güýçli täsir edýär. Merkezleşdirilen ulgamda bank döwlet dolandyryşynyň bir bölegi hökmünde, kärhanalaryň işine gözegçilik edýän gurama hökmünde kabul edilýär. Şunuň bilen baglylykda bank nadstroýka (üstünden gurlan bölek) ornunda çykyş edýär, öz önümini döretmeýär diýlip düşünilýär. Bazar ykdysadyýeti şertlerinde banklar başga mazmuna eýedirler. Bank ulgamy iki derejeli häsiýete eýedirler, beýleki hojalyklarda bolşy ýaly eýeçiligiň dürli görnüşindäki banklar (hususy, kooperatiw, paýdarlar, ipoteka) hereket edýärler, ulgam has-da köp taraply bolýar, köp ugurly amallar we hyzmatlar jemgyýete hödürlenilýär. 

Bank ulgamynyň ösüşine diňe bir taryhy nukdaý nazardan däl-de, eýsem onuň häzirki zaman ýagdaýy boýunça hem baha bermek bolýar. Bu ýerde hem birnäçe ýagdaýlary, şol sanda ykdysady ösüşi, bankara bäsleşigini we ş.m. göz öňünde tutmaly.

Bank önümine we bank hyzmatlaryna islegiň düýpli ýokarlanan ýagdaýynda bank ulgamy öz ösüşiniň aýratyn häsiýetine eýe bolýar. Bank amallarynyň geriminiň giňelmegi bilen bankyň girdejisi hem artýar, ol karz guramasyny ösdürmek üçin ulanylýar. Ykdysady ösüşiň döwründe ykdysady töwekgelçilikler peselýär, bank ulgamynyň işi durnukly häsiýete eýe bolýar. Tersine, ykdysady ýetmezçilik şertlerinde bank ulgamynyň ösüşi durnuksyzlaşýar. Banklaryň toplaýan serişdeleriniň möçberi üzül-kesil azalýar, bu bolsa banklaryň adaty amallarynyň kemelmegine getirýär. Banklar girdejiniň goşmaça çeşmelerini gözlemeli bolýarlar, töwekgelçilik ýokarlanýar, bank serişdeleriniň öndürijiligi bozulýar.

Bank ulgamynyň ýagdaýyna we onuň gündelik ösüşine syýasy şertler hem täsir edýärler. Bu ýerde döwletiň umumy syýasy ugry wajyp ähmiýete eýedir. Eger döwlet tarapyndan hususy eýeçiligiň, bazar gatnaşyklarynyň ösüşi ykrar edilse, onda bu ýagdaý hususy bank maýasynyň çekilmegine we ösmegine, karz guramalarynyň sanynyň artmagyna goldaw berýär. Döwlet syýasatynyň esasy mazmuny we gymmatlyklary aýdyň bolmadyk ýagdaýynda banklaryň ösüşi saklanylýar we maýanyň bir bölegi daşary ýurtlara geçirilýär. Banklaryň gündelik ösüsine ýurtda syýasy ýolbaşçynyň çalyşmagy hem täsir edýär. Täze syýasy we ykdysady maksatnamanyň bank maýasynyň bähbitlerine gabat gelmezligi mümkin, şuňa baglylykda banklar öz amallaryny ösdürmäge ymtylmaýarlar, halk hojalygyna maýa goýmaklygy saklaýarlar. Dünýä tejribesinde ýörite-syýasy töwekgelçilikler diýen düşünje bar. Oňa laýyklykda ýurtlar biri-birinden tapawutlandyrylýar. Syýasy töwekgelçiligiň reýtingi ýokary bolan ýurtlara halkara bank institutlary tarapyndan karz goldawyny bermeklik çäklendirilýär  ýa-da düýbünden bes edilýär. 

Bank ulgamynyň ösüşine döwletiň gündelik ykdysady syýasaty hem täsir edip bilýär. Merkezi bank milli institut hökmünde özüniň köpdürli gurallarynyň kömegi bilen aýratyn banklaryň hem-de tutuş bank ulgamynyň işini kadalaşdyrýar. Bank ulgamyny durnuklaşdyrmaklyga gönükdirlen syýasaty alyp barmak bilen, Merkezi bank täjirçilik banklardan özleriniň ätiýaçlyklaryny köpeltmeklerini talap edip bilýär. Olara goldaw görnüşinde gysga möhletli karzlary berýär ýa-da tersine, bank amallaryny geçirmek üçin berlen ygtyýarnamalary yzyna alyp bilýär, şahamçalaryň açylmagyny saklaýar. Merkezi bankyň syýasatyna laýyklykda täjirçilik banklary hem öz işini üýtgedýärler,  maýa goýumlaryny artdyrýarlar ýa-da kemeldýärler, iş ugurlaryny kadalaşdyrýar-lar.

Bank ulgamynyň ösüşini kesgitleýän esasy şertleriň biri, bankara bäsleşigidir. Ýurtda abraýly özbaşdak banklaryň ýeterlik bolmagy onuň aýratyn sebitlerinde kesgitli ýagdaýlary döredýärler. Bu ýagdaýda banklar müşderi ugrunda göreşmäge, hyzmatyň hilini gowulandyrmaga, hyzmatlaryň gerimini giňeltmäge, bazara täze önümleri hödürlemäge mejbur bolýarlar. 
Bazara tarap ugur alan ýurtlarda bäsleşik bank ulgamynyň ösüşine ýardam berýär. Bu ýurtlaryň kanunçylygynda bank gurşawynda ýetmezçiligiň döreýşiniň öňüni alýan ýörite düzgünnamalar bar, sebäbi ýekemenlik bäsleşigiň garşydaşy hökmünde bank bazarynyň ösmegine ýardam bermeýär. 

Bank ulgamynyň ösüşi bankyň peýdasyna çendenaşa salgyt salmaklyk, bank amallaryny işjeňleşdirmek üçin serişdeleriň ýeterliksiz bolmagy, ýokary hünärli işgärleriň ýetmezçiligi we şuňa meňzeş ýaly şertleriň esasynda saklanyp biler. Geçiş ykdysadyýetli ýurtlarda, köplenç, şu şertler bank işiniň gerimini giňeltmäge mümkinçilik bermeýärler.

Bank ulgamynyň ösüşine mukdar we hil nukdaýnazaryndan baha bermek bolýar. Geçiş döwründe Türkmenistanda banklaryň sany düýpli artýar. Türkmenistanda 11 sany täjirçilik banklary we olaryň 148 sany şahamçalary bar. 
Bu banklaryň 6-synyň esaslyk maýalary 50 mln. manada çenli bolup, esaslyk maýalaryň umumy möçberinden düşýän paýy 13.9 göterime, 5 bankyňky bolsa 101 mln. manatdan ýokary ýa-da 86.7 göterime deňdir.
        Bank ulgamy hil tarapdan diňe bir esaslyk maýanyň ýeterlikliligi nukdaý nazaryndan häsiýetlendirmän, eýsem önümçilik gurşawyna maýa goýumlaryň ösüşi, edilýän hyzmatlaryň sanawynyň köpelmegi, şol sanda täze bank önümleriniň we tilsimatlarynyň artmagy bilen hem häsiýetlendirilýär. Hil taýdan banklaryň orny olaryň hakykatda ykdysady ösüşe, önümçiligiň netijeliliginiň ýokarlanmagyna täsir edişi bilen kesgitlenilýär. 

14.4. Banklaryň wezipeleri we orny

Banklar  haryt–pul dolanyşygynyň iň wajyp alamatydyr. Olar biri-biri bilen aýrylmaz baglanyşyklydyr. Gymmatyň pul görnüşiniň aýlanyşygynyň başlangyjy bank işiniň hem başlangyjy hasaplanylýar. Bank işiniň ösüş derejesi bolsa, hemişe ol ýa-da beýleki tarapdan ykdysadyýetde haryt-pul gatnaşyklarynyň ösüşine laýyk gelýär.

Elbetde, banklaryň emele gelmeginiň anyk taryhy senesi ýok. Bank işiniň düzüm bölekleriniň ösüşi belli bir derejede täze eýýamdan has öň Italiýada, Gresiýada, Müsürde we beýleki ýurtlarda ýüze çykyp başlady. Ilkinji bank amallary monetalary satyn almaklyk, satmaklyk, bölmeklik, möhletinden öň borçnamalary hasaba almaklyk, müşderileriň mülklerini dolandyrmaklyk, goýumlary kabul etmeklik, karz bermeklik, ipoteka we lombard amallaryny geçirmeklik bilen çäklenýärdi. Soňky döwürlerde öz müşderilerine ygtyýar bermekligi boýunça karz berijiler hasaplaşyk we beýleki amallary ýerine ýetirip başladylar.

Önümçiligiň we dolanyşygyň möçberleriniň artmagy bilen ähli ýurtlarda banklaryň orny hem ýokarlanýardy. Emele gelen boş pul serişdeleri toplanylýardy we karz görnüşinde senagat we söwda kapitalistlerine gönükdirilýärdi. Haryt pul aýlanyşygynyň ösmegi bilen ähli pudaklarda bank kapitalynyň hereketi has giňelýärdi. Sanalyp geçilen banklaryň ilkibaşdaky wezipeleriniň üstüne täzeleri, hususan-da göterim getirýän maýany dolandyrmaklyk wezipesini öňe çykarýardy.

Banklar kapitaly (maýany) ýygnaýjy we toplaýjy hökmünde, önümçilige tutuşlygyna hyzmat edip başladylar we oňa täsir etmäge mümkinçilik gazandylar. Banklar uly bolmadyk pul saklaýan guramalar görnüşinde, ýönekeý araçyllardan senagat kapitalyny artdyrýan işjeň gatnaşyjylara we jemgyýetçilik önümçiligiň ösüşini höweslendirýän güýçli topara öwrüldiler. 

Banklaryň aýratyn wezipeleriniň  pul dolanyşygyny we karz gatnaşyklaryny guramaklygyň üstüne halk hojalygyny maliýeleşdirmek, ätiýaçlandyryş amallary, gymmatly kagyzlary satyn almaklyk we satmaklyk, käbir ýagdaýlarda bolsa araçyllyk geleşikleri, maýa goýum amallary, tabşyryklar boýunça borçnamalary satyn almaklyk wezipeleri hem goşulýar. Ondan başga-da, banklar maslahat bermek, halk hojalyk maksatnamalaryny ara alyp maslahatlaşmak, statistikany ýöretmek işlerini ýerine ýetirýärler.

Şeýlelik bilen bank karz guramasydyr. Ol şu aşakdaky bank amallaryny ýerine ýetirmäge aýratyn hukuklydyr:

fiziki we ýuridiki taraplaryň pul serişdelerini goýumlara çekmek;

pul serişdelerini öz adyndan we özüniň hasabyna yzyna gaýtarylmak, töleglilik, möhletlilik şertlerinde ýerleşdirmek;

fiziki we ýuridiki taraplara bank hasaplaryny açmak we olary ýöretmek.

Bankyň düýp manysyna düşünmek üçin kesgitlenen usulyýet esaslaryna salgylanmalydyrys:

bankyň düýp manysynyň seljermesini onuň makro derejedäki işi bilen baglanyşdyrmaly;

bankyň düýp manysyny banklaryň köp dürli görnüşlerine garamazdan, diňe ýeke-täk bir banka degişli etmeli;

bankyň düýp manysy onuň özboluşlylygyny ýüze çykarýar;

bankyň düýp manysyny häsiýetlendirýän aýrylmaz düzüm böleginiň biri bolup, onuň esasynyň kesgitlemesi çykyş edýär;

bankyň düýp manysy onuň özboluşly obýekt hökmünde düzüm bölegini görkezmeklikdir;

bankyň düýp manysynyň birnäçe kesgitlemesi bolup biler. Mesele onuň manysynyň häzirki wagtda haýsy tarapdan öwrenilýänligine baglydyr.

Usulyýet nukdaýnazaryndan bankyň düýp manysyna degişli bolan sorag onuň aýratynlygyny açyp görkezmekligi talap edýär. Bankyň düýp manysyny seljermeklik onuň köpdürli häsiýetleriniň içinden, diňe ozüne mahsus bolan hadysany we beýleki hadysalardan tapawutlandyrýan alamatyny aýyl-saýyl etmek zerurlygy şertlendirilýär. Bankyň düýp manysy öňi bilen onuň özüne mahsus bolan aýratynlygydyr. Bankyň içerki kesgitliligine garamazdan onuň özüne mahsus bolan aýratynlyklaryny açyp görkezmeklik ýönekeý bir iş däldir.

Banklar köpdürlidir, olaryň işleri dürli subýektleriň – ýuridiki we fiziki taraplaryň bir meňzeş bolmadyk isleglerine hyzmat etmek bilen baglydyr. Banklar aragatnaşyk serişdelerine, pul taýýarlaýan fabriklere, bir nusgaly töleg serişdelerine eýe bolmak bilen, gepleşikleri geçirmeklikde araçyl, maslahat beriji bolup çykyş edýärler. Banklar ýüzlerçe hyzmatlary ýerine ýetirýärler, häzirki zaman hojalygynda olaryň mukdarynyň we görnüşleriniň köpelmegi dowam edýär. 

Bankyň düýp manysy açylyp görkezilende onuň ykdysady institut hökmündäki häsiýetnamasy wajypdyr. Bu-bankyň diňe bir özbaşdak ýuridiki statusynyň barlygyny aňlatman, eýsem aşakdakylara hem eýedigini görkezýär:

· bank özbaşdak hojalyk subýekti hökmünde maddy hukukçylyga eýedir;

· bankyň işjeňligi umumy we aýratyn ykdysady kanunlara tabyn edilendir, olary inkär etmeklik uly ýitgilere we zyýanlara getirýär;

· banklaryň diňe öz pullary bilen däl-de, eýsem keseki pullar bilen işleýänligi sebäpli, pul gurşawyndaky düzgün bozulmalaryň netijeleri, olaryň müşderileri üçin hem gutulgysyzdyr;

· bank işiniň syýasy tarapy (makro we mikro derejelerde) ykdysady ýagdaýlar bilen şertlenendir. Bank işiniň pul nukdaýnazary önümçiligi we walýutany durnuklaşdyrmak bähbitleri bilen kesgitlenilende, onuň ykdysadyýete täsiri uly we oňaýly bolup biler. 

Ýokarda getirilen alamatlar ykdysady instutut hökmünde bankyň umumy ykdysady häsiýetini açyp görkezýär.

Bankyň düýp manysynyň aýratynlygyny açyp görkezmekde dürli çemeleşmeler ulanylýar. Olaryň käbirleri banklary edaralaryň, guramalaryň, dolandyryş guramasynyň bir bölegi hökmünde döwlet ýa-da hususy kärhanalaryň, paýdarlar jemgyýetiniň we beýlekileriň hataryna goşýarlar. Başlangyç düşünjeleriň haýsysynyň ulanylýanlygy ylym we tejribe üçin resmi däl häsiýete eýedir, onuň bank işiniň dürli taraplaryny açyp görkezmeklikde bolsa, wajyp ähmiýeti bardyr. Mysal üçin, bank – gurama hökmünde onuň guramaçylyk tarapyny, düzüm böleklerini (adamalar, zähmet predmetleri we ş.m.) açyp görkezýärler:

banky dolandyryş guramasy hökmünde jemgyýetiň üstünden gurulan bölegiň hataryna goşýarlar. Banky döwlet ýa-da hususy kärhanasy, paýdarlar jemgyýeti hökmünde eýeçilik nukdaýnazaryndan häsiýetlendirýärler.

Ýokarda aýdylanlardan has wajyby bankyň kärhana hökmünde häsiýetlendirilmegidir.

Kärhana dürli sözlüklerde görkezilişi ýaly başlanan işi, işiň özüni aňladýar. Bank kärhana hökmünde – howaýy däl-de, eýsem öndürijilikli häsiýeti bolan işiň aýratyn görnüşidir. Bankyň öndürijilikli häsiýeti, öňi bilen onuň özboluşly hususy önüm öndürýänligidir. Olar aşakdakylardan ybaratdyr:

· makro we mikro derejede dolanyşyga girizilýän töleg serişdeleri, zähmetiň önümleri bolmasa alyş-çalyş edilmän, şonuň ýaly-da pulsuz üznüksiz önümçilik işi dowam etmeýär. Nagt pullary goýbermeklik bankyň ýekemenlik hukugydyr. Bu işi diňe bank ýerine ýetirýär we ony bank ulgamynyň özboluşly önümine öwürýär;

· banklar wagtlaýyn ulanylmaýan toplanylýan boş pul serişdeleri  “hereketsiz” pul serişdelerini herekete getirmek bilen, hojalyklary goşmaça serişdeleri bilen üpjün edýärler;

· maýa (kapital) serişde görnüşinde bankyň öz müsderilerine berýän karzlary. Olar täzeden öndürilen gymmat görnüşinde köpelmek bilen, özleriniň başlangyç nokadyna dolanýarlar;

· dürli görnüşdäki hyzmatlar, olaryň öndürijilikli häsiýeti, peýdanyň jemi jemgyýetçilik önümine goşulandygy bilen tassyklanylýar.

Bank kärhana hökmünde öndürijilikli institut bolup çykyş edýär. Onuň işi bazara gatnaşyjylaryň isleglerini kanagatlandyrmaga gönükdirilýär. Bank işiniň öndürijilikli başlangyjyny aňlatmak üçin “gurama”, “edara” nukdaý nazarlarynyň az mümkinçiligi bardyr, sebäbi olar eýeçilik nukdaý nazaryna ýakyndyrlar (bankyň paýdarlar jemgyýeti hökmünde häsiýetlendirilmegi). Şeýle-de bolsa bu ugurlar hem öwrenilmäge mynasypdyr. Sebäbi olar banky beýleki wajyp taraplardan häsiýetlendirýärler. Muňa garamazdan “bank kärhanadyr” diýen düşünje, bankyň düýp manysyny açyp görkezmeklige has ýakyndyr.

Ozal bellenilişi ýaly, islendik hadysanyň düýp manysynyň seljermesi onuň esasy häsiýetini açyp görkezmekligi talap edýär. Makro derejede şunuň ýaly esasy häsiýet karz işidir. Karz işi aýratyn guramaçylygy talap edýär. Ol bankyň esasy işini häsiýetlendirýär, karz işi bankyň esasy bolmak bilen, öz-özünden herekete gelmeýär. Ol hasaplaşyklary guramak işi bilen bilelikde herekete gelýär.

Bank lombarddan, özara kömek karzlaryndan, karz kooperasiýalaryndan we ownuk karzyň gaýry edaralaryndan tapawutlylykda hojalyk subýektleriniň nagt we nagt däl görnüşlerindäki töleg dolanyşygyny kadalaşdyrýan iri karz institutydyr. 

Bankyň düýp manysy onuň gurluşy bilen berk baglanyşyklydyr. Umumyusulyýet talaplaryna laýyklykda bankyň düýp manysyny açyp görkezmek üçin onuň gurluşy hakyndaky soraga hem jogap bermeli. Bu babatda hem dürli düşünjeler bar. Köplenç bankyň gurluşy diýlip, onuň dolandyryş guramasyna düşünilýär. Bu ýagdaýda ähli düşünjeler bankyň dolandyrýan guramanyň bölümleriniň wezipeleýin işlerini beýan etmeklige syrykdyrylýar. 

Bankyň gurluşyny kesgitlemek üçin başga synanşyklar hem ulanylýar. Bu synanyşyklarda bankyň düzümleýin gurluşyna, bir-biri bilen özara baglanyşykly bolan düzüm böleklerine düşünmek bolýar, bank pul instituty hökmünde hereket etmäge mümkinçilik gazanýar. Şu nukdaý nazardan banky şertleýin dört bölege bölmek bolýar. 

Birinji bölek. Bank kapitaly senagat we söwda kapitalynyň aýrybaşgalaşan bölegi hökmünde, hususy we esasan karz kapitaly hökmünde, özi üçin däl-de, özgeler üçin çekilýän kapitaldyr. Bank kapitaly hemişe hereketdedir, onuň bölekleriniň arasynda kesgitli deňeçerlik, harajatlar emele gelýärler. Bank kapitaly bankyň maliýe durnuklylygyna, onuň töleg ukyplylygyna gönüden-göni täsir edýär. 

Ikinji bölek hem edil birinji bölek ýaly özüniň aýratynlyklaryna eýe bolup,  bank işiniň özüni gurşap alýar. Ol, esasan, alyş-çalyş gurşawynda hereket edýär. Bank işiniň önümi bolup, töleg serişdeleriniň, emissiýasy, dolanyşyga nagt puly goýbermeklik, dürli häsiýetli amallar we hyzmatlar çykyş edýärler.

Hyzmatlardan tapawutlylykda amallar pul görnüşinde ýerine ýetirilýär, önümçiligiň dürli tapgyrlaryndaky pul akymlaryny aňladýar, gönüden-göni bankyň üstünden geçirilýär, önümçiligiň aýratyn subýektleri bilen bankyň arasyndaky özara gatnaşyklary häsiýetlendirýärler. 

Üçünji bölek bank işi boýunça bilimi we ukyby bolan adamlaryň toparyny, aýratyn şahsyýetleri öz içine alýar. 

Dördünji önümçilik bölegidir. Ol bank tehnikasyny, binasyny, desgalary, aragatnaşyk serişdelerini, içerki we daşarky maglumatlary öz içine alýar.

Geçirilen seljermäniň netijesinde banky nagt we nagt däl görnüşlerde töleg dolanyşygyny kadalaşdyryjy, pul-karz instituty hökmünde kesgitläp bolar.  

Bu kesgitleme bankyň düýp manysyna degişli beýleki kesgitlemeleri aradan aýyrmaýar. Şonuň üçin bankyň aýratyn taraplaryny häsiýetlendirýän başga kesgitlemeleri hem ulanmak bolýar. Banky pul, karz instituty hökmünde hem kesgitläp bolýar, şeýle hem özüne mahsus bolan aýratynlykly kärhana we paýdarlar jemgyýeti hökmünde hem häsiýetlendirip bolýar. Bu kesgitlemeleriň ählisi, bankyň manysynyň ol ýa-da beýleki tarapyny açyp görkezmek bilen, özbaşdak hereket etmäge hukuklydyr we bank baradaky umumy düşünjäni has-da giňeldýärler. 

Bankyň düýp manysyny onuň wezipeleri has doly açyp görkezýärler. Bankyň esasy wezipelerine aşakdakylar degişlidir:

bankyň birinji esasy wezipesi wagtlaýyn boş pul serişdelerini ýygnamakdan, jemlemekden ybaratdyr. Şeýlelik-de, bu jemlemekligiň birnäçe aýratynlygyny hasaba almak zerurdyr. Bank, esasan, öz islegini kanagatlandyrmak üçin däl-de, eýsem köp babatda özgeleriň islegini kanagatlandyrmak üçin boş pul serişdelerini toplaýar. Dürli maýa goýum gaznalarynyň, maliýe-senagat kompaniýalarynyň pul serişdelerini toplaýandygyny hem ýatdan çykarmaly däl. Ýöne, bu subýektler banklardan tapawutlylykda pul serişdelerini öz hususy maksatlary üçin toplaýarlar, şol sebäpli bu wezipäni olar bankyňky ýaly tutuşlaýyn däl-de, diňe bölekleýin ýerine ýetirýärler. 

Bu wezipäni ýerine ýetirmek üçin häzirki zaman şertlerinde banklara ýörite rugsat – ygtyýarnama zerurdyr. 

Bankyň ikinji wezipesi – pul aýlanyşygyny kadalaşdyrmakdyr. Banklar üstünden dürli hojalyk subýektleriniň töleg aýlanyşygy geçýän merkezler bolup çykyş edýärler. Hasaplaşyk ulgamyna esaslanyp banklar, öz müşderilerine pul serişdeleriniň we kapitalyň alyş-çalşygyny, aýlanyşygyny amala aşyrmaga mümkinçilik döredýärler. Aýratyn alnan subýektiň, tutuş ykdysadyýetiň hem aýlanyşygy banklaryň üstünden amala aşyrylýar. Olaryň kömegi bilen pul serişdeleri we maýalar bir subýektden beýlekisine, halk hojalygyň bir pudagyndan başgasyna geçýärler. 

Bankyň üçünji wezipesi – araçyllyk wezipesidir. Bu wezipä laýyklykda bankyň işine töleg geçirmeklikdäki araçyllar hökmünde düşünilýär. Kärhanalaryň, guramalaryň, ilatyň tölegleri bankyň üstünden geçirilýär. Müşderileriň arasynda durmak bilen, bank olaryň tabşyryşy boýunça tölegleri geçirýär we araçyllyk işini ýerine ýetirýär. Emma bu wezipe sada, ýönekeý araçyllyk işi däldir. Bank köpsanly müşderilerden uly bolmadyk möçberlerde wagtlaýyn boş pul serişdelerini ýygnaýar we olary jemläp, pul serişdeleriniň örän uly möçberini diňe bir subýekte gönükdirip bilýär. Bank müşderilerden pullary gysga möhletleýin alyp bilýär, berende bolsa uzak möhletleýin karzlaşdyryp bilýär. 

Ykdysady durmuşyň merkezinde ýerleşmek bilen, bank pul serişdeleriniň möhletini, möçberini we ugurlaryny hojalyklaryň isleglerine laýyklykda üýtgedip bilýär. Şeýlelik bilen bankyň araçyllyk wezipesi öňi bilen serişdeleri başga görnüşe öwürmeklik wezipesidir.

Diýmek, bank pullar, gymmatly kagyzlar bilen dürli görnüşli amallary ýerine ýetirýän we hökümete, kärhanalara, raýatlara hem-de gaýry banklara maliýe hyzmatlaryny hödürleýän maliýe edarasydyr. 

Banksyz häzirki zaman pul hojalygynyň manysy ýokdur. Geljekde olaryň ornuny tutjak ýok, sebäbi banklar tutuş ykdysady durmuşyň esasy we arabaglaşdyryjy halkasy bolup çykyş edýär.     

Türkmenistanyň Prezidenti 

Gurbanguly BERDIMUHAMEDOW:
Ýurduň bank ulgamy ýokary depginli ykdysady ösüşi üpjün edýän kadaly pul dolanyşygyny mundan beýläk hem dowam etdirmelidir.

15. Häzirki zaman bank ulgamlarynyň aýratynlyklary. Türkmenistanda iki derejeli bank ulgamynyň döredilmegi
15.1. Bank ulgamyny guramaklygyň aýratynlyklary 
Bazar ykdysadyýetine geçiş şertlerinde bank ulgamynyň, şol sanda Türkmenistanyň banklarynyň we beýleki karz institutlarynyň geljekdäki ösüşi aktuallyga eýedir. Geljekki ösüşi işläp taýýarlamaklyk diňe Türkmenistanyň, şeýle hem daşary ýurt banklarynyň işini öwrenmeklik esasynda mümkin.

Bank ulgamynyň ol ýa-da beýleki gurluşynyň anyk jemgyýetçilik – ykdysady şertlere baglydygyny taryhy tejribe görkezýär. Tejribede bank ulgamyny guramaklygyň dürli nusgalary (Merkezi banka esasy orun bermek bilen) ulanylýar.  Şeýle-de bolsa bank ulgamynyň aşakdaky aýratynlyklaryny öňe çykarmak bolýar:

- milli däp-dessurlar, ösüşiň taryhy tejribesi bilen şertlenen bank ulgamlarynyň seýrekligi. Dürli ýurtlaryň bank ulgamlary, olaryň guramaçylyk düzümi köp şertlere (obýektiw we subýektiw) baglydyr, olaryň hataryna taryhy, milli däpler bilen birlikde ýurtdaky haryt-pul gatnaşyklarynyň ösüş derejesini, ykdysadyýetiň ösüş ýagdaýyny hem-de pul aýlanyşygyny kadalaşdyrmaklygyň usullaryny (göni we gytaklaýyn) goşmak bolar. Mysal üçin, demirgazyk Amerika yklymynda ýerleşýän dünýäniň iki sany güýçli ösen, biri-birine örän ýakyn döwletleriniň–ABŞ-nyň we Kanadanyň bank ulgamlaryny gurmaklyga çemeleşişleri düýbünden birmeňzeş däldir. ABŞ-da 12 müňe ýakyn bank, Kanadada bolsa – bary- -ýogy 6 sany, ýurduň çäklerinde olaryň şahamçalary we bölümleri bar. Diýmek, gürrüň özbaşdak banklaryň sany hakynda däl-de, eýsem kärhanalara, guramalara we ilata hyzmat edýän (şahamçalar, bölümler, agentlikler) bank edaralarynyň mukdary barada barýar;

-  bank ulgamlarynyň esasy düzüm bölegi bolan - bank hakyndaky düşünjäniň tapawutlylygy. Dünýä bank tejribesindäki banklaryň arasyndaky we bank däl karz edaralarynyň, şeýle hem soňkularyň öz aralaryndaky bäsleşik, bank işiniň köpugurly bolmagyna getirýär. Bu öz gezeginde häzirki zaman bankynyň nämedigi, bankyň nähili aýratyn alamatlarynyň bolmalydygy baradaky jedelleriň ýitileşmegine getirdi. Çekişmeler karz ulgamyndaky uly üýtgeşmeleriň esasynda, şeýle hem banklaryň ylmy-tehniki öwrülişikleriň şertlerinde düýp manysynyň üýtgeýänligi, şonuň bilen birlikde tutuş bank ulgamynyň ähmiýetiniň ýokarlanýanlygy sebäpli has-da ýitileşýärler;    

- gymmatly kagyzlaryň bazarynda banklaryň tutýan orny. Bank ulgamlarynyň gurluşynyň taryhy we milli aýratynlyklary käbir ýurtlarda täjirçilik we inwestision banklaryň arasynda düýpli aýyl-saýyllygyň ýoklugyndan gelip çykýar. Bu ýagdaý banklaryň gymmatly kagyzlaryň bazaryndaky tutýan orny bilen kesgitlenilýär. Mysal üçin, Germaniýada banklar gysga möhletli depozit – karz we uzak möhletli maýa goýum amallaryny taryhy utgaşdyryp gelýärler. Täjirçilik banklar korporasiýanyň maýasyna eýeçilik edip bilýärler, gymmatly kagyzlaryň emissiýasyny we ýerleşdirilişini amala aşyrýarlar, maýa goýum gaznalaryny döredýärler, kompaniýanyň geňeşlerinde özleriniň wekilleri bolup bilýärler we başgalar.

ABŞ-da karz we maýa goýum bank amallary aýdyň tapawutlandyrylýar. Inwestbanklar döwlet we korporatiw gymmatly kagyzlar bilen amallar geçirýärler. Olar banklaryň ýöriteleşdirilen toparlaryna girýärler, şol bir wagtyň özünde bolsa gymmatly kagyzlar bilen amallary geçirmeklik täjirçilik banklaryna gadagan edilendir.

Ýaponiýada we Beýik Britaniýada hem ýagdaý şunuň ýalydyr.
- täjirçilik banklarynyň işine gözegçilik ulgamy. Dünýä bank tejribesinde bank gözegçiligini guramaklygyň dürli çemeleşmeleri ulanylýar. Gözegçilik düzümini guramaklygyň usullary bilen tapawutlanýan ýurtlary üç topara bölmek bolýar:
● gözegçiligiň Merkezi bank tarapyndan amala aşyrylýan ýurtlary – Awstraliýa, Beýik Britaniýa, Islandiýa, Ispaniýa, Irlandiýa, Italiýa, Täze Zelandiýa, Portugaliýa;

● gözegçiligiň Merkezi bank tarapyndan däl-de, beýleki guramalar tarapyndan ýerine ýetirilýän ýurtlary – Kanada, Daniýa, Lýuksemburg, Şwesiýa, Awstriýa, Finlýandiýa, Norwegiýa;

● gözegçiligiň Merkezi bank we beýleki guramalar bilen birlikde amala aşyrylýan ýurtlary – Şweýsariýa (Merkezi bank, Federal bank topary we Şweýsar bank assosiasiýasy bilen birlikde), Fransiýa (Fransiýa banky Bank topary bilen bilelikde), Germaniýa (Bundes Bank karz gözegçiliginiň Federal gullugy bilen birlikde), ABŞ (Federal ätiýaçlyk ulgamy, Maliýe ministrligi bilen birlikde). 

Şeýlelik bilen, bank gözegçiligi obýektiw zerurlykdyr. Diýmek, bu wezipeleri  ýerine ýetirýän ýörite guramalar hem gerekdir. Guramalar statusy boýunça tapawutly bolup bilerler, ýöne olaryň arasynda döwlet guramalary hemişe bar diýen ýalydyr. Gözegçilik ulgamynyň guramalary ol ýa-da beýleki ýurtda syýasy we durmuş ykdysady aýratynlyklaryny, onuň däp-dessurlaryny aňladýarlar;

Bank ulgamlarynyň derejeleri. Ýurtda hereket edýän banklar bir derejeli  ýa-da iki derejeli guramaçylyk görnüşli bolýarlar. Bir derejeli bank ulgamy aşakdaky ýagdaýlarda bolup biler: 

*  ýurtda heniz Merkezi bank emele gelmedik ýagdaýynda; 

*  diňe Merkezi bankyň hereket edýän ýagdaýynda; 

*  Merkezi bank beýleki banklar bilen bäsleşip bank amallaryny ýerine ýetiren ýagdaýynda.

Häzirki wagtda bazar ykdysadyýetli ýurtlaryň ählisinde diýen ýaly iki derejeli bank ulgamlary döredildi. Olar işjeň ösýärler we birinji derejede ýurduň Merkezi banky, ikinji derejede täjirçilik banklary hereket edýärler.

Emma ykdysady edebiýatlarda ýygy-ýygydan üç (we ondan hem köp) derejeli bank ulgamlary hakyndaky ýatlamalara duş gelmek bolýar. Bu çemeleşme bank (karz) ulgamlaryna bank däl görnüşli (mysal üçin, ätiýaçlandyryş kompaniýalarynyň maýa goýum gaznalarynyň, maliýe kompaniýalarynyň we beýlekileriň) karz institutlarynyň hem goşulýandygyny göz öňünde tutýar. Bu ýagdaý bank ulgamlarynyň düzüm bölekleriniň aýratynlyklaryny açyp görkezýär. Bank ulgamyna diňe banklar degişlidirler, ýöne bank däl görnüşli karz institutlaryna iri maliýe serişdeleriniň jemlenýändigi sebäpli karz ulgamyna seljerme berlende olary hem hasaba almaly bolýar. Bu ulgama Ýaponiýanyň, Şweýsarýanyň we beýleki ösen günbatar ýurtlaryň bank ulgamy degişlidir. 

15.2. Daşary ýurtlarda bank ulgamlaryny guramaklygyň tejribesi

Bu soragyň many-mazmunyny doly derejede açyp görkezmek üçin dünýäniň ösen döwletleri bolan, Beýik Britaniýanyň, Germaniýanyň, Ýaponiýanyň we Italiýanyň bank ulgamlarynyň tejribelerini öwrenmeklik maksada laýykdyr. 

Beýik Britaniýanyň bank ulgamy iň gadymy ulgamdyr. Ony kapitalyň jemlenmesiniň we ýöriteleşmesiniň ýokary derejesi, ösen bank infrastrukturasy, halkara karz bazary bilen ýakyn aragatnaşygy bar diýip häsiýetlendirýärler. Dünýä maliýe merkezi bolan Londanda iňlis banklary bilen deňeşdirlende daşary ýurt banklarynyň has köp sanlysy işleýär. Bular öňi bilen Amerikan we Ýapon banklarydyr. Daşary ýurt walýutasyndaky depozitleriň paýy beýleki ýurtlara garanyňda, Beýik Britaniýada has ýokarydyr. Iňlis bank ulgamy dünýäde daşary ýurt şahamçalary boýunça has giň gerime eýedir. 

“Bank işi hakyndaky” kanuna (1979-njy ýyl) laýyklykda goýumlary (depozitleri) kabul edýän karz institutlary iňlis banky tarapyndan ýa-ha “ykrar edilen banklar”, ýa-da “depozitleri kabul etmek boýunça ygtyýarnama berilýän kompaniýalar” diýen toparlara bölünýärler. Banklara ygtyýarnama almaklyk talap edilmeýär, ýöne olar iňlis Banky tarapyndan “ykrar” edilen bolmaly. Iňlis Banky “bank” hökmünde maliýe toparlarynyň arasynda abraýdan peýdalanýan, hyzmatlaryň giň toplumyny ýerine ýetirýän ýa-da hyzmatlaryň haýsy hem bolsa bir görnüşi boýunça ýöriteleşýän karz edarasyny ykrar edýär.

Bank derejesine eýe bolan has uly karz edaralary depozit banklardyr (Londan we Şotland kliring banklary, Demirgazyk Irlandiýa banky, söwda, süýşürintgiler banky, hasap öýleri). 

Beýik Britaniýanyň bank ulgamy iki derejelidir. Ýokary derejede Merkezi bank, aşakyda täjirçilik (depozit) we ýöriteleşdirilen–söwda, daşary ýurt, süýşürintgiler banklary we hasap öýleri ýerleşýärler.

Senagat taýdan ösen ýurtlaryň Merkezi banklarynyň arasynda Beýik Britaniýanyň banky kanun boýunça hökümete has garaşly banklaryň biridir. Tejribede Beýik Britaniýanyň banky gaznaçylyk bilen berk arabaglanşykly işleýär.

Beýik Britaniýanyň Banky resmi taýdan gaznaçylyga garaşly hem bolsa onuň pul-karz we walýuta gurşawlaryny kadalaşdyrmakda, döwlet bergilerini dolandyrmakda bahasyna ýetip bolmajak ähmiýeti bar.

Beýik Britaniýanyň Bankynyň karz ulgamynda esasy tutýan orny, onuň ýurduň emission–kassa merkezi bolup hyzmat edýänligidir. Bank ýekemenlik häsiýetinde banknotlary dolanyşyga goýberýär. Onuň borçnamalary tutuşlygyna karz ulgamynyň pul binýady bolup çykyş edýär. Islendik bank Beýik Britaniýanyň Bankyndaky depozitlerini özüniň kassa ätiýaçlygy diýip hasap edýär. Sebäbi zerurlyk ýüze çykan ýagdaýynda ol Bankyň hasabyndaky serişdelerini yzyna alyp bilýär. Angliýanyň banky öz borçnamalarynyň göwrümini daraldyp ýa-da giňeldip bankyň kassa ätiýaçlyklaryna we dolanyşykdaky puluň toplumynyň jemine täsir edýär.

Beýik Britaniýanyň Banky funt sterlingiň kursuny kadalaşdyrmak üçin walýuta interwensiýalaryny geçirýär, hökümetiň adyndan halkara walýuta – maliýe guramalaryna işjeň gatnaşýar. 

Beýik Britaniýanyň Banky beýleki ähli banklaryň bankiri bolup çykyş edýär. Ýurduň ähli banklarynyň diýen ýaly bu bankda hasaplary bar. Olardan has wajyplary Londanyň kliring banklarynyň hasaplarydyr. Bu banklar özleriniň kassa ätiýaçlyklarynyň ep-esli bölegini depozit görnüşinde Beýik Britaniýanyň Bankynda saklaýarlar. Bu hasaplarda ýazuw üsti bilen banklaryň özara hasaplaşyklary kadalaşdyrylýar. Beýik Britaniýanyň banky banklardan bergi borçnamalaryny satyn almak ýa-da döwlet borçnamalarynyň üpjünçiligi esasynda karz bermek bilen bank ulgamyny karzlaşdyrýar. 

Beýik Britaniýanyň Banky hökümet bankydyr. Hökümetiň we hökümet guramalarynyň hasaplary şu bankda açylýar. Hökümetiň ähli girdejileri Angliýanyň bankynyň gaznaçylyk hasabyna gowuşýar, çykdajylary bolsa şol hasapdan ýapylýar. Beýik Britaniýanyň bankynyň esasy wezipesi döwlet bergisini dolandyrmakdyr. Beýik Britaniýanyň banky öz bukjasynda döwlet borçnamalarynyň bir bölegini saklaýan hem bolsa, hökümetiň gaznalara bolan isleglerini bazar üsti bilen kanagatlandyrýar, ýagny Bank gaznaçylygyň adyndan karz maýasynyň bazarynda döwlet borçnamalaryny ýerleşdirýär. Hökümetiň gündelik çykdajylary döwleti gysga möhletleýin karzlaşdyrmak arkaly maliýeleşdirilýär. Esasy gural bolup gazna wekselleri çykyş edýärler. 

Gazna weksellerinden başga-da, gysga möhletli karzlaşdyrmagyň guraly bolup, gysga möhletli döwlet obligasiýalary çykyş edýärler. 

Beýik Britaniýada gysga möhletli obligasiýalar diýlip, üzmekligiň möhleti bäş ýyla çenli bolan obligasiýalar hasap edilýär.

Döwletiň uzak möhletli maliýe isleglerini kanagatlandyrmak üçin uzak möhletli (15 ýyldan ýokary) obligasiýalar goýberilýär. Täze goýberilen obligasiýalaryň esasy bölegini Beýik Britaniýanyň Banky satyn alýar, soňra olary kem-kemden açyk bazarda satýar. 

Beýik Britaniýanyň Banky şonuň bilen bilelikde möhleti ýakynlaşan obligasiýany hem satyn alýar. Bank obligasiýalar boýunça göterimleri töleýär, Merkezi hökümetiň obligasiýalaryny bellige alýar.

Beýik Britaniýada täjirçilik banklary depozit banklary diýlip atlandyrylýar. Olar bank ulgamynyň esasyny emele getirýärler.

Depozit banklarynyň amallarynyň esasy bölegi Londanyň alty sany kliring banklarynda jemlenendir. Olar Londanyň kliring palatasynyň agzalarydyrlar. Dört bank “Neirl Bestminster”, “Barkleýiz”, “Midlend” we “Lloýds” (“uly dörtlik”) öňdebaryjylaryň hataryna girýärler. Bu banklar dünýäniň iň uly banklarynyň sanawyna girýärler. Depozit banklara, köplenç, “bölekleýin” banklar hem girýär. Olaryň 15 müňe ýakyn bölümleri bar. Jemleýji balanslary 200 milliard funt sterlingden geçýär.  

Depozit banklaryň aktiw amallarynda täjirçilik banklaryna mahsus bolan hasap – karz amallary we gymmatly kagyzlara maýa goýmaklyk agdyklyk edýär. Karzlaşdyrmagyň has ýaýran görnüşi owerdraftdyr. 

Geçen asyryň 80-nji ýyllaryndan başlap ilata jaýlary satyn almak we gurluşyk işleri üçin berilýän karzlaryň (gozgalmaýan emläk zamunlygy esasynda) gerimi giňeldi. 

Depozit banklary daşary ýurt banklarynyň hereket edýän sferasyna hem işjeň aralaşýarlar, dürli ýurtlarda özleriniň şahamçalaryny açýarlar.

Karz edaralarynyň bank däl görnüşlerine ätiýaçlandyryş kompaniýalary, süýşürintgiler amallaryny ýerine ýetirmek bilen meşgullanýan edaralar, maliýa kompaniýalary, karz, gurluşyk kooperatiwleri, gurluşyk jemgyýetleri, pension gaznalar we beýlekiler degişlidirler. 

Germaniýa Federatiw Respublikasynyň bank ulgamy GFR-de uruşdan  soň iki derejeli bank ulgamy döredildi. Birinji derejede ýurduň Merkezi banky-         -nemes Federal banky, ikinjide bolsa täjirçilik ýa-da karz banklary, şeýle hem ýöriteleşdirilen karz edaralary durýar. Germaniýada karz institutlarynyň sany            4 müňden hem geçýär, şol sanda ownuk we orta banklar 1 müňden gowrakdyr. Karz institutlary 45 müňe ýakyn şahamçalara bölünýär, karz guramalarynyň sany            49 müňe barabardyr. Germaniýanyň 80 million adamdan gowrak ilaty bar, bankyň her bir bölümi ortaça 1600 adama hyzmat edýär. 

Nemes Federal banky (Doýçe Bundesbank), Germaniýanyň Merkezi bankynyň - Reýhsbankynyň mirasgäridir.

 Nemes Federal banky aşakdaky wajyp halk hojalyk wezipelerini ýerine ýetirýär:

1. Ýurduň emission merkezidir, ýagny ol banknotlaryň dolanyşyga goýberilişini amala aşyrýar.

2. Ýurduň walýuta merkezidir, ol töleg balansyny we walýuta kursuny kadalaşdyrýar.

3. “Hökümetiň kassiridir”, ýagny Bundesbank hökümetiň gündelik hasaplarynyň üsti bilen Federal býujetiniň ýerine ýetirilişini amala aşyrýar.

4. “Banklaryň bankydyr”, ýagny karz guramalaryna olaryň passiwleri we aktiwleri boýunça hyzmat edýär.

5. Ýurduň hasaplaşyk merkezidir, ýagny ýurduň hasaplaşyk amallary Bundesbankyň üstünden geçirilýär.

6. Ykdysadyýetiň pul-karz kadalaşdyrylyşynyň subýektidir. 

Şu maksat bilen kadalaşdyrmagyň aşakdaky gurallary ulanylýar:

● maýa goýumlaryny höweslendirmek maksady bilen hasap ýa-da diskont syýasatyny ýöretmek, munuň üçin Bundesbank “arzan pullaryň”, ýagny pes derejeli göterim haklarynyň syýasatyny ýöredýär.

● açyk bazardaky syýasat, ýagny Bundesbank döwletiň gymmatly kagyzlary bilen amallary ýerine ýetirýär.

● hökmany ýa-da iň pes möçberdäki ätiýaçlyklar syýasaty.

Bundesbankyň pul, walýuta we karz syýasatyny bankyň Merkezi Geňeşi belleýär. Onuň düzümine müdiriýetiň agzalary we ýerleriň Merkezi banklarynyň prezidentleri girýärler. Bundesbankyň Merkezi Geňeşine onuň prezidenti we wise-   -prezidenti ýolbaşçylyk edýärler. Bundesbank Frankfurtda ýerleşýär.

Germaniýanyň täjirçilik (köpugurly) banklary depozitlere serişdeleri kabul etmek amallaryny ýerine ýetirýärler (talap edilýänçä we möhletli goýumlar). Gysga,   orta we uzak möhletli karzlary orta we iri koorporasiýalara, federal we ýerli häkimýet guramalaryna berýärler, maliýe we trast (şol sanda gazna) hyzmatlaryny ýerine ýetirýärler, elektron we dellalçylyk, ýol çekleri, hasaplaşyk – kassa amallary bilen baglanşykly hyzmatlary müşderilere hödürleýärler. Mundan başga-da, täjirçilik banklary koorporasiýalaryň maýasynyň eýeleri bolup çykyş edýärler, gymmatly kagyzlary dolanyşyga goýberýärler we ýerleşdirýärler, maýa goýum gaznalaryny döredýärler we eýeçilik edýärler.

Germaniýanyň iri köpugurly banklaryna Doýçe Bank, Drezden Bank, Kommersbank degişlidir. Bu banklar amallaryň ähli görnüşini (banknotlaryň emissiýasyndan we ipoteka karzyndan başga) ýerine ýetirýärler. 

Ähli täjirçilik banklary şertleýin üç esasy topara bölmek bolýar: 

● 350-ä ýakyn hususy banklar (karz banklary), olaryň hataryna 3 sany iri sebitleýin we gaýry karz banklary, hususy banklar, şeýle hem daşary ýurt banklaryň şahamçalary girýär (banklaryň bu topary ýurtdaky ähli banklaryň ýerine ýetirýän amallarynyň 1/3 bölegini amala aşyrýarlar);

● 70-den gowrak jemagat hukuk süýşürintgiler banklary we ýerli banklary, olar ähli banklaryň umumylykdaky amallarynyň 1/2 bölegini ýerine ýetirýärler;
● takmynan 3 müň sany kooperatiw bank (Folnz Bank we Raýfenzenbank ulgamlary) özleriniň Merkezi banklary bilen ähli amallarynyň 1/5 bölegini ýerine ýetirýärler.

Köpugurly täjirçilik banklary bilen bir hatarda Germaniýada ýöriteleşdirilen banklaryň birnäçesi hereket edýärler. Ipoteka banklary we beýleki karz edaralary gozgalmaýan emlägi girew almak bilen karz berýärler, ýöriteleşdirilen banklar tölegleri gijikdirmek esasynda karz berýärler, karz kooperatiwleri hususy ýaşaýyş jaýlarynyň gurluşygyny karzlaşdyrýarlar. Germaniýada bank institutlary dürli görnüşde hereket edýärler. Karz guramalarynyň 1/4 ýöriteleşdirilen banklardyr we her bir üçünji iri bank 5 milliard DM dolanyşygy bolan ýöriteleşdirilen banklardyr. 

Ýaponiýanyň bank ulgamy diňe bir Aziýa – Ýuwaş okean sebitinde iň kuwwatly we ösen ulgam bolman, eýsem bütin dünýäde hem şeýle ulgamlaryň biridir. Dünýäniň öňdebaryjy bank edaralarynyň hataryna girýän, Ýapon banklarynyň sany barha artýar. Ýapon banklary Aziýa ýurtlaryna, ABŞ we Günbatar Ýewropa senagat maýa goýumlaryny ýerleşdirýän, maliýe–senagat toparlarynyň Merkezine öwrülýärler. Ýaponiýanyň karz – bank edaralarynyň Günbatar Ýewropa ýurtlarynyň we ABŞ-nyň gymmatly kagyzlar bazaryndaky hereketiniň gerimi giňelýär. Olar aksiýalary, obligasiýalary we beýleki maliýe bergi borçnamalaryny bazarda ýerleşdirýärler. 

Ýaponiýanyň bank ulgamynyň aýratynlygy, onuň ýurduň industrializasiýasynyň esasy hökmünde däl-de (mysal üçin, Angliýadaky ýaly), eýsem oňa goşundy hökmünde ösmegidir.

Birnäçe ösen ýurtlardan, mysal üçin, Fransiýadan tapawutlylykda Ýaponiýada uruşdan soňky döwürde esasy maliýe gurallary hususy banklarda jemlendiler.      Şeýle-de bolsa, banklaryň işine döwlet gözegçiliginiň derejesi has ýokarylygyna galdy.

Ýaponiýanyň Merkezi banky (Ýapon banky). Ýaponiýada 6 sany maliýe-      -senagat toparlary hereket edýärler. Olaryň özeni bolup iri şäher banklary – “Misui”, “Musubisi”, “Sumitomo”, “Fudzi”, “Doýiti Kante”, “Sanwa” çykyş edýärler. Ýaponiýanyň bank ulgamy umumymilli hususy banklaryny, karz assosiasiýalaryny, hökümetiň maliýe institutlaryny, şeýle hem daşary ýurt banklarynyň şahamçalaryny öz içine alýar. Ulgamyň başynda Merkezi bank – Ýapon banky durýar, onuň paýnamalarynyň 55% - i döwlete degişlidir. Ýapon bankynyň esaslyk maýasy 100 million iýene deňdir. Ýapon bankynyň esasy wezipelerine, pul emissiýasyndan başga--da (bu wezipe onuň ýekemenlik hukugydyr), ykdysadyýetiň pul-karz kadalaşdyrmasy, şol sanda halkara hasaplaşyklary amala aşyrmaklyk, walýuta bazarynda amallary geçirmeklik, şeýle hem gaznaçylyga kanuna laýyk hyzmat etmek degişlidir.

Ýapon bankyna bankyň prezidenti we direksiýasy ýolbaşçylyk edýär. 
Ýapon banky bank işine ygtyýarnama berýär. Bankyň esaslyk maýasynyň iň pes möçberini belleýär, bankyň adyny üýtgetmeklige, banklaryň birikmegine, şahamçalaryň açylmagyna we ýapylmagyna rugsatnama berýär.

Ýapon bankynyň pul-karz syýasatynyň gurallary ep-esli özgerişliklere sezewar boldular. Uruşdan soňky birnäçe on ýyllyklaryň dowamynda nusgawy gurallar bolan hasap göterim hakyny, hökmany ätiýaçlyklaryň kadasyny bellemeklik, gymmatly kagyzlaryň açyk bazaryndaky amallary ýaly gurallar, öňdebaryjy orny eýelemediler. Oňa derek göterim derejesini emeli usulda peseltmek şertlerinde karzlaşdyrmagy mukdar taýdan göni çäklendirmek guraly ulanyldy.

Ýapon banky “Banklaryň bankydyr”. Ol hususy – maliýe guramalary, kärhanalar we aýartyn taraplar üçin geleşikler baglanyşylanda hyzmatdaş bolup çykyş edýär. Ýapon banky ätiýaçlyk depozitleriň ulgamy (1957-nji ýylda girizildi) diýlip atlandyrylýan hususy maliýe edaralarynyň goýumlaryny kabul edýär. Bu ulgama birikdirilen ähli maliýe guramalary özleriniň gündelik hasaplaryna ätiýaçlyk depozitleriniň kesgitlenen jemini geçirmäge borçludyrlar. Maliýe edaralarynda nagt pul serişdeleri ýetmezçilik etse, olar Ýapon bankyna ýüz tutýarlar, bank olary karzlaşdyrýar. Karzlar boýunça göterim resmi göterim hakynyň derejesi bilen kesgitlenilýär.

Ýaponiýanyň täjirçilik banklary esasy (şäher, sebitleýin we daşary ýurt) banklarydyr. Olar öz müşderilerine (300-den hem gowrak görnüşde) giň möçberli amallary we hyzmatlary hödürleýärler. Olar depozitlere serişdeleri kabul etmek (talap edilýänçä we möhletli goýumlar) gysga, orta we uzak möhletli karzlary bermek, maliýe we elektron hyzmatlaryny amala aşyrmak, dellalçylyk hyzmatlary, ýol çekleri bilen amallary ýerine ýetirmek we gaýry amallar we hyzmatlardyr. Ýaponiýanyň karz ulgamy poçta – süýşürintgiler kassalaryny hem öz içine alýarlar. Olar ilatyň ownuk süýşürintgilerini ýygnamaga gönükdirilendir. Işiň şu görnüşleri bilen iri şäher we ýerli banklar hem meşgullanýarlar. Ýöne poçta bölümlerindäki süýşürintgiler kassalary özbaşdak müşderlere hususy banklar bilen deňeşdirilende hyzmatlaryň has köp toplumyny hödürleýärler. Orta üpjünçilikli adamlara amatly şertlerde karz berýärler we süýşürintgilerini kabul edýärler. Şonuň üçin bank ulgamynyň bu bölegi özlerinde uly möçberde maliýe serişdelerini jemleýärler. 

Şweýsariýa banklaryň ýurdudyr. 1,5 müň ýaşaýja bir bankdan düşýär. Ýurtda daşary ýurt iri banklarynyň 140 şahamçasy hereket edýär. Şweýsariýanyň bank ulgamy 500-den gowrak bank guramalaryny özünde jemleýär. 

Şweýsar banklary adatça 3 sany esasy topara bölünýärler:

* has iri milli banklar-Ýunion benk of Sbitselend (Union Bank of Şwitzerland), Suiss benk korporeýşn (Suiss Bank Corporation) we Suiss kredit benk (Suiss Credit Bank);

* kantonal, ýerli we süýşürintgiler banklary, esasan öz sebitlerindäki ýerli goýumçylar bilen işleýärler, seýle hem karz berýärler we hasapçylyk – kassa amallaryny ýerine ýetirýärler;

* hususy banklar, olar, esasan, maýa goýum bukjalaryny dolandyrýarlar. Şweýsariýanyň diňe bank ulgamyna seredip geçmeklik, bu ýurda maýa goýmaklygyň özboluşlylygyny we giň mümkinçiliklerini doly açyp görkezmeýär. Ýurduň bank ulgamyna maliýe kompaniýalary hem girýärler. Olar aşakdakylara bölünýärler:

* depozitleri kabul etmek üçin özlerini mahabatlandyrýan kompaniýalar, olar Federal bank kanunçylygynyň ähli taraplaryny berjaý etmäge borçludyrlar;

* depozitleri kabul etmeýän, ýöne gaýry bank amallaryny ýerine ýetirýän kompaniýalar. Olar kanunçylygyň diňe käbir maddalaryny berjaý edýärler. 

Şweýsar bank ulgamynyň tapawutly häsiýetleriniň biri bank we kompaniýalaryň maýa goýum işlerine berk gözegçiligiň bolmagydyr. Ikinji Jahan urşundan soň, Şweýsariýada bir gezek hem banklaryň batmaklyk ýagdaýy ýüze çykmandyr. Banklara gözegçilik üç basgançakly düzümden durýar we Federal bank topary, Milli bank we Şweýsar bank assosiasiýasy tarapyndan amala aşyrylýar.

Bank işi, ony kadalaşdyrmaklyk we gözegçilik “Banklar we süýşürintgiler banklar hakyndaky Federal Bank kanunyna” esaslanýar. (8-nji noýabr, 1934ý.). Kanunyň esasy maksady müşderileriň bähbidini goramaklykdyr.

Bank ygtyýarnamasy Federal bank topary tarapyndan berilýär. Kanunyň berjaý edilmedik ýagdaýynda ygtyýarnama yzyna alynýar. 

Şweýsar banklarynyň ýokary reýtingini kesgitleýän ýene-de bir alamat bank syrynyň gizlinligidir. Şweýsariýada goýumlaryň gizlinligi raýatlyk, hukuk, şeýle hem jenaýatçylyk hukuk düzgünleri bilen goralýar. Öz müşderileriniň gizlin syryny saklap bilmedik bank ygtyýarnamadan mahrum edilýär. Syry äşgär eden işgärler 6 aý möhlet bilen azatlykdan mahrum edilýär ýa-da 50 müň Şweýsar franky möçberinde jerime salynýar.

Şweýsariýanyň bank ulgamynyň aýratynlygyna bank komitetiniň hereket etmegi hem degişlidir.

Bank komiteti garaşsyz gurama bolmak bilen, hökümete we Milli banka tabyn däldir. Komitet bank işi baradaky Kanunçylygyň berjaý edilişine, bellenilen kadalaryň ýerine ýetirilişine gözegçilik edýär. Ol paýdarlaryň bähbitlerini goraýar. Komitet öz işinde garaşsyz auditorlyk gullugyna daýanýar, olar bankyň daşynda ýerleşýärler. Şweýsariýada bu guramanyň işine uly ähmiýet berýärler. Guramanyň çözgütleri hökmany ýerine ýetirilmelidir. 

15.3. Türkmenistanda bank ulgamyny guramaklygyň esaslary.
 Garaşsyzlyk ýyllary içinde Türkmenistanyň bank ulgamynyň ösüşini düýpli kämilleşdirmek we düzümleýin özgertmek babatynda uly möçberli işler amala aşyryldy. Ýurtda iki derejeli bank ulgamynyň döredilmegi we banklaryň ýöriteleşdirilmegi bilen, olaryň iş ugurlary anyk kesgitlenildi. 

Türkmenistanyň Merkezi banky Milli bank bolmak bilen, Türkmenistanyň  adyndan we tabşyrygy esasynda halkara gatnaşyklaryny amala aşyrýar. Ýurduň içinde karz-pul gatnaşyklaryny kadalaşdyrýar. Onuň dolanyşyga pul goýbermäge we ondan puly yzyna almaga doly hukugy bar. Bank işini ýöretmeklige ygtyýarnama berýär. Merkezi bankyň işi “Türkmenistanyň Merkezi banky hakyndaky” Türkmenistanyň Kanunyna we beýleki kadalaşdyryjy hukuknamalara laýyklykda alnyp barylýar.

Banklaryň ygtybarlygyny we durnuklylygyny üpjün etmek maksatlaryndan ugur alyp, ýurtda döwrebap bank ulgamynyň döredilen ähli ýyllarynda, Türkmenistanyň Merkezi banky tarapyndan banklaryň maliýe ýagdaýlarynyň berkidilmegi, olaryň maýalyk serişdeleriniň we aktiwleriniň kadaly artmagy boýunça işjeň syýasat yzygiderli alnyp barylýar. “Türkmenistanyň banklarynyň esaslyk maýalarynyň iň az möçberlerini ýokarlandyrmak hakyndaky” kabul edilen Karara laýyklykda, täjirçilik banklary üçin esaslyk maýanyň iň pes möçberi ABŞ – nyň         5 million dollary (manat esasynda), döwlet – täjirçilik banklary üçin bolsa – ABŞ-nyň 10 million dollary möçberinde goýuldy.

Türkmenistanyň Merkezi bankynyň üstüne täjirçilik banklarynyň işiniň ähli ugurlary boýunça gözegçiligi alyp barmak wezipesi ýüklenen. Ýurduň Merkezi bankyna täjirçilik banklarynyň we olaryň edaralarynyň bazar özgertmeleri boýunça alyp barýan işlerine seljermeleri geçirmeklik hem ýüklenendir. Bu wezipeleri üstünlikli ýerine ýetirmek üçin, ýurduň Merkezi banky ykdysadyýetiň pudaklaryna gönüden-göni bank hyzmatlaryny alyp barmaklykdan boşadylandyr. Bu wezipäniň ýerine ýetirilmegi täjirçilik banklaryň üstüne ýüklenendir. 

Şol bir wagtyň özünde-de, Türkmenistanyň Merkezi banky ýurduň bank syýasatynyň wajyp ugurlary boýunça täjirçilik banklarynyň işini kadalaşdyrýar. Onuň üstüne banklar bilen bilelikde karz we göterim syýasatynyň, pul dolanyşygynyň, döwlet býujetiniň ýerine ýetirilmeginiň we hasaplaşyklaryň kassa dolanyşygynyň resminamalaryny işläp düzmeklik we çykarmaklyk wezipeleri hem ýüklenendir. 

Häzirki döwürde Türkmenistanyň bank ulgamynyň esasyny döwlet täjirçilik banklary düzýärler. Olar karz serişdeleriniň aglaba bölegine eýe bolmak bilen, döwlet hemaýatyny alýarlar. Ol ýeňillikler merkezleşdirilen karzlar ýerleşdirilende berilýän artykmaçlyklardan, şeýle-de kadalaşdyryjylar esasynda sazlaşdyryş tertibinde berilýän artykmaçlyklardan ybarat. Şonuň üçin, döwlet täjirçilik banklarynyň işjeňligi umumy döwlet bähbitleriniň gazanylmagyna gönükdirilýär. Döwlet täjirçilik banklarynyň işiniň özeni şu günki-gün kärhanalaryň maliýe – hojalyk işini çuňňur öwrenmek bilen baglanyşyklydyr. Bu ugurda esasy wezipe – kärhanalaryň döwlet tabşyryklaryny we şertnama borçlaryny ýerine ýetirenlerinde öz ähli içerki mümkinçiliklerinden doly peýdalanyp, maliýe – ykdysady ýagdaýlaryny berkitmek boýunça degişli çäreleri geçirmekden we bank karzlaryny doly we möhletinde gaýtarmakdan ybaratdyr. 

Banklar öz işinde belli bir ýörelgelere esaslanýarlar. Şol ýörelgeler olaryň ykdysady tebigatyndan gelip çykýar.

Täjirçilik bankynyň birinji esaslandyryjy ýörelgesi diňe bar bolan serişdeleriň çäklerinde işlemekdir. Bu bolsa, karz bermekligiň, hasaplaşyk – pulhana amallarynyň bankyň bar bolan serişdeleri bilen çäklendirilýändigini aňladýar. 

Ikinji ýörelge-täjirçilik banklarynyň öz işleriniň netijeleri boýunça doly jogapkärçilik çekýändikleri bilen baglanşykly. Bank amallary boýunça töwekgelçilik doly möçberde bankyň üstüne ýüklenilýär. Şonuň bilen birlikde serişdeleri çekmekde we olary ýerleşdirmekde bankyň özbaşdak hereket etmäge ygtyýary bardyr.

Üçünji ýörelge müşderiler bilen gatnaşyklary “bazar esaslarynda” gurnamak. Müsderileri saýlap we olara hyzmat edip, bank düşewüntlilik we töwekgelçilik görkezijilerden ugur alýar. 

Dördünji ýörelge banklaryň işi Türkmenistanyň Merkezi banky tarapyndan diňe gaýry ykdysady usullar arkaly kadalaşdyrylyp bilner. Türkmenistanyň Merkezi banky tarapyndan täjirçilik banklarynyň işine ygtyýarnamalar we banklaryň berjaý etmeli kadalary arkaly gözegçilik edilýär.

Täjirçilik banklarynyň işi olaryň paýdarlary, goýumçylary we karzdarlary bolup durýan raýatlaryň, edaralaryň, guramalaryň, firmalaryň emläk we durmuş hukuklaryna degişlidir. Şol sebäpli Türkmenistanyň Merkezi bankynyň üsti bilen, döwlet her bankyň durnuklylygyna gözegçilik edýär. Täjirçilik banklar, özara karzlar berýändigi sebäpli, olaryň durnuklylygy gönüden-göni biri-birine bagly bolýar.

Häzirki döwürde Türkmenistanyň bank ulgamy Türkmenistanyň Merkezi bankyny goşmak bilen 11 bankdan we 148 şahamçadan ybarat.         

16. Türkmenistanyň Merkezi bankynyň wezipeleri we ýerine 
ýetirýän amallary

16.1. Türkmenistanyň Merkezi bankynyň ýerine ýetirýän wezipeleri.
Türkmenistanyň Merkezi banky ýurduň bank ulgamynyň ykdysady kadalaşdyryjy bölegi bolup çykyş edýär. Şonuň üçin Merkezi bankyň işi pul aýlanyşygyny berkitmek. Milli pul birliginiň durnuklylygyny we goraglylygyny  üpjün etmek, ýurduň bank ulgamyny ösdürmek we berkitmek, hasaplaşyklaryň netijeliligini we üznüksizligini üpjün etmek bilen baglydyr.

Adatça Merkezi bankyň öňünde, esasy, 25 sany wezipe goýulýar. Olar şu aşakdakylardan ybaratdyr:

· ýurduň emission merkezi bolmak, ýagny banknotlary dolanyşyga goýbermekligiň ýekemenlik hukugyndan peýdalanmak;

· banklaryň banky bolmak, ýagny amallary söwda-senagat müşderileri bilen däl-de, eýsem, esasan, ýurduň banklary bilen amala aşyrmaklyk, möçberleri kanun esasynda bellenilýän kassa ätiýaçlyklaryny saklamak, banklary karzlaşdyrmak (soňky karz beriji), milli karz ulgamynyň zerur bolan ülňüleşdirmek derejesini goldamak bilen gözegçiligi amala aşyrmak;

· hökümetiň bankiri bolmak. Merkezi bank döwletiň ykdysady maksatnamalaryna ýardam bermeli we döwletiň gymmatly kagyzlaryny ýerleşdirmeli, hökümet üçin karz bermeli we hasaplaşyk amallaryny ýerine ýetirmeli, altyn-walýuta ätiýaçlyklaryny saklamaly;

·  ýurduň esasy hasaplaşyk merkezi bolmak bilen Merkezi bank bankara nagt däl hasaplaşyklarda (garşylyklaýyn zaçýot talabyna we borçnamalaryna esaslanan) araçyl bolmak; 

· ykdysadyýeti kadalaşdyrmaklygyň guramasy hökmünde pul-karz usullaryny öwrenýär.

Türkmenistanyň Merkezi banky ýurduň özygtyýarlylygyny gazanandan soňra, TSSR-iň döwlet bankynyň binýadynda ilki başda TSSR-iň döwlet banky görnüşinde döredildi. 1993-nji ýylyň 8-nji oktýabrynda kabul edilen “Türkmenistanyň Merkezi banky hakyndaky” Kanuna laýyklykda, onuň ady üýtgedilip, ol Türkmenistanyň Merkezi banky diýlip  atlandyryldy. 

Türkmenistanyň Merkezi bankynyň hukuk statusy, ýerine ýetirýän wezipeleri, guramaçylyk we iş ýörelgeleri Türkmenistanyň Konstitusiýasynda, “Türkmenistanyň Merkezi bank hakyndaky” Kanunynda (25.03.2011ý.) kesgitlenilýär.

Türkmenistanyň Merkezi bankynyň esaslyk maýasy we beýleki emlägi döwlet eýeçiligine degişlidir. Türkmenistanyň Merkezi banky döwlet banky bolmaklygna garamazdan, ol işinde hökümete garaşly däldir. Türkmenistanyň Merkezi banky ýuridiki tarapdyr. Ol salgyt gullugynda bellige alynmaýar, ol öz çykdajylaryny hususy girdejileriniň hasabyna ýapýar, döwlet borçnamalary boýunça jogap bermeýär, döwlet bolsa bankyň borçnamalary boýunça jogapkärçilik çekmeýär. Türkmenistanyň Merkezi bankynyň çap edýän kadalaşdyryjy aktlary, Türkmenistanyň döwlet häkimiýet guramalary we olaryň subýektleri, ýerli hökümet dolandyryş guramalary, ähli ýuridiki we şahsy taraplar üçin ýerine ýetirilmegi hökmanydyr. 

Türkmenistanyň Merkezi bankynyň ýerine ýetirýän wezipeleriniň arasynda kadalaşdyryjy, gözegçilik we maglumatlaýyn-barlag wezipeleri esasydyr.

Merkezi bankyň kadalaşdyryjy wezipesine dolanyşykdaky puluň toplumyny düzgünleşdirmek degişlidir.  Kadalaşdyrmaklyk nagt we nagt däl emissiýanyň kemeldilmegi ýa-da artdyrylmagy we diskont syýasatyň, ätiýaçlyklaryň pes derejesiniň syýasatyny, açyk bazar hem-de walýuta syýasatlarynyň geçirilmegi bilen amala aşyrylýar.

Merkezi bankyň kadalaşdyryjy wezipesi bilen onuň gözegçilik wezipesi berk baglanyşyklydyr. Merkezi bank ätiýaçlyklaryň iň pes derejesiniň syýasaty geçirilende ol ýa-da beýleki bankyň ýagdaýy barada giňişleýin maglumat alýar.  Gözegçilik wezipesi bank ulgamynyň hil taýdan düzümine bildirilen talaplara laýyk gelýändigini kesgitleýär, ýagny karz institutlarynyň milli bank bazarlaryna aralaşmagyna ygtyýarnamalaryň kanunalaýyklygy barlanylýar. Ondan başga-da, karz institutlary üçin zerur bolan ykdysady koeffisiýentler we kadalar işlenilip düzülýär we olara gözegçilik amala aşyrylýar.

Ähli Merkezi banklar üçin maglumatlaýyn-barlag wezipesi mahsusdyr, ýagny bu ylmy-barlag, maglumatlaýyn-statistiki merkeziň wezipesidir.  Bu wezipe köp ýurtlarda bolşy ýaly, Türkmenistanda hem kanunçylyk tertipde bellenilendir. Merkezi bank pul-karz sferasynyň ýagdaýy baradaky maglumatlary almak, seljermek, çap etmek bilen bagly çuňňur we ýüzleý ykdysady ýagdaýlara çalt täsir edip bilýär. Tutuş pul-karz syýasatynyň ugruny kesgitlemeklik maglumatlara dogry baha bermeklige baglydyr. Ýurduň ykdysady ýagdaýyna degişli seljerme geçirilenden soň, Merkezi bankyň emissiýa müdirligi goşmaça pul serişdelerini dolanyşyga goýbermek barada çözgüt kabul edýär. Zerur bolan halatlarda döwlet guramalarynyň işlerini utgaşdyrmak barada teklipler girizilýär. Merkezi bankyň maglumatlaýyn-barlag wezipesi maslahat beriş işini hem ýerine ýetirýär. Maglumatlar bilen tanyşmak, maslahat bermek maksady bilen Merkezi bank duşuşyklar, maslahatlar, şol sanda halkara derejesinde hem geçirip durýar. Merkezi bankyň wezipeleri, köplenç, biri-birine utgaşyp gidýärler, bir wezipeden beýleki wezipe gelip çykýar. Olaryň hereketi öňde goýlan maksatlara we wezipelere bagly bolýar. 

16.2. Türkmenistanyň Merkezi bankynyň ykdysadyýetiň pul-karz sazlaşdyrmasyndaky orny
Merkezi bank ykdysadyýeti pul-karz ulgamynyň üsti bilen kadalaşdyrýar. Karz institutlaryna täsir etmek bilen, Merkezi bank olar üçin belli bir şertleri döredýär. 

Pul-karz kadalaşdyrmasynyň esasy ugurlary, Merkezi bank tarapyndan işlenip düzülýär we onuň Geňeşiniň ýygnagynda tassyklanylýar. Kadalaşdyrmagyň obýekti bolup, ähli pul toplumy, şol sanda nagt we nagt däl pullar çykyş edýär.

Pul toplumyny kadalaşdyrmaklygyň gözegçilik usullary we olary dolandyrmaklyk aşakdakylardan ybaratdyr:

· Merkezi bankyň amallary boýunça göterim haklaryny bellemeklik;

·  Türkmenistanyň Merkezi bankynda deponirlenýän hökmany ätiýaçlyklaryň pes derejesiniň kadasy;

· açyk bazardaky amallar;

· banklary gaýtadan maliýeleşdirmek we hökümet karzlary;

· walýuta interwensiýalary;

· döwlet bergilerine hyzmat etmekligiň çäklerinde döwletiň gymmatly kagyzlary bilen geçirilýän amallar;

· pul toplumynyň ösüşiniň maksatlaýyn ugurlaryny bellemeklik;

· karzyň mukdar çäklendirmeleri.  
Türkmenistanyň Merkezi banky amallaryň dürli görnüşleri boýunça bir ýa-da birnäçe resmi göterim haklaryny belläp bilýär ýa-da resmi göterim hakyny kesgitlemän göterim syýasatyny geçirip bilýär. Türkmenistanyň Merkezi banky özüniň göterim syýasatyny Milli manady berkitmek, göterim hakynyň bazarda emele gelmegi üçin ulanylýar.

Türkmenistanyň Merkezi bankynda deponirlenýän hökmany ätiýaçlyklaryň möçberi, bankyň çekilen pul serişdeleriniň umumy jemine bolan göterim gatnaşygynda bellenilýär.

Merkezi bankyň pul-karz syýasatynyň esasy gurallary we esasy usullary bolup onuň täjirçilik banklar bilen geçirýän aşakdaky ustawlaýyn amallary çykyş edýär: 

· banklary karzlaşdyrmak;

·   habarçy-banklaryň hasaplaryny ýöretmek we olaryň hasaplaşyk-kassa hyzmatlaryny ýerine ýetirmek;

· bankyň üçünji tarap üçin kepil geçmegi;

·   gymmatly kagyzlary, gymmat bahaly metallary we beýleki gymmatlyklary-daşary ýurt walýutasyny, töleg resminamalaryny satyn almak, satmak we saklamak;

· Merkezi bankyň wezipelerinden gelip çykýan gaýry amallary ýerine ýetirmek.
Türkmenistanyň Merkezi bankynyň buýjet bilen ustawlaýyn amallary: 

· döwletiň bergilerine hyzmat etmek: onuň hasabyny ýöretmek, gymmatly kagyzlary saklamak, döwlet zaýomlaryny ýerleşdirmek, olary üzmek we göterimlerini tölemek;

· Maliýe we Ykdysadyýet ministrligini  gysga möhletleýin karzlaşdyrmaklyk;

· Döwletiň gymmatly kagyzlaryny satyn almaklyk;

· Býujetleriň kassalaýyn ýerine ýetirilişi;

· Býujet we býujetden daşary  gaznalaryň boş serişdelerini çekmek.
Ustawlaýyn daşary ykdysady işler:

· Kanun tarapyndan ykrar edilen daşary ýurt walýutasynda amallary ýerine ýetirmek;

· Milli manadyň hümmetini kadalaşdyrmak;
· Altyn-walýuta ätiýaçlyklaryny dolandyrmak;
·   Daşary ýurt banklarynyň Türkmenistanda hereket etmekligine ygtyýar bermek;

· Beýleki ýurtlaryň merkezi banklarynda, hyzmatdaşlyk edýän halkara guramalarynda Türkmenistanyň bähbitlerine wekilçilik etmek;

· Merkezi bankyň bankara walýuta bazarynda manadyň hümmetine täsiri güýçlendirmek maksady bilen, walýuta interwensiýalaryny geçirmek üçin iş alyp barmaklyk. 

Türkmenistanyň Merkezi bankyna döwlet maýa goýum maksatnamalaryny uzak möhletleýin karzlaşdyrmak üçin depozitleri çekmeklige, oblegasiýalary ýerleşdirmeklige hem hukuk berlendir. Bu amallary Merkezi bank bilen kärhanalaryň arasynda hem geçirmek gadagan edilen däldir.

16.3. Türkmenistanyň Merkezi bankynyň aktiw we passiw amallary
Türknenistanyň Merkezi banky öz wezipelerini passiw we aktiw bank amallarynyň üsti bilen ýerine ýetirýär.

Bank resurslaryny emele getirýän amallara passiw amallar diýilýär. Aktiw amallaryň kömegi bilen resurslar ýerleşdirilýär.

Türkmenistanyň Merkezi bankynyň passiw amallarynyň esasylaryna banknotlaryň emissiýasy, täjirçilik banklarynyň we gaznaçylygyň goýumlaryny kabul etmek, hususy maýany döretmek boýunça ýerine ýetirilýän amallar degişlidir.
Merkezi bankyň resurslarynyň esasy çeşmesi bolup banknotlaryň emissiýasy çykyş edýär (onuň paýyna, takmynan,  40-85%-e çenli düşýär). Häzirki döwürde banknotlaryň altyn üpjünçiligi ýokdur. 

Banknotlaryň häzirki zaman emissiýasynyň guraly täjirçilik banklaryny karzlaşdyrmaklyga, döwletiň gymmatly kagyzlaryny satyn almaklyga we altyn walýuta ätiýaçlyklaryny artdyrmaklyga esaslanýar. Bank karzlaşdyrmasyna esaslanýan banknotlaryň emissiýasy olaryň borçnamalary bilen üpjün edilýär. Döwletiň bergi-borçnamalary, altyn we daşary ýurt walýutasy satyn alnanda bolsa döwlet borçnamalary, altyn we daşary ýurt walýutasy bilen üpjün edilýär. Başgaça aýdylanda, banknot emissiýasynyň üpjünçiligi bolup, Merkezi bankyň aktiwleri hyzmat edýärler, onuň passiw we aktiw amallarynyň özara baglanyşygy ýüze çykýar. Merkezi bankyň ”Banknotlaryň emissiýasy” passiw amalynyň möçberleri onuň aktiw amallaryna, banklara berilýän karzlara, döwletiň gymmatly kagyzlaryny satyn almaklyga, daşary ýurt walýutasyny we altyny satyn almaklyga baglydyr. Şu nukdaý nazardan, Merkezi bankyň aktiw amallary passiw amallara garanyňda ilkinjidirler. 

Emma Merkezi bankyň karz ulgamyna ýa-da döwlete karz bermekligi hemişe täze banknotlary dolanyşyga goýbermekligi aňlatmaýar. Merkezi bankyň karzlary täjirçilik banklary we gaznaçylygyň hasaplaryna (Merkezi bankda açylan hasaplara) geçirilip bilner. Bu ýagdaýda banknot emissiýasy däl-de eýsem depozit emissiýasy bolup geçýär. 

Merkezi bankyň resurs çeşmeleri bolup gaznaçylygyň, täjirçilik banklarynyň goýumlary hyzmat edýärler. Täjirçilik banklar özleriniň kassa, şol sanda hökmany ätiýaçlyklarynyň bir bölegini Merkezi bankdaky göterimsiz hasaplara  geçirip bilýärler. Merkezi bank täjirçilik banklar üçin berk bellenilen göterim hakly möhletli hasaplary hem açyp bilýär. Adatça, bankyň hususy maýasyna paýynyň passiwiniň 4%-den ýokary bolmadyk bölegi düşýär.

Merkezi bankyň aktiw amallary. Türkmenistanyň Merkezi bankynyň aktiw amallary hasap-karz amallardan, gymmatly kagyzlara goýum goýmaklykdan, altyn we daşary ýurt walýutasyndaky hem-de beýleki amallardan ybaratdyr.

Hasap-karz amallar hasap amallary we döwlete hem-de gysga möhlete berilýän karzlar diýen iki görnüşde bolýarlar.

Hasap amallary Merkezi bankyň döwletden we bankdan wekselleri satyn almagydyr. Täjirçilik banklardan wekselleri satyn almaklyk gaýtadan hasaba almaklyk diýlip atlandyrylýar. Sebäbi bu ýagdaýda ikilenç hasaba almaklyk bolýar, ýagny täjirçilik banklarynyň öz müşderilerinden satyn alan wekselleri Merkezi bankda ikinji gezek satylýar. Gaznaçylyk weksellerini hasaba almaklyk, köplenç, senagat taýdan ösen ýurtlarda döwleti gysga möhletli karzlaşdyrmagyň esasy guraly hökmünde ulanylýar (ýagny, döwlet býujetine gündelik gelýän girdejileriň we çykdajylaryň arasyndaky üzňeligiň üstüni ýapmak üçin). 

Kassa üzňelikleriniň üstüni ýapmaklygyň beýleki bir usuly-hökümete berilýän göni bank karzlarydyr. Täjirçilik banklaryna gysga möhletli karzlar ýönekeý we geçirilýän wekselleri, gymmatly kagyzlary we gaýry aktiwleri girewe almak bilen berilýär. Bu amallaryň görnüşleriniň biri lombard karzlarydyr.

Gymmatly kagyzlara goýum goýmak Merkezi bank tarapyndan dürli maksatlar üçin amala aşyrylyp bilner. Birinjiden, döwlet oblegasiýalaryny satyn almak, býujet ýetmezçiliginiň üstüni ýapmak üçin hökümeti karzlaşdyrmagyň esasy görnüşi bolup hyzmat edýär.

Ikinjiden, döwlet obligasiýalaryny Merkezi bankyň satyn almagy bank ulgamynyň likwidliligini kadalaşdyrmak, pul toplumyny düzgünleşdirmek we pul-   -karz syýasaty geçirilende döwlet oblegasiýalarynyň kursuny kadalaşdyrmak maksady bilen bolup biler. Täjirçilik banklarynyň resurslaryny artdyrmak üçin Merkezi banklar, hususan-da Repo görnüşli amallary ulanýarlar, ýagny banklardan döwletiň gymmatly kagyzlaryny satyn almak bilen, şol bir wagtyň özünde Merkezi bank olary belli bir möhletden soň öňünden bellenilen baha boýunça yzyna satmaklyk borçnamasyny öz üstüne alýar. 

16.4. Merkezi bankyň balansy: esasy bölümleri we maddalary

Türknenistanyň Merkezi bankynyň balansynda onuň esasy wezipeleri bilen bagly bolan amallaryň göwrümi görkezilýär, ýagny manadyň durnuklylygyny üpjün etmek, onuň satyn alyjylyk ukybyny berkitmek we manadyň daşary yurt walýutasyna bolan gatnaşygyny kadalaşdyrmak, hasaplaşyk ulgamynyň netijeli we üznüksiz hereket etmegini üpjün etmek, şeýle hem bank işiniň 2019-nji ýyldaky netijeleri görkezilýär. Merkezi banka esasy wezipelerini ýerine ýetirmek baradaky maglumatlary bermek maksady bilen hasaplar maddalara birleşdirilip toparlanylýar.         

Türkmenistanyň Merkezi bankynyň aýratyn maddalaryna düşündiriş:

     AKTIW

    (mln. manat)

1. Altyn.

2. Daşary ýurt walýutasy.
 Bu madda Türkmenistanyň Merkezi bankynyň daşary ýurt walýutasynda Türkmenistanda we onuň çäkleriniň daşynda habarçy hasaplardaky galyndylar, gymmatly kagyzlaryň hasabyndaky we depozitdäki galyndylar boýunça ýerine ýetirilýän amallar goşulýar. Olar Türkmenistanda hereket edýän kanunçylyga we halkara tejribesinde kabul edilen kadalara laýyk gelýärler.

2018-nji ýylyň 1-nji ýanwary bilen deňeşdirilende bu maddalaryň artmagy buhgalter hasabynda Türkmenistanyň Merkezi bankynyň Türkmenistanyň Daşary Ykdysady Döwlet bankynyň ustawlaýyn we paýdarlar kapitalynda paý gatnaşygynyň we walýuta ätiýaçlyklarynyň ösüşiniň görkezilmegi bilen şertlenendir. 

3. Kassalardaky nagt pullar. 

Dolanyşyga goýberilen bank biletleri we Türkmenistanyň Merkezi bankynyň edaralarynyň kassalaryndaky ownuk monetalar görkezilendir. 

4. Maliýe we Ykdysadyýet ministrligine berlen karzlar.

Bu bölüm Türkmenistanyň Maliýe we Ykdysadyýet ministrliginiň karzlar boýunça bergilerini (Türkmenistanyň býujet ýetmezçiligini maliýeleşdirmek we içerki bergisini ýapmak üçin alnan), şeýle hem beýleki maksatlar üçin alnan karzlary öz içine alýar.
5. Gymmatly kagyzlar bilen geçirilýän amallar.

Onda Türkmenistanyň Merkezi bankynyň döwletiň gymmatly kagyzlaryna goýan goýumlarynyň we paýdarlar jemgyýetleriniň hem-de daşary ýurt banklarynyň paýnamalarynyň satyn alynyşy baradaky amallary görkezilýär.

6. Karzlar.

şol sanda:

täjirçilik banklaryna berlen karzlar;    

täjirçilik banklaryna berlen karzlar boýunça möhleti geçen göterimler, karzlar boýunça möhleti geçen bergiler;
döwlet býujetiniň hasabyna, göterimleri goşmak bilen Garaşsyz döwletleriň arkalaşygyna berlen karzlar; 

Türkmenistanyň Merkezi bankynyň hyzmat edýän müşderilerine beren karzlary.

7. Döwletara hasaplaşyklar.

Bu bölüm GDA bilen amala aşyrylýan döwletara hasaplaşyklary häsiýetlendirýär.

8. Gaýry aktiwler.

Türkmenistanyň Merkezi bankynyň esasy serişdeler boýunça hasabyny, hojalyk işleri boýunça hasaplaşyklary we gaýry amallary öz içine alýar.                      



PASSIW



(mln. manat)

1. Esaslyk maýa.

”Türkmenistanyň Merkezi banky hakyndaky” 2011-nji ýylyň 25-nji martynda kabul edilen Türkmenistanyň Kanunyna  25 maddasyna laýyklykda emele getirilen. 

2. Ätiýaçlyklar we gaznalar.

Ätiýaçlyk gaznasynyň we walýuta serişdelerini gaýtadan bahalandyrmak gaznasynyň galyndylary görkezilen.

Ätiýaçlyk gaznasynyň serişdeleri Türkmenistanyň Merkezi bankynyň durnukly işini üpjün etmek hem-de döwletiň uzak möhletli maksatnamalaryny durmuşa geçirmek üçin niýetlenendir (yzyna gaýtarylmajak karzlary bilen bagly bolan, şeýle hem göterimleriň tölenilmezligi, girdejileriň ýitirilmegi sebäpli, bank töwekgelçilikleriniň üstüni ýapmak üçin). Ätiýaçlyk gaznasyna geçirimler peýdadan geçirilýär, onuň möçberi bankyň geňeşiniň çözgüdi esasynda we ”Türkmenistanda Merkezi bank hakynda” kabul edilen Kanuna laýyklykda kesgitlenilýär.

Walýuta gymmatlyklary bilen geçirilýän amallar boýunça gaýtadan bahalandyrmak gaznasy gazanylan peýda we ýitgilere bagly bolmadyk ýagdaýda döredilýär.

3.Walýuta hasaplary.

Bölümde Türkmenistanyň Merkezi bankynyň, Maliýe we Ykdysadyýet ministrliginiň resmi döwlet walýuta ätiýaçlyklaryny ýerleşdirmek boýunça amallaryny goşmak bilen, daşary ýurt walýutasyndaky amallaryny görkezýär.

4. Dolanyşykdaky nagt pullar.

Bu bölümde Türkmenistanyň Merkezi bankynyň dolanyşyga goýberen banknotlary we monetalary görkezilýär.

5. Täjirçilik banklarynyň serişdeleri.

şol sanda: 

habarçy hasaplaryndaky hökmany ätiýaçlyklaryň galyndylary, bank ulgamynyň hökmany ätiýaçlyklar gaznasyna geçirilenleri.

6. Býujetleriň we müşderileriň serişdeleri.

Bu madda döwlet, welaýat, etrap, şäher we ýerli býujetleriň, şeýle hem býujetden daşary gaznalaryň, Türkmenistanyň Merkezi bankynyň gaýry müşderileriniň serişdelerini hasaba almak üçin açylan hasaplardaky galyndylar görkezilýär.

7. Hasaplaşyklardaky serişdeler.

Türkmenistanyň çäklerindäki hasaplaşyklardaky serişdeler, şeýle hem ozalky SSSR-iň respublikalary bilen öňki ýyllar üçin hasaplaşyklar boýunça serişdeler degişlidir. 

8. Gaýry passiwler.

Bu maddada geljek döwrüň girdejileri, ýörite maksatly gaznalar boýunça galyndylar görkezilýär. 

Türkmenistanyň Merkezi bankynyň 2019-nji ýyldaky girdejileri, çykdajylary we maliýe netijeleri. 


Türkmenistanyň Merkezi bankynyň peýdalarynyň we zyýanlarynyň hasaby     

Girdejiler we çykdajylar aşakdaky maddalardan ybarat:

1. Alnan göterimler- 

2. Tölenilen göterimler-

3. Göterimlerden sap girdeji-

4. Diwidentler –

5. Ýygymlar we gaýry girdejiler- 

Girdejileriň jemi:-

---------------------------------------

6. Umumy administratiw çykdajylar-

7. Amallar boýunça çykdajylar-

8. Zyýanlar-

Çykdajylaryň jemi -

------------------------------------------

     Peýda -

Türkmenistanyň Prezidenti

Gurbanguly BERDIMUHAMEDOW:

Bank ulgamynyň işgärleri dolanyşyga goýberilen her bir teňňäniň banklaryň pulhanalaryna gaýdyp gelmegini üpjün etmelidir.
17. Türkmenistanyň täjirçilik banklarynyň wezipeleri we ýerine ýetirýän amallary.
17.1. Türkmenistanyň täjirçilik banklarynyň wezipeleri, olaryň guramaçylyk 
we dolandyryş düzümi
Türkmenistanyň täjirçilik banklary bank ulgamynyň ikinji derejesine degişlidirler. Olar karz resurslarynyň esasy bölegini özünde jemleýärler, ýuridiki we fiziki taraplar üçin giň göwrümli bank amallaryny we maliýe hyzmatlaryny ýerine ýetirýärler. Bu banklar paý esasynda döredilýärler we eýeçiligiň görnüşi boýunça döwlet, paýdarlar, kooperatiw banklara bölünýärler.

Täjirçilik banklarynyň esasy wezipeleri şulardan ybaratdyr:

· wagtlaýyn boş pul serişdelerini ýygnamak we olary kapitala öwürmek;

· kärhanalary, döwleti we ilaty karzlaşdyrmak;

· karz pullary dolanyşyga goýbermeklik;

· hojalykda hasaplaşyklary we tölegleri amala aşyrmak;

· emissiýa-dörediji wezipesi;

· maslahat bermek, ykdysady we maliýe maglumatlary hödürlemek.

Wagtlaýyn boş pul serişdelerini ýygnamak we olary kapitala öwürmek wezipesinde banklar goýum görnüşinde pul girdejilerini we süýşürintgilerini toplaýarlar. Goýumçy göterim ýa-da bank hyzmaty görnüşinde höweslendirilýär. Goýumlarda jemlenen süýşürintgiler karz kapitalyna öwrülýärler, olar kärhanalary we telekeçileri karzlaşdyrmak üçin ulanylýar. Karz alyjylar serişdeleri önümçiligi giňeltmek, gozgalmaýan emlägi we isleg ödeýiş harytlary satyn almak üçin sarp edýärler. Banklaryň kömegi bilen süýşürintgiler ahyrky netijede kapitala öwrülýärler. 

Täjirçilik banklarynyň kärhanalary, döwleti, ilaty karzlaşdyrmak wezipesi wajyp ykdysady ähmiýete eýedir. Tejribede pul eýeleriniň karz alyjylary göni karzlaşdyrmaklygy kynçylyklara sezewar bolýar. Bank maliýe araçyly hökmünde çykyş edýär: pul serişdelerini ahyrky karz berijilerden alýar we iň soňky karz alyjylara berýär. Bank karzynyň hasabyna senagaty, oba hojalygyny, söwdany we giňeldilen üznüksiz önümçiligi, maliýeleşdirmekligi amala aşyrýar. Täjirçilik banklary sarp edijilere uzak möhletli ulanylýan harytlary satyn almak üçin karz berýärler, ilatyň ýaşaýyş derejesiniň ýokarlanmagyna ýardam edýärler. Haçan-da, döwlet çykdajylary onuň girdejileriniň hasabyna ýapylmadyk ýagdaýynda, banklar hökümetiň maliýe işlerini karzlaşdyrýarlar.

Karz pullary dolanyşyga goýbermeklik täjirçilik banklarynyň özlerine mahsus wezipesidir. Bu wezipe banklary beýleki maliýe institutlaryndan tapawutlandyrýar. Täjirçilik banklary depozit-karz emissiýasyny amala aşyrýarlar. Banklar öz müşderilerine karz berenlerinde pul toplumy artýar we karzlar yzyna gaýtarylanda kemelýär. Bu banklar dolanyşygyň karz gurallarynyň emmitentleri bolup çykyş edýärler. Müşderä berilýän karz onuň bankdaky hasabyna geçirilýär, ýagny bank depozit döredýär (talap edilýänça goýum). Şeýlelikde bankyň bergidarlyk borçnamalary artýar, depozitiň eýesi goýumyň möçberinde bankdan nagt pul alyp bilýär. Onuň netijesinde dolanyşykdaky puluň mukdary artýar. Bank karzlaryna islegiň barlygy pul emissiýasyny giňeltmäge mümkinçilik berýär. Bu ýagdaý senagat taýdan ösen ýurtlarda pul toplumynyň artýanlygy bilen tassyklanýar. Şunuň bilen birlikde ykdysadyýet puluň çendenaşa mukdaryna däl-de, eýsem onuň diňe zerur bölegine mätäçdir. Şonuň üçin täjirçilik banklary Merkezi bank tarapyndan bellenilýän çäklendirmelere esaslanýar we olaryň kömegi bilen karzlaşdyrmak we pul emele getirmek işleri kadalaşdyrylýar. 

Täjirçilik banklarynyň ýene-de bir wezipesi hasaplaşyk-töleg guralyny üpjün etmeklikdir. Banklar töleg işlerinde araçyl hökmünde çykyş etmek bilen öz müşderileri üçin hasaplaşyklary we tölegleri geçirmek bilen bagly bolan amallary ýerine ýetirýärler. 

Täjirçilik banklarynyň emission-dörediji wezipesi gymmatly kagyzlary (paýnamalary, oblegasiýalary) dolanyşyga goýbermek we ýerleşdirmek arkaly amala aşyrylýar. Bu wezipäni ýerine ýetirmek bilen banklar süýşürintgileri önümçilik maksatlaryna gönükdirýärler. Gymmatly kagyzlaryň bazary bank karzynyň üstüni dolýar we onuň bilen bilelikde hereket edýär. Mysal üçin, täjirçilik banklary gymmatly kagyzlaryň bazarynyň dellallaryna (dörediji kompaniýalara) gymmatly kagyzlaryň täze goýberilişine ýazylmak üçin karz berýärler. Olar bolsa bölekleýin gaýtadan satmaklyk üçin banklara gymmatly kagyzlary satýarlar. 

Täjirçilik banklarynyň ykdysady ýagdaýy hemişe gözegçilikde saklamaga mümkinçilikleri bolýarlar. Bu bolsa olaryň müşderilerine dürli ugurlar boýunça (täze maýa goýumlar hakynda, kärhanalary täzeden dikeltmek barasynda, ýyllyk hasabatlary düzmek boýunça we beýlekiler) maslahat bermäge şert döredýär. Häzirki wagtda müşderilere ykdysady we maliýe maglumatlaryny bermeklikde banklaryň orny has-da ýokarlandy. 

Täjirçilik bankyň guramaçylyk we dolandyryş düzümi ustawda kesgitlenilýär. Onda bankyň dolandyryş guramalary, onuň düzümi, döredilmek tertibi we wezipeleri barada düzgünnamasy bolýar. 

Paýdarlar täjirçilik bankynyň ýokary guramasy paýdarlaryň umumy ýygnagydyr. Ýygnak ýylda bir gezek ustawlaýyn we esaslyk maýanyň üýtgemegi, bankyň mejlisiniň agzalaryny saýlamak, ýyllyk iş netijelerini tassyklamak, bankyň girdejilerini paýlamak, bankyň şahamçalaryny döretmeklik we ýapmak ýaly soraglary çözmek üçin geçirilýär.

Bankyň Mejlisi bankyň işini ugrukdyrýar we ony sazlaşdyrýar, onuň agzalarynyň sany täk bolup, kada hökmünde üç adamdan az bolmadyk agzadan ybarat düzülýär. Mejlisiň agzalary bankyň paýdarlarynyň (esaslandyryjylarynyň) umumy ýygnagynda azyndan üç ýyl möhlet bilen saýlanylýar.

Mejlisiň agzalary bankyň paýdarlary (esaslandyryjylary) bolup biler. Mejlisiň agzalary gaýtadan saýlanylyp bilner. Mejlisiň agzalarynyň göz haky diňe bankyň sap düşewündinden tölenilýär. 

Belli bir iş bilen meşgullanmak ýa-da belli bir wezipäni eýelemek hukugyndan kazyýetiň karary bilen iş kesilen adam, Mejlisiň agzalygyna saýlanmazdan ozal,      gös-göni Türkmenistanyň Merkezi bankynyň Müdiriýetiniň agzasy bolan ýa-da bolup durýan adam, bergä batan diýlip yglan edilen adam bankyň Mejlisiniň agzalygyna saýlanylyp bilinmez, eger saýlanan bolsa onda boşadylmalydyr.
 Mejlisiň agzalary öz hukuklaryny we borçlaryny üçünji taraplara berip bilmeýärler.

Bankyň müdiriýeti ýerine ýetiriji gurama hasaplanylýar. Ol umumy banky esaslandyryjylaryň ýygnagynyň we bankyň Mejlisiniň kararlaryny ýerine ýetirýär hem-de bankyň Mejlisine hasabat berýär. 

Müdiriýetiň agzalarynyň sany täk bolan adamlardan ybaratdyr. Müdiriýetiň agzalary paýdarlaryň (esaslandyryjylaryň) umumy ýygnagynda azyndan üç ýyl möhlet bilen saýlanylýar. Müdiriýetiň agzalary gaýtadan saýlanylyp bilner. 

Müdiriýetiň başlygy we agzalary Türkmenistanyň Prezidenti tarapyndan bellenilip, şeýle hem bankyň ustawy bilen tassyklanylyp bilner. Bankyň başlygy hem bankyň müdiriýetiniň agzasydyr. 

Müdiriýet umumy ýygnagyň we bank Mejlisiniň ygtyýarynda bolmadyk bank işlerine degişli ähli soraglary çözýär. 

Umumy ýygnak öz ygtyýaryndaky hukuklaryň bir bölegini Müdiriýetiň ygtyýaryna bermek baradaky karary çykaryp bilýär. Müdiriýet umumy ýygnagyň we bank mejlisiniň öňünde hasabat berýär we olaryň kararlaryny ýerine ýetirmekligi gurnaýar. Müdiriýet bankyň adyndan bankyň ustawyna we kanunyna laýyklykda hereket edýär. 

Müdiriýetiň başlygy ynanç hatsyz bankyň adyndan hereket edip bilýär, ýagny ony hökümet dolandyryş guramalarynyň öňünde görkezip bilýär. Hereket edýän kanunyň çäklerinde bankyň serişdelerine ygtyýarlyk edip, şertnamalary baglaşyp we kazyýetde çykyş edip, esasy işleri boýunça buýruklary we görkezmeleri berip, wezipe ştatyna we çykdajy smetasyna degişlilikde wezipe aýlyklaryny belläp, bellenilen nomenklatura laýyklykda wezipä belläp we aýryp, tapawutlanan işgarleri höweslendirip ýa-da tertibe çagyryp, bankyň düzümleýin bölümleri baradaky düzgüni tassyklap, orunbasarlaryň arasynda borçlaryny paýlap we ş.m. edip bilýär. 

Bankyň müdiriýetinyň başlygy maliýeleşdirmek we karzlaşdyrmak işlerinde ýeke-täk syýasaty alyp barmaklygy üpjün etmelidir. Dolandyryşyň esasan ykdysady usullaryny ulanmalydyr. Zähmet köpçüliginiň başlangyçlarynyň we başarjaňlygynyň ýüze çykmagy üçin şertler döretmelidir. 

Dolandyryşyň esasy maksady biri-biri bilen bäsleşýän bank edaralarynyň we şolar bilen birlikde ähli hojalyk subýektleriniň netijeli we durnukly işlemekleri üçin şertler döretmekdir. Türkmenistanyň Mejlisiniň bank we bank işleri baradaky kabul eden kanuny aktlary bankyň işini reglamentirleýär, olaryň statusyny kesgitleýär we Türkmenistanyň Merkezi bankyna olaryň işini düzgünleşdirmäge hukuk berýär. 

Döwlet guramalary tarapyndan täjirçilik banklaryny dolandyrmaklyk düzgüne salmak, höweslendirmek we gözegçilik görnüşinde alnyp barylýar.

Hereket edýän kanunyň çäklerinde bank ýolbaşçylary girdeýji almak maksady bilen banklaryň işini meýilleşdirýärler we guraýarlar. Bu ýerde dolandyryş obýektleri bolup işiň aýratyn taraplary däl-de, eýsem tutuş ulgam, gurama çykyş edýär. Dolandyryşyň esasy bolup täjirçilik banklarynyň aktiwleri we passiwleri çykyş edýärler. 

17.2. Täjirçilik banklarynyň passiw we aktiw amallary

Bankyň boş pul serişdelerini toplaýan we olary yzyna gaýtarmak esasynda ýerleşdirýän edara hökmünde kesgitlenilmegi, onuň işinde passiw we aktiw amallary öňe çykarmaga mümkinçilik berýär. 

Passiw amallaryň kömegi bilen banklar öz resurslaryny emele getirýärler. Olaryň manysy dürli görnüşli goýumlary çekmekden, başga banklardan karz almakdan, hususy gymmatly kagyzlaryň emissiýasyndan, şeýle hem bank resurslaryny artdyrýan gaýry amallaryň geçirilmeginden ybaratdyr. 

Taryhy gelip çykyşy boýunça passiw amallar birinji orunda durýarlar, sebäbi aktiw amallary ýerine ýetirmek üçin, esasy şertleriň biri resurslaryň ýeterlikli bolmagydyr. 

Passiw amallara aşakdakylar degişlidirler: 

· goýumlary (depozitleri) kabul etmek;

· müşderileriň, şol sanda habarçy banklaryň hasaplaryny açmaklyk we alyp barmaklyk;

· hususy gymmatly kagyzlary dolanyşyga goýbermek (oblegasiýalar, wekseller, depozit we süýşürintgi sertifikatlary);

· bankara karzlaryň, şol sanda merkezleşdirilen karz resurslarynyň alynmagy;

· repo amallary;

· ýewrowalýuta karzlary.
Bank serişdeleriniň aýratyn görnüşini bankyň hususy serişdeleri (kapitaly) emele getirýärler. Bankyň hususy kapitaly, anyk aňladylan hukuk esasyna we kesgitlenen wezipä eýe bolmak bilen, bankyň maliýe binýady bolup çykyş edýär. Ol zyýanlaryň we batyp galmaklygyň ýagdaýlary ýüze çykan halatynda goýumçylara we karz berijilere öwezini dolmak töleglerini amala aşyrmaga bankyň wezipelerine laýyklykda amallaryň göwrümlerine we görnüşlerine goldaw bermäge mümkinçilik döredýär. 

Bankyň hususy serişdeleriniň düzüminde: ustawlaýyn, ätiýaçlyk we gaýry ýörite gaznalar, şeýle hem ýylyň dowamynda paýlanylmadyk peýda bolýar. 

Bankyň hususy kapitalynyň esasy bölegi ustaw gaznasydyr. Bankyň guramaçylyk görnüşine baglylykda onuň ustaw gaznasy dürli görnüşde emele getirilýär. Eger-de bank paýdarlar jemgyýeti hökmünde döredilýän bolsa, onda onuň ustaw gaznasy paýdarlaryň paýnamalary ýerleşdirmekden alan serişdeleriniň hasabyna emele getirilýär. Bank jogapkärçiligi çäklendirilen jemgyýet hökmünde döredilse, ustaw gaznasy oňa gatnaşyjylaryň paý gatançlary esasynda emele gelýär. Bankyň guramaçylyk-hukuk görnüşine garamazdan onuň ustaw gaznasy tutuşlygyna oňa gatnaşyjylaryň (fiziki we ýuridiki taraplaryň) goýumlarynyň hasabyna emele gelýär we olaryň borçnamalarynyň üpjünçiligi bolup hyzmat edýär. 

Ustaw gaznasynyň möçberi, onuň emele gelmeginiň tertibi we üýtgedilmegi bankyň ustawynda kesgitlenilýär. Ustaw kapitalynyň jemi kanun taýdan çäklendirilmeýär, ýöne bankyň durnuklylygyny üpjün etmek üçin Merkezi bank tarapyndan onuň iň pes möçberi bellenilýär. Günbatar ýurtlarynda täjirçilik banklarynyň ustaw kapitalynyň möçberi 10-15 mln. EKÝU çenli ýetýär. Ustaw maýanyň artmagy paýdarlaryň serişdeleriniň, şeýle hem onuň hususy serişdeleriniň (ätiýaçlyk we ýörite maksatly gaznalaryň), diwidentleriň, peýdanyň hasabyna amala aşyrylyp bilinýär. 

Ätiýaçlyk gaznasy bankyň geçirýän amallary boýunça ýüze çykaýjak zyýanlaryň üstüni ýapmaklyga gönükdirilýär. Onuň ululygy ustaw gaznasyna bolan göterim gatnaşyklarynda bellenilýär. Ätiýaçlyk gaznasynyň emele gelmek çeşmesi bolup peýdadan geçirilýän serişdeler çykyş edýär. 

Banklar başgada: ”Esasy serişdeleriň könelmesi”, ”Arzan bahaly tiz könelýän predmetleriň könelmesi” ýaly amortizasion geçirimleriň hasabyna emele gelýän gaznalary, şeýle hem peýdanyň hasabyna döredilýän ykdysady höweslendiriş gaznalaryny emele getirýärler. Ýörite maksatly gaznalara banklaryň esasy serişdeleri gaýtadan bahalandyrmaklykdan alnan serişdeleri, banklaryň paýnamalary olaryň ilkinji eýelerine nominal gymmatyndan ýokary satmaklyklaryndan alnan serişdeler hem goşulýarlar. 

Täjirçilik banklarynyň resurslaýyn binýadynyň häzirki zaman düzümi, düzgün bolşy ýaly, hususy serişdeleriň ujypsyz paýy bilen häsiýetlendirilýär. Ösen bazar gatnaşykly ýurtlarda resurslaryň düzüminde hususy serişdeleriň paýy 15-20 göterime deňdir. Bu banklaryň durnuklylygyny ýeterlik üpjün edýär. Türkmenistanyň banklarynda bu görkeziji 10 göterimden ýokary däldir, şol bir wagtyň özünde bu görkeziji kärhanalarda 40-50 göterime barabardyr.

Banklaryň resurslarynyň esasy bölegini çekilen serişdeler emele getirýärler. Olar bankyň aktiw amallaryny ýerine ýetirmek üçin gerek bolan pul serişdeleriniň 80-90 göterimini düzýärler. Çekilen serişdeleriň iň ýokary möçberi bankyň hususy kapitalyna baglydyr. Dürli ýurtlarda hususy kapital bilen, çekilen serişdeleriň kadalaşdyryjy gatnaşygy tapawutlydyr. Bu kadalaşdyryjylar 1:10-dan tä 1:100 çenli bolan gatnaşyklarda üýtgäp durýarlar. Mysal üçin, Şweýsariýada bu gatnaşyk 1:12, Ýaponiýada bolsa 1:83-e deňdir. 

Täjirçilik banky kärhanalaryň, guramalaryň, edaralaryň, ilatyň we beýleki banklaryň serişdelerini özüne çekip bilýär. Bellenen möhlete görä çekilen resurslar dolandyrylýan resurslara we gündelik passiwlere bölünýärler. Dolandyrylýan resurslar bank tarapyndan çekilen möhletli depozitleri we bankara karzlary öz içine alýarlar. Gündelik passiwler hasaplaşyk, gündelik we habarçy hasaplaryndaky galyndylardan emele gelýärler. 

Goýum (depozit) pul serişdeleri bolup (nagt ýa-da nagt däl görnüşde, milli  ýa-da daşary ýurt walýutasynda), olaryň eýeleri tarapyndan kesgitlenen şertlerde saklamaklyk üçin banka geçirilýär. Pul serişdelerini goýumlara çekmek bilen baglanyşykly amallara, depozit amallary diýilýär. Banklar üçin goýumlar olaryň passiw amallarynyň iň esasy görnüşidir, aktiw amallary geçirmeklik üçin bolsa iň esasy resursdyr. 

Goýumlary toparlamagyň dürli almatlary bar. Goýumça baglylykda depozitler fiziki we ýuridiki taraplaryň depozitlerine bölünýärler. Möhletine baglylykda möhletli we talap edilýänça depozitler bolýarlar.

Talap edilýänça goýumlar müşderiler tarapyndan bankda açylýan dürli hasaplarda ýerleşdirilýär. Olar gündelik hasaplaşyklary amala aşyrmak üçin niýetlenendir we islendik wagtda tutuşlygyna ýa-da bölekleýin talap edilip bilner. Goýumlary yzyna almaklyk nagt we nagt däl hasaplaşyk bilen amala aşyrylýar.     

Müşderileriň gündelik hasaplarynda saklanylýan serişdeler yzygiderli ulanylsa hem olaryň belli bir möçberde peýdalanmadyk galyndylary bolýar. Müşderileriň hasaplaryndaky galyndylaryň bolmagy täjirçilik banklarynyň passiw hasaplaryna serişdeleriň geçirilýändigi bilen baglydyr, serişdeleriň näçe wagtlap hasaplarda galjakdygyny kesgitlemek mümkin däl. Hasaplaşyk gündelik we býujet hasaplara degişlidir. Olarda maksatlaýyn serişdeler saklanylýar, şeýle hem gaýry banklar bilen hasaplaşyklar boýunça habarçy hasaplary, hasaplaşykdaky serişdeler hem aýdylanlara degişlidir. Bank öz müşderilerine hasaplary açmak bilen, hasaplar boýunça galyndylary aktiw karz amallaryny geçirmek üçin peýdalanýar. 

Talap edilýänça goýumlar durnuksyzdyrlar, şonuň üçin täjirçilik banklar tarapyndan olaryň ulanylyşy çäklidir. Şu sebäpli hasaplaryň eýelerine göterim pes tölenýär ýa-da ol düýbünden tölenilmeýär. Goýumlary çekmeklikde bäsleşigiň ýokarlanýan şertlerinde täjirçilik banklary müşderileri özlerine çekmäge ymtylýarlar, hasaplaryň eýelerine goşmaça hyzmatlar hödürlenýär, şeýle hem hyzmatlaryň hili ýokarlandyrylýar. 

Möhletli goýumlar pul serişdeleridir. Olar depozit hasaplaryna geçirilýärler, möhleti berk bellenilýär we göterim tölenilýär. Olaryň töleg haklary goýumyň möçberine we möhletine bagly bolýar. Möhletli goýumyň eýesi öz serişdelerine bellenilen möhlet geçenden soň ygtyýarlyk edip bilýär, ýöne bu ýagdaý onuň serişdelerini möhletinden öň alyp bilmek mümkinçiligini aradan aýyrmaýar. Şeýle halatda müşderiniň göteriminiň möçberi peselýär. Bank üçin möhletli goýumlary çekmek bähbitli bolýar, çünki olar durnuklydyrlar we goýumçylaryň serişdelerini uzak wagtyň dowamynda ulanmaga mümkinçilik berýär. 

Bank resurslaryny emele getirmekde ilatyň süýşürintgi goýumlary hem belli bir ähmiýete eýedirler. Hususan-da Türkmenistanyň “Halkbank” DTB-y tarapyndan öň ýurduň banklaryna belli bolan “Talap edilýänçä” we “Möhletli” goýumlardan başga-da, soňky ýyllarda  birnäçe täze goýumlar girizildi. Olardan “Süýşürintgiler”, “Girdejisi öňünden berilýän” goýum, “Baýrakly” goýum, “Halk” goýumy, “Hemaýat” goýumy, “Amatly, Abadanlyk” goýumy, “Altyn asyryň nesilleri” atly çagalara niýetlenen goýum, “Eneler” goýumy, “3 aý we 6 aý möhletli depozit” goýumlary görkezmek bolar. Şeýle hem utuşly goýumlar bolan “Awtomobil utuşly” goýumy we “Garaşsyzlygyň 10 ýyllygyna” atly goýumlar ilata hödürlenildi.

Bank resurslarynyň möhüm çeşmeleriniň biri bankara karzlarydyr, ýagny beýleki banklardan alynýan karzlardyr. Häzirki zaman şertlerinde pul serişdelerini çalt çekmek üçin bankara karz bazarynyň mümkinçiliklerinden peýdalanýarlar, bazarda gaýry karz edaralary tarapyndan tölenilmeýän pul serişdeleriniň satuwy amala aşyrylýar.  Karz bazarynda gysga möhletli bankara karzlar agdyklyk edýärler. Bankara guraly täjirçilik banklarynyň karz resurslarynyň esasy çeşmesi bolup hyzmat edýär. Ol düzgün bolşy ýaly habarçy hasaplaryň çäklerinde berilýär.

Täjirçilik banklary Merkezi bankdan hem kaz alýarlar (wekselleri gaýtadan hasaba almak, gaýtadan maliýeleşdirmek we lombard karzlary).

Täjirçilik banklarynyň aktiw amallary bank resurslaryny ýerleşdirmek bilen baglydyr. Banklar toplan we hususy pul serişdelerini öz müşderilerini karzlaşdyrmak hem-de bankyň telekeçilik işini amala aşyrmak üçin ulanýarlar.

Bank kanunçylygyna laýyklykda täjirçilik banklary iň bolmanda üç sany amaly ýerine ýetirenlerinde özüniň düýp manysyna doly gabat gelýärler. Bu amallar depozit, karz we hasaplaşyk diýen arassa bank amallarydyr.

Şunuň bilen baglylykda Türkmenistanyň kanunçylygy kärhanalaryň, guramalaryň pul serişdelerini hökmany ýagdaýda bank hasaplarynda saklamaklygy göz öňünde tutýar. Banklar satyjy bilen alyjynyň, salgyt töleýiji bilen býujetiň we gaýry pul gatnaşyklarynyň subýektleriniň arasynda araçyl hökmünde çykyş edýärler. Banklar müşderileriň hasaplarynda buhgalterçilik ýazgylaryny geçirmek bilen hasaplaşyk wezipesini ýerine ýetirýärler. Bu düzgün öňi bilen kärhanalaryň ýerine ýetirýän hojalyk amallaryna döwlet gözegçiligini üpjün edýär, şeýle hem nagt däl hasaplaşyklaryň çäklerini giňeltmäge mümkinçilik berýär (nagt hasaplaşyklar bilen deňeşdirilende nagt däl hasaplaşyklara artykmaçlyk berilýär).

Bankara bäsleşiginiň güýçlenmeginiň täsiri bilen täjirçilik banklarynyň amallaryny giňeltmek häsiýeti ýüze çykýar. Bu amallara öňi bilen faktoring, lizing we trast amallary degişlidir. 

Şeýlelik bilen, täjirçilik banklarynyň aktiw amallary - passiwleri dürli görnüşlerde ýerleşdirmekdir, ýagny karzlaşdyrmak, bankyň maýa goýumlary, gymmatly kagyzlary satyn almak, wekselleri hasaba almak, müşderileriň tabşyrygy boýunça hasaplaşyk amallaryny geçirmek, maslahat bermek we müşderilere hyzmatlaryň adaty bolmadyk görnüşlerini hödürlemek. 

Bu ýagdaýlara jikme-jik seredip geçeliň.

Karzlaşdyrmak bank işiniň wajyp ugurlarynyň biridir. Bankyň aktiw amallary karzlaşdyrmaklyga esaslanýar. Karzlaşdyrmak dürli görnüşlerde amala aşyrylýar. Üpjünçiligine baglylykda karz dürli möhletlere berilýär. Ähli karz amallary üçin karzlaşdyrmagyň esasy ýörelgeleri birmeňzeşdir: umumy we aýratyn ýörelgeler ulanylýar. Birinji ýörelgeler hojalyk subýektlerine daşary şertleriň täsirini hasaba alýarlar. Ikinji ýörelgeleri bolsa karz alyjynyň karz ukyplylygyny, karz serişdelerini we göterimleri öz wagtynda töläp bilijiligini göz öňünde tutýar. 

Karzlaşdyrmak bank işiniň bir pudagy hökmünde örän giňden ýaýrandyr. Mysal üçin, Türkmenistanda beýleki köp ýurtlarda bolşy ýaly bank ulgamy karzlaryň aýratyn görnüşlerinde ýöriteleşýän inistitutlary öz içine alýarlar. Karz alyjylaryň görnüşleri boýunça hem olar tapawutlandyrylýar. 

Karz geleşigini resmileşdirmek karz şertnamasyny baglaşmak bilen utgaşdyrylýar. Geleşigiň şertleri her bir anyk ýagdaýda tapawutlandyrylýar, köplenç, karzy yzyna gaýtarmaklygyň üpjünçilik çeşmelerinden ugur alynýar. Şertnamada karzy üzmekligiň tertibi, karzy yzyna gaýtarmaklygyň we göterimleri tölemekligiň möhletleri, möhleti uzaltmaklygyň mümkinçilikleri kesgitlenilýär.

Şertnama baglaşmak boýunça ylalaşylandan soňra müşderä karz hasap açylýar. Ol ýönekeý ýa-da ýörite hasap bolup biler. Eger karz alyjy fiziki tarap bolsa, onda oňa nagt pul serişdeleri berlip bilinýär.

Bank edarasy karzyň berlen wagtyndan başlap, tä ol doly üzülýänçä (göterimleri bilen bilelikde) öz müşderisi bilen hemişe aragatnaşykda bolýar: müşderiniň maliýe we ykdysady şertleri seljerilýär, serişdeleriň maksadalaýyk ulanylşynyň monitoringi (derňewi) geçirilýär, peýdanyň emele gelşi we ulanylşy derňelýär, gaýry algydarlar we bergidarlar bilen özara gatnaşyklaryna baha berilýär.  Her çärýekde (kä halatlarda her aýda ) bank karz alyjydan karz geleşiginiň şertlerini ýerine ýetirilişi baradaky hasabaty alýar.

Bankyň maýa goýumlary bankyň uzak möhletli pul goýumlary babatyndaky işiniň bir görnüşidir. Goýumlar täze taslamalara (gurluşyk, ylmy-barlag işleri we ş.m.) ýa-da gymmatly kagyzlara goýulýar. Birinji ýagdaýda, maýa goýumlary hakyky diýip atlandyrylýar, sebäbi olaryň netijesinde maýanyň hakykatdan köpelmegi bolup geçýär, ikinji bolsa-maliýe maýa goýumlary diýip atlandyrylýar, bu ýagdaýda banklar diňe emitentleriň peýdasyna gatnaşýarlar.

Täjirçilik banklarynyň resurslaýyn binýadynyň berkemegi ykdysady ösüşiň depginleriniň ýokarlanmagynyň esasy şertleriniň biridir.  Türkmenistanyň jemi içerki önüminiň, takmynan, 1/3 bölegi düýpli gurluşyklary alyp barmaklyga gönükdirilýär. Sebäbi düýpli maýa goýumlar ykdysady öşüşi herekete getirýän esasy gurallaryň biridir. Çünki, bir tarapdan, Türkmenistanda gazanylan ýokary depginli durmuş-ykdysady ösüş onuň pudaklaryny ösdürmeklige uly möçberlerde düýpli maýa goýumlaryny gönükdirmeklige maddy esas bolup çykyş etse, beýleki bir tarapdan, düýpli maýa goýumlarynyň uly möçberlerde özleşdirilmegi we onuň netijesinde esasy serişdeleriň ýokary depginler bilen işe girizilmegi ykdysadyýetiň ösüş  depginlerini has-da çaltlandyrýar.

Gymmatly kagyzlar bilen geçirilýän amallary diňe şertleýin bankyň aktiw amallarynyň hataryna goşup bolar. Sebäbi bu amallar aktiwleri gymmatly kagyzlara ýerleşdirmekden başga-da, bankyň resurslaýyn binýadynyň artmagynyň çeşmesi hem bolup bilýärler, ýagny bank gymmatly kagyzlary dolanyşyga goýberilende passiwleriň köpelmeginiň esasy bolup hyzmat edýärler.

Bank gymmatly kagyzlar bilen amallary geçirende, özüniň likwidliligine ýardam bermäge borçludyr. Düzgün bolşy ýaly, emitirlenýän gymmatly kagyzlar has amatlydyrlar. Olar töwekgelçiligiň birinji toparyna degişli bolup, aktiwleriň ýitirilmeginden nula deň bolan koeffisiýente eýedirler. Banklar öz aktiwlerini ýokary girdeýji getirýän paýnamalara hem ýerleşdirip bilýärler, ýöne bu örän töwekgelçilikli amaldyr. Mundan başga-da täjirçilik banklary öz serişdelerini maliýe kompaniýalarynyň paýnamalaryna we dürli banklara hem-de paýdarlar jemgyýetleriniň paýnamalaryna goýup bilýärler.

Täjirçilik banklary gymmatly kagyzlar bilen amallar geçirenlerinde şu şertlerden ugur almalydyrlar.  Birnjiden, gymmatly kagyzlar bazarda örän işjeň aýlanýan bolmaly. Ikinjiden, bahalaryň tapawudy örän ujypsyz bolmaly, şeýle ýagdaýda gymmatly kagyzlar ýitgisiz ýerlenilýär. Uçünjiden, gymmatly kagyzlardan gelýän girdeji hümmetsizlenmegiň derejesinden ýokary bolmaly. Dördünjiden, emitent tarapyndan gymmatly kagyzlaryň üzülmezlik töwekgelçiligi nula çenli peseldilen bolmaly. Gymmatly kagyzlaryň bukjasy emele getirilende esasy şertleriň biri olaryň diwersifikasiýasydyr (dürli görnüşli gymmatly kagyzlaryň ulanylmagydyr). Ol öz gezeginde dürli şertleriň öwrenilmegini talap edýär: 

· emitente degişli bolan kompaniýanyň girdejisi, tölenilýän diwidentleriň tertibi we möçberi, paýnamalaryň gündelik bahalary, kompaniýanyň dolandyrylyşy;

· gymmatly kagyzlaryň geografik taýdan paýlanylyşy;

· üzmekligiň möhletleri;

· göterim haklarynyň ösüşiniň çaklamalary we ş.m.

Türkmenistanyň täjirçilik banklarynda gymmatly kagyzlar bilen geçirilýän amallar yzygiderli kämilleşdirilýär. Muňa mysal edip Türkmenistanyň ”Senagat” paýdarlar täjirçilik banky we “Rysgal” paýdarlar täjirçilik bankynyň  geçirýän işlerini görkezmek bolar. 

Täjirçilik banklarynyň wekseller bilen geçirýän amallary banklaryň ilkinji amallarydyrlar. Olar karzlaşdyrmak bilen kybapdaşdyrlar, ýöne gymmatly kagyzlaryň şu görnüşiniň üsti bilen amala aşyrylýarlar. Bu ýerde müşderiler bilen özara gatnaşygyň iki görnüşi tapawutlandyrylýar. Olaryň birinjisi, wekseli satyn almaklyk bilen karzlaşdyrmaklygy aňladýar, soňra weksel karzyň möhleti dolýança başga bir täjirçilik bankynda hem hasaba alnyp bilinýär. Ikinjisi kompaniýanyň wekselini möhletinden öň hasaba almakdyr. Bu ýagdaýda bank pul serişdelerini berende öz peýdasyna diskonty (öňünden alynýan göterim) alyp galýar, ol gysga möhletli karzlaşdyrmaklygyň we dürli ýygymlaryň möçberine, takmynan, gabat gelýär. Satyn alnan weksel töleg almak üçin görkezilip bilinýär, gaýry täjirçilik bankynda ýa-da MB-de gaýtadan hasaba alnyp bilinýär.

Gysga möhletli wekseller has amatly bolýarlar, sebäbi olar bazar ýagdaýynyň üýtgemekligine gaty bir bagly däldirler.

Müşderileriň tabşyrygy boýunça hasaplaşyk-kassa amallary. Bu amallar müşderileriň kassa ýüz tutmalary esasynda bankyň kassasyndan nagt pullaryň berilmegi ýa-da olaryň tabşyrygy boýunça hasaplaşyk hasaplaryndan býujetiň, býujetden daşary gaznalaryň, hyzmatdaşlaryň öňündäki borçnamalaryň tölegleri üçin serişdeleriň geçirilmegi bilen baglydyr. Bu amallary bankyň aktiw amallarynyň hataryna şertleýin goşýarlar, sebäbi kassa pul serişdeleriniň geçirilmegi ýa-da olaryň hasaplaşyk hasabyna ýazylmagy bankyň resurslarynyň köpelmegine ýardam berýär. 

Hasaplaşyklar TMB-niň tassyklamagy we Türkmenistanyň raýatlyk Kodeksinde berkidilen düzgünler we kadalar esasynda, bellenilen resminamalardaky möhletleri we düzgünleri berjaý etmeklik bilen amala aşyrylýar. 

Maslahat bermek hyzmatlary bankyň komission amallaryna degişlidir. Ol kompaniýalaryň maliýe ýagdaýynyň seljermelerini, düýpli maýa goýumlary maliýeleşdirmekligiň usullaryny, maýa goýum taslamalaryny işläp düzmekligi, gymmatly kagyzlaryň bukjasyny emele getirmekligiň usullaryny, hyzmatdaşlary saýlamaklygyň ugurlaryny, kompaniýanyň dolandyrylyşyny kämilleşdirmek boýunça çäreleriň toplumyny işläp düzmekligiň esaslaryny, çykdajylary azaltmagyň, peýdany köpeltmegiň çeşmelerini gözläp tapmaklygy we ş.m. öz içine alýar. Bankyň bu işleri maslahat bermek baradaky şertnamany baglaşmak esasynda  ýerine ýetirilen hyzmatlara tölegiň jemi kesgitlenip amala aşyrylýar. 

Täjirçilik banklaryň adaty däl işleri bank düzümleriniň işine däp bolmadyk amallardyr. Bu amallar ýiti bäsleşigiň netijesinde banklaryň işine öwrüldi.

Dünýä döwletlerinde häzirki wagtda lizing, faktoring we trast amallary has işjeň ulanylýar. 

17.3. Täjirçilik banklarynyň maýa goýum işleri we syýasaty
Täjirçilik banklary töwekgelçiligi peseltmek we girdejileri köpeltmek maksady bilen aktiw amallary diwersifikasiýalaşdyrýarlar, ýagny aktiwleri dürli görnüşli amallaryň we maýa goýum obýektleriniň arasynda paýlaýarlar. 

Banklar häzirki zaman karz ulgamynyň öňdebaryjy institutlary hökmünde maýa goýum işleri bilen işjeň meşgullanýarlar. Bazar ykdysadyýetiniň ösen ýurtlarynda maýa goýum işleriniň maliýe-karz institutlarynyň arasynda bölünişigi häsiýetlidir. Maýa goýum işleri bilen meşgullanýan banklar bilen bir hatarda, şol banklaryň başga görnüşleri hem bar, olar maliýe bazarynda diňe gymmatly kagyzlar bilen amallary ýerine ýetirýärler. Ikinji görnüşli amallar bolsa bank maýa goýumlary diýlip atlandyrylýar. 

Halkara bank tejribesinde maýa goýumlar (inwestisiýalar) uzak wagtyň dowamynda serişdeleriň gelmegini üpjün etmeklik maksady bilen bankyň gymmatly kagyzlara maýa goýmaklygydyr. Şeýle geleşikleriň başyny başlaýjy bolup müşderiler çykyş edýärler. 

Maýa goýum işlerinde bankyň bähbidi serişdeleriň uzak möhletli saklanylmagyndan, olaryň diwersifikasiýasyndan hem-de girdejililigiň we likwidliligiň üpjün edilmeginden gelip çykýar. 

Türkmenistanyň banklary üçin ýokarda agzalan bölünişik häsiýetli däldir. Maýa goýum amallaryny ýerine ýetirmeklik mümkinçilikleriniň nukdaý nazaryndan olar köp ugurlydyrlar.

Bazar ykdysadyýeti şertlerinde maýa goýum işleri banklaryň maliýe-karz institutlary hökmündäki işi bilen baglydyr, sebäbi karz özüniň tebigaty boýunça maýa goýum resursy görnüşinde şu sferanyň meselelerine has dogry gabat gelýär.

Häzirki wagtda Türkmenistanyň bank ulgamynda maýa goýum karzyny bermekligiň aşakdaky ýaly umumy ýörelgeleri ulanylýar:

· karz taslamasy geljekde ýokary girdeji, şol sanda daşary yurt walýutasynda almaklygy üpjün etmelidir;

· karz alyjynyň hususy serişdeleri 30%-den ýokary bolmalydyr;

· taslama ekologiýa taýdan howpsuz bolmaly we ýurduň ykdysady ösüşiniň wezipelerine laýyk gelmeli.

Maýa goýum karzynyň mazmuny boýunça pul karzyndan aýratynlygy onuň ýetmezçilik edýän resurs hökmünde ulanylyp bilmeýänligidir. Onuň esasy wezipesi maýa goýum gurşawynda serişdeleriň aýlanyşygyny çaltlandyrmaga täsir etmekdir. Şonuň üçin karz üzmekligiň taslamanyň özüni ödemek möhletinden gyşarmasy diňe maýa goýumlardan gelýän pul akymlary taslamada göz öňünde tutulandan ýokary bolsa ýüze çykyp biler. Tersine bolan halatynda karz maýa goýum häsiýetini ýitirýär, ýagny ykdysady ösüşi höweslendirmekligi bes edýär. 

Türkmenistanda hakyky (göni) maýa goýumlarynyň aýdyň mysaly hökmünde täjirçilik banklarynyň gurluşyk toplumyna goýýan serişdeleri çykyş edýärler. 

Täjirçilik banklarynyň maýa goýum syýasatynyň ýene-de bir ähmiýetli ugry bukjalaýyn (maliýe) maýa goýumlarydyr, ýagny dürli görnüşli gymmatly kagyzlara maýa goýmaklykdyr. Bu maýa goýumlar kapitalyň hakyky ýokarlanmagyny häsiýetlendirmeýärler, sebäbi diňe eýeçiligiň tituly berkidilýär ýa-da eýeçiligiň titulynyň çalyşmagynyň kömegi bilen resurslar pudaklar boýunça gaýtadan paýlanylýar. Şeýle ýagdaý resurslar ýeri we gozgalmaýan emlägi satyn almaklyga gönükdirilende hem ýüze çykýar. 

Gymmatly kagyzlaryň bazarynda serişdeleri maýalaşdyrmagyň barşynda bank üçin ähmiýetli soraglaryň biri haýsysynyň girdejililik, likwidlilik ýa-da ygtybarlylyk ugurlarynyň ähmiýetlidigini ýüze çykarmakdyr. 

Gymmatly kagyzlara goýulan ähli serişdeleriň jemi, bankyň maýa goýum bukjasyny emele getirýär.

Bankyň maýa goýum bukjasy bankyň gazna bazaryndaky goýumlarynyň jemidir.

Maýa goýumlaryň bukjasy diwersirlenen, ýagny birnäçe görnüşli gymmatly kagyzlaryň bolmagy, şeýle hem diwersirlenmedik, diňe bir görnüşdäki maliýe aktiwleriniň barlygy bilen häsiýetlendirilýär.

Banklaryň gymmatly kagyzlar bilen iş alyp barmaklygynyň özboluşly aýratynlygy bar. Ol bankyň maliýe instituty hökmündäki işleri bilen baglydyr.

Birinjiden, täjirçilik banklary maliýe hyzmatlaryny has kadalaşdyrýan firmalar bolup çykyş edýärler. Şonuň üçin olar öz işlerinde ähli kanunçylyk çäklendirmeleri we kadalaşdyryjylary göz öňünde tutmaga borçludyrlar. 

Ikinjiden, bankyň resurslarynyň esasy bölegi tölegli häsiýete eýedir. Bu bolsa beýleki maýadarlara garanyňda göterim töwekgelçiliginiň bankyň peýdasyna we maliýe ýitgilerine täsiri uludyr. 

Üçünjiden, möhletli resurslar bankyň passiwlerinde möhletsizlerden has köpdür. Bu ýagdaý likwidliligiň deňsizlik töwekgelçiligine banklaryň üns bermegini talap edýär. 

Bukjany dolandyrmaklyk bankyň maýa goýum syýasatyny we strategiýasyny düzýär. Ol bankyň peýdasyny ýokarlandyrmaklyga, töwekgelçiligiň ýol berilýän derejesini saklamaklyga we aktiwleriň likwidliligini artdyrmaklyga gönükdirilýär. 

Bank maýa goýumlaryna karz, bazar we göterim töwekgelçilikleri mahsusdyr. 

Karz töwekgelçiligi emitentiň maliýe mümkinçilikleriniň peselmek ähtimallygy, onuň netijesinde bolsa maliýe borçnamalaryny ýerine ýetirip bilmezligi bilen baglydyr. 

Bazar töwekgelçiligi ykdysadyýetde göz öňünde tutulmadyk üýtgeşmeleriň we gymmatly kagyzlar bazaryndaky bahalaryň üýtgemegi esasynda ýüze çykyp biler. 

Aktiwler göterim haklarynyň üýtgemek töwekgelçiligine hem sezewar bolýarlar. Bu ýagdaýda olaryň bazar bahasynyň peselmek töwekgelçiliginiň ýüze çykmagy hem ähtimal.

Maýa goýumlarynyň girdejililik derejesi serişdeleri toplamaklygyň harajatlaryndan ýokary bolmalydyr. Eger kabul edilen maksatnama gaýry maýa goýumlardan gelýän peýdanyň ösmegine ýardam berýän bolsa, onda käbir ýagdaýlarda uly bolmadyk peýda hem ýeterlikli hasaplanylýar. 

Täjirçilik banklary maýa goýumlarynyň bukjasynyň gymmatynyň peselmegini iň pes derejä ýetirmek üçin ähli güýçlerini gönükdirýärler. Sebäbi, karzlar boýunça göterim haklarynyň ýokarlanýan döwründe, ol likwidliligiň esasy çeşmesi bolup hyzmat edýär.

Şeýlelik bilen, maýa goýum syýasatynyň aýgytlaýjy maksatlary bolup girdejililik we likwidlilik çykyş edýär. 

Düzgün bolşy ýaly bankyň maýa goýum syýasaty ýazuw resminamasy bolup, onda maýa goýum bukjasynyň düzümine degişli bolan görkezmeler, gymmatly kagyzlaryň görnüşleri, olary satyn almak we satmak baradaky bankyň strategiýasy we ş. m. beýan edilýär.  Ykdysady ýagdaýyň üýtgemegine baglylykda bankyň maýa goýum syýasaty hem üýtgeýär.

17.4. Täjirçilik banklaryň maliýe hyzmatlary
Täjirçilik banklary dürli hyzmatlary hödürleýärler. Olar üçin komission baýraklar, ýygymlar tölenilýär we banka kesgitlenen girdeýjini getirýärler. Soňky ýyllarda bank hyzmatlarynyň göwrümi we köpdürlüligi ösýär. Bu bolsa bank peýdasynyň möhum çeşmesine öwrülýär. Garaşsyzlyk ýyllarynda täjirçilik banklarynyň işinde kärende ýa-da lizing amallar ösüşe eýe boldy. Banklar tehnikalary, enjamlary, ulag serişdelerini, önümçilik maksatly binalary uzak möhletli kärendesine berýärler we oba hojalyk, senagat kärhanalary bilen lizing ylalaşyklaryny baglaşýarlar. Şeýlelik bilen, bank ýokarda agzalan serişdeleri satyn almak üçin kärhanalara karz bermekligiň deregine, bankyn özi olary satyn alýar we eýeçilik hukugyny özünde saklamak bilen kärendesine berýär. Bank bu amallardan karz göterimini däl-de, kärende tölegini (lizing töleglerini) alýar. Kärhanalar üçin lizing maýa goýumlary maliýeleşdirmekligiň özboluşly aýratyn görnüşi bolup çykyş edýär.

Ykdysady ösüşiň likwidli serişdeleriniň çäkliligi we ylmy-tehniki ösüşiň şertlerinde maýa goýumlary amatlaşdyrmak zerurlygy bilen bagly bolan umumy meýilleri lizing amallaryny ykdysady işiň wajyp guralyna öwürdi. Lizing kärhanalara birwagtlaýyn uly bolmadyk harajatlar bilen zerur bolan enjamlary almaga mükinçilik berýär. Kärendeçi üçin enjamlary almak we ony maliýeleşdirmek soraglary şol bir wagtyň özünde çözülýär. Sarp edijiler üçin öňde baryjy tehnika has elýeterli bolýar. Bu öz gezeginde ylmy tehniki ösüşiň netijesinde ýüze çykýan önumçilik serişdeleriniň moral taýdan könelmesi bilen bagly harajatlary aradan aýyrýar.

Lizing amallaryna üç tarap-kärendä beriji, kärendeçi we üpjün ediji gatnaşýar. Kärendä beriji düzgün bolşy ýaly, ýöriteleşdirilen maliýe (lizing) kompaniýasy bolup, arassa maliýe häsiýetli işi ýerine ýetirýär. Lizing öňi bilen maýa goýumlary maliýeleşdirmekligiň guraly bolanlygy sebäpli, ygtybarly maliýe çeşmelerini talap edýär. Şonuň üçin dünýä tejribesinde lizing kompaniyalaryna esasan, banklar gözegçilik edýärler ýa-da olaryň şahamçalaryna öwrülýärler.

 Kärendeçi bolup adatça önümçilik ýa-da söwda kärhanasy çykyş edýär. Ol önümçilik işinde ulanmaklyk üçin enjamlary kärendesine alýar.

Üpjün ediji önümçilik ýa-da söwda kärhanasydyr. Ol lizing obýektiniň öndürijisi ýa-da üpjün edijisi bolup çykyş edýär. Düzgün bolşy ýaly, üpjün ediji we satyn alyjy (kärendeçi) göni gepleşikler esasynda täjirçilik geleşikleriniň esasy şertlerini işläp düzýärler. Şunuň bilen birlikde kärendä beriji (bank) maliýeleşdirmekligiň şertlerini öwrenýär we enjamy satyn alyjy bilen kärende şertnamasyny baglaşýar.

Bank maliýeleşdirmekligiň meselelerini çözmek üçin müşderiniň girdejililik derejesini öwrenýär. Lizing obýektiniň dogry we netijeli ulanylmagynyň mümkinçiliklerine baha berýär. Onuň netijesinde goşmaça kepillikleri almak barasyndaky sorag çözülýär. Şetnamada kärendäniň möhleti, walýuta we onuň jemleri we kärende töleginiň beýleki şertleri kärendeçiniň enjamlara hyzmat etmek we ony saklamak boýunça borçnamalary görkezilýär.

Lizing şertnamasynyň dowam edýän döwründe lizing obýektini ätiýaçlandyrmak hökmany şertleriň biridir. Lizing gymmaty yzygiderli (ýarym ýyllyk, çärýeklik, aýlyk) tölenýän kärende töleglerinden emele gelýär. Onuň esasy goşundylary bolup amortizasiýa we karzyň göterimi çykyş edýär.

Operatiw lizing enjamyň ulanylyş möhletinden has gysgalygy, şertnama möhletiniň enjamyň doly amortizasiýasyny öz içine almaýanlygy we kärende berijä gaýtarylandan soňra ýene-de täzeden kärendesine berilýändigi bilen häsiýetlendirilýär. Käbir ýurtlarda bu lizinge önümçilik lizingi hem diýilýär.

Täjirçilik banklary we olaryň kompaniýalary tarapyndan, köplenç, maliýe lizingi ulanylýar. Bu lizing has giňden  ýaýrandyr. Ol şertnamalaryň orta we uzak möhletliligi bilen tapawutlanýar. Şertnamanyň möhleti dolandan soň kärendeçi lizing obýektini galyndy gymmaty boýunça özünde galdyryp bilýär. Kärendeçi haýsy ugry saýlaýandygyny (obýekti yzyna gaytarýandygy ýa-da özünde galdyrýandygy) lizing kompaniýasyna öňünden habar bermelidir. 

Türkmenistanyň täjirçilik banklarynyň işinde lizing amallary Garaşsyzlyk ýyllarynda ulanylyp başlandy. Ýöne soňky ýyllarda bu görkezijiniň  ösüşi durnuksyz bolup başlady. Bu ýagdaý tehnikanyň we enjamlaryň deňsizligi we täjirçilik banklaryň uzak  möhletli resurslarynyň çäkliligi bilen düşündirilýär. 

Täjirçilik banklary tutuş hojalygyň çäklerinde töleg dolanyşygyny amala aşyrýan edaralar bolup çykyş edýärler. Faktoring hasaplaşyklary guramaklygyň çäklerindäki hyzmatlaryň täze görnüşidir. Ol söwda-komission amallaryň hataryna girýär we müşderiniň dolanyşyk kapitalyny karzlaşdyrmak bilen utgaşýar. Faktoring amallaryny ýörite faktoring firmalary geçirýärler. Olar düzgün bolşy ýaly banklar bilen berk baglanşyklydyrlar ýa-da olaryň ýöriteleşdirilen şahamçalary we kompaniýalary bolup  çykyş edýärler. Türkmenistanyň täjirçilik banklarynda bu amallary hojalyk hasaplaşygynyň ýörelgelerinde işleýän faktoring bölümleri ýerine ýetirýärler. 

Faktoring amallarynyň manysy şulardan ybaratdyr: bank öz müşderileriniň debitorlaryna bolan talaplaryny satyn alýar, talaplaryň 70-90%-e çenlisini hakujy görnüşinde töleýär (karza tölenilýän göterimi aýyrmak bilen) we tölegiň galan bölegini berk şertleşilen möhletlerde, debitorlardan tölegleriň gelmegine bagly bolmadyk ýagdaýda tölemäge borçlanýar. Häzirki zaman şertlerinde täjirçilik banklary talaplary satyn alanlarynda maliýe töwekgelçiligini kesgitläp bilýärler, çünki olarda kärhanalaryň köp sanlysynyň maliýe ýagdaýy baradaky maglumatlar bolýar. Senagat taýdan ösen ýurtlarda bu mümkinçilik has-da ýokarydyr, sebäbi iri banklaryň özara hyzmatdaşlygynda maglumatlaýyn kompýuter torlary ulanylýar. Bu ulgamyň çäklerinde banklar öz müşderilerine mümkin bolan buhgalterçilik, statistiki we gaýry maglumatlar berip bilýärler. 

Faktoring müşderilere maliýe hyzmatyny etmekligiň köpugurly ulgamydyr. Çünki müşderiler özleriniň talaplarynyň buhgalterçilik hasabyny ýöretmeýärler. Öz alyjylarynyň tölege ukyplylygyny seljermeýärler we özlerine zerur bolan likwidli serişdeleri toplamaga ukyply bolýarlar. Banklar müşderileri satyn alyjylaryň tölege ukyplylygy baradaky maglumatlar bilen yzygiderli üpjün edýärler, şeýle hem degişli töwekgelçilikleri öz üstüne alýarlar. Täjirçilik banklaryna bu amallary geçirmek örän amatlydyr, olaryň girdejililigi ýokarydyr. Faktoring hyzmatlarynyň gymmaty käbir ýurtlarda maliýe ýagdaýyna, önümiň görnüşine, işleriň göwrümine baglylykda ýyllyk aýlanyşygyň 0,75-den 3%-e çenlisini eýeleýär. 

Täjirçilik banklarynyň maliýe aktiwleriniň köpelmegi bilen olar ynam (trast) amallaryny giňeldýärler. Banklaryň bu hyzmatlary ynanç hatlaryny bermek gatnaşyklary bilen baglydyr. Täjirçilik banklarynyň trast bölümleri müşderileriň tabşyrygy boýunça ynam bildirilen tarapyň hukuklaryna esaslanyp, eýeçiligi dolandyrmak bilen baglanşykly amallary ýerine ýetirýärler. Banklar trast amallaryny hususy taraplar, kärhanalar, haýyr-sahawat kompaniýalary we gaýry guramalar üçin ýerine ýetirýärler. Ynam amallary miras galan emlägi dolandyrmak, ynanç hatlary boýunça amallary ýerine ýetirmeklik, agentlik hyzmatlary diýen üç görnüşe bölünýärler. 

Miras galan emlägi dolandyrmak üçin bankyň trast bölümleri birnäçe işleri ýerine ýetirýärler. Olaryň esaslary mirasdüşer haty ýa-da kazyýetiň görkezmesini ulanmak bilen mirasdüşeriň aktiwlerini ýygnamak, goramak, adminstratiw çykdajylary, bergileri, salgytlary tölemek, mirasdüşerleriň arasynda emlägi paýlamak, maşgala agzalaryna şahsy hyzmatlary hödürlemek bolup durýar. 

Trast bölümler ynanç hatlary boýunça amallary howandarlyk wezipelerini ýerine ýetirmeklik boýunça amala aşyrýarlar. Has giňden ýaýran amallar kämillik ýaşyna ýetmedikler we iş başarmaýan adamlar üçin hossarlyk görnüşinde emlägi dolandyrmak bilen baglydyrlar. Bu gatnaşyklar ynam bildirilen we ynanýan taraplaryň arasyndaky ylalaşyklar esasynda ýüze çykýar. Emläk ynanylan tarapa geçirilýär, ondan soň ynam bildiren tarapyň bähbitlerini göz öňünde tutmak bilen ynanylan tarap emläge ygtyýarlyk edýär. Bu ýagdaýda bank emlägi saklap bilýär, maýalaşdyrýar, ylalaşygyň şertlerine laýyklykda esasy jemlere we girdejilere ygtyýarlyk edip bilýär. 

 Agentlik hyzmatlaryny täjirçilik banklary öz işlerine agentlik wezipesini almak bilen ýerine ýetirýärler.  Eger amallar eýeçilik bilen bagly bolsalar, onda düzgün bolşy ýaly eýeçilik hukugy emläk eýesinde saklanyp galýar.  Hyzmatlaryň esasy görnüşleri bolup, aktiwleri saklamak we oňa ygtyýarlyk etmek, eýeçiligi dolandyrmak, ýuridiki hyzmatlar we aýry-aýry agentlik amallary çykyş edýärler.

Trast amallary boýunça täjirçilik banklary komission baýraklar alýarlar. Käbir ýurtlarda emlägi dolandyrmak boýunça amallaryň tölegleri kanun esasynda ýa-da kazyýetiň çözgüdi bilen kesgitlenilýär.

Agentlik hyzmatlarynyň komission tölegleri köp ýagdaýlarda şertnamalaýyn başlangyçlarda kesgitlenilýär. Sebäbi amallaryň görnüşleri boýunça iş möçberleri biri-birinden tapawutlanýarlar. Ynam amallarynyň göwrümi, amallar bilen bagly bolan harajatlaryň öwezini dolmalydyr we bankyň peýda gazanmagyny üpjün etmelidir. 

17.5. Täjirçilik banklarynyň halkara amallary
Täjirçilik banklarynyň halkara amallary dürli görnüşli hyzmatlary öz içine alýarlar. Olara halkara söwdasyna gatnaşýan, halkara karz bazarynda maýa goýum işleri bilen meşgullanýan, syýahatçylyk işlerine gatnaşýan, daşary ýurt gymmatly kagyzlar satyn alýan we satýan  müşderiler tarapyndan isleg bildirilýär.

Banklaryň halkara amallardan alýan girdeýjileriniň esasy bölegi karz bermeklikden gelýär. Halkara söwdasynda bank karzlaşdyrmasy harytlaryň we haryt resminamalarynyň girewe alynmagy bilen berilýär. Weksel, aksept karzlary, bank karzlary hem ulanylýar. Daşary söwdany karzlaşdyrmaklygyň täze özboluşly gornüşleri hökmünde lizing, faktoring, forfeýting çykyş edýärler. Orta we uzak möhletli halkara bank karzlary ýewro karzlar görnüşinde berilýär. 

Banklaryň halkara amallary bir walýutany başga walýuta çalyşmak bilen baglydyr. Bu amallara walýuta amallary diýilýär. Walýuta amallarynyň zerurlygy halkara karzlaryň daşary söwdanyň hasaplaşyklarynda ulanyp boljak ýeke-täk serişdesiniň ýoklugy bilen şertlenendir.

Walýuta amallarynyň dürli görnüşleriniň umumy jemi walýuta bazaryny emele getirýär. Ol dünýä karz bazarynyň bir bölegidir. Walýuta bazarynda daşary ýurt waýutasyna bolan isleg we teklip jemlenendir. Teklip, waýuta girdejisini alan eksportýorlar tarapyndan gelip çykýar, isleg bolsa-importýorlar tarapyndan döreýär. Olar harytlar we hyzmatlar üçin daşary ýurt walýutasynda töleg geçirýärler. Waýuta amallarynyň esasy bolup, harytlaryň we hyzmatlaryň, kapitalyň we karzyň halkara hereketi  hyzmat edýär.

Walýuta bazarynda walýuta amallaryny banklar, aýratyn kompaniýalar we hususy taraplar amala aşyrýarlar. Birža we biržadan daşary walýuta bazarlaryny tapawutlandyrýarlar. Ähli walýuta amallarynyň aglaba bölegini biržadan daşary bazarlarda täjirçilik banklarynyň üstünden ýerine ýetirýärler. 

Banklar bankara walýuta bazarynda birek-birek bilen walýuta amallaryny gönüden-göni (ýa-da dellallaryň üsti bilen) geçirýärler, şeýle hem öz müşderilerine biržalarda hyzmat edýärler. Walýuta geleşikleriniň esasy bölegi täjirçilik banklar tarapyndan bankara walýuta bazarynda amala aşyrylýar. 

Täjirçilik banklarynyň walýuta bazaryndaky işjeňligi bankyň ululygyna, onuň abraýyna, daşary ýurt şahamçalarynyň sanyna we ösüş derejesine, häzirkizaman aragatnaşyk ulgamy bilen üpjünçiligine baglydyr. Iri täjirçilik banklary walýuta amallarynyň aglaba bölegini öz üstüne alýar. Olar walýutany satyn almak we satmak bilen çäklenmeýärler, eýsem halkara hasaplaşyklaryny ýerine ýetirýärler. Daşary ýurt walýutasyndaky ätiýaçlyklary saklaýarlar, walýutalaryň kurslaryny kesgitleýärler. Başga banklar olara katirowka meseleleri boýunça ýüz tutýarlar, öz müşderileri üçin walýutalary satyn alýarlar. 

Köp ýurtlarda (Ýaponiýa, GFR, Fransiýa, Italiýa, Awstraliýa, Orsýet) ýörite walýuta biržalary hereket edýärler. Türkmenistanda walýuta amallary bankara walýuta biržasynyň üsti bilen amala aşyrylýar we bu iş yzygiderli kämilleşdirilýär. 

Milli ykdysadyýetimizde daşary ýurt pul dolanyşygyny kadalaşdyrmak, oňa gözegçiligi güýçlendirmek we manadyň daşary ýurt puluna bolan ýeke-täk hümmetine tapgyrlaýyn geçmäge oňaýly şertleri döretmek hem-de daşary ykdysady gatnaşyklarda işjeňligi ýokarlandyrmak we daşary ýurt maýa goýumlaryny çekmek maksady bilen Türkmenistanyň Prezidenti Karara gol çekdi.

Resminama laýyklykda Türkmenistanyň Merkezi bankyna 2008-nji ýylyň     1-nji ýanwaryndan 1 amerikan dollary 14250 manat gatnaşykda bellenildi. Manadyň hümmetiniň bitewileşdirilmegi döwletimiziň halk hojalygynyň ähli pudaklarynyň ykdysady işjeňligini ýokarlandyrmaga, bäsleşikli bazar gatnaşyklarynyň ösmegine uly itergi berdi.
Türkmenistanyň bankara daşary ýurt puly biržasynyň söwdasynda ygtyýarlandyrylan banklara, şeýle hem döwlet gaznalaryna, eýeçiligiň görnüşine garamazdan kärhanalara, edaralara we guramalara aratapawutdaky girdejileri göz öňünde tutup, daşary ýurt puluny nagt däl görnüşde, täjirçilik hümmeti bilen satmaga we satyn almaga ygtyýar berildi. 

Bu döwlet derejesinde geçirilýän çäräniň netijesinde, Türkmenistanyň täjirçilik banklarynyň geçirýän halkara amallarynyň giňden ýaýbaňlanjakdygy, eksport-import amallarynyň kadalaşdyryljakdygyny, ýurda gelýän ”gyzyl” puluň köpeljekdigi şübhesizdir. 

17.6. Täjirçilik banklarynyň likwidliligi
Täjirçilik banklarynyň dellalçylyk işiniň düýp manysy, serişdeleri rejeli çekmek we olary karz görnüşinde ýa-da maýa goýum işlerine has ýokary göterim haklary bilen ýerleşdirmek, umumy girdejililigi, şol sanda peýda gazanmaklygy üpjün etmekdir. 

Banklaryň pul serişdelerini çekmek we olary ýerleşdirmek bilen bagly amallary ýerine ýetirmek üçin banklara likwidli serişdeler zerur bolýar. Bu serişdeler ýeňil we çalt nagt pullara uly bolmadyk töwekgelçilik ýa-da düýbünden töwekgelçiliksiz öwrülýän aktiwler bolmaly. 

Şeýlelik bilen, täjirçilik bankynyň likwidliligi onuň aktiwlerine nagt pul serişdeleri hökmünde ulanmak ýa-da olary nagt pullara çalt öwürip bilmek mümkinçiligidir. 

Täjirçilik bankynyň likwidli bolmagy üçin, onuň nagt serişdeleriniň we beýleki likwidli aktiwleriniň, şeýle hem gaýry çeşmelerden çalt ýygnap bolýan serişdeleriniň jemi, onuň bergidarlyk we maliýe borçnamalaryny öz wagtynda üzmekligi üçin ýeterlikli bolmalydyr. Mundan başga-da islendik göz öňünde tutulmadyk maliýe zerurlyklary ýerine ýetirmek üçin hem likwidli ätiýaçlyk (karz ýa-da maýa goýumlar boýunça amatly geleşikleri baglaşmak, karza bolan islegiň möwsümleýin we göz öňünde tutulmadyk üýtgemeleriniň öwezini dolmak, goýumlar duýdansyz yzyna talap edilende serişdeleriň üstüni dolmak we ş.m.) hökmanydyr. Täjirçilik banklarynyň likwidliligine baha bermek üçin, likwidlilik derejesini kesgitleýän dürli ölçegler giňden ulanylýar. Türkmenistanyň bank ulgamynyň durnuklylygyny üpjün etmek maksady bilen, pul-karz gurşawyny kadalaşdyrmaklykda kanun taýdan bellenilen ygtyýarlyklardan ugur alyp, Türkmenistanyň Merkezi banky täjirçilik banklarynyň balansynyň likwidliliginiň aşakdaky kada görkezijilerini (normatiwlerini) belledi:   

1.  Bankyň kapitalynyň (K) onuň borçnamalaryna (B) bolan gatnaşygy:

	N1=
	K

	
	B


Bu kada görkezijisi (normatiw) bankyň likwidliliginiň başlangyç derejesini häsiýetlendirýär. Ol bankyň kapitaly bilen üpjünçilik derejesine baha berýär. N1 normatiw ähmiýeti näçe uly bolsa, şonça hem bankyň başlangyç likwidliliginiň durnuklylygy ýokary bolýar we tersine.

Türkmenistanyň täjirçilik banklarynyň işinde ulanmak üçin TMB N1 normatiwiň ygtyýar berilýän derejesiniň pes çäklerini (1/15-1/25) belledi. 

2. Karzlar (Ka) boýunça bergileriň jeminiň hasaplaşyk, gündelik hasaplaryň, goýumlaryň we depozitleriň (H) jemine bolan gatnaşygy:
	N2=
	Ka

	
	H


N2 normatiwiň ähmiýetliliginiň 0,7-1,5 derejeden ýokary bolmazlygy teklip edilýär. 

N2 normatiwiň ösüş derejesiniň ýokarlanmagy, ähli goýumlaryň köp böleginiň karzlara bolan islegi kanagatlandyrmaga gönükdirilýändigine şaýatlyk edýär. Bu normatiwiň ähmiýetliligi hem ýokarlanýar. N2 normatiwiň ähmiýetliliginiň san taýdan ýokarlanmagy esasynda likwidlilik derejesi aşaklaýar. Täjirçilik bankynyň işiniň durnuklylygy peselýär. Şonuň üçin täjirçilik banky serişdeleri karz we maýa goýum amallaryna az möçberlerde gönükdirmeli. Onuň üstesine-de, likwidlilik derejesiniň peselýän şertlerinde göterim haklaryny ýokarlandyrmak bilen bank özüniň karz işinde örän seresaply bolmalydyr. 

Bu normatiw täjirçilik bankynyň likwidliligine baha bermeklikde oňaýly we oňaýsyz häsiýetlere eýedir. Onuň kemçiligi karzlaryň möhletliligini, karz bukjasynyň hilini hasaba almaýanlygydyr. Ol likwidli serişdelere bolan islegi hem häsiýetlendirmeýär. Mysal üçin, normatiwi 70%-e deň bolan bankyň, 50% normatiwli bankdan likwidliliginiň ýokary bolmagy mümkin. Sebäbi birinji bankyň goýumlarynyň üýtgäp durýanlygy ähtimaldyr.

N2 normatiw karzlaryň bukjasyna goşulmadyk aktiwler barada hem maglumat bermeýär. Bir bank öz depozitleriniň 20%-ini kassanyň nagt puluna we döwletiň gysga möhletli gymmatly kagyzlaryna ýerleşdirip biler. Başga bank bolsa-bankyň gurluşyklaryna we gozgalmaýan emläge gönükdirip biler. Şeýlelikde iki bankyň hem likwidlilik normatiwiniň ululygy deň bolar. Ýöne banklaryň hakyky likwidlilik derejesiniň tapawutly bolmagy mümkin.

Şeýle-de bolsa N2 normatiwiň oňaýly taraplary hem bardyr:

· ol ep-esli girdeji getirýän hem bolsalar, karzlaryň has pes likwidli aktiwlerdigine şaýatlyk edýär;

· bankyň hakyky likwidliliginiň pese gaçýandygynyň duýduryjysy bolmak bilen, bankyň ýolbaşçylaryny özleriniň bank syýasatyny seljermeklige we düzediş girizmeklige, bankyň iş maksatnamasyna täzeden seretmeklige mejbur edýär;

· täjirçilik bankynyň likwidlilik derejesini bahalandyrýan kämil görkezijiden tapawutlylykda mysaly çen tutmaklyga ugrukdyrylýar.

2. Bankyň likwidli aktiwleriniň (la) jeminiň hasaplaşyk, gündelik hasaplarynyň, goýumlaryň we depozitleriň (H) jemine bolan gatnaşygy:

	N3=
	la

	
	H


Likwidli aktiwler bank tarapyndan berlen karzlardyr. Olaryň töleg möhleti 30 gündür. Şol sanda resmi taýdan onuň möhletiniň uzaldylmagy kesgitlenilýär. Şeýle hem şu möhlet bankyň peýdasyna geçiriljek tölegleri hem öz içine alýar.

N3 normatiwiň ähmiýetliliginiň 0,2-0,5 derejeden ýokary bolmazlygy teklip edilýär.

Ykdysady mazmuny boýunça N3  normatiw N2-ä ýakynrakdyr. Şol bir wagtyň özünde N3  analitiki ýa-da bahalandyrmak görkezijisi hökmünde N2-den has kämildir. Sebäbi likwidli aktiwleriň umumy goýumlara bolan gatnaşygynyň çägini gönüden-göni bahalandyrýar. N2 bolsa bu gatnaşyklary gytaklaýyn aňladýar.

N3  koeffisiýentiň hem täjirçilik banklarynyň likwidliligini bahalandyrmakda birnäçe kemçilikleri bar:

· kassa aktiwleriniň diňe bir bölegini hasaba alýar. Olar hökmany ätiýaçlyklardyr we likwidli serişdeler hökmünde ulanylmaýar, sebäbi karza bolan islegleri kanagatlandyrmaga gönükdirilýärler;

· gaýry likwidli serişdeleri, mysal üçin, bank işiniň dünýä tejribesinde giňden ulanylýan gysga möhletli gymmatly kagyzlary we gazna wekselleri hasaba almaýar;

· täjirçilik banklarynyň başga çeşmelerden serişdeleri almaklygynyň hakyky mümkinçiligini görkezmeýär. 

Görkezilen kemçilikleri aradan aýyrmak üçin TMB-niň gözükdirijisi täjirçilik banklarynyň likwidliligini kesgitlemekde birnäçe kadalaşdyryjy görkezijileri bank işine girizýär.

4.Likwidli aktiwleriň (la) bank aktiwleriniň umumy jemine bolan gatnaşygy (Au): 

	N4=
	la

	
	Au


     Aktiwleriň umumy jemi bankyň beren karzlarydyr. Olaryň üzülmek möhleti 30 günden köpdür. Bu möhlete bankyň peýdasyna goşulýan tölegler we möhleti geçen karzlar we tölegler hem girýärler. 

N4 normatiwiň derejesi 0,2-0,5-e çenlidir.

N4 normatiw N3 normatiwiň üstüni dolmak bilen, bank aktiwleriniň umumy jeminde pul serişdeleriniň has likwidli böleginiň tutýan paýyny bahalandyrmaga mümkinçilik berýär we bank aktiwleriniň likwidlilik derejesini kesgitleýär.

N3 normatiwiň kemçiliklerini aradan aýyrman, N4 normatiwi dürli täjirçilik banklarynyň likwidlilik derejesini kesgitlemekde deňeşdiriji ölçeg hökmünde ulanmak bolar. Bankyň likwidli aktiwleriniň paýy näçe köp boldugyça, onuň likwidlilik durnuklylygy hem ýokarydyr we tersine.

5. Likwidli aktiwleriň jemi (la) talap edilýänçä hasaplar boýunça bankyň borçnamalarynyň jemine (Bb) bolan gatnaşygy:   

	N5=
	la

	
	Bb


Bankyň talap edilýänçä hasaplar boýunça borçnamalaryna möhleti 1 aýa çenli bolan depozitler, üzülmek möhleti 30 gün bolan başga banklardan alnan karzlar, bank tarapyndan berlen kepillikler we zamunlyklar (ulanmak möhleti 30 gün) degişlidir. N5 normatiwiň TMB tarapyndan bellenilen derejesi 0,2-0,3, ýagny likwidli aktiwleriň umumy jeminiň 20-30%-ine deňdir. 

Bu normatiw aktiwleriň likwidli böleginiň bankyň has üýtgäp durýan borçnamalarynyň üstüni ýapmak mümkinçiligini görkezýär. Sebäbi talap edilýänçä hasaplar boýunça goýumçylaryň islendik wagtda öz serişdelerini talap etmegi mümkin. 

6. Bankyň üzülmek möhleti 1 ýyldan ýokary bolan aktiwleriniň jeminiň (Aj) depozit hasaplary boýunça borçnamalaryň (Db) we möhleti 1 ýyldan ýokary bolan karz borçnamalarynyň (Kb) jemine bolan gatnaşygy: 

	N6=
	Aj

	
	Db +Kb


N6 normatiwiň ýokary derejesi täjirçilik banklary üçin 1,0-1,5-e çenlidir. N6 normatiw N5 normatiwiň üstüni dolmak bilen, bankyň borçnamalarynyň beýleki bölegini (möhleti boýunça 1 ýyldan ýokary bolanlaryň) üpjünçilik koeffisiýentini görkezýär.

Bank işiniň dünýä tejribesinde häzire çenli täjirçilik banklaryna zerur bolan likwidli serişdeleriň çägini anyk kesgitleýän ählumumy görkeziji ýa-da normatiwleriň toplumy işlenip düzülen däldir. 

Her bir täjirçilik banky üçin, talap edilýän likwidli serişdeleriň jemi, düzgün bolşy ýaly goýumlaryň umumy jeminiň we karz resurslaryna bolan islegiň üýtgeýänligine baglydyr. Öz gezeginde bu üýtgemeler ýurduň ykdysady ýagdaýyndan gelip çykýar. 

Elbet-de, bank likwidliliginiň derejesine köp sanly ykdysady we beýleki şertler täsir edýärler. Şunuň bilen baglylykda hasaplaşyk, meýilleşdirmek we dolandyrmak işleri bank tejribesiniň möhüm ugurlaryna öwrülýärler. 

Ýokarda aýdylanlary jemlemek bilen, şeýle netije çykarmak bolýar: täjirçilik banklarynyň likwidlilik derejesiniň üýtgemegine esasan üç şert täsir edýär:

· goýumlaryň ulalmagy ýa-da kiçelmegi bilen baglylykda serişdeleriň gelmegi ýa-da ýitirilmegi;

· karzlaryň, maýa goýumlarynyň ösmegi ýa-da peselmegi bilen baglylykda ýokardaky ýaly ýagdaý ýüze çykýar;

· goýumlaryň artmagy ýa-da kemelmegi netijesinde hökmany ätiýaçlyklaryň ululygynyň artmagy we kemelmegi.

Täjirçilik banklaryň syýasatynyň, strategiýasynyň we gündelik işini emele getirýän şu şertleriň esasynda bank likwidliligini dolandyrmaklygyň nazaryýeti we tejribesi döredi, ösdi hem-de kämilleşdi.

Bank likwidliligini dolandyrmaklygyň nazaryýeti. Likwidliligi dolandyrmaklygyň nazaryýeti täjirçilik banklarynyň emele gelşi we ösüşi bilen bir wagtda ýüze çykdy we ösdi. Ilkibaşda bank likwidliligi meselesiniň iki sany nazary çemeleşmesi bardy. Birinji çemeleşme, bankyň aktiwleriniň düzümi, möhletleri boýunça onuň passiwleriniň düzümine anyk gabat gelmeginden ugur alýar. Bu bolsa iş ýüzünde täjirçilik banklarynyň özüniň likwidliligini dolandyrmaklygyň işjeň syýasatyny geçirmek mümkinçiliklerini aradan aýyrýar. Bu nazaryýet esasynda bankyň altyn düzgüni işlenip düzüldi. Bu düzgün bankyň maliýe talaplarynyň ululygynyň we möhletleriniň, onuň borçnamalarynyň möçberlerine we möhletlerine deň bolmalydygyndan ybaratdyr. 

Ikinji çemeleşme bankyň balansynyň aktiwleriniň we passiwleriniň düzüminiň hakykatda biri-birine deň gelmeýändigine esaslanýardy. Sebäbi iň kuwwatly täjirçilik banky hem durmuş ykdysady ulgamlarda bolup geçýän     maliýe-karz hadysalaryndan (ykdysady ýetmezçilik, batyp galmaklyk, karzlar boýunça tölegleriň geçirilmezligi, karz kapitalynyň bazarlarynda pul serişdelerine bolan islegiň we teklibiň üýtgemegi, gymmatly kagyzlaryň bazarynyň üýtgäp durýan ýagdaýy we bazar gatnaşyklarynyň gaýry deňsizlikleriniň ýüze çykmaklygy) ätiýaçlandyrylan däldir. Bu ýagdaýlar bazar ykdysadyýetine geçýän döwlet üçin  has-da häsiýetlidir. 

Ýokarda görkezilen we beýleki kynçylyklar, bankyň ýolbaşçylaryndan likwidliligiň belli bir derejesini saklamaklyk baradaky aladany talap edýärler. Täjirçilik banklarynyň durnukly işiniň başlangyç şertlerini üpjün etmeklik, bankyň likwidlilik meselesini balansyň düzümini dolandyrmaklyk mümkinçiliginiň üsti bilen çözmekligiň obýektiw zerurlygyny, ýagny täjirçilik banklarynyň aktiwlerini we passiwlerini dolandyrmak mümkinçiligini ýüze çykardy. 

Durmuş ykdysady ulgamlarynyň ewolýusion öwrülşikleriniň barşynda, bank işiniň dünýä tejribesiniň çylşyrymlaşmagy we kämilleşdirilmegi täjirçilik banklarynyň likwidlilik meselesiniň ilkinji çeşmesiniň, esasan, iki ugur ýagny, aktiwleri we täjirçilik banklarynyň passiwlerini dolandyrmak nazaryýeti boýunça ösmegine getirdi.

Aktiwleri dolandyrmak nazaryýeti. Häzirki wagtda üç usulyýet tassyklamasyna esaslanýar: 

Birinji, eger, täjirçilik banklarynyň aktiwleri gysga möhletli karzlara ýerleşdirilen hem-de öz wagtynda üzülýän bolsa, onda bank öz likwidliligini saklap biler. Bu tassyklama Günbataryň käbir ýurtlarynyň bank kanunçylygynda ulanylýan hem bolsa, ol diňe ykdysady ösüşiň kadaly ýagdaýynda likwidliligi üpjün edip bilýär. Emma ykdysadyýetiň kynçylykly şertlerinde, likwidli serişdeleriň has-da zerur bolýan ýagdaýynda bu usul öz güýjüni ýitirýär. Ondan başga-da bu tassyklama bank goýumlarynyň durnuklylygyny ýa-da durnuksyzdygyny hasaba almaýar. 

Ikinji, eger, täjirçilik banklarynyň aktiwlerini başga banka geçirilse ýa-da beýleki karz berijilere nagt pula satylsa, onda bank likwidli bolup biler. Tejribede likwidli serişdeleriň çeşmeleri bolup, nagt pula çalt we ýeňil öwrülýän gymmatly kagyzlar çykyş edýärler. Bu gymmatly kagyzlar bank işiniň dünýä tejribesinde ”ikinji nobatdaky ätiýaçlyklar” diýip atlandyrylýar.

Üçünji, eger, karzlary üzmekligiň tölegleriniň esasy hökmünde karz alyjynyň geljekki girdejileri göz öňünde tutulsa, onda täjirçilik bankynyň likwidliligini meýilleşdirip bolar. Şeýlelikde, karzlaryň we maýa goýumlarynyň üzülmek möhletleriniň düzümini üýtgetmek bilen, bankyň likwidliligine täsir edip bolýar. Täjirçilik banklar tarapyndan girdejileriň we çykdajylaryň basgançaklaýyn netijeliligini ulanmak bilen geçirýän maýa goýum syýasaty, diwersifikasiýa usuly diýlip atlandyrylýar.    
Passiwleri dolandyrmaklygyň nazaryýeti bank likwidliligini dolandyrmak syýasatynyň üstüni dolýar we iki tassyklama esaslanýar. 

Birinji, täjirçilik banky goşmaça pul serişdelerini kapitalyň bazaryndan satyn almak bilen likwidlilik meselesini çözüp biler. Bu tassyklama Günbatar ýurtlarynyň tejribesinde hakyky ornuny tapýar. 

Ikinji, täjirçilik banky döwletiň ätiýaçlyk ulgamyna ýüzlenmek ýa-da habarçy banklarda giň möçberli pul serişdelerini karz almak bilen, şeýle hem ýewrowalýuta karzyny alyp, özüniň likwidliligini üpjün edip biler.

Ýokardaky nazary ugurlary tejribede ulanmak bilen banklar öz aktiwlerini we passiwlerini dolandyrmakda mydama peýdalylygyň, likwidliligiň we tölege ukyplylygyň arasyndaky deňligi sazlaşdyrmaga mejbur bolýarlar.

Käbir göz öňünde tutulmadyk ýagdaýlar ýüze çykanda, özüniň likwidliligini üpjün edip bilmeýän banklar, tölege ukypsyz bolup galýarlar. Ahyrky netijede olaryň batyp galmagy hem mümkin. Ine, şonuň üçin täjirçilik banklarynyň likwidliligini dolandyrmaklyk meselesi wajyp ähmiýete eýe bolup, bank işiniň dünýä tejribesinde birinji orny eýeleýär.

Likwidlilige bolan isleg bank karzlarynyň, depozitleriniň (goýumlaryň) häsiýeti bilen kesgitlenilýär. Edil şonuň ýaly karzlary saýlamak hem pul serişdeleriniň ululygyna bagly bolýar. Öz gezeginde, depozitleri çekmek bankyň maýa goýu mümkinçiliklerine esaslanýar. Bu şertleriň ählisi biri-biri bilen özara baglanşyklydyr we täjirçilik banklarynyň likwidliligini dolandyrmaklygyň ýeke-täk strategiýasyna birleşdirilýär hem-de täjirçilik bankynyň bukjasyny dolandyrmak1 adyna eýe bolýar. 
17.7. Bank işleriniň dolandyrylyşy, marketingi, auditi.

Bank işleriniň dolandyrylyşy
Häzirki wagtda dolandyryjy işler, köplenç, ”Menejment” düşünjesi bilen çalşyrylýar. 

Menejment özge adamlaryň zähmetini, intellektini, özüni alyp barmak matiwini (sebäbini) peýdalanmak bilen, öňde goýlan maksatlara ýetmeklikdir.

Bank işini düzgünleşdirmekligiň, dolandyrmaklygyň subýektleri bolup, öňi bilen döwlet guramalary: Türkmenistanyň Mejlisi, Türkmenistanyň Merkezi banky, şeýle hem banklaryň geňeşi, döredijileriň ýygnaklary çykyş edýärler. Täjirçilik banklarynyň Ýokary dolandyryş guramasy bolup, paýdarlaryň umumy ýygnagy çykyş edýär. Eger bankyň Ustawynda başgaça ýagdaý göz öňünde tutulmadyk bolsa, onda ol ýylda bir gezekden az geçirilmeli däldir, eger bank çäklendirilen jogapkärçilikli gurama bolsa, onda paýdarlaryň umumy ýygnagy ýylda iki gezekden az geçirilmeýär. 

Paýdarlaryň nobatdan daşary ýygnaklary dörediji resminamalarda görkezilen ýagdaýlar ýüze çykanda ýa-da bankyň bähbitlerini goraýan islendik beýleki ýagdaýlar ýüze çykanda geçirilýär. Bank işlerini dolandyryjynyň bankynda bank Geňeşiniň we müdiriýetinyň hukuklarynyň çäginden daşary çykýan gyssagly soraglar ýüze çykanda paýdarlaryň geňeşi boýunça bank geňeşi tarapyndan paýdarlaryň nobatdan daşary ýygnagy geçirilýär. 

Umumy ýygnagyň aýratyn ygtyýarlygyna aşakdakylar degişlidir:

· bank işiniň esasy ugurlaryny kesgitlemek, onuň meýillerini we olaryň ýerine ýetiriliş hasabatlaryny tassyklamak;

· Ustawy tassyklamak we üýtgetmek derňew topary baradaky düzgünnamany tassyklamak;
· bankyň geňeşiniň agzalaryny, bankyň başlygyny saýlamak we yzyna çagyrmak;

· müdiriýetiň we derňew toparynyň agzalaryny saýlamak we yzyna çagyrmak;

· täjirçilik bankynyň işleriniň ýyllyk hasabatlaryny, derňew toparynyň hasabatlaryny we netijelerini, peýdany paýlamaklygyň we ýitgileriň üstüni örtmekligiň tertibini tassyklamak;
· şahamçalary we wekilçilikleri döretmek, täzeden guramak we ýapmak;

· bank işlerini bes etmek, ýapmak baradaky iş toparyny bellemek, ýapmak balansyny tassyklamak baradaky kararlary kabul etmek;

· bankyň wezipeli adamlaryny emläk jogapkärçiligine çekmek baradaky kararlary girizmek;

· ýygnaklary geçirmekligiň düzgünlerini we jemgyýetiň içerki resminamalaryny tassyklamak, bankyň guramaçylyk bölümlerini kesgitlemek;

· jemgyýetden çykýan paýdarlaryň paýyny bank tarapyndan satyn almak soragyny çözmek;
__________________


1. Bukjany dolandyrmaklyk- peýdalylyk, tölege ukyplylyk we likwidlilik maksatlaryna eýermek bilen bankyň aktiwlerini we passiwlerini dolandyrmaklykdyr. 

· paýdarlaryň goşmaça tölegleriniň möçberini, görnüşini, düzgünini bellemek;

· paýdary agzalygyndan aýyrmak.
Bankyň Ustawyna laýyklykda umumy ýygnagyň ygtyýarlygyna beýleki soraglar hem girizilip bilner.

Bank Geňeşiniň agzalary we başlygy paýdarlaryň wekillerinden umumy ýygnakda saýlanylýar. Bank geňeşiniň düzümine zähmet köpçüliginiň kärdeşler arkalaşygynyň wekilleri girip bilýärler. Bank geňeşiniň işi adatça 5 ýyl möhlet bilen çäklendirilýär.

Bank geňeşi müdiriýetiň işine gözegçilik edýär. Bankyň Ustawy ýa-da umumy ýygnagyň karary esasynda bank geňeşine umumy ýygnagyň ygtyýaryndaky aýratyn wezipeler ýüklenilip bilner. Mysal üçin, karz hasaplaşyk we walýuta amallaryny guramak boýunça bankyň umumy syýasatyny, karz bermekligiň esasy şertlerini, şahamçalary, bölümleri, wekilçilikleri we habarçy hasaplary açmaklygy we ýapmaklygy kesgitlemek.

Müdiriýetiň başlygyny, onuň orunbasarlaryny, baş hasapçyny düzgün bolşy ýaly bankyň geňeşi saýlaýar. 

Müdiriýet umumy ýygnagyň we bank geňeşiniň ygtyýarynda bolmadyk bank işlerine degişli ähli soraglary çözýär. 

Umumy ýygnak öz ygtyýaryndaky hukuklarynyň bir bölegini müdiriýetiň ygtyýaryna bermek baradaky karary çykaryp bilýär. Müdiriýet umumy ýygnagyň we bank geňeşiniň öňünde hasabat berýär we olaryň kararlaryny ýerine ýetirmekligi guraýar. Müdiriýet bankyň adyndan, bankyň Ustawyna we kanunalaýyklykda hereket edýär. 

Müdiriýetiň başlygy ynanç hatsyz bankyň adyndan hereket edip bilýär, ýagny ony hökümet dolandyryjy guramalarynyň öňünde, şeýle hem ýurduň we daşary ýurtlaryň, ýuridiki taraplaryň öňünde görkezip bilýär. Hereket edýän kanunyň çäklerinde bankyň serişdelerine ygtyýarlyk edip, şertnamalary baglaşyp we sudda çykyş edip bilýär. Esasy işler boýunça buýruklary we görkezmeler berip, wezipe ştatyna we çykdajy smetasyna degişlilikde wezipe aýlyklaryny belläp bilýär. Bellenilen nomenklatura laýyklykda wezipä belläp we aýryp, tapawutlanan işgärleri höweslendirip ýa-da tertibe çagyryp bilýär. Bankyň düzümleýin bölümleri baradaky düzgüni tassyklap, orunbasarlaryň arasynda borçlaryny paýlap we ş.m. edip bilýär.

Bankyň Müdiriýetinyň başlygy maliýeleşdirmek we karzlaşdyrmak işlerinde ýeke-täk syýasaty alyp barmaklygy üpjün etmelidir, dolandyryşyň, esasan, ykdysady usullaryny ulanmalydyr. Zähmet köpçüliginiň başlangyçlarynyň we başarjaňlygynyň ýüze çykmagy üçin şertler döretmelidir.

Dolandyryşyň esasy maksady biri-biri bilen bäsleşýän bank edaralarynyň we şolar bilen birlikde ähli hojalyk subýektleriniň netijeli we durnukly işlemekleri üçin şertleri döretmekdir. Türkmenistanyň Mejlisiniň bank we bank işleri baradaky kabul eden kanuny aktlary bankyň işini reglamentirleýär, olaryň statusyny kesgitleýär we Türkmenistanyň Merkezi bankyna olaryň işini düzgünleşdirmäge hukuk berilýär.  

Döwlet guramalary tarapyndan täjirçilik banklaryny dolandyrmak, düzgüne salmak, höweslendirmek we gözegçilik görnüşlerinde alnyp barylýar.

Hereket edýän kanunyň çäklerinde bank ýolbaşçylary girdeji almak maksady bilen banklaryň işini meýilleşdirýärler we guraýarlar. Bu ýerde dolandyryş obýektleri bolup işiň aýratyn taraplary däl-de, eýsem, tutuş ulgam, gurama çykyş edýär. Dolandyryşyň esasy obýektleri bolup, täjirçilik banklarynyň aktiwleri we passiwleri çykyş edýärler.

   Bank marketingi
Marketing täjirçilik işleriniň bir görnüşi bolup, harytlary öndürmekligiň we ýerleşdirmekligiň üsti bilen harytlara bolan isleg çaklanylýar, ösdürilýär we kanagatlandyrylýar. ”Marketing” düşünjesi iňlis ”market” (bazar) sözünden gelip çykýar we bazar swerasyndaky işleri aňladýar.

Bank ulgamynda marketingiň ýörelgelerini ýaýratmak we bank işleriniň strategiki meýilleşdirilişinde ulanmak 1980-nji ýyldan başlandy. Uzak wagtlap banklarda strategiki meýilleşdirilşe marketinge ýeterlik üns berilmedi, bank işlerinde däp bolan usulyýetler, tärler we usullar ulanyldy.

1960-njy ýylyň ortalaryna çenli banklar öz işlerini düýbünden mahabatlandyrmaýardylar. Diňe 1970-nji ýylda dürli banklar öz edaralaryny we olaryň işlerini çynlakaý mahabatlandyryp başladylar. Hut şu döwürden başlap, bank marketingi barada gürrüň etmek mümkinçiligi başlady. XX asyryň 80-nji ýyllarynda bank marketinginiň ösüş depgini ýokarlandy. Banklar senagat marketinginiň esasy usullaryny özleşdirdiler we bank işlerini strategiki meýilleşdirip başladylar.

Häzirki döwürde bank marketingi ilkinji nobatda bankyň öz önümine      däl-de, eýsem müşderiniň hakyky talaplaryny göz öňünde tutýar. Şonuň üçin marketing bazary ykjam öwrenmekligi, üýtgeýän islegleri seljermekligi, bank hyzmatlaryny sarp edijileriň meýillerini öwrenmekligi göz öňünde tutýar. Bank gullukçysy maliýe önümleriniň satyjysyna öwrülýär we 20-30 ýyl  mundan öňki ýagdaýdan düýpli öňe gidişlik şundan ybaratdyr. Müşderi bilen iş salşylanda oňa zerur bolan maliýe hyzmatlarynyň anyk görnüşlerini kesgitlemek zerurdyr we oňa olaryň amatlylygyny düşündirmelidir.

Marketingiň pelsepesi bankyň we müşderiniň gatnaşygyny hil taýdan özgerdýär. Eger öň bank goýumçylara we karz alyjylara bank önümleriniň standart toplumyny hödürlän bolsa, onda häzirki wagtda ol müşderileriň anyk toparyna-iri koporatiw firmalara, ownuk kärhanalara, şahsy taraplaryň aýratyn kategoriýalaryna (talyplara, ýaş maşgalalara, pensionerlere) niýetlenen hyzmatlaryň täze görnüşlerini işläp düzmelidir. 

Bank marketinginiň maksatlarynyň biri-de häzirki wagta çenli bank hyzmatlaryndan peýdalanmadyk täze müşderileri çekmekden ybaratdyr.

Şeýlelikde, bank marketingini bank önümleriniň has amatly bazarlaryny gözlemeklik hökmünde kesgitläp bolar. Bu ýagdaý bankyň maksatlaryny anyk kesgitlemegi, olara ýetmekligiň amatly ýollaryny we usullaryny emele getirmegi we meýilnamalary amala aşyrmaklygyň takyk çärelerini işläp düzmekligi göz öňünde tutýar.

Marketing maksatnamasynyň esasy bölegi-mahabatlandyrma we bank önümlerini öňe sürmekdir. Bu işe bankyň baş edarasy şeýle hem onuň bölümleri gatnaşýarlar. Düzgün bolşy ýaly mahabatlandyrma işleri telewideniýe, gazet we beýleki köpçülikleýin habar beriş serişdeleriniň üsti bilen guralýar. Adatça mahabatlandyrmanyň esasy mazmuny müşderileriň ynam bildiren bankyndan geljek amatlyklary görkezmekden ybaratdyr. 

Mahabatlandyrma döwri meýilleşdirilende geçirilýän çäreleriň gymmatyny, beýleki bergi borçnamalaryny möhleti boýunça satyn almaklyk ýoly bilen hasabat göterimi bank tarapyndan awansirlenýän puluň tölegi görnüşinde çykyş edip bilýär. Hasabat göterimi karz göteriminiň dürli görnüşidir.

Bank auditi
Audit ykdysady hadysalar baradaky anyk maglumatlary almaklygyň ulgamynyň prossesi bolup, onuň anyklanmagynyň subutnamasyna baha bermek, maglumatlaryň bellenilen ölçeglere gabat gelmek derejesini kesgitlemek we netijelerini gyzyklanýan taraplara habar bermekdir.

Audit ykdysady maglumatlara ýokary professional derejede baha bermek, anyk hojalyk we maliýe kararlaryny kabul etmekligi ýeňilleşdirmek, ýaramaz ykdysady netijeleriň öňüni almak, şeýle hem audit geçirilmeli guramanyň abraýyny pugtalandyrmak üçin zerurdyr.

Audit öňi bilen bar bolan ýa-da potensial maýadaryň (bankyň paýdarlarynyň) isleglerini kanagatlandyrýar. Paýdaryň banklaryň maliýe hasabatlaryny ýeterlik derejede tejribeli seljerme geçirmeklige mümkinçiligi bolan ýagdaýynda hem, onuň hasabatlarynyň anyklygyna doly ynamy bolmaýar. Sebäbi onuň hasabat resminamalaryna doly ygtyýary bolmaýar. Häzirki wagtda banklaryň paýnamalarynyň eýeleriniň sany köpelýär we olaryň ep-esli böleginiň bankyň ýolbaşçylarynyň işleri barada düşünjeleri gowşak. Olar paýnamanyň parhsyz eýeleri diýlip atlandyrylýar. Olar üçin haýsydyr bir tarap ýa-da gurama auditor işini ýerine ýetirmeli bolýar.
Auditorlyga bolan isleg hyzmat etmek ýa-da wekilçilik maksady bilen düşündirilýär. Munuň özi dolandyryjynyň (bankyň müdiriýetinyň başlygynyň) hem edil onuň eýeleri ýaly bankyň abraýynyň tarapyndadygyny aňladýar. Dolandyryjy (başlyk) paýdarlaryň ynanylan adamsy bolup hyzmat edýär. Bankyň auditor barlagy dolandyryjynyň (başlygynyň) şahsy ýagdaýyny berkidýär. Eýeleriň wekili hökmünde onuň işine bolan ynamsyzlygyny peseldýär. 

Audit esaslandyrylan ýagdaýlaryň netijesinde hasabat maglumatlarynyň dogrulygyny üpjün etmekden başga-da, onda bar bolan habarlaryň ähmiýetini ýokarlandyrýar. Şonuň üçin bankyň hasabatyny düzýän taraplar, bu işi has oňat ýerine ýetirmäge çalyşýarlar. Sebäbi olar öz hasabat maglumatlarynyň auditor barlagyndan geçjekdigini bilýärler. Auditiň geçirilýänliginiň bilinmeginiň özi maglumatlaryň yhlassyz, nädogry düzülmeginiň öňüni alýar. Şeýlelikde,  maglumatlaryň mazmuny olardan peýdalanjylaryň talabyna laýyk getirilýär. 

Auditor hyzmatlarynyň sargydynyň (tabşyrygynyň) mazmunyna we auditoryň maliýe, hojalyk ýa-da hukuk işleriniň ugurlaryna baglylykda audit daşarky we içerki bolup bilýär.

Daşarky auditor gözegçiligi auditorlaryň we olaryň barlaýan banklarynyň arasynda şertnamalaýyn tölegli esasda alnyp barylýan hyzmatdaşlyk, garaşsyz gözegçilikdir. Bu gözegçiligiň esasy şerti tabşyryk berijiniň (paýdarlar, kärhana eýeleri we ş.m.), döwletiň (salgyt gullugy tarapyndan) we auditoryň hasaplamasynyň we hasabatynyň dogrulygyny üpjün etmekligiň özara bähbidinden gelip çykýar. 

Auditor şertnamalaýyn töleg esasynda bankyň maliýe işlerini barlaýan garaşsyz derňewçidir. Barlag auditor hökmünde ýeterlik tehniki taýýarlygy we hünäri bolan adamlar tarapyndan geçirilmelidir. Ýerine ýetirilýän işe degişli bolan soraglaryň hemmesi babatynda auditorlaryň nukdaý nazarlary mydama garaşsyz, şeýle hem bankyň paýdarlaryna, müşderilere, karz berijilere, ähli gatnaşyjylara deň derejede mylakatly bolmalydyrlar. Auditor netije çykarmak hasabatynda köpçülige ynandyrmak bilen jemgyýetiň öňünde öz hakyna tutulma şertlerinden daşary çykýan jogapkärçiligi boýun alýar. Auditor öz wezipesini ýerine ýetirende kanundan we hususy hojalyk (täjirçilik) hasaplaşyk bähbitlerinden ugur alýar. Bu auditor gazanç etmekligiň bäsleşikli şertlerinde derňewiň we barlaglaryň ýokary hilli geçirilmegine ýardam edýär.

Daşarky we içerki audit obýektler we dolandyryşyň düzümi bilen tapawutlanýar.

Bankyň täjirçilik bähbitleri, bank işiniň durnuklylygyny saklamak, döredijileriň, peýdalanyjylaryň, müşderileriň we işgärleriň talabyny ödemek goýum--karz syýasatyny utgaşdyrmak, puluň, gymmatlyklaryň we emlägiň bütewiligini üpjün etmek üçin bankyň dürli görnüşdäki işleriniň ýagdaýy babatynda dogry maglumatlaryň zerurlygy bilen kesgitlenýär.

Içerki audit her bir täjirçilik bankynda öz aýratynlyklaryna eýedir. Ýöne umumy esasy auditorlaryň her bölüminiň içinde işläp bilmeginden ýa-da bankyň aýrybaşgalaşan düzümleýin emele gelmeginden gelip çykýar. Içerki auditor bankyň işgäri bolýar. Bölümleri we şahamçalary bar bolan iri täjirçilik banklar öz düzüminde auditor gullugyny döredip bilýärler, ýagny içerki auditor gullugy, olar bankyň guramaçylyk düzüminiň bir bölegi bolup çykyş edýär. 

Içerki auditiň esasy wezipeleri:

· bank kanunçylygyna we Türkmenistanyň Merkezi bankynyň kada resminamalary esasynda düzülen bank düzgünnamasyna, banklaryň ustawyna, paýdarlaryň umumy ýygnagynyň, bank geňeşliginiň we Müdiriýetinyň kararlaryna esaslanyp, bank işleriniň alnyp barylşyna gözegçilik etmek;

· maýanyň, bankyň karz resurslarynyň döredilmeginiň we ýerleşdirilmeginiň maddy we zähmet resurslarynyň rejeli ulanylmagynyň hiline we maksadalaýyklygyna ykdysady baha bermek, bank işiniň sferasynyň gelejegini kesgitlemek;

· bankyň maliýe durnuklylygyny we bäsleşige ukyplylygyny, onuň balansynyň likwidlilik derejesini, geçirilýän amallaryň düşewüntliligini kesgitlemek maksady bilen hasabat ulgamyna gözegçilik etmek, derňewleri, barlaglary geçirmek;

· bankyň paýdarlar eýeçiliginiň bütewiliginiň üpjünçiligine gözegçilik etmek;

· amallary we hasaplardaky galyndylaryň jikme-jik derňewini öz içine almak bilen, dolandyrmak maksatlary üçin maliýe we beýleki gündelik maglumatlary öwrenmek;

· geleşikleriň we täjirçilik amallarynyň ahyrky netijelerini barlamak;

· bankyň ýolbaşçylarynyň tabşyrygy boýunça ýörite barlaglary geçirmek.
Içerki auditor gullugyna ýokary derejede erkinlik we zerur bolan bank maglumatlaryna ygtyýar berilmelidir.

Içerki bank auditi hyzmat edýän müşderileriň düzüminiň hil taýdan kesgitlenilmegi üçin ulanylyp bilner. Munuň üçin kärhanalarda, guramalarda bankyň ygtyýaryna girýän soraglar boýunça garşylykly barlaglary geçirmek maksada laýykdyr. Müşderileriň işlerinde maliýe we işewürlik durnuksyzlygy ýüze çykarylan ýagdaýynda, müşderiler bilen işjeňlik gatnaşyklaryna gaýtadan seredilip bilner.

Içerki auditiň maksatnamasynyň hili, netijesi we onuň ýerine ýetirilişiniň dolulygy, täjirçilik bankynyň hasabatlarynyň sertifikasiýasy, maglumatlaryň awtomatlaşdyrylan ulgamynyň işi we beýleki görkezijiler daşky auditoryň gözegçiligine degişlidir. 

Bank paýdarlara ýa-da kreditorlara ýetirmek üçin öz hasabatyny taýýarlanda, öňi bilen ony daşky auditora bermeli. Barlanylan hasabatyň maglumatlaryna güwä geçmeklikden auditoryň ýüz dönderen ýa-da çynlakaý bellik eden ýagdaýynda, düzgün bolşy ýaly hasabatyň maglumatlaryny peýdalanýanlara duýduryş bolup hyzmat edýär.

Öz mazmuny boýunça audit adatça  maliýe hasabatlarynyň auditi, talaplara laýyklyk auditi we hojalyk işleriniň auditi diýen 3 görnüşe bölünýär.
Auditor barlaglary aşakdaky ýollar bilen amala aşyrylýar:

· maddy gymmatlyklary, resminamalary, ýazuwlary inspektirlemek arkaly barlamak, barlag täjirçilik bankynyň we onuň şahamçalarynyň buhgalter maglumatlary esasynda ýerine ýetirilýär. Şunuň bilen baglylykda amallaryň seljermesi analitik buhgalter hasabynyň barlagy esasynda geçirilýär (sintetiki audirleme, sebäbi auditor özüniň seljerme maglumatlarynyň esasynda buhgalter kitapçasynyň görnüşini düzýär) ýa-da umumy buhgalteriň kitapçasynyň seljermesi esasynda anyk amallara we töwekgelçiliklere (seljerme, audirleme) çykylýar;

· beýleki taraplaryň bank amallaryny, kadalaryny ýerine ýetirmeklerine gözegçilik etmek, özi hem diňe gönüden-göni gözegçilik pursatynda alnan maglumatlar takyk diýlip hasap edilýär;

· bankyň işlerinden habarly adamlardan ýazuw üsti bilen ýa-da dilden soramak. Alnan maglumatlaryň dogrulygy soralýanlaryň işe beletligine, terbiýesine, garaşsyzlygyna, halallygyna bagly bolýar;

· auditor tarapyndan özbaşdak buhgalter ýazuwlarynyň takyklygyny arifmetiki barlamak;

· seljerme barlaglary geçirmek: wajyp koefisiýentleri, statistiki maglumatlary öwrenmek, standartdan gyşarmalary barlamak.

Türkmenistanyň Merkezi bankynyň aýratyn statusyndan we ýerine ýetirýän wezipelerinden gelip çykyşy ýaly, banky barlamaklygyň özboluşly aýratynlygy bar. Türkmenistanyň Merkezi bankynyň, onuň edaralarynyň işi ýylda 1 gezek Ministrler Kabinetiniň degişli bölümi tarapyndan ýa-da Türkmenistanyň Mejlisiniň iş topary tarapyndan barlanylýar.   

Ugradýan ýeri





Importýor


(buýruk beriji)





Eksportýor 


(benifisiar)





Importýoryň banky


(emitent bank-ýerine ýetiriji bank)





Eksportýoryň banky


(akkreditiwi kabul edýän bank - ýerine ýetiriji bank)





Barmaly ýeri 





   Ýük äkidiji





Ugradýan ýer





Importýor – geçirimi beriji





Eksportýor - geçirim alyjy 











Eksportýoryň banky


(remitent bank)





Importýoryň banky


(inkassirlenýän wekilçilik edýän bank)








Halkara karzynyň wezipeleri





Ýurtlaryň arasynda karz kapitalyny gaýtadan paýlamak





Halkara ykdysady gatnaşyklaryň sferasynda dolanyşyk çykdajylaryny tygşytlamak








Kapitalyň toplanmagyny we merkezleşdirilmegini çaltlaşdyrmak








Ýurduň ykdysadyýetini kadalaşdyrmak





Halkara karzynyň görnüşleri





Çeşmesi boýunça:


-  içerki we  daşarky 





Maksady boýunça:


- täjirçilik,  maliýe,


aralyk





Berlişi boýunça:


- haryt we walýuta





Karz walýutasy boýunça:


-bergidar ýurduň walýutasynda, algydar ýurduň walýutasynda, halkara hasaplaşyk pul birliginde








Üpjünçiligi boýunça:


üpjünçiliksiz,


bergidaryň borçnamasy boýunça





Möhleti boýunça:


- gysga (1 günden 1 ýyla, kähalatlarda 18 aýa çenli), orta (1 ýyldan 5 ýyla çenli), uzak (5 ýyldan ýokary)





Bermekligiň görnüşi nukdaý nazaryndan:


- nagt, razylaşylan, depozit sertifikatlary, oblegasiýa zaýomlary, konsorsium karzlary

